
Shri Lalitopakhyanam

શ્રીલલિતોપાખ્યાનમ્

શ્રીગણેશાય નમઃ ।
શ્રીલલિતોપાખ્યાનસ્ય વિષયાનુક્રમણિકા । (બ્રહ્માણ્ડપુરાણે ઉત્તરભાગે અધ્યાયક્રમાઙ્કઃ)

પ્રથમાધ્યાયે - (૫)
અખિલમહીમણ્ડલં પર્યટતોઽગસ્ત્યસ્ય ભગવતા હયગ્રીવેણ
સમાગમઃ । અગસ્ત્યેન જગદુદ્ધારસાધનપ્રશ્ને હયગ્રીવેણ
પરાશક્ત્યર્ચનોપદેશઃ ।

દ્વિતીયાધ્યાયે - (૬)
હયગ્રીવં મુનિં  પ્રત્યગસ્ત્યકૃતદેવીપ્રાદુર્ભાવાદિપ્રશ્નઃ । ઇન્દ્રં પ્રતિ
દુર્વાસઃશાપવૃત્તાન્તકથનમ્ । ઇન્દ્રબૃહસ્પત્યોર્ધર્માધર્મસંવાદઃ
તત્ર હનનદોષવિચારઃ । સ્તેયદોષવિચારઃ ।
દ્વિજવર્મનામકિરાતોપાખ્યાનમ્ । મદ્યપાનગુણદોષવિચારઃ ।

તૃતીયાધ્યાયે - (૭)
બૃહસ્પતિં  પ્રતિ ઇન્દ્રકૃતાગમ્યાગમનતત્પ્રાયશ્ચિત્તાદિપ્રશ્નઃ ।
અભોજ્યવસ્તુવિચારઃ ।

ચતુર્થાધ્યાયે - (૮)
ઇન્દ્રેણ બૃહસ્પતિં  પ્રતિ સ્વીયદૌર્ભાગ્યપ્રતીકારપ્રશ્નઃ
વિશ્વરૂપોપાખ્યાનમ્ । સમુદ્રમથનપ્રસ્તાવઃ । ક્ષીરાબ્ધેઃ શ્રિયઃ
પ્રાદુર્ભાવઃ ।

પઞ્ચમાધ્યાયે - (૯)
શ્રીવિષ્ણોર્મોહિનીરૂપેણાવતારઃ । મોહિનીચરિતં શ્રુત્વા મહાદેવેન
વિષ્ણુમાયાદર્શનાય વિષ્ણુલોકગમનમ્ । ભણ્ડાસુરચરિતારમ્ભઃ ।
ભણ્ડાસુરવધાર્થં શ્રીલલિતામ્બાવતારઃ ।

ષષ્ઠાધ્યાયે - (૧૦)

ભણ્ડાસુરોત્પત્તિકથનમ્ । ભણ્ડાસુરવરગ્રહણમ્ ।
સપ્તમાધ્યાયે - (૧૧)

ભણ્ડાસુરપટ્ટાભિષેકાદિ । વિષ્ણુકૃતમાયાસૃષ્ટિઃ ।
ઇન્દ્રાદિકૃતમહાયાગવિધાનમ્ । શ્રીલલિતામ્બિકાપ્રાદુર્ભાવઃ ।

અષ્ટમાધ્યાયે - (૧૨)
લલિતાસ્તવરાજઃ ।

નવમાધ્યાયે - (૧૩)
દેવીદર્શનાય બ્રહ્માદ્યાગમનાદિકથનમ્ ।

દશમાધ્યાયે - (૧૪)
શ્રીલલિતામ્બિકાકામેશ્વરયોર્વિવાહઃ   । શ્રીલલિતામ્બિકાપટ્ટાભિષેકઃ ।

એકાદશાધ્યાયે - (૧૫)
ભણ્ડાસુરવધાય દેવીપ્રસ્થાનકથનમ્ । સમ્પત્કરીદેવ્યા રણપ્રસ્થાનમ્ ।
અશ્વારૂઢાદેવ્યાઃ પ્રસ્થાનમ્ । દણ્ડનાથારણપ્રસ્થાનમ્ ।
મન્ત્રિણ્યમ્બારણપ્રસ્થાનમ્ । શ્રીલલિતામ્બિકાપ્રસ્થાનવર્ણનમ્ ।

દ્વાદશાધ્યાયે - (૧૬)
ચક્રરાજરથપર્વદેવતાવર્ણનમ્ । ગીતિચક્રરથપર્વદેવતાવર્ણનમ્ ।

ત્રયોદશાધ્યાયે - (૧૭)
કિરિચકરથપર્વદેવતાવર્ણનમ્ ।

ચતુર્દશાધ્યાયે - (૧૮)
શૂન્યનગરોત્પાતપ્રાદુર્ભાવઃ । ભણ્ડાદીનાં મન્ત્રક્રમઃ ।

પઞ્ચદશાધ્યાયે - (૧૯)
વિષઙ્ગકૃતસન્મન્ત્રોપદેશઃ  । ભણ્ડાસુરાહઙ્કારવર્ણનં ચ ।

ષોડશાધ્યાયે - (૨૦)
ભણ્ડાસુરસેનાસન્નાહઃ । સમ્પત્કરીકૃતદુર્મદવધઃ ।

સપ્તદશાધ્યાયે - (૨૧)
અથારુઢાકૃતકુરુણ્ડવધઃ ।

અષ્ટાદશાધ્યાયે - (૨૨)
નકુલીદેવીકૃતકરઙ્કાદિપઞ્ચસેનાપતિવધઃ ।

એકોનવિંશાધ્યાયે   - (૨૩)
તિરસ્કરિણિકામ્બાકૃતબલાહકાદિસપ્તસેનાપતિવધઃ ।

વિશાધ્યાયે - (૨૪)
રાત્રૌ વિષઙ્ગકૃતકૂટયુદ્ધવર્ણનમ્  । નિત્યાપરાક્રમવર્ણનમ્ ।
વિષઙ્ગપલાયનમ્  ।

એકવિંશાધ્યાયે   - (૨૫)
વહ્નિપ્રાકારરચના ।

દ્વાવિંશાધ્યાયે   - (૨૬)
બાલામ્બાકૃતભણ્ડપુત્રવધઃ ।

ત્રયોવિંશાધ્યાયે   - (૨૭)
ભણ્ડાસુરપ્રલાપઃ । વિશુક્રકૃતજયવિઘ્નયન્ત્રમ્ ।
ગણેશ્વરપ્રાદુર્ભાવઃ । ગણેશ્વરપરાક્રમઃ ।

ચતુર્વિંશાધ્યાયે   - (૨૮)
વિશુક્રવિષઙ્ગયુદ્ધવર્ણનમ્  । રણમધ્યે સુધાસિન્ધોરાવિર્ભાવઃ ।
વિશુક્રવિષઙ્ગવધઃ  ।

પઞ્ચવિંશાધ્યાયે   - (૨૯)
શ્રીલલિતાભણ્ડાસુરયુદ્ધમ્ ।

ષડ્વિંશાધ્યાયે   - (૩૦)
શ્રીલલિતાભણ્ડાસુરદિવ્યાસ્ત્રપ્રયોગઃ । ભણ્ડાસુરવધઃ ।

સપ્તવિંશાધ્યાયે   - (૩૧)
બ્રહ્માદિકૃતલલિતાસ્તુતિઃ । મન્મથસ્ય પુનરુજ્જીવનમ્ ।
શિવપાર્વત્યોર્વિવાહઃ   । મહાસેનોદ્ભવઃ । તારકાસુરવધશ્ચ ।

અષ્ટાવિંશાધ્યાયે   - (૩૨)
શ્રીનગરનિર્માણકથનમ્ । લોહાદિસપ્તસાલલક્ષણાનિ ।
માતઝોપાખ્યાનમ્ । સપ્તસાલરક્ષકદેવતાદિકથનમ્ ।

એકોનત્રિશાધ્યાયે - (૩૩)
રત્નસાલલક્ષણાદિકથનમ્ ।

ત્રિંશાધ્યાયે   - (૩૪)

રુદ્રાલયરુદવિશેષનામાદિકથનમ્ ।
એકત્રિંશાધ્યાયે   - (૩૫)

મહાપદ્માટવીવર્ણનમ્ ।
દ્વાવિંશાધ્યાયે   - (૩૬)

ચિન્તામણિગૃહાન્તરવર્ણનમ્ ।
પ્રયસ્ત્રિંશાધ્યાયે   - (૩૭)

ગૃહરાજાન્તરકથનમ્ ।
ચતુર્વિંશાધ્યાયે   - (૩૮)

મનરાજતત્સાધનાદિકથનમ્ ।
પઞ્ચત્રિંશાધ્યાયે   - (૩૯)

કાઞ્ચીનગરીમાહાત્મ્યવર્ણનમ્ ।
ષત્રિંશાધ્યાયે   - (૪૦)

શ્રીમત્રિપુરસુન્દર્યા દશરથાય પુત્રવરદાનમ્ ।
સપ્તત્રિંશાધ્યાયે   - (૪૧)

શ્રીયન્ત્રરાજપ્રકારોપાસનાદિકથનમ્ ।
અષ્ટત્રિંશાધ્યાયે   - (૪૨)

મુદ્રાલક્ષણપ્રકારાદિકથનમ્ ।
એકોનચત્વારિંશાધ્યાયે   - (૪૩)

દેવીદર્શનદીક્ષાવર્ણનમ્ ।
ચત્વારિંશાધ્યાયે   - (૪૪)

મન્ત્રોપાસનપ્રકારાદિકથનમ્ ।
ફલશ્રુતિઃ (ગ્રન્થોપસંહારઃ)

ઇતિ શ્રીલલિતોપાખ્યાનાનુક્રમણી ॥

‍

શ્રીઃ ।
અથ બ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે

શ્રીલલિતોપાખ્યાનં પ્રારભ્યતે ।

અથાગસ્ત્યયાત્રાજનાર્દનાવિર્ભાવો નામ પઞ્ચમોઽધ્યાયઃ ॥ ૫॥
લલિતોપાખ્યાને પ્રથમોઽધ્યાયઃ । (બ્રહ્માણ્ડપુરાણે ઉત્તરભાગે પઞ્ચમોઽધ્યાયઃ)
શ્રીમત્રિપુરસુન્દર્યૈ લલિતામ્બાયૈ નમઃ ।
(અખિલમહીમણ્ડલં પર્યટતોઽગસ્ત્યસ્ય કાઞ્ચીનગરે ભગવતા હયગ્રીવેણ
સમાગમઃ ૧, અગસ્ત્યેન જગદુદ્ધારસાધનપ્રશ્ને હયગ્રીવેણ
શ્રીલલિતામ્બાપરિચર્યોપદેશઃ ૨)
શુક્લામ્બરધરં વિષ્ણું શશિવર્ણ ચતુર્ભુજમ્ ।
પ્રસન્નવદનં ધ્યાયેત્સર્વવિઘ્નોપશાન્તયે ॥
ચતુર્ભુજે ચન્દ્રકલાવતંસે કુચોન્નતે કુઙ્કુમરાગશોણે  ।
પુણ્ડ્રેક્ષુપાશાઙ્કુશપુષ્પબાણહસ્તે  નમસ્તે જગદેકમાતઃ ॥ ૧॥
અસ્તુ વઃ શ્રેયસે નિત્યં વસ્તુ વામાઙ્ગસુન્દરમ્  । (વામાઙ્ગમૈશ્વરમ્ )
યતસ્તૃતીયો વિદુષાં તૃતીયસ્તુ પરં મહઃ ॥ ૨॥ (તુરીયં તત્પરં મહઃ)

અગસ્ત્યો નામ દેવર્ષિર્વેદવેદાઙ્ગપારગઃ    ।
સર્વસિદ્ધાન્તસારજ્ઞો બ્રહ્માનન્દરસાત્મકઃ ॥ ૩॥
ચચારાદ્ભુતહેતૂનિ તીર્થાન્યાયતનાનિ ચ ।
શૈલારણ્યાપગામુખ્યાન્સર્વાઞ્જનપદાનપિ ॥ ૪॥
તેષુ તેષ્વખિલાઞ્જન્તૂનજ્ઞાનતિમિરાવૃતાન્ ।

શિશ્નોદરપરાન્દૃષ્ટ્વા ચિન્તયામાસ તાન્પ્રતિ ॥ ૫॥
તસ્ય ચિન્તયમાનસ્ય ચરતો વસુધામિમામ્ ।
પ્રાપ્તમાસીન્મહાપુણ્યં કાઞ્ચીનગરમુત્તમમ્ ॥ ૬॥
તત્ર વારણશૈલેન્દ્રમેકામ્રનિલયં શિવમ્ ।
કામાક્ષીં  કલિદોષઘ્નીમપૂજયદથાત્મવાન્ ॥ ૭॥
લોકહેતોર્દયાર્દ્રસ્ય ધીમતશ્ચિન્તનો મુહુઃ  ।
ચિરકાલેન તપસા તોષિતોઽભૂજ્જનાર્દનઃ ॥ ૮॥
હયગ્રીવાં તનું કૃત્વા  સાક્ષાચ્ચિન્માત્રવિગ્રહામ્ ।
શઙ્ખચક્રાક્ષવલયપુસ્તકોજ્જ્વલબાહુકામ્ ॥ ૯॥
પૂરયિત્રીં  જગત્કૃત્સ્નં  પ્રભયા દેહજાતયા ।
પ્રાદુર્બભૂવ પુરતો મુનેરમિતતેજસા ॥ ૧૦॥
તં દૃષ્ટ્વાનન્દભરિતઃ પ્રણમ્ય ચ મુહુર્મુહુઃ  ।
વિનયાવનતો ભૂત્વા સન્તુષ્ટાવ જગત્પતિમ્ ॥ ૧૧॥
અથોવાચ જગન્નાથસ્તુષ્ટોઽસ્મિ તપસા તવ ।
વરં વરય ભદ્રં તે ભવિતા ભૂસુરોત્તમઃ ॥ ૧૨॥
ઇતિ પૃષ્ટો ભગવતા પ્રોવાચ મુનિસત્તમઃ ।
યદિ તુષ્ટોઽસિ ભગવન્નિમે પામરજન્તવઃ ॥ ૧૩॥
કેનોપાયેન મુક્તાઃ સ્યુરેતન્મે વક્તુમર્હસિ ।
ઇતિ પૃષ્ટો દ્વિજેનાથ દેવદેવો જનાર્દનઃ ॥ ૧૪॥
એષ એવ પુરા પ્રશ્નઃ શિવેન ચરિતો મમ ।
અયમેવ કૃતઃ પ્રશ્નો બ્રહ્મણા તુ તતઃ પરમ્ ॥ ૧૫॥
કૃતો દુર્વાસસા પશ્ચાદ્ભવતા તુ તતઃ પરમ્ ॥ ૧૬॥
ભવદ્ભિઃ સર્વભૂતાનાં ગુરુભૂતૈર્મહાત્મભિઃ ।
મમોપદેશો લોકેષુ પ્રથિતોઽસ્તુ વરો મમ ॥ ૧૭॥
અહમાદિર્હિ  ભૂતાનામાદિકર્તા સ્વયં પ્રભુઃ ।
સૃષ્ટિસ્થિતિલયાનાં તુ સર્વેષામપિ કારકઃ ॥ ૧૮॥
ત્રિમૂર્તિસ્ત્રિગુણાતીતો   ગુણહીનો ગુણાશ્રયઃ ॥ ૧૯॥

ઇચ્છાવિહારો ભૂતાત્મા પ્રધાનપુરુષાત્મકમ્ ।
એવં ભૂતસ્ય મે બ્રહ્મંસ્ત્રિજગદ્રૂપધારિણઃ ॥ ૨૦॥
દ્વિધાકૃતમભૂદ્રૂપં પ્રધાનપુરુષાત્મકમ્ ।
મમ પ્રધાનં યદ્રૂપં સર્વલોકગુણાત્મકમ્ ॥ ૨૧॥
અપરં યદ્ગુણાતીતં પરાત્પરતરં મહત્ ।
એવમેવ તયોર્જ્ઞાત્વા મુચ્યતે તે ઉભે કિમુ ॥ ૨૨॥
તપોભિશ્ચિરકાલોત્થૈર્યમૈશ્ચ નિયમૈરપિ ।
ત્યાગૈર્દુષ્કર્મનાશાન્તે મુક્તિરાશ્વેવ લભ્યતે ॥ ૨૩॥
યદ્રૂપં યદ્ગુણયુતં તદ્ગુણ્યૈક્યેન લભ્યતે ।
અન્યત્સર્વજગદ્રૂપં કર્મભોગપરાક્રમમ્ ॥ ૨૪॥
કર્મભિર્લભ્યતે તચ્ચ તત્ત્યાગેનાપિ લભ્યતે ।
દુસ્તરસ્તુ તયોસ્ત્યાગઃ સકલૈરપિ તાપસ ॥ ૨૫॥
અનપાયં ચ સુગમં સદસત્કર્મગોચરમ્ ॥ ૨૬॥
આત્મસ્થેન ગુણેનૈવ સતા ચાપ્યસતાપિ વા ।
આત્મૈક્યેનૈવ યજ્જ્ઞાનં સર્વસિદ્ધિપ્રદાયકમ્ ॥ ૨૭॥
વર્ણત્રયવિહીનાનાં પાપિષ્ઠાનાં નૃણામપિ ।
યદ્રૂપધ્યાનમાત્રેણ દુષ્કૃતં સુકૃતાયતે ॥ ૨૮॥
યેઽર્ચયન્તિ પરાં શક્તિં  વિધિનાઽવિધિનાપિ વા ।
ન તે સંસારિણો નૂનં મુક્તા એવ ન સંશયઃ ॥ ૨૯॥
શિવો વા યાં સમારાધ્ય ધ્યાનયોગબલેન ચ ।
ઈશ્વરઃ સર્વસિદ્ધાનામર્દ્ધનારીશ્વરોઽભવત્ ॥ ૩૦॥
અન્યેઽબ્જપ્રમુખા દેવાઃ સિદ્ધાસ્તદ્ધ્યાનવૈભવાત્ ।
તસ્માદશેષલોકાનાં ત્રિપુરારાધનં વિના ॥ ૩૧॥
ન સ્તો ભોગાપવર્ગૌ તુ યૌગપદ્યેન કુત્રચિત્ ।
તન્મનાસ્તદ્ગતપ્રાણસ્તદ્યાજી તદ્ગતેહકઃ ॥ ૩૨॥
તાદાત્મ્યેનૈવ કર્માણિ કુર્વન્મુક્તિમવાપ્સ્યસિ ।
એતદ્રહસ્યમાખ્યાતં સર્વેષાં હિતકામ્યયા ॥ ૩૩॥

સન્તુષ્ટેનૈવ તપસા ભવતો મુનિસત્તમ ।
દેવાશ્ચ મુનયઃ સિદ્ધા માનુષાશ્ચ તથાપરે ।
ત્વન્મુખામ્ભોજતોઽવાપ્યસિદ્ધિં  યાન્તુ પરાત્પરામ્ ॥ ૩૪॥
ઇતિ તસ્ય વચઃ શ્રુત્વા હયગ્રીવસ્ય શાર્ઙ્ગિણઃ  ।
પ્રણિપત્ય પુનર્વાક્યમુવાચ મધુસૂદનમ્ ॥ ૩૫॥
ભગવન્કીદૃશં રૂપં ભવતા યત્પુરોદિતમ્ ।
કિંવિહારં   કિમ્પ્રભાવમેતન્મે વક્તુમર્હસિ ॥ ૩૬॥
હયગ્રીવ ઉવાચ ।
એષોઽંશભૂતો દેવર્ષે હયગ્રીવો મમાપરઃ ।
શ્રોતુમિચ્છસિ યદ્યત્ત્વં તત્સર્વં વક્તુમર્હતિ ॥ ૩૭॥
ઇત્યાદિશ્ય જગન્નાથો હયગ્રીવં તપોધનમ્ ।
પુરતઃ કુમ્ભજાતસ્ય મુનેરન્તરધાદ્ધરિઃ ॥ ૩૮॥
તતસ્તુ વિસ્મયાવિષ્ટો હૃષ્ટરોમા તપોધનઃ ।
હયગ્રીવેણ મુનિના સ્વાશ્રમં પ્રત્યપદ્યત ॥ ૩૯॥
ઇતિ શ્રીબ્રહ્માણ્ડે મહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને અગસ્ત્યયાત્રાજનાર્દનાવિર્ભાવો નામ પઞ્ચમોઽધ્યાયઃ ॥ ૫॥

અથ હિંસાદ્યસ્વરૂપકથનં   નામ ષષ્ઠોઽધ્યાયઃ ॥ ૬॥
અથોપવેશ્ય ચૈવૈનમાસને પરમાદ્ભુતે ।
હયાનનમુપાગત્યાગસ્ત્યો વાક્યં સમબ્રવીત્ ॥ ૧॥
ભગવન્સર્વધર્મજ્ઞ સર્વસિદ્ધાન્તવિત્તમ ।
લોકાભ્યુદયહેતુર્હિ  દર્શનં હિ ભવાદૃશામ્ ॥ ૨॥
આવિર્ભાવં મહાદેવ્યાસ્તસ્યા રૂપાન્તરાણિ ચ ।
વિહારાશ્ચૈવ મુખ્યા યે તાન્નો વિસ્તરતો વદ ॥ ૩॥
હયગ્રીવ ઉવાચ ।
અનાદિરખિલાધારા સદસત્કર્મરૂપિણી ।
ધ્યાનૈકદૃશ્યા ધ્યાનાઙ્ગી  વિદ્યાઙ્ગી  હૃદયાસ્પદા ॥ ૪॥
આત્મૈક્યાદ્વ્યક્તિમાયાતિ ચિરાનુષ્ઠાનગૌરવાત્ ॥ ૫॥

આદૌ પ્રાદુરભૂચ્છક્તિર્બ્રહ્મણો ધ્યાનયોગતઃ ।
પ્રકૃતિર્નામ  સા ખ્યાતા દેવાનામિષ્ટસિદ્ધિદા ॥ ૬॥
દ્વિતીયમુદભૂદ્રૂપં પ્રવૃત્તેઽમૃતમન્થને ।
શર્વસમ્મોહજનકમવાઙ્મનસગોચરમ્ ॥ ૭॥
યદ્દર્શનાદભૂદીશઃ સર્વજ્ઞોઽપિ વિમોહિતઃ ।
વિસૃજ્ય પાર્વતીં  શીઘ્રં તયા રુદ્ધોઽતનોદ્રતમ્ ॥ ૮॥
તસ્યાં વૈ જનયામાસ શાસ્તારમસુરાર્દનમ્ ॥ ૯॥
અગસ્ત્ય ઉવાચ ।
કથં વૈ સર્વભૂતેશો વશી મન્મથ શાસનઃ ।
અહો વિમોહિતો દેવ્યા જનયામાસ ચાત્મજમ્ ॥ ૧૦॥
હયગ્રીવ ઉવાચ ।
પુરામરપુરાધીશો વિજયશ્રીસમૃદ્ધિમાન્ ।
ત્રૈલોક્યં પાલયામાસ સદેવાસુરમાનુષમ્ ॥ ૧૧॥
કૈલાસશિખરાકારં ગજેન્દ્રમધિરુહ્ય સઃ ।
ચચારાખિલલોકેષુ પૂજ્યમાનોઽખિલૈરપિ ।
તં પ્રમત્તં વિદિત્વાથ ભવાનીપતિરવ્યયઃ ॥ ૧૨॥
દુર્વાસસમથાહૂય પ્રજિઘાય તદન્તિકમ્ ।
ખણ્ડાજિનધરો દણ્ડી ધૂરિધૂસરવિગ્રહઃ ।
ઉન્મત્તરૂપધારી ચ યયૌ વિદ્યાધરાધ્વના ॥ ૧૩॥
એતસ્મિન્નન્તરે કાલે કાચિદ્વિદ્યાધરાઙ્ગના  ।
યદૃચ્છયા ગતા તસ્ય પુરશ્ચારુતરાકૃતિઃ  ॥ ૧૪॥
ચિરકાલેન તપસા તોષયિત્વા પરામ્બિકામ્ ।
તત્સમર્પિતમાલ્યં   ચ લબ્ધ્વા સન્તુષ્ટમાનસા ॥ ૧૫॥
તાં દૃષ્ટ્વા મૃગુશાવાક્ષીમુવાચ મુનિપુઙ્ગવઃ  ।
કુત્ર વા ગમ્યતે ભીરુ કુતો લબ્ધમિદં ત્વયા ॥ ૧૬॥
પ્રણમ્ય સા મહાત્માનમુવાચ વિનયાન્વિતા ।
ચિરેણ તપસા બ્રહ્મન્દેવ્યા દત્તં પ્રસન્નયા ॥ ૧૭॥
તચ્છ્રુત્વા  વચનં તસ્યાઃ સોઽપૃચ્છન્માલ્યમુત્તમમ્ ।

પૃષ્ટમાત્રેણ સા તુષ્ટા દદૌ તસ્મૈ મહાત્મને ॥ ૧૮॥
કરાભ્યાં તત્સમાદાય કૃતાર્થોઽસ્મીતિ સત્વરમ્ ।
દધૌ સ્વશિરસા ભક્ત્યા તામુવાચાતિર્ષિતઃ   ॥ ૧૯॥
બ્રહ્માદીનામલભ્યં યત્તલ્લબ્ધં ભાગ્યતો મયા ।
ભક્તિરસ્તુ પદામ્ભોજે દેવ્યાસ્તવ સમુજ્જ્વલા ॥ ૨૦॥
ભવિષ્યચ્છોભનાકારે ગચ્છ સૌમ્યે યથાસુખમ્ ।
સા તં પ્રણમ્ય શિરસા યયૌ તુષ્ટા યથાગતમ્ ॥ ૨૧॥
પ્રેષયિત્વા સ તાં ભૂયો યયૌ વિદ્યાધરાધ્વના ।
વિદ્યાધરવધૂહસ્તાત્પ્રતિજગ્રાહ વલ્લકીમ્ ॥ ૨૨॥
દિવ્યસ્રગનુલેપાંશ્ચ દિવ્યાન્યાભરણાનિ ચ ।
ક્વચિદ્દધૌ ક્વચિદ્ગૃહ્ણન્ક્વચિદ્ગાયન્ક્વચિદ્ધસન્  ॥ ૨૩॥
સ્વેચ્છાવિહારી સ મુનિર્યયૌ યત્ર પુરન્દરઃ ।
સ્વકરસ્થાં તતો માલાં શક્રાય પ્રદદૌ મુનિઃ ॥ ૨૪॥
તાં ગૃહીત્વા ગજસ્કન્ધે સ્થાપયામાસ દેવરાટ્ ।
ગજસ્તુ તાં ગૃહીત્વાથ પ્રેષયામાસ ભૂતલે ॥ ૨૫॥
તાં દૃષ્ટ્વા પ્રેષિતાં માલાં તદા ક્રોધેન તાપસઃ ।
ઉવાચ ન ધૃતા માલા શિરસા તુ મયાર્પિતા   ॥ ૨૬॥
ત્રૈલોક્યૈશ્વર્યમત્તેન ભવતા હ્યવમાનિતા ।
મહાદેવ્યા ધૃતા યા તુ બ્રહ્માદ્યૈઃ પૂજ્યતે હિ સા ॥ ૨૭॥
ત્વયા યચ્છાસિતો લોકઃ સદેવાસુરમાનુષઃ ।
અશોભનો હ્યતેજસ્કો મમ શાપાદ્ભવિષ્યતિ ॥ ૨૮॥
ઇતિ શપ્ત્વા વિનીતેન તેન સમ્પૂજિતોઽપિ સઃ ।
તૂષ્ણીમેવ યયૌ બ્રહ્મન્ભાવિકાર્યમનુસ્મરન્ ॥ ૨૯॥
વિજયશ્રીસ્તતસ્તસ્ય દૈત્યં તુ બલિમન્વગાત્ ।
નિત્યશ્રીર્નિત્યપુરુષં  વાસુદેવમથાન્વગાત્ ॥ ૩૦॥
ઇન્દ્રોઽપિ સ્વપુરં ગત્વા સર્વદેવસમન્વિતઃ ।
વિષણ્ણચેતા નિઃશ્રીકશ્ચિન્તયામાસ દેવરાટ્ ॥ ૩૧॥

અથામરપુરે દૃષ્ટ્વા નિમિત્તાન્યશુભાનિ ચ ।
બૃહસ્પતિં  સમાહૂય વાક્યમેતદુવાચ હ ॥ ૩૨॥
ભગવન્સર્વધર્મજ્ઞ ત્રિકાલજ્ઞાનકોવિદ ।
દૃશ્યતેઽદૃષ્ટપૂર્વાણિ નિમિત્તાન્યશુભાનિ ચ ॥ ૩૩॥
કિમ્ફલાનિ ચ તાનિ સ્યુરુપાયો વાઽથ કીદૃશઃ ।
ઇતિ તદ્વચનં શ્રુત્વા દેવેન્દ્રસ્ય બૃહસ્પતિઃ ।
પ્રત્યુવાચ તતો વાક્યં ધર્માર્થસહિતં શુભમ્ ॥ ૩૪॥
કૃતસ્ય કર્મણો રાજન્કલ્પકોટિશતૈરપિ ।
પ્રાયશ્ચિત્તોપભોગાભ્યાં વિના નાશો ન જાયતે ॥ ૩૫॥
ઇન્દ્ર ઉવાચ ।
કર્મ વા કીદૃશં બ્રહ્મન્પ્રાયશ્ચિત્તં ચ કીદૃશમ્ ।
તત્સર્વં શ્રોતુમિચ્છામિ તન્મે વિસ્તરતો વદ ॥ ૩૬॥
બૃહસ્પતિરુવાચ ।
હનનસ્તેયહિંસાશ્ચ   પાનમન્યાઙ્ગનારતિઃ  ।
કર્મ પઞ્ચવિધં પ્રાહુર્દુષ્કૃતં  ધરણીપતેઃ ॥ ૩૭॥
બ્રહ્મક્ષત્રિયવિટ્શૂદ્રગોતુરઙ્ગખરોષ્ટ્રકાઃ  ।
ચતુષ્પદોઽણ્ડજાબ્જાશ્ચ તિર્યચોઽનસ્થિકાસ્તથા ॥ ૩૮॥
અયુતં ચ સહસ્રં ચ શતં દશ તથા દશ ।
દશપઞ્ચત્રિરેકાર્ધમાનુપૂર્વ્યાદિદં ભવેત્ ॥ ૩૯॥
બ્રહ્મક્ષત્રવિશાં સ્ત્રીણામુક્તાર્થે પાપમાદિશેત્ ।
પિતૃમાતૃગુરુસ્વામિ પુત્રાણાં ચૈવ નિષ્કૃતિઃ  ॥ ૪૦॥
ગુર્વાજ્ઞયા કૃતં પાપં તદાજ્ઞાલઙ્ઘનેઽર્થકમ્  ।
દશબ્રાહ્મણભૃત્યર્થમેકં હન્યાદ્દ્વિજં  નૃપઃ ॥ ૪૧॥
શતબ્રાહ્મણભૃત્યર્થં બ્રાહ્મણો બ્રાહ્મણં તુ વા ।
પઞ્ચબ્રહ્મવિદામર્થે ત્રૈશ્યમેકં તુ દણ્ડયેત્ ॥ ૪૨॥
વૈશ્યં દશવિશામર્થે વિશાં વા દણ્ડયેત્તથા ।
તથા શતવિશામર્થે દ્વિજમેકં તુ દણ્ડયેત્ ॥ ૪૩॥
શૂદ્રાણાં તુ સહસ્રાણાં દણ્ડયેદ્બ્રાહ્મણં તુ વા ।

તચ્છતાર્ધં તુ વા વૈશ્યં તદ્દશાર્દ્ધં તુ શૂદ્રકમ્ ॥ ૪૪॥
બન્ધૂનાં ચૈવ મિત્રાણામિષ્ટાર્થે તુ ત્રિપાદકમ્ ।
અર્થં કલત્રપુત્રાર્થે સ્વાત્માર્થે ન તુ કિઞ્ચન ॥ ૪૫॥
આત્માનં હન્તુમારબ્ધં બ્રાહ્મણં ક્ષત્રિયં વિશમ્ ।
ગાં વા તુરગમન્યં વા હત્વા દોષૈર્ન લિપ્યતે ॥ ૪૬॥
આત્મદારાત્મજભ્રાતૃબન્ધૂનાં ચ દ્વિજોત્તમ ।
ક્રમાદ્દશગુણો દોષો રક્ષણે ચ તથા ફલમ્ ॥ ૪૭॥
ભૂપદ્વિજશ્રોત્રિયવેદવિદ્વ્રતીવેદાન્તવિદ્વેદવિદાં વિનાશે ।
એકદ્વિપઞ્ચાશદથાયુતં ચ સ્યાન્નિષ્કૃતિશ્ચેતિ  વદન્તિ સન્તઃ ॥ ૪૮॥
તેષાં ચ રક્ષણવિધૌ હિ કૃતે ચ દાને

પૂર્વોદિતોત્તરગુણં પ્રવદન્તિ પુણ્યમ્ ।
તેષાં ચ દર્શનવિધૌ નમને ચ કાર્યે

શૂશ્રૂષણેઽપિ ચરતાં સદૃશાંશ્ચ તેષામ્ ॥ ૪૯॥
સિંહવ્યાઘ્રમૃગાદીનિ   લોકહિંસાકરાણિ   તુ ।
નૃપો હન્યાચ્ચ સતતં દેવાર્થે બ્રાહ્મણાર્થકે ॥ ૫૦॥
આપત્સ્વાત્માર્થકે ચાપિ હત્વા મેધ્યાનિ ભક્ષયેત્ ॥ ૫૧॥
નાત્માર્થે પાચયેદન્ન નાત્માર્થે પાચયેત્પશૂન્ ।
દેવાર્થે બ્રાહ્મણાર્થે વા પચમાનો ન લિપ્યતે ॥ ૫૨॥
પુરા ભગવતી માયા જગદુજ્જીવનોન્મુખી ।
સસર્જ સર્વદેવાંશ્ચ તથૈવાસુરમાનુષાન્ ॥ ૫૩॥
તેષાં સંરક્ષણાર્થાય પશૂનપિ ચતુર્દશ ।
યજ્ઞાશ્ચ તદ્વિધાનાનિ કૃત્વા  ચૈનાનુવાચ હ ॥ ૫૪॥
યજધ્વં પશુભિર્દેવાન્વિધિનાનેન માનવાઃ ।
ઇષ્ટાનિ યે પ્રદાસ્યન્તિ પુષ્ટાસ્તે યજ્ઞભાવિતાઃ ॥ ૫૫॥
એવં પ્રવર્તિતં   ચક્રં નાનુવર્તયતીહ યઃ ।
દરિદ્રો નારકશ્ચૈવ ભવેજ્જન્મનિ જન્મનિ ॥ ૫૬॥
દેવતાર્થે ચ પિત્રર્થે તથૈવાભ્યાગતે ગુરૌ ।
મહદાગમને ચૈવ હન્યાન્મેધ્યાન્પશૂન્દ્વિજઃ ॥ ૫૭॥

આપત્સુ બ્રાહ્મણો માંસં મેધ્યમશ્નન્ન દોષભાક્ ।
વિહિતાનિ તુ કાર્યાણિ પ્રતિષિદ્ધાનિ વર્જયેત્ ॥ ૫૮॥
પુરાભૂદ્યુવનાશ્વસ્ય દેવતાનાં મહાક્રતુઃ ।
મમાયમિતિ દેવાનાં કલહઃ સમજાયત ॥ ૫૯॥
તદા વિભજ્ય દેવાનાં માનુષાંશ્ચ પશૂનપિ ।
વિભજ્યૈકૈકશઃ પ્રદાદ્બ્રહ્મા લોકપિતામહઃ ॥ ૬૦॥
તતસ્તુ પરમા શક્તિર્ભૂતસઙ્ઘસહાયિની  ।
કુપિતાભૂત્તતો બ્રહ્મા તામુવાચ નયાન્વિતઃ ॥ ૬૧॥
પ્રાદુર્ભૂતા સમુદ્વીક્ષ્ય ભૂતાનન્દભયાન્વિતઃ ।
પ્રાઞ્જલિઃ પ્રણતસ્તુત્વા પ્રસીદેતિ પુનઃ પુનઃ ॥ ૬૨॥
પ્રાદુર્ભૂતા યતોઽસિ ત્વં કૃતાર્થોઽસ્મિ પુરો મમ ।
ત્વયૈતદખિલં કર્મ નિર્મિતં   સુશુભાશુભમ્ ॥ ૬૩॥
શ્રુતયઃ સ્મૃતયશ્ચૈવ ત્વયૈવ પ્રતિપાદિતાઃ ।
ત્વયૈવ કલ્પિતા યાગા મન્મુખાત્તુ મહાક્રતૌ ॥ ૬૪॥
યે વિભક્તાસ્તુ પશવો દેવાનાં પરમેશ્વરિ ।
તે સર્વે તાવકાઃ સન્તુ ભૂતાનામપિ તૃપ્તયે ॥ ૬૫॥
ઇત્યુક્ત્વાન્તર્દધે તેષાં પુર એવ પિતામહઃ ।
તદુક્તેનૈવ વિધિના ચકાર ચ મહાક્રતૂન્ ॥ ૬૬॥
ઇયાજ ચ પરાં શક્તિં  હત્વા મેધ્યાન્પશૂનપિ ।
તત્તદ્વિભાગો વેદેષુ પ્રોક્તત્વાદિહ નોદિતઃ ॥ ૬૭॥
સ્ત્રિયઃ શૂદ્રાસ્તથા માંસમાદદ્યુર્બ્રાહ્મણં વિના ।
આપત્સુ બ્રાહ્મણો વાપિ ભક્ષયેદ્ગુર્વનુજ્ઞયા ॥ ૬૮॥
શિવોદ્ભવમિદં પિણ્ડમત્યથ શિવતાં ગતમ્ ।
ઉદ્બુધ્યસ્વ પશો ત્વં હિ નાશિવઃ સઞ્છિવો હ્યસિ ॥ ૬૯॥
ઈશઃ સર્વજગત્કર્તા પ્રભવઃ પ્રલયસ્તથા ।
યતો વિશ્વાધિકો રુદ્રસ્તેન રુદ્રોઽસિ વૈ પશો ॥ ૭૦॥
અનેન તુરગં ગા વા ગજોષ્ટ્રમહિષાદિકમ્ ।

આત્માર્થં વા પરાર્થં વા હત્વા દોષૈર્ન લિપ્યતે ॥ ૭૧॥
ગૃહાનિષ્ટકરાન્વાપિ નાગાખુબલિવૃશ્ચિકાન્ ।
એતદ્ગૃહાશ્રમસ્થાનાં  ક્રિયાફલમભીપ્સતામ્ ।
મનઃસઙ્કલ્પસિદ્ધાનાં મહતાં શિવવર્ચસામ્ ॥ ૭૨॥
પશુયજ્ઞેન ચાન્યેષામિષ્ટા પૂર્તિકરં   ભવેત્ ।
જપહોમાર્ચનાદ્યૈસ્તુ તેષામિષ્ટં ચ સિધ્યતિ ॥ ૭૩॥
ઇતિ શ્રીબ્રહ્માણ્ડે મહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને હિંસાદ્યસ્વરૂપકથનં   નામ ષષ્ઠોઽધ્યાયઃ ॥ ૬॥

અથ સ્તેયપાનકથનં નામ સપ્તમોઽધ્યાયઃ ॥ ૭॥
ઇન્દ્ર ઉવાચ ।
ભગવન્સર્વમાખ્યાતં હિંસાદ્યસ્ય   તુ લક્ષણમ્ ।
સ્તેયસ્ય લક્ષણં કિં  વા તન્મે વિસ્તરતો વદ ॥ ૧॥
બૃહસ્પતિરુવાચ ।
પાપાનામધિકં પાપં હનનં જીવજાતિનામ્ ।
એતસ્માદધિકં પાપં વિશ્વસ્તે શરણં ગતે ॥ ૨॥
વિશ્વસ્ય હત્વા પાપિષ્ઠં શૂદ્રં વાપ્યન્ત્યજાતિજમ્ ।
બ્રહ્મહત્યાધિકં પાપં તસ્માન્નાસ્ત્યસ્ય નિષ્કૃતિઃ  ॥ ૩॥
બ્રહ્મજ્ઞસ્ય દરિદ્રસ્ય કૃચ્છ્રાર્જિતધનસ્ય    ચ ।
બહુપુત્રકલત્રસ્ય તેન જીવિતુમિચ્છતઃ ।
તદ્દ્રવ્યસ્તેયદોષસ્ય પ્રાયશ્ચિત્તં ન વિદ્યતે ॥ ૪॥
વિશ્વસ્તદ્રવ્યહરણં તસ્યાપ્યધિકમુચ્યતે ।
વિશ્વસ્તે વાપ્યવિશ્વસ્તે ન દરિદ્રધનં હરેત્ ॥ ૫॥
તતો દેવદ્વિજાતીનાં હેમરત્નાપહારકમ્ ।
યો હન્યાદવિચારેણ સોઽશ્વમેધફલં લભેત્ ॥ ૬॥
ગુરુદેવદ્વિજસુહૃત્પુત્રસ્વાત્મસુખેષુ ચ ।
સ્તેયાદધઃક્રમેણૈવ દશોત્તરગુણં ત્વઘમ્ ॥ ૭॥
અન્ત્યજાત્પાદજાદ્વૈશ્યાત્ક્ષત્રિયાદ્બ્રાહ્મણાદપિ ।

14 sanskritdocuments.org



શ્રીલલિતોપાખ્યાનમ્

દશોત્તરગુણૈઃ પાપૈર્લિપ્યતે   ધનહારકઃ ॥ ૮॥
અત્રૈવોદાહરન્તીમમિતિહાસં પુરાતનમ્ ।
રહસ્યાતિરહસ્યં ચ સર્વપાપપ્રણાશનમ્ ॥ ૯॥
પુરા કાઞ્ચીપુરે જાતો વજ્રાખ્યો નામ ચોરકઃ ।
તસ્મિન્પુરવરે રમ્યે સર્વૈશ્વર્યસમન્વિતાઃ ।
સર્વે નીરોગિણો દાન્તાઃ સુખિનો દયયાઞ્ચિતાઃ ॥ ૧૦॥
સર્વૈશ્વર્યસમૃદ્ધેઽસ્મિન્નગરે સ તુ તસ્કરઃ ।
સ્તોકાસ્તોકક્રમેણૈવ બહુદ્રવ્યમપાહરત્  ॥ ૧૧॥
તદરણ્યેઽવટં કૃત્વા  સ્થાપયામાસ લોભતઃ ।
તદ્ગોપનં નિશાર્ધાયાં તસ્મિન્દૂરં ગતે સતિ ॥ ૧૨॥
કિરાતઃ કશ્ચિદાગત્ય તં દૃષ્ટ્વા તુ દશાંશતઃ ।
જહારાવિદિતસ્તેન કાષ્ઠભારં વહન્યયૌ ॥ ૧૩॥
સોઽપિ તચ્છિલયાચ્છાદ્ય મૃદ્ભિરાપૂર્યયત્નતઃ ।
પુનશ્ચ તત્પુરં પ્રાયાદ્વજ્રોઽપિ ધનતૃષ્ણયા ॥ ૧૪॥
એવં બહુધનં હૃત્વા નિશ્ચિક્ષેપ મહીતલે ।
કિરાતોઽપિ ગૃહં પ્રાપ્ય બભાષે મુદિતઃ પ્રિયામ્ ॥ ૧૫॥
મયા કાષ્ઠં સમાહર્તું ગચ્છતા પથિ નિર્જને ।
લબ્ધં ધનમિદં ભીરુ સમાધત્સ્વ ધનાર્થિનિ   ॥ ૧૬॥
તચ્છ્રુત્વા  તત્સમાદાય નિધાયાભ્યન્તરે તતઃ ।
ચિન્તયન્તી તતો વાક્યમિદં સ્વપતિમબ્રવીત્ ॥ ૧૭॥
નિત્યં સઞ્ચરતે વિપ્રો મામકાનાં ગૃહેષુ યઃ ।
માં વિલોક્યૈવમચિરાદ્બહુભાગ્યવતી ભવેત્ ॥ ૧૮॥
ચાતુર્વર્ણ્યાસુ નારીષુ સ્થેયં ચેદ્રાજવલ્લભા ।
કિં  તુ ભિલ્લે કિરાતે ચ શૈલૂષે ચાન્ત્યજાતિજે ।
લક્ષ્મીર્ન તિષ્ઠતિ ચિરં શાપાદ્વલ્મીકજન્મનઃ ॥ ૧૯॥
તથાપિ બહુભાગ્યાનાં પુણ્યાનામપિ પાત્રિણે ।
દૃષ્ટપૂર્વં તુ તદ્વાક્યં ન કદાચિદ્વૃથા  ભવેત્ ॥ ૨૦॥
અથ વાત્મપ્રયાસેન કૃચ્છ્રાદ્યલ્લભ્યતે  ધનમ્ ।

તદેવ તિષ્ઠતિ ચિરાદન્યદ્ગચ્છતિ કાલતઃ ॥ ૨૧॥
સ્વયમાગતવિત્તં તુ ધર્માર્થૈર્વિનિયોજયેત્   ।
કુરુષ્વૈતેન તસ્માત્ત્વં વાપીકૂપાદિકાઞ્છુભાન્  ॥ ૨૨॥
ઇતિ તદ્વચનં શ્રુત્વા ભાવિભાગ્યપ્રબોધિતમ્ ।
બહૂદકસમં દેશં તત્ર તત્ર વ્યલોકયત્ ॥ ૨૩॥
નિર્મમેઽથ મહેન્દ્રસ્ય દિગ્ભાગે વિમલોદકમ્ ।
સુબહુદ્રવ્યસંસાધ્યં  તટાઙ્કં ચાક્ષયોદકમ્ ॥ ૨૪॥
દત્તેષુ કર્મકારિભ્યો નિખિલેષુ ધનેષુ ચ ।
અસમ્પૂર્ણં તુ તત્કર્મ દૃષ્ટ્વા ચિન્તાકુલોઽભવત્ ॥ ૨૫॥
તં ચોર વજ્રનામાનમજ્ઞાતોઽનુચરામ્યહમ્ ।
તેનૈવ બહુધા ક્ષિપ્તં ધનં ભૂરિ મહીતલે ॥ ૨૬॥
સ્તોકંસ્તોકં  હરિષ્યામિ તત્રતત્ર ધનં બહુ ।
ઇતિ નિશ્ચિત્ય મનસા તેનાજ્ઞાતસ્તમન્વગાત્ ॥ ૨૭॥
તથૈવાહૃત્ય તદ્દ્રવ્યં તેન સેતુમપૂરયત્ ।
મધ્યે જલાવૃતસ્તેન પ્રાસાદશ્ચાપિ શાર્ઙ્ગિણઃ  ॥ ૨૮॥
તત્તટાકમભૂદ્દિવ્યમશોષિતજલં મહત્ ।
સેતુમધ્યે ચકારાસૌ શઙ્કરાયતનં મહત્ ॥ ૨૯॥
કાનનં ચ ક્ષયં નીતં બહુસત્ત્વસમાકુલમ્ ।
તેનાગ્ર્યાણિ મહાર્હાણિ ક્ષેત્રાણ્યપિ ચકાર સઃ ॥ ૩૦॥
દેવતાભ્યો દ્વિજેભ્યશ્ચ પ્રદત્તાનિ વિભજ્ય વૈ ।
બ્રાહ્મણાંશ્ચ સમામન્ત્ર્ય દેવવ્રાતમુખાન્બહૂન્ ॥ ૩૧॥
સન્તોષ્ય હેમવસ્ત્રાદ્યૈરિદં વચનમબ્રવીત્ ।
ક્વ ચાહં વીરદત્તાખ્યઃ કિરાતઃ કાષ્ઠવિક્રયી ॥ ૩૨॥
ક્વ વા મહાસેતુબન્ધઃ ક્વ દેવાલયકલ્પના ।
ક્વ વા ક્ષેત્રાણિ કૢપ્તાનિ બ્રાહ્મણાયતનાનિ ચ ॥ ૩૩॥
કૃપયૈવ કૃતં સર્વં ભવતાં ભૂસુરોત્તમાઃ ।
પ્રતિગૃહ્ય તથૈવૈતદ્દેવવ્રાતમુખા દ્વિજાઃ ॥ ૩૪॥

દ્વિજવર્મેતિ નામાસ્મૈ તસ્યૈ શીલવતીતિ ચ ।
ચક્રુઃ  સન્તુષ્ટમનસો મહાત્માનો મહૌજસઃ ॥ ૩૫॥
તેષાં સંરક્ષણાર્થાય બન્ધુમિઃ સહિતો વશી ।
તત્રૈવ વસતિં  ચક્રે મુદિતો ભાર્યયા સહ ॥ ૩૬॥
પુરોહિતાભિધાનેન દેવરાતપુરં ત્વિતિ ।
નામ ચક્રે પુરસ્યાસ્ય તોષ યન્નખિલાન્દ્વિજાન્ ॥ ૩૭॥
તતઃ કાલવશં પ્રાપ્તો દ્વિજવર્મા મૃતસ્તદા ।
યમસ્ય બ્રહ્મણો વિષ્ણોર્દૂતા રુદ્રસ્ય ચાગતાઃ ॥ ૩૮॥
અન્યોઽન્યમભવત્તેષાં યુદ્ધં દેવાસુરોપમમ્ ।
અત્રાન્તરે સમાગત્ય નારદો મુનિરબ્રવીત્ ॥ ૩૯॥
મા કુર્વન્તુ મિથો યુદ્ધં શ‍ૃણ્વન્તુ વચનં મમ ।
અયં કિરાતશ્ચૌર્યેણ સેતુબન્ધં પુરાકરોત્ ॥ ૪૦॥
વાયુભૂતશ્ચરેદેકો યાવદ્દ્રવ્યવતો મૃતિઃ ।
સ બહુભ્યો હરેદ્દ્રવ્યં તેષાં યાવત્તથા મૃતિઃ ॥ ૪૧॥
ગતેષ્વખિલદૂતેષુ શ્રુત્વા નારદભાષિતમ્ ।
ચચાર દ્વાદશાબ્દં તુ વાયુભૂતોઽન્તરિક્ષગઃ ॥ ૪૨॥
ભાર્યાં તસ્યાહ સ મુનિસ્તવ દોષો ન કિઞ્ચન ।
ત્વયા કૃતેન પુણ્યેન બ્રહ્મલોકમિતો વ્રજ ॥ ૪૩॥
વાયુભૂતં પતિં  દૃષ્ટ્વા નેચ્છતિ બ્રહ્મમન્દિરમ્ ।
નિર્વેદં પરમાપન્ના મુનિમેવમભાષત ॥ ૪૪॥
વિના પતિમહં તેન ન ગચ્છેયં પિતામહમ્ ।
ઇહૈવાસ્તે પતિર્યાવત્સ્વદેહં લભતે તથા ॥ ૪૫॥
તતસ્તુ યા ગતિસ્તસ્ય તામેવાનુચરામ્યહમ્ ।
પરિહારોઽથવા કિં  તુ મયા કાર્યસ્તુ તેન વા ॥ ૪૬॥
ઇતિ તસ્યા વચઃ શ્રુત્વા પ્રીતઃ પ્રાહ તપોધનઃ ।
ભોગાત્મકં શરીરં તુ કર્મ કાર્યકરં તવ ॥ ૪૭॥
મમ પ્રભાવાદ્ભવિતા પરિહારં વદામિ તે ।
નિરાહારો મહાતીર્થે સ્નાત્વા નિત્યં હિ સામ્બિકમ્ ॥ ૪૮॥

પૂજયિત્વા શિવં ભક્ત્યા કન્દમૂલફલાશનઃ ।
ધ્યાત્વા હૃદિ મહેશાનં શતરુદ્રમનું જપેત્ ॥ ૪૯॥
બ્રહ્મહા મુચ્યતે પાપૈરષ્ટોત્તરસહસ્રતઃ ।
પાપૈરન્યૈશ્ચ સકલૈર્મુચ્યતે નાત્ર સંશયઃ ॥ ૫૦॥
ઇત્યાદિશ્ય દદૌ તસ્યૈ રુદ્રાધ્યાયં તપોધનઃ ।
અનુગૃહ્યેતિ તાં નારીં  તત્રૈવાન્તર્દ્ધિમાગમત્   ॥ ૫૧॥
ભર્તુઃ પ્રિયાર્થે સઙ્કલ્પ્ય જજાપ પરમં જપમ્ ।
વિમુક્તસ્તેયદોષેણ સ્વશરીરમવાપ સઃ ॥ ૫૨॥
તતો વજ્રાભિધશ્ચૌરઃ કાલધર્મમુપાગતઃ ।
અન્યે તદ્દ્રવ્યવન્તોઽપિ કાલધર્મમુપાગતાઃ ॥ ૫૩॥
યમસ્તુ તાન્સમાહૂય વાક્યં ચૈતદુવાચ હ ॥ ૫૪॥
ભવદ્ભિસ્તુ કૃતં પાપં દૈવાત્સુકૃતમપ્યુત ।
કિમિચ્છથ ફલં ભોક્તું દુષ્કૃતસ્ય શુભસ્ય વા ॥ ૫૫॥
ઇતિ તસ્ય વચઃ શ્રુત્વા પ્રોચુર્વજ્રાદિકાસ્તતઃ ।
સુકૃતસ્ય ફલં ત્વાદૌ પશ્ચાત્પાપસ્ય ભુજ્યતે ॥ ૫૬॥
પુનરાહ યમો યૂયં પુત્રમિત્ર કલત્રકૈઃ ।
એતસ્યૈવ બલાત્સર્વે ત્રિદિવં ગચ્છત દ્રુતમ્ ॥ ૫૭॥
તેઽધિરુહ્ય વિમાનાગ્ર્યં દ્વિજવર્માણમાશ્રિતાઃ ।
યથોચિતફલોપેતાસ્ત્રિદિવં જગ્મુરઞ્જસા ॥ ૫૮॥
દ્વિજવર્માખિલાઁલ્લોકાનતીત્ય પ્રમદાસખઃ ।
ગાણપત્યમનુપ્રાપ્ય કૈલાસેઽદ્યાપિ મોદતે ॥ ૫૯॥
ઇન્દ્ર ઉવાચ ।
તારતમ્યવિભાગં ચ કથય ત્વં મહામતે ।
સેતુબન્ધાદિકાનાં ચ પુણ્યાનાં પુણ્યવર્ધનમ્ ॥ ૬૦॥
બૃહસ્પતિરુવાચ ।
પુણ્યસ્યાર્દ્ધફલં પ્રાપ્ય દ્વિજવર્મા મહાયશાઃ ।
વજ્રઃ પ્રાપ્ય તદર્ધં તુ તદર્ધેન યુતાઃ પરે ॥ ૬૧॥

મનોવાક્કાયચેષ્ટાભિશ્ચતુર્ધા ક્રિયતે કૃતિઃ  ।
વિનશ્યેત્તેન તેનૈવ કૃતૈસ્તત્પરિહારકૈઃ ॥ ૬૨॥
ઇન્દ્ર ઉવાચ ।
આસવસ્ય તુ કિં  રૂપં કો દોષઃ કશ્ચ વા ગુણઃ ।
અન્નં દોષકરં કિં  તુ તન્મે વિસ્તરતો વદ ॥ ૬૩॥
બૃહસ્પતિરુવાચ ।
પૈષ્ટિકં તાલજં કૈરં માધૂકં ગુડસમ્ભવમ્ ।
ક્રમાન્ન્યૂનતરં પાપં તદર્દ્ધાર્દ્ધાર્દ્ધતસ્તથા ॥ ૬૪॥
ક્ષત્રિયાદિત્રિવર્ણાનામાસવં પેયમુચ્યતે ।
સ્ત્રીણામપિ તૃતીયાદિ પેયં સ્યાદ્બ્રાહ્મણીં વિના ॥ ૬૫॥
પતિહીના ચ કન્યા ચ ત્યજેદૃતુમતી તથા ।
અભર્તૃસન્નિધૌ નારી મદ્યં પિબતિ લોલુપા ॥ ૬૬॥
ઉન્માદિનીતિ સાખ્યાતા તાં ત્યજેદન્ત્યજામિવ ॥ ૬૭॥
દશાષ્ટષટ્ચતસ્રસ્તુ દ્વિજાતીનામયં ભવેત્ ।
સ્ત્રીણાં મદ્યં તદર્દ્ધં સ્યાત્પાદં સ્યાદ્ભર્તૃસઙ્ગમે  ॥ ૬૮॥
મદ્યં પીત્વા દ્વિજો મોહાત્કૃચ્છ્રચાન્દ્રાયણં   ચરેત્ ।
જપેચ્ચાયુતગાયત્રીં  જાતવેદસમેવ વા ॥ ૬૯॥
અમ્બિકા હૃદયં વાપિ જપેચ્છુદ્ધો  ભવેન્નરઃ ।
ક્ષત્રિયોઽપિ ત્રિવર્ણાનાં દ્વિજાદર્ધોઽર્ધતઃ ક્રમાત્ ॥ ૭૦॥
સ્ત્રીણામર્ધાર્ધકૢપ્તિઃ  સ્યાત્કારયેદ્વા દ્વિજૈરપિ ।
અન્તર્જલે સહસ્રં વા જપેચ્છુદ્ધિમવાપ્નુયાત્  ॥ ૭૧॥
લક્ષ્મીઃ સરસ્વતી ગૌરી ચણ્ડિકા ત્રિપુરામ્બિકા ।
ભૈરવો ભૈરવી કાલી મહાશાસ્ત્રી ચ માતરઃ ॥ ૭૨॥
અન્યાશ્ચ શક્તયસ્તાસાં પૂજને મધુ શસ્યતે ।
બ્રાહ્મણસ્તુ વિના તેન યજેદ્વેદાઙ્ગપારગઃ  ॥ ૭૩॥
તન્નિવેદિતમશ્નન્તસ્તદનન્યાસ્તદાત્મકાઃ ।
તાસાં પ્રવાહા ગચ્છન્તિ નિર્લેપાસ્તે પરાં ગતિમ્ ॥ ૭૪॥
કૃતસ્યાખિલપાપસ્ય જ્ઞાનતોઽજ્ઞાનતોઽપિ વા ।

પ્રાયશ્ચિત્તમિદં પ્રોક્તં પરાશક્તેઃ પદસ્મૃતિઃ ॥ ૭૫॥
અનભ્યર્ચ્ય પરાં શક્તિં  પિબેન્મદ્યં તુ યોઽધમઃ ।
રૌરવે નરકેઽબ્દં તુ નિવસેદ્બિન્દુસઙ્ખ્યયા ॥ ૭૬॥
ભોગેચ્છયા તુ યો મદ્યં પિબેત્સ માનુષાધમઃ ।
પ્રાયશ્ચિત્તં ન ચૈવાસ્ય શિલાગ્નિપતનાદૃતે ॥ ૭૭॥
દ્વિજો મોહાન્ન તુ પિબેત્સ્નેહાદ્વા કામતોઽપિ વા ।
અનુગ્રહાચ્ચ મહતામનુતાપાચ્ચ કર્મણઃ ॥ ૭૮॥
અર્ચનાચ્ચ પરાશક્તેર્યમૈશ્ચ નિયમૈરપિ ।
ચાન્દ્રાયણેન કૃચ્છ્રેણ  દિનસઙ્ખ્યાકૃતેન ચ ।
શુદ્ધ્યેચ્ચ બ્રાહ્મણો દોષાદ્દ્વિગુણાદ્બુદ્ધિપૂર્વતઃ  ॥ ૭૯॥
ઇતિ બ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે શ્રીલલિતોપાખ્યાને
સ્તેયપાનકથનં નામ સપ્તમોઽધ્યાયઃ ॥ ૭॥

અથાષ્ટમોઽધ્યાયઃ ॥ ૮॥
ઇન્દ્ર ઉવાચ ।
અગમ્યાગમનં કિં  વા કો દોષઃ કા ચ નિષ્કૃતિઃ  ।
એતન્મે મુનિશાર્દૂલ વિસ્તરાદ્વક્તુમર્હસિ ॥ ૧॥
બૃહસ્પતિરુવાચ ।
અગમ્યાગમનં નામ માતૃસ્વસૃગુરુસ્ત્રિયઃ ।
માતુલસ્ય પ્રિયા ચેતિ ગત્વેમા નાસ્તિ નિષ્કૃતિઃ  ॥ ૨॥
માતૃસઙ્ગે  તુ યદઘં તદેવ સ્વસૃસઙ્ગમે  ।
ગુરુસ્ત્રીસઙ્ગમે  તદ્વદ્ગુરવો બહવઃ સ્મૃતાઃ ॥ ૩॥
બ્રહ્મોપદેશમારભ્ય યાવદ્વેદાન્તદર્શનમ્ ।
એકેન વક્ષ્યતે યેન સ મહાગુરુરુચ્યતે ॥ ૪॥
બ્રહ્મોપદેશમેકત્ર વેદશાસ્ત્રાણ્યથૈકતઃ ।
આચાર્યઃ સ તુ વિજ્ઞેયસ્તદેકૈકાસ્તુ દેશિકાઃ ॥ ૫॥
ગુરોરાત્માન્તમેવ સ્યાદાચાર્યસ્ય પ્રિયાગમે ।
દ્વાદશાબ્દં ચરેત્કૃચ્છ્રમેકૈકં   તુ ષડબ્દતઃ ॥ ૬॥

માતુલસ્ય પ્રિયાં ગત્વા ષડબ્દં કૃચ્છ્રમાચરેત્   ।
બ્રાહ્મણસ્તુ સજાતીયાં પ્રમદાં યદિ ગચ્છતિ ॥ ૭॥
ઉપોષિતસ્ત્રિરાત્રં તુ પ્રાણાયામશતં ચરેત્ ।
કુલટાં તુ સજાતીયાં ત્રિરાત્રેણ વિશુધ્યતિ ॥ ૮॥
પઞ્ચાહાત્ક્ષત્રિયાં ગત્વા સપ્તાહાદ્વૈશ્યજામપિ ।
ચક્રીકિરાતકૈવર્તકર્મકારાદિયોષિતઃ ॥ ૯॥
શુદ્ધિઃ સ્યાદ્દ્વાદશાહેન  ધરાશક્ત્યર્ચનેન ચ ।
અન્ત્યજાં બ્રાહ્મણો ગત્વા પ્રમાદાદબ્દતઃ શુચિઃ ॥ ૧૦॥
દેવદાસી બ્રહ્મદાસી સ્વતન્ત્રા શૂદ્રદાસિકા ।
દાસી ચતુર્વિધા   પ્રોક્તા દ્વે ચાદ્યે ક્ષત્રિયાસમે ॥ ૧૧॥
અન્યાવેશ્યાઙ્ગનાતુલ્યા  તદન્યા હીનજાતિવત્ ।
આત્મદાસીં  દ્વિજો મોહાદુક્તાર્થે દોષમાપ્નુયાત્ ॥ ૧૨॥
સ્વસ્ત્રીમૃતુમતીં  ગત્વા પ્રાજાપત્યં ચરેદ્વ્રતમ્ ।
દ્વિગુણેન પરાં નારીં  ચતુર્ભિઃ   ક્ષત્રિયાઙ્ગનામ્  ॥ ૧૩॥
અષ્ટભિર્વૈશ્યનારીં  ચ શૂદ્રાં ષોડશભિસ્તથા ।
દ્વાત્રિંશતા   સઙ્કરજાં વેશ્યાં શૂદ્રામિવાચરેત્ ॥ ૧૪॥
રજસ્વલાં તુ યો ભાર્યાં મોહતો ગન્તુમિચ્છતિ ।
સ્નાત્વાન્યવસ્ત્રસંયુક્તમુક્તાર્થેનૈવ શુધ્યતિ ॥ ૧૫॥
ઉપોષ્ય તચ્છેષદિનં સ્નાત્વા કર્મ સમાચરેત્ ।
તથૈવાન્યાઙ્ગનાં  ગત્વા તદુક્તાર્થં સમાચરેત્ ॥ ૧૬॥
પિત્રોરનુજ્ઞયા કન્યાં યો ગચ્છેદ્વિધિના વિના ।
ત્રિરાત્રોપોષણાચ્છુદ્ધિસ્તામેવોદ્વાહયેત્તદા  ॥ ૧૭॥
કન્યાં દત્ત્વા તુ યોઽન્યસ્મૈ દત્તા યશ્ચાનુયચ્છતિ ।
પિત્રોરનુજ્ઞયા પાદદિનાર્ધેન વિશુધ્યતિ ॥ ૧૮॥
જ્ઞાતઃ પિતૃભ્યાં યો માસં કન્યાભાવે તુ ગચ્છતિ ।
વૃષલઃ સ તુ વિજ્ઞેયઃ સર્વકર્મબહિષ્કૃતઃ ॥ ૧૯॥
જ્ઞાતઃ પિતૃભ્યાં યો ગત્વા પરોઢાં તદ્વિનાશને ।
વિધવા જાયતે નેયં પૂર્વગન્તારમાપ્નુયાત્ ॥ ૨૦॥

અનુગ્રહાદ્દ્વિજાતીનામુદ્વાહવિધિના  તથા ।
ત્યાગકર્માણિ કુર્વીત શ્રૌતસ્માર્તાદિકાનિ ચ ॥ ૨૧॥
આદાવુદ્વાહિતા વાપિ તદ્વિનાશેઽન્યદઃ પિતા ।
ભોગેચ્છોઃ સાધનં સા તુ ન યોગ્યાખિલકર્મસુ ॥ ૨૨॥
બ્રહ્માદિપિપીલકાન્તં જગત્સ્થાવરજઙ્ગમમ્  ।
પઞ્ચભૂતાત્મકં પ્રોક્તં ચતુર્વાસનયાન્વિતમ્ ॥ ૨૩॥
જન્માદ્યાહારમથનનિદ્રાભીત્યશ્ચ સર્વદા ।
આહારેણ વિના જન્તુર્નાહારો મદનાત્સ્મૃતઃ ॥ ૨૪॥
દુસ્તરો મદનસ્તસ્માત્સર્વેષાં પ્રાણિનામપિ ।
પુન્નારીરૂપવત્કૃત્વા  મદનેનૈવ વિશ્વસૃક્ ॥ ૨૫॥
પ્રવૃત્તિમકરોદાદૌ સૃષ્ટિસ્થિતિલયાત્મિકામ્ ।
તત્પ્રવૃત્ત્યા પ્રવર્તન્તે તન્નિવૃત્ત્યાક્ષયાં ગતિમ્ ॥ ૨૬॥
પ્રવૃત્ત્યૈવ યથા મુક્તિં  પ્રાપ્નુયુર્યે ન ધીયુતાઃ ।
તદ્રહસ્યં તદોપાયં શ‍ૃણુ વક્ષ્યામિ સામ્પ્રતમ્ ॥ ૨૭॥
સર્વાત્મકો વાસુદેવઃ પુરુષસ્તુ પુરાતનઃ ।
ઇયં હિ મૂલપ્રકૃતિર્લક્ષ્મીઃ  સર્વજગત્પ્રસૂઃ ॥ ૨૮॥
પઞ્ચાપઞ્ચાત્મતૃપ્ત્યર્થં મથનં ક્રિયતેતરામ્ ।
એવં મન્ત્રાનુભાવાત્સ્યાન્મથનં ક્રિયતે યદિ ॥ ૨૯॥
તાવુભૌ મન્ત્રકર્માણૌ ન દોષો વિદ્યતે તયોઃ ॥ ૩૦॥
તપોબલવતામેતત્કેવલાનામધો ગતિઃ ।
સ્વસ્ત્રીવિષય એવેદં તયોરપિ વિધેર્બલાત્ ॥ ૩૧॥
પરસ્પરાત્મ્યૈક્યહૃદોર્દેવ્યા ભક્ત્યાર્દ્રચેતસોઃ ।
તયોરપિ મનાક્ચેન્ન નિષિદ્ધદિવસેષ્વઘમ્ ॥ ૩૨॥
ઇયમમ્બા જગદ્ધાત્રી પુરુષોઽયં સદાશિવઃ ।
પઞ્ચવિંશતિતત્ત્વાનાં   પ્રીતયે મથ્યતેઽધુના ॥ ૩૩॥
એતન્મન્ત્રાનુભાવાચ્ચ મથનં ક્રિયતે યદિ ।
તાવુભૌ પુણ્યકર્માણૌ ન દોષો વિદ્યતે તયોઃ ॥ ૩૪॥

ઇદં ચ શ‍ૃણુ દેવેન્દ્ર રહસ્યં પરમં મહત્ ।
સર્વેષામેવ પાપાનાં યૌગપદ્યેન નાશનમ્ ॥ ૩૫॥
ભક્તિશ્રદ્ધાસમાયુક્તઃ સ્નાત્વાન્તર્જલસંસ્થિતઃ ।
અષ્ટોત્તરસહસ્રં તુ જપેત્પઞ્ચદશાક્ષરીમ્ ॥ ૩૬॥
આરાધ્ય ચ પરાં શક્તિં  મુચ્યતે સર્વકિલ્બિષૈઃ ।
તેન નશ્યન્તિ પાપાનિ કલ્પકોટિકૃતાન્યપિ ।
સર્વાપદ્ભ્યો વિમુચ્યેત સર્વાભીષ્ટં ચ વિન્દતિ ॥ ૩૭॥
ઇન્દ્ર ઉવાચ ।
ભગવન્સર્વધર્મજ્ઞ સર્વભૂતહિતે રત ।
સંયોગજસ્ય પાપસ્ય વિશેષં વક્તુમર્હસિ ॥ ૩૮॥
બૃહસ્પતિરુવાચ ।
સંયોગજં તુ યત્પાપં તચ્ચતુર્ધા નિગદ્યતે ।
કર્તા પ્રધાનઃ સહકૃન્નિમિત્તોઽનુમતઃ  ક્રમાત્ ॥ ૩૯॥
ક્રમાદ્દશાંશતોઽઘં સ્યાચ્છુદ્ધિઃ  પૂર્વોક્તમાર્ગતઃ ॥ ૪૦॥
મદ્યં કલઞ્જં નિર્યાસં છત્રાકં ગૃઞ્જનં તથા ।
લશુનં ચ કલિઙ્ગં  ચ મહાકોશાતકીં  તથા ॥ ૪૧॥
બિમ્બીં  ચ કવકં ચૈવ હસ્તિનીં  શિશુલમ્બિકામ્ ।
ઔદુમ્બરં ચ વાર્તાકં કતકં બિલ્વમલ્લિકા ॥ ૪૨॥
ક્રમાદ્દશગુણં ન્યૂનમઘમેષાં વિનિર્દિશેત્   ।
પુરગ્રામાઙ્ગવૈશ્યાઙ્ગવેશ્યોપાયનવિક્રયી   ॥ ૪૩॥
સેવકઃ પુરસંસ્થશ્ચ કુગ્રામસ્થોઽભિશસ્તકઃ ।
વૈદ્યો વૈખાનસઃ શૈવો નારીજીવોઽન્નવિક્રયી ॥ ૪૪॥
શસ્ત્રજીવી પરિવ્રાટ્ ચ વૈદિકાચારનિન્દકઃ ।
ક્રમાદ્દશગુણાન્ન્યૂનમેષામન્નાદને ભવેત્ ॥ ૪૫॥
સ્વતન્ત્રં તૈલકૢપ્તં તુ હ્યુક્તાર્થં પાપમાદિશેત્ ।
તૈરેવ દૃષ્ટં તદ્ભુક્તમુક્તપાપં વિનિર્દિશેત્   ॥ ૪૬॥
બ્રહ્મક્ષત્રવિશાં ચૈવ સશૂદ્રાણાં યથૌદનમ્ ।

તૈલપક્વમદૃષ્ટં ચ ભુઞ્જન્પાદમઘં ભવેત્ ॥ ૪૭॥
દ્વિજાત્મદાસીકૢપ્તં ચ તયા દૃષ્ટે તદર્ધકે ।
વેશ્યાયાસ્તુ ત્રિપાદં સ્યાત્તથા દૃષ્ટે તદોદને ॥ ૪૮॥
શૂદ્રાવત્સ્યાત્તુ ગોપાન્નં વિના ગવ્યચતુષ્ટયમ્ ।
તૈલાજ્યગુડસંયુક્તં પક્વં વૈશ્યાન્ન દુષ્યતિ ॥ ૪૯॥
વૈશ્યાવદ્બ્રાહ્મણી ભ્રષ્ટા તયા દૃષ્ટેન કિઞ્ચન ॥ ૫૦॥
બ્રુવસ્યાન્નં દ્વિજો ભુક્ત્વા પ્રાણાયામશતં ચરેત્ ।
અથવાન્તર્જલે જપ્ત્વા દ્રુપદાં વા ત્રિવારકમ્ ॥ ૫૧॥
ઇદં વિષ્ણુસ્ત્ર્યમ્બકં વા તથૈવાન્તર્જલે જપેત્ ।
ઉપોષ્ય રજનીમેકાં તતઃ પાપાદ્વિશુધ્યતિ ॥ ૫૨॥
અથવા પ્રોક્ષયેદન્નમબ્લિઙ્ગૈઃ  પાવમાનિકૈઃ ।
અન્નસૂક્તં જપિત્વા તુ ભૃગુર્વૈ વારુણીતિ ચ ॥ ૫૩॥
બ્રહ્માર્પણમિતિ શ્લોકં જપ્ત્વા નિયમમાશ્રિતઃ ।
ઉપોષ્ય રજનીમેકાં તતઃ શુદ્ધો ભવિષ્યતિ ॥ ૫૪॥
સ્ત્રી ભુક્ત્વા તુ બ્રુવાદ્યન્નમેકાદ્યાન્ભોજયેદ્દ્વિજાન્  ।
આપદિ બ્રાહ્મણો હ્યેષામન્નં ભુક્ત્વા ન દોષભાક્ ॥ ૫૫॥
ઇદં વિષ્ણુરિતિ મન્ત્રેણ સપ્તવારાભિમન્ત્રિતમ્ ।
સોઽહમ્ભાવેન તદ્ધ્યાત્વા ભુક્ત્વા દોષૈર્ન લિપ્યતે ॥ ૫૬॥
અથવા શઙ્કરં ધ્યાયઞ્જપ્ત્વા ત્રૈય્યમ્બકં મનુમ્ ।
સોઽહમ્ભાવેન તજ્જ્ઞાનાન્ન દોષૈઃ પ્રવિલિપ્યતે ॥ ૫૭॥
ઇદં રહસ્યં દેવેન્દ્ર શ‍ૃણુષ્વ વચનં મમ ।
ધ્યાત્વા દેવીં  પરાં શક્તિં  જપ્ત્વા પઞ્ચદશાક્ષરીમ્ ॥ ૫૮॥
તન્નિવેદિતબુદ્ધ્યાદૌ યોઽશ્નાતિ પ્રત્યહં દ્વિજઃ ।
નાસ્યાન્નદોષજં કિઞ્ચિન્ન દારિદ્ર્યભયં તથા ॥ ૫૯॥
ન વ્યાધિજં ભયં તસ્ય ન ચ શત્રુભયં તથા ।
જપતો મુક્તિરેવાસ્ય સદા સર્વત્ર મઙ્ગલમ્  ॥ ૬૦॥
એષ તે કથિતઃ શક્ર પાપાનામપિ વિસ્તરઃ ।

પ્રાયશ્ચિત્તં તથા તેષાં કિમન્યચ્છ્રોતુમિચ્છસિ  ॥ ૬૧॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાનેઽષ્ટમોઽધ્યાયઃ ॥ ૮॥

અથામૃતમન્થનં નામ નવમોઽધ્યાયઃ ॥ ૯॥
ઇન્દ્ર ઉવાચ ।
ભગવન્સર્વ ધર્મજ્ઞ ત્રિકાલજ્ઞાનવિત્તમ ।
દુષ્કૃતં તત્પ્રતીકારો ભવતા સમ્યગીરિતઃ ॥ ૧॥
કેન કર્મવિપાકેન મમાપદિ યમાગતા ।
પ્રાયશ્ચિત્તં ચ કિં  તસ્ય ગદસ્વ વદતાં વર ॥ ૨॥
બૃહસ્પતિરુવાચ ।
કાશ્યપસ્ય તતો જજ્ઞે દિત્યાં દનુરિતિ સ્મૃતઃ ।
કન્યા રૂપવતી નામ ધાત્રે તાં પ્રદદૌ પિતા ॥ ૩॥
તસ્યાઃ પુત્રસ્તતો જાતો વિશ્વરૂપો મહાદ્યુતિઃ ।
નારાયણપરો નિત્યં વેદવેદાઙ્ગપારગઃ  ॥ ૪॥
તતો દૈત્યેશ્વરો વવ્રે ભૃગુપુત્રં પુરોહિતમ્ ।
ભવાનધિકૃતો રાજ્યે દેવાનામિવ વાસવઃ ॥ ૫॥
તતઃ પૂર્વે ચ કાલે તુ સુધર્માયાં ત્વયિ સ્થિતે ।
ત્વયા કશ્ચિત્કૃતઃ પ્રશ્ન ઋષીણાં સન્નિધૌ તદા ॥ ૬॥
સંસારસ્તીર્થયાત્રા વા કોઽધિકોઽસ્તિ તયોર્ગુણઃ ।
વદન્તુ તદ્વિનિશ્ચિત્ય ભવન્તો મદનુગ્રહાત્ ॥ ૭॥
તત્પ્રશ્નસ્યોત્તરં વક્તું તે સર્વ ઉપચક્રિરે ।
તત્પૂર્વમેવ કથિતં મયા વિધિબલેન વૈ ॥ ૮॥
તીર્થ યાત્રા સમધિકા સંસારાદિતિ ચ દ્રુતમ્ ।
તચ્છ્રુત્વા  તે પ્રકુપિતાઃ  શેપુર્મામૃષયોઽખિલાઃ ॥ ૯॥
કર્મભૂમિં  વ્રજેઃ શીઘ્રં દારિદ્ર્યણે મિતૈઃ સુતૈઃ ।
એવં પ્રકુપિતૈઃ  શપ્તઃ ખિન્નઃ કાઞ્ચીં  સમાવિશમ્ ॥ ૧૦॥
પુરીં  પુરોધસા હીનાં વીક્ષ્ય ચિન્તાકુલાત્મના ।

ભવતા સહ દેવૈસ્તુ પૌરોહિત્યાર્થમાદરાત્ ॥ ૧૧॥
પ્રાર્થિતો   વિશ્વરૂપસ્તુ બભૂવ તપતાં વરઃ ।
સ્વસ્રીયો દાનવાનાં તુ દેવાનાં ચ પુરોહિતઃ ॥ ૧૨॥
નાત્યર્થમકરોદ્વૈરં દૈત્યેષ્વપિ મહાતપાઃ ।
બભૂવતુસ્તુલ્યબલૌ તદા દૈત્યેન્દ્રવાસવૌ ॥ ૧૩॥
તતસ્ત્વં કુપિતો  રાજન્સ્વસ્રીયં દાનવેશિતુઃ ।
હન્તુમિચ્છન્નગાશ્ચાશુ તપસઃ સાધનં વનમ્ ॥ ૧૪॥
તમાસનસ્થં મુનિભિસ્ત્રિશ‍ૃઙ્ગમિવ  પર્વતમ્ ।
ત્રયી મુખરદિગ્ભાગં બ્રહ્માનદૈકનિષ્ઠિતમ્ ॥ ૧૫॥
સર્વભૂતહિતં તં તુ મત્વા ચેશાનુકૂલિતઃ  ।
શિરાંસિ યૌગપદ્યેન છિન્નાત્યાસંસ્ત્વયૈવ તુ ॥ ૧૬॥
તેન પાપેન સંયુક્તઃ પીડિતશ્ચ મુહુર્મુહુઃ  ।
તતો મેરુગુહાં નીત્વા બહૂનબ્દાન્હિ સંસ્થિતઃ ॥ ૧૭॥
તતસ્તસ્ય વચઃ શ્રુત્વા જ્ઞાત્વા તુ મુનિવાક્યતઃ ।
પુત્ર શોકેન સન્તપ્તસ્ત્વાં શશાપ રુષાન્વિતઃ ॥ ૧૮॥
નિઃશ્રીકો ભવતુ ક્ષિપ્રં મમ શાપેન વાસવઃ ।
અનાથકાસ્તતો દેવા વિષણ્ણા દૈત્યપીડિતાઃ ॥ ૧૯॥
ત્વયા મયા ચ રહિતાઃ સર્વે દેવાઃ પલાયિતાઃ ।
ગત્વા તુ બ્રહ્મસદનં નત્વા તદ્વૃત્તમૂચિરે  ॥ ૨૦॥
તતસ્તુ ચિન્તયામાસ તદઘસ્ય પ્રતિક્રિયામ્ ।
તસ્ય પ્રતિક્રિયાં વેત્તું ન શશાકાત્મભૂસ્તદા ॥ ૨૧॥
તતો દેવૈઃ પરિવૃતો નારાયણમુપાગમત્ ॥ ૨૨॥
નત્વા સ્તુત્વા ચતુર્વક્રસ્તદ્વૃત્તાન્તં  વ્યજિજ્ઞપત્ ।
વિચિન્ત્ય સોઽપિ બહુધા કૃપયા લોકનાયકઃ ॥ ૨૩॥
તદઘં તુ ત્રિધા ભિત્ત્વા ત્રિષુ સ્થાનેષ્વથાર્પયત્ ।
સ્ત્રીષુ ભૂમ્યાં ચ વૃક્ષેષુ તેષામપિ વરં દદૌ ॥ ૨૪॥
તદા ભર્ત્તૃસમાયોગં પુત્રાવાપ્તિમૃતુષ્વપિ ।

છેદે પુનર્ભવત્વં તુ સર્વેષામપિ શાખિનામ્ ॥ ૨૫॥
ખાતપૂર્તિં  ધરણ્યશ્ચ પ્રદદૌ મધુસૂદનઃ ।
તેષ્વઘં પ્રબભૂવાશુ રજોનિર્યાસમૂષરમ્ ॥ ૨૬॥
નિર્ગતો ગહ્વરાત્તસ્માત્ત્વમિન્દ્રો દેવનાયકઃ ।
રાજ્યશ્રિયં ચ સમ્પ્રાપ્તઃ પ્રસાદાત્પરમેષ્ઠિનઃ ॥ ૨૭॥
તેનૈવ સાન્ત્વિતો ધાતા જગાદ ચ જનાર્દનમ્ ।
મમ શાપો વૃથા ન સ્યાદસ્તુ કાલાન્તરે મુને ॥ ૨૮॥
ભગવાંસ્તદ્વચઃ શ્રુત્વા મુનેરમિતતેજસઃ ।
પ્રહૃષ્ટો ભાવિકાર્યજ્ઞસ્તૂષ્ણીમેવ તદા યયૌ ॥ ૨૯॥
એતાવન્તમિમં કાલં ત્રિલોકીં  પાલયન્ભવાન્ ।
ઐશ્વર્યમદમત્તત્વાત્કૈલાસાદ્રિમપીડયત ॥ ૩૦॥
સર્વજ્ઞેન શિવેનાથ પ્રેષિતો ભગવાન્મુનિઃ ।
દુર્વાસાસ્ત્વન્મદભ્રંશં કર્ત્તુકામઃ શશાપ હ ॥ ૩૧॥
એકમેવ ફલં જાતમુભયોઃ શાપયોરપિ ।
અધુના પશ્યનિઃ શ્રીકં ત્રૈલોક્યં સમજાયત ॥ ૩૨॥
ન યજ્ઞાઃ સમ્પ્રવર્ત્તન્તે ન દાનાનિ ચ વાસવ ।
ન યમા નાપિ નિયમા ન તપાંસિ ચ કુત્રચિત્ ॥ ૩૩॥
વિપ્રાઃ સર્વેઽપિ નિઃશ્રીકા લોભોપહતચેતસઃ ।
નિઃસ્ત્ત્વા ધૈર્યહીનાશ્ચ નાસ્તિકાઃ પ્રાયશોઽભવન્ ॥ ૩૪॥
નિરૌષધિરસા ભૂમિર્નિવીર્યા   જાયતેતરામ્ ।
ભાસ્કરો ધૂસરાકારશ્ચન્દ્રમાઃ કાન્તિવર્જિતઃ   ॥ ૩૫॥
નિસ્તેજસ્કો હવિર્ભોક્તા મરુદ્ધૂલિકૃતાકૃતિઃ  ।
ન પ્રસન્ના દિશાં ભાગા નભો નૈવ ચ નિર્મલમ્ ॥ ૩૬॥
દુર્બલા દેવતાઃ સર્વા વિભાન્ત્યન્યાદૃશા ઇવ ।
વિનષ્ટપ્રાયમેવાસ્તિ ત્રૈલોક્યં સચરાચરમ્ ॥ ૩૭॥
હયગ્રીવ ઉવાચ ।
ઇત્થં કથયતોરેવ બૃહસ્પતિમહેન્દ્રયોઃ ।
મલકાદ્યા મહાદૈત્યાઃ સ્વર્ગલોકં બબાધિરે ॥ ૩૮॥

નન્દનોદ્યાનમખિલં ચિચ્છિદુર્બલગર્વિતાઃ   ।
ઉદ્યાનપાલકાન્સર્વાનાયુધૈઃ સમતાડયન્ ॥ ૩૯॥
પ્રાકારમવભિદ્યૈવ પ્રવિશ્ય નગરાન્તરમ્ ।
મન્દિરસ્થાન્સુરાન્સર્વાનત્યન્તં પર્યપીડયન્ ॥ ૪૦॥
આજહ્રુરપ્સરોરત્નાન્યશેષાણિ વિશેષતઃ ।
તતો દેવાઃ સમસ્તાશ્ચ ચક્રુર્ભૃશમબાધિતાઃ ॥ ૪૧॥
તાદૃશં ઘોષમાકર્ણ્ય વાસવઃ પ્રોજ્ઝિતાસનઃ ।
સર્વૈરનુગતો દેવૈઃ પલાયનપરોઽભવત્ ॥ ૪૨॥
બ્રાહ્મં ધામ સમભ્યેત્ય વિષણ્ણવદનો વૃષા ।
યથાવત્કથયામાસ નિખિલં દૈત્યચેષ્ટિતમ્ ॥ ૪૩॥
વિધાતાપિ તદાકર્ણ્ય સર્વદેવસમન્વિતમ્ ।
હતશ્રીકં હરિહયમાલોક્યેદમુવાચ હ ॥ ૪૪॥
ઇન્દ્રત્વમખિલૈર્દ્દેવૈર્મુકુન્દં  શરણં વ્રજ ।
દૈત્યારાતિર્જગત્કર્તા સ તે શ્રેયો વિધાસ્યતિ ॥ ૪૫॥
ઇત્યુક્ત્વા તેન સહિતઃ સ્વયં બ્રહ્મા પિતામહઃ ।
સમસ્તદેવસહિતઃ ક્ષીરોદધિમુપાયયૌ ॥ ૪૬॥
અથ બ્રહ્માદયો દેવા ભગવન્તં જનાર્દનમ્ ।
તુષ્ટુવુર્વાગ્વરિષ્ઠાભિઃ સર્વલોકમહેશ્વરમ્ ॥ ૪૭॥
અથ પ્રસન્નો ભગવાન્વાસુદેવઃ સનાતનઃ ।
જગાદ સ કલાન્દેવાઞ્જગદ્રક્ષણલમ્પટઃ ॥ ૪૮॥
શ્રીભગવાનુવાચ ।
ભવતાં સુવિધાસ્યામિ તેજસૈવોપબૃંહણમ્ ।
યદુચ્યતે મયેદાનીં  યુષ્માભિસ્તદ્વિધીયતામ્ ॥ ૪૯॥
ઓષધિપ્રવરાઃ સર્વાઃ ક્ષિપત ક્ષીરસાગરે ।
અસુરૈરપિ સન્ધાય સમમેવ ચ તૈરિહ ॥ ૫૦॥
મન્થાનં મન્દરં કૃત્વા  કૃત્વા  યોક્ત્રં ચ વાસુકિમ્ ।
મયિ સ્થિતે સહાયે તુ મથ્યતામમૃતં સુરાઃ ॥ ૫૧॥

28 sanskritdocuments.org



શ્રીલલિતોપાખ્યાનમ્

સમસ્તદાનવાશ્ચાપિ વક્તવ્યાઃ સાન્ત્વપૂર્વકમ્ ।
સામાન્યમેવ યુષ્માકમસ્માકં ચ ફલં ત્વિતિ ॥ ૫૨॥
મથ્યમાને તુ દુગ્ધાબ્ધૌ યા સમુત્પદ્યતે સુધા ।
તત્પાનાદ્બલિનો યૂયમમર્ત્યાશ્ચ ભવિષ્યથ ॥ ૫૩॥
યથા દૈત્યાશ્ચ પીયૂષં નૈતત્પ્રાપ્સ્યન્તિ કિઞ્ચન ।
કેવલં ક્લેશવન્તશ્ચ કરિષ્યામિ તથા હ્યહમ્ ॥ ૫૪॥
ઇતિ શ્રીવાસુદેવેન કથિતા નિખિલાઃ સુરાઃ ।
સન્ધાનં ત્વતુલૈર્દૈત્યૈઃ કૃતવન્તસ્તદા સુરાઃ ।
નાનાવિધૌષધિગણં સમાનીય સુરાસુરાઃ ॥ ૫૫॥
ક્ષીરાબ્ધિપયસિ ક્ષિપ્ત્વા ચન્દ્રમોઽધિકનિર્મલમ્ ।
મન્થાનં મન્દરં કૃત્વા  કૃત્વા  યોક્ત્રં તુ વાસુકિમ્ ।
પ્રારેભિરે પ્રયત્નેન મન્થિતું યાદસાં પતિમ્ ॥ ૫૬॥
વાસુકેઃ  પુચ્છભાગે તુ સહિતાઃ સર્વદેવતાઃ ।
શિરોભાગે તુ દૈતેયા નિયુક્તાસ્તત્ર શૌરિણા ॥ ૫૭॥
બલવન્તોઽપિ તે દૈત્યાસ્તન્મુખોચ્છ્વાસપાવકૈઃ  ।
નિર્દગ્ધવપુષઃ સર્વે નિસ્તેજસ્કાસ્તદાભવન્ ॥ ૫૮॥
પુચ્છદેશે તુ કર્ષન્તો મુહુરાપ્યાયિતાઃ  સુરાઃ ।
અનુકૂલેન વાતેન વિષ્ણુના પ્રેરિતેન તુ ॥ ૫૯॥
આદિકૂર્માકૃતિઃ  શ્રીમાન્મધ્યે ક્ષીરપયોનિધેઃ ।
ભ્રમતો મન્દરાદ્રેઽસ્તુ તસ્યાધિષ્ઠાનતામગાત્ ॥ ૬૦॥
મધ્યે ચ સર્વદેવાનાં રૂપેણાન્યેન માધવઃ ।
ચકર્ષ વાસુકિં  વેગાદ્દૈત્યમધ્યે પરેણ ચ ॥ ૬૧॥
બ્રહ્મરૂપેણ તં શૈલં વિધાર્યાક્રાન્તવારિધિમ્ ।
અપરેણ ચ દેવર્ષિર્મહતા   તેજસા મુહુઃ  ॥ ૬૨॥
ઉપબૃંહિતવાન્દેવાન્યેન તે બલશાલિનઃ ।
તેજસા પુનરન્યેન બલાત્કારસહેન સઃ ॥ ૬૩॥
ઉપબૃંહિતવાન્નાગં સર્વશક્તિજનાર્દનઃ ।
મથ્યમાને તતસ્તસ્મિન્ક્ષીરાબ્ધૌ દેવદાનવૈઃ ॥ ૬૪॥

આવિર્બભૂવ પુરતઃ સુરભિઃ સુરપૂજિતા ।
મુદં જગ્મુસ્તદા દેવા દૈતેયાશ્ચ તપોધન ॥ ૬૫॥
મથ્યમાને પુનસ્તસ્મિન્ક્ષીરાબ્દૌ દેવદાનવૈઃ ।
કિમેતદિતિ સિદ્ધાનાં દિવિ ચિન્તયતાં તદા ॥ ૬૬॥
ઉત્થિતા વારુણી દેવી મદાલ્લોલવિલોચના ।
અસુરાણાં પુરસ્તાત્સા સ્મયમાના વ્યતિષ્ઠત ॥ ૬૭॥
જગૃહુર્નૈવ તાં દૈત્યા અસુરાશ્ચાભવંસ્તતઃ ।
સુરા ન વિદ્યતે યેષાં તેનૈવાસુરશબ્દિતાઃ ॥ ૬૮॥
અથ સા સર્વદેવાનામગ્રતઃ સમતિષ્ઠત ।
જગૃહુસ્તાં  મુદા દેવાઃ સૂચિતાઃ પરમેષ્ઠિના ।
સુરાગ્રહણતોઽપ્યેતે સુરશબ્દેન કીર્તિતાઃ   ॥ ૬૯॥
મથ્યમાને તતો ભૂયઃ પારિજાતો મહાદ્રુમઃ ।
આવિરાસીત્સુઙ્ગધેન  પરિતો વાસયઞ્જગત્ ॥ ૭૦॥
અત્યર્થસુન્દરાકારા ધીરાશ્ચાપ્સરસાં ગણાઃ ।
આવિર્ભૂતાશ્ચ દેવર્ષે સર્વલોકમનોહરાઃ ॥ ૭૧॥
તતઃ શીતાંશુરુદભૂત્તં જગ્રાહ મહેશ્વરઃ ।
વિષજાતં તદુત્પન્નં જગૃહુર્નાગજાતયઃ ॥ ૭૨॥
કૌસ્તુભાખ્યં તતો રત્નમાદદે તજ્જનાર્દનઃ ।
તતઃ સ્વપત્રગન્ધેન મદયન્તી મહૌષધીઃ ।
વિજયા નામ સઞ્જજ્ઞે ભૈરવસ્તામુપાદદે ॥ ૭૩॥
તતો દિવ્યામ્બરધરો દેવો ધન્વન્તરિઃ સ્વયમ્ ।
ઉપસ્થિતઃ કરે બિભ્રદમૃતાઢ્યં કમણ્ડલુમ્ ॥ ૭૪॥
તતઃ પ્રહૃષ્ટમનસો દેવા દૈત્યાશ્ચ સર્વતઃ ।
મુનયશ્ચાભવંસ્તુષ્ટાસ્તદાનીં  તપસાં નિધે ॥ ૭૫॥
તતો વિકસિતાં ભોજવાસિની વરદાયિની ।
ઉત્થિતા પદ્મહસ્તા શ્રીસ્તસ્માત્ક્ષીરમહાર્ણવાત્ ॥ ૭૬॥
અથ તાં મુનયઃ સર્વે શ્રીસુક્તેન શ્રિયં પરામ્ ।
તુષ્ટુવુસ્તુષ્ટ હૃદયા ગન્ધર્વાશ્ચ જગુઃ પરમ્ ॥ ૭૭॥

વિશ્વાચીપ્રમુખાઃ સર્વે નનૃતુશ્ચાપ્સરોગણાઃ ।
ગઙ્ગાદ્યાઃ  પુણ્યનદ્યશ્ચ સ્નાનાર્થમુપતસ્થિરે ॥ ૭૮॥
અષ્ટૌ દિગ્દન્તિનશ્ચૈવ મેધ્યપાત્રસ્થિતં જલમ્ ।
આદાય સ્નાપયાઞ્ચક્રુસ્તાં શ્રિયં પદ્મવાસિનીમ્ ॥ ૭૯॥
તુલસીં  ચ સમુત્પન્નાં પરાર્ધ્યામૈક્યજાં હરેઃ ।
પદ્મમાલાં દદૌ તસ્યૈ મૂર્તિમાન્ક્ષીરસાગરઃ   ॥ ૮૦॥
ભૂષણાનિ ચ દિવ્યાનિ વિશ્વકર્મા સમર્પયત્ ।
દિવ્યમાલ્યાં બરધરા દિવ્યભૂષણભૂષિતા ।
યયૌ વક્ષસ્થલં વિષ્ણોઃ સર્વેષાં પશ્યતાં રમા ॥ ૮૧॥
તુલસી તુ ધૃતા તેન વિષ્ણુના પ્રભવિષ્ણુના ।
પશ્યતિ સ્મ ચ સા દેવી વિષ્ણુવક્ષસ્થલાલયા ।
દેવાન્દયાર્દ્રયા દૃષ્ટ્યા સર્વલોકમહેશ્વરી ॥ ૮૨॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને અમૃતમન્થનં નામ નવમોઽધ્યાયઃ ॥ ૯॥

અથ મોહિનીપ્રાદુર્ભાવમલકાસુરવધો નામ દશમોઽધ્યાયઃ ॥ ૧૦॥
હયગ્રીવ ઉવાચ ।
અથ દેવા મહેન્દ્રા દ્યા વિષ્ણુના પ્રભવિષ્ણુના ।
અઙ્ગીકૃતા  મહાધીરાઃ પ્રમોદં પરમં યયુઃ ॥ ૧॥
મલકાદ્યાસ્તુ તે સર્વે દૈત્યા વિષ્ણુપરાઙ્મુખાઃ ।
સન્ત્યક્તાશ્ચ શ્રિયા દેવ્યા ભૃશમુદ્વેગમાગતાઃ ॥ ૨॥
તતો જગૃહિરે દૈત્યા ધન્વન્તરિકરસ્થિતમ્ ।
પરમામૃતસારાઢ્યં કલશં કનકોદ્ભવમ્ ।
અથાસુરાણાં દેવાનામન્યોન્યં કલહોઽભવત્ ॥ ૩॥
એતસ્મિન્નન્તરે વિષ્ણુઃ સર્વલોકૈકરક્ષકઃ ।
સમ્યગારાધયામાસલલિતાં સ્વૈક્યરૂપિણીમ્ ॥ ૪॥
સુરાણામસુરાણાં ચ રણં વીક્ષ્ય સુદારુણમ્ ।
બ્રહ્મા નિજપદં પ્રાપ શમ્ભુઃ કૈલાસમાસ્થિતઃ ॥ ૫॥

મલકં યોધયામાસ દૈત્યાનામધિપં વૃષા ।
અસુરૈશ્ચ સુરાઃ સર્વે સામ્પરાયમકુર્વત ॥ ૬॥
ભગવાનપિ યોગીન્દ્રઃ સમારાધ્ય મહેશ્વરીમ્ ।
તદેકધ્યાનયોગેન તદ્રૂપઃ સમજાયત ॥ ૭॥
સર્વસમ્મોહિની સા તુ સાક્ષાચ્છૃઙ્ગારનાયિકા   ।
સર્વશ‍ૃઙ્ગારવેષાઢ્યા  સર્વાભરણભૂષિતા ॥ ૮॥
સુરાણામસુરાણાં ચ નિવાર્ય રણમુલ્વણમ્ ।
મન્દસ્મિતેન દૈતેયાન્મોહયન્તી જગાદ હ ॥ ૯॥
અલં યુદ્ધેન કિં  શસ્ત્રૈર્મર્મસ્થાનવિભેદિભિઃ ।
નિષ્ઠુરૈઃ  કિં  વૃથાલાપૈઃ કણ્ઠશોષણહેતુભિઃ ॥ ૧૦॥
અહમેવાત્ર મધ્યસ્થા યુષ્માકં ચ દિવૌકસામ્ ।
યૂયં તથામી નિતરામત્ર હિ ક્લેશભાગિનઃ ॥ ૧૧॥
સર્વેષાં સમમેવાદ્ય દાસ્યામ્યમૃતમદ્ભુતમ્ ।
મમ હસ્તે પ્રદાતવ્યં સુધાપાત્રમનુત્તમમ્ ॥ ૧૨॥
ઇતિ તસ્યા વચઃ શ્રુત્વા દૈત્યાસ્તદ્વાક્યમોહિતાઃ ।
પીયૂષકલશં તસ્યૈ દદુસ્તે મુગ્ધચેતસઃ ॥ ૧૩॥
સા તત્પાત્રં સમાદાય જગન્મોહનરૂપિણી ।
સુરાણામસુરાણાં ચ વૃથક્પઙ્ક્તિં   ચકાર હ ॥ ૧૪॥
દ્વયોઃ પઙ્ક્ત્યોશ્ચ  મધ્યસ્થાસ્તાનુવાચ સુરાસુરાન્ ।
તૂષ્ણીં  ભવન્તુ સર્વેઽપિ ક્રમશો દીયતે મયા ॥ ૧૫॥
તદ્વાક્યમુરરીચક્રુસ્તે સર્વે સમવાયિનઃ ।
સા તુ સમ્મોહિતાશ્લેષલોકા દાતું પ્રચક્રમે ॥ ૧૬॥
ક્વણત્કનકદર્વીકા ક્વણન્મઙ્ગલકઙ્કણા  ।
કમનીયવિભૂષાઢ્યા કલા સા પરમા બભૌ ॥ ૧૭॥
વામે વામે કરામ્ભોજે સુધાકલશમુજ્જ્વલમ્ ।
સુધાં તાં દેવતાપઙ્ક્તૌ પૂર્વં દર્વ્યા તદાદિશત્ ॥ ૧૮॥
દિશન્તી ક્રમશસ્તત્ર ચન્દ્રભાસ્કરસૂચિતમ્ ।
દર્વીકરેણ ચિચ્છેદ સૈંહિકેયં તુ મધ્યગમ્ ।

પીતામૃતશિરોમાત્રં તસ્ય વ્યોમ જગામ ચ ॥ ૧૯॥
તં દૃષ્ટ્વાઽપ્યસુરાસ્તત્ર તૂષ્ણીમાસન્વિમોહિતાઃ ।
એવં ક્રમેણ તત્સર્વં વિબુધેભ્યો વિતીર્ય સા ।
અસુરાણાં પુરઃ પાત્રં સાનિનાય તિરોદધે ॥ ૨૦॥
રિક્તપાત્રં તુ તં દૃષ્ટ્વા સર્વે દૈતેયદાનવાઃ ।
ઉદ્વેલં કેવલં ક્રોધં પ્રાપ્તા યુદ્ધચિકીર્ષયા ॥ ૨૧॥
ઇન્દ્રા દયઃ સુરાઃ સર્વે સુધાપાનાદ્બલોત્તરાઃ ।
દુર્બલૈરસુરૈઃ સાર્ધં સમયુદ્ધ્યન્ત સાયુધાઃ ॥ ૨૨॥
તે વિધ્યમાનાઃ શતશો દાનવેન્દ્રાઃ સુરોત્તમૈઃ ।
દિગન્તાન્કતિચિજ્જગ્મુઃ પાતાલં કતિચિદ્યયુઃ ॥ ૨૩॥
દૈત્યં મલકનામાનં વિજિત્ય વિબુધેશ્વરઃ ।
આત્મીયાં શ્રિયમાજહ્રે  શ્રીકટાક્ષ સમીક્ષિતઃ ॥ ૨૪॥
પુનઃ સિંહાસનં   પ્રાપ્ય મહેન્દ્રઃ સુરસેવિતઃ ।
ત્રૈલોક્યં પાલયામાસ પૂર્વવત્પૂર્વદેવજિત્ ॥ ૨૫॥
નિર્ભયા નિખિલા દેવાસ્ત્રૈલોક્યે સચરાચરે ।
યથાકામં ચરન્તિ સ્મ સર્વદા હૃષ્ટચેતસઃ ॥ ૨૬॥
તદા તદખિલં દૃષ્ટ્વા મોહિનીચરિતં મુનિઃ ।
વિસ્મિતઃ કામચારી તુ કૈલાસં નારદો ગતઃ ॥ ૨૭॥
નન્દિના ચ કૃતાનુજ્ઞઃ પ્રણમ્ય પરમેશ્વરમ્ ।
તેન સમ્ભાવ્યમાનોઽસૌ તુષ્ટો વિષ્ટરમાસ્ત સઃ ॥ ૨૮॥
આસનસ્થં મહાદેવો મુનિં  સ્વેચ્છાવિહારિણમ્ ।
પપ્રચ્છ પાર્વતીજાનિઃ સ્વચ્છસ્ફટિકસન્નિભઃ ॥ ૨૯॥
ભગવન્સર્વવૃત્તજ્ઞ પવિત્રીકૃતવિષ્ટર ।
કલહપ્રિય દેવર્ષે કિં  વૃત્તં તત્ર નાકિનામ્ ॥ ૩૦॥
સુરાણામસુરાણાં વા વિજયઃ સમજાયત ।
કિં  વાપ્યમૃતવૃત્તાન્તં વિષ્ણુના વાપિ કિં  કૃતમ્ ॥ ૩૧॥
ઇતિ પૃષ્ટો મહેશેન નારદો મુનિસત્તમઃ ।
ઉવાચ વિસ્મયાવિષ્ટઃ પ્રસન્નવદનેક્ષણઃ ॥ ૩૨॥

સર્વં જાનાસિ ભગવન્સર્વજ્ઞોઽસિ યતસ્તતઃ ।
તથાપિ પરિપૃષ્ટેન મયા તદ્વક્ષ્યતેઽધુના ॥ ૩૩॥
તાદૃશે સમરે ઘોરે સતિ દૈત્યદિવૌકસામ્ ।
આદિનારાયણઃ શ્રીમાન્મોહિનીરૂપમાદધે ॥ ૩૪॥
તામુદારવિભૂષાઢ્યાં મૂર્તાં શ‍ૃઙ્ગારદેવતામ્  ।
સુરાસુરાઃ સમાલોક્ય વિરતાઃ સમરોદ્યમાત્ ॥ ૩૫॥
તન્માયામોહિતા દૈત્યાઃ સુધાપાત્રં ચ યાચિતાઃ ।
કૃત્વા  તામેવ મધ્યસ્થામર્પયામાસુરઞ્જસા ॥ ૩૬॥
તદા દેવી તદાદાય મન્દસ્મિતમનોહરા ।
દેવેભ્ય એવ પીયૂષમશેષં વિતતાર સા ॥ ૩૭॥
તિરોહિતામદૃષ્ટ્વા તાં દૃષ્ટ્વા શૂન્યં ચ પાત્રકમ્ ।
જ્વલન્મન્યુમુખા દૈત્યા યુદ્ધાય પુનરુત્થિતાઃ ॥ ૩૮॥
અમરૈરમૃતાસ્વાદાદત્યુલ્વણપરાક્રમૈઃ ।
પરાજિતા મહાદૈત્યા નષ્ટાઃ પાતાલમભ્યયુઃ ॥ ૩૯॥
ઇમં વૃત્તાન્તમાકર્ણ્ય ભવાનીપતિરવ્યયઃ ।
નારદં પ્રેષયિત્વાશુ તદુક્તં સતતં સ્મરન્ ॥ ૪૦॥
અજ્ઞાતઃ પ્રમથૈઃ સર્વૈઃ સ્કન્દનન્દિવિનાયકૈઃ ।
પાર્વતીસહિતો વિષ્ણુમાજગામ સવિસ્મયઃ ॥ ૪૧॥
ક્ષીરોદતીરગં દૃષ્ટ્વા સસ્ત્રીકં વૃષવાહનમ્ ।
ભોગિભોગાસનાદ્વિષ્ણુઃ સમુત્થાય સમાગતઃ ॥ ૪૨॥
વાહનાદવરુહ્યેશઃ પાર્વત્યા સહિતઃ સ્થિતમ્ ।
તં દૃષ્ટ્વા શીઘ્રમાગત્ય સમ્પૂજ્યાર્ઘ્યાદિતો મુદા ॥ ૪૩॥
સસ્નેહં ગાઢમાલિઙ્ગ્ય  ભવાનીપતિમચ્યુતઃ ।
તદાગમનકાર્યં ચ પૃષ્ટવાન્વિષ્ટરશ્રવાઃ ॥ ૪૪॥
તમુવાચ મહાદેવો ભગવન્પુરુષોત્તમ ।
મહાયોગેશ્વર શ્રીમન્સર્વસૌભાગ્યસુન્દરમ્ ॥ ૪૫॥
સર્વસમ્મોહજનકમવાઙ્મનસગોચરમ્ ।

યદ્રૂપં ભવતોપાત્તં તન્મહ્યં સમ્પ્રદર્શય ॥ ૪૬॥
દ્રષ્ટુમિચ્છામિ  તે રૂપં શ‍ૃઙ્ગારસ્યાધિદૈવતમ્  ।
અવશ્યં દર્શનીયં મે ત્વં હિ પ્રાર્થિતકામધૃક્   ॥ ૪૭॥
ઇતિ સમ્પ્રાર્થિતઃ   શશ્વન્મહાદેવેન તેન સઃ ।
યદ્ધ્યાનવૈભવાલ્લબ્ધં રૂપમદ્વૈતમદ્ભુતમ્ ॥ ૪૮॥
તદેવાનન્યમનસા ધ્યાત્વા કિઞ્ચિદ્વિહસ્ય સઃ ।
તથાસ્ત્વિતિ તિરોઽધત્ત મહાયોગેશ્વરો હરિઃ ॥ ૪૯॥
શર્વોઽપિ સર્વતશ્ચક્ષુર્મુહુર્વ્યાપારયન્ક્વચિત્ ।
અદૃષ્ટપૂર્વમારામમભિરામં વ્યલોકયત્ ॥ ૫૦॥
વિકસત્કુસુમશ્રેણીવિનોદિમધુપાલિકમ્ ।
ચમ્પકસ્તબકામોદસુરભીકૃતદિક્તટમ્ ॥ ૫૧॥
માકન્દવૃન્દમાધ્વીકમાદ્યદુલ્લોલકોકિલમ્ ।
અશોકમણ્ડલીકાણ્ડસતાણ્ડવશિખણ્ડિકમ્ ॥ ૫૨॥
ભૃઙ્ગાલિનવઝઙ્કારજિતવલ્લકિનિસ્વનમ્  ।
પાટલોદારસૌરભ્યપાટલીકુસુમોજ્જ્વલમ્ ॥ ૫૩॥
તમાલતાલહિન્તાલકૃતમાલાવિલાસિતમ્ ।
પર્યન્તદીર્ઘિકાદીર્ઘપઙ્કજશ્રીપરિષ્કૃતમ્   ॥ ૫૪॥
વાતપાતચલચ્ચારુપલ્લવોત્ફુલ્લપુષ્પકમ્ ।
સન્તાનપ્રસવામોદસન્તાનાધિકવાસિતમ્ ॥ ૫૫॥
તત્ર સર્વત્ર પુષ્પાઢ્યે સર્વલોકમનોહરે ।
પારિજાતતરોર્મૂલે કાન્તા કાચિદદૃશ્યત ॥ ૫૬॥
બાલાર્કપાટલાકારા નવયૌવનદર્પિતા   ।
આકૃષ્ટપદ્મરાગાભા ચરણાબ્જનખચ્છદા ॥ ૫૭॥
યાવકશ્રીવિનિક્ષેપપાદલૌહિત્યવાહિની ।
કલનિઃસ્વનમઞ્જીરપદપદ્મમનોહરા ॥ ૫૮॥
અનઙ્ગવીરતૂણીરદર્પોન્મદનજઙ્ઘિકા   ।
કરિશુણ્ડાકદલિકાકાન્તિતુલ્યોરુશોભિની ॥ ૫૯॥

અરુણેન દુકૂલેન સુસ્પર્શેન તનીયસા ।
અલઙ્કૃતનિતમ્બાઢ્યા જઘનાભોગભાસુરા ॥ ૬૦॥
નવમાણિક્યસન્નદ્ધહેમકાઞ્ચીવિરાજિતા ।
નતનાભિમહાવર્ત્તત્રિવલ્યૂર્મિપ્રભાઝરા   ॥ ૬૧॥
સ્તનકુડ્મલહિન્દોલમુક્તાદામશતાવૃતા ।
અતિપીવરવક્ષોજભારભઙ્ગુરમધ્યભૂઃ  ॥ ૬૨॥
શિરીષકોમલભુજા કઙ્કણાઙ્ગદશાલિની  ।
સોર્મિકાં   ગુલિમન્મૃષ્ટશઙ્ખસુન્દરકન્ધરા ॥ ૬૩॥
મુખદર્પણવૃત્તાભચુબુકાપાટલાઘરા ।
શુચિભિઃ પઙ્ક્તિભિઃ  શુદ્ધૈર્વિદ્યારૂપૈર્વિભાસ્વરૈઃ     ॥ ૬૪॥
કુન્દકુડ્મલસચ્છાયૈર્દન્તૈર્દર્શિતચન્દ્રિ   કા ।
સ્થૂલમૌક્તિકસન્નદ્ધનાસાભરણભાસુરા ॥ ૬૫॥
કેતકાન્તર્દ્દલદ્રો ણિદીર્ઘદીર્ઘવિલોચના ।
અર્ધેન્દુતુલિતાફાલે સમ્યક્કૢપ્તાલકચ્છટા ॥ ૬૬॥
પાલીવતંસમાણિક્યકુણ્ડલામણ્ડિતશ્રુતિઃ ।
નવકર્પૂરકસ્તૂરીરસામોદિતવીટિકા ॥ ૬૭॥
શરચ્ચારુનિશાનાથમણ્ડલીમધુરાનના ।
સ્ફુરત્કસ્તૂરિતિલકા નીલકુન્તલસંહતિઃ ॥ ૬૮॥
સીમન્તરેખાવિન્યસ્તસિન્દૂરશ્રેણિભાસુરા ॥ ૬૯॥
સ્ફુરચ્ચન્દ્રકલોત્તંસમદલોલવિલોચના ।
સર્વશ‍ૃઙ્ગારવેષાઢ્યા  સર્વાભરણમણ્ડિતા ॥ ૭૦॥
તામિમાં કન્દુકક્રીડાલોલામાલોલભૂષણામ્ ।
દૃષ્ટ્વા ક્ષિપ્રમુમાં ત્યક્ત્વા સોઽન્વધાવદથેશ્વરઃ ॥ ૭૧॥
ઉમાપિ તં સમાવેક્ષ્ય ધાવન્તં ચાત્મનઃ પ્રિયમ્ ।
સ્વાત્માનં સ્વાત્મર્સોન્દર્યં નિન્દન્તી ચાતિવિસ્મિતા ।
તસ્થાવવાઙ્મુખી તૂષ્ણીં  લજ્જાસૂયાસમન્વિતા ॥ ૭૨॥
ગૃહીત્વા કથમપ્યેનામાલિલિઙ્ગ  મુહુર્મુહુઃ  ।
ઉદ્ધૂયોદ્ધૂય સાપ્યેવં ધાવતિ સ્મ સુદૂરતઃ ॥ ૭૩॥

પુનર્ગૃહીત્વા તામીશઃ કામં કામવશીકૃતઃ ।
આશ્લિષ્ટં ચાતિવેગેન તદ્વીર્યં પ્રચ્યુતં તદા ॥ ૭૪॥
તતઃ સમુત્થિતો દેવો મહાશાસ્તા મહાબલઃ ।
અનેકકોટિદૈત્યેન્દ્ર ગર્વનિર્વાપણક્ષમઃ ॥ ૭૫॥
તદ્વીર્યબિન્દુસંસ્પર્શાત્સા ભૂમિસ્તત્રતત્ર ચ ।
રજતસ્વર્ણવર્ણાભૂલ્લક્ષણાદ્વિન્ધ્યમર્દન ॥ ૭૬॥
તથૈવાન્તર્દધે સાપિ દેવતા વિશ્વમોહિની ।
નિવૃત્તઃ સ ગિરીશોઽપિ ગિરિં  ગૌરીસખો યયૌ ॥ ૭૭॥
અથાદ્ભુતમિદં વક્ષ્યે લોપામુદ્રા પતે શ‍ૃણુ ।
યન્ન કસ્યચિદાખ્યાતં મમૈવ હૃદયે સ્થિતમ્ ॥ ૭૮॥
પુરા ભણ્ડાસુરો નામ સર્વદૈત્યશિખામણિઃ ।
પૂર્વં દેવાન્બહુવિધાન્યઃ  શાસ્તા સ્વેચ્છયા પટુઃ  ॥ ૭૯॥
વિશુક્રં નામ દૈતેયં વર્ગસંરક્ષણક્ષમમ્ ।
શુક્રતુલ્યં વિચારજ્ઞં દક્ષાંસેન સસર્જ સઃ ॥ ૮૦॥
વામાંસેન વિષાઙ્ગં  ચ સૃષ્ટવાન્દુષ્ટશેખરમ્ ।
ધૂમિનીનામધેયાં ચ ભગિનીં  ભણ્ડદાનવઃ ॥ ૮૧॥
ભ્રાતૃભ્યામુગ્રવીર્યાભ્યાં સહિતો નિહતાહિતઃ ।
બ્રહ્માણ્ડં ખણ્ડયામાસ શૌર્યવીર્યસમુચ્છ્રિતઃ  ॥ ૮૨॥
બ્રહ્મવિષ્ણુમહેશાશ્ચ તં દૃષ્ટ્વા દીપ્તતેજસમ્ ।
પલાયનપરાઃ સદ્યઃ સ્વે સ્વે ધામ્નિ સદાવસન્ ॥ ૮૩॥
તદાનીમેવ તદ્બાહુસમ્મર્દ્દન વિમૂર્ચ્છિતાઃ   ।
શ્વસિતું ચાપિ પટવો નાભવન્નાકિનાં ગણાઃ ॥ ૮૪॥
કેચિત્પાતાલગર્ભેષુ કેચિદમ્બુધિવારિષુ ।
કેચિદ્દિગન્તકોણેષુ કેચિત્કુઞ્જેષુ ભૂભૃતામ્ ॥ ૮૫॥
વિલીના ભૃશવિત્રસ્તાસ્ત્યક્તદારસુતસ્ત્રિયઃ ।
ભ્રષ્ટાધિકારા ઋભવો વિચેરુશ્છન્નવેષકાઃ ॥ ૮૬॥
યક્ષાન્મહોરગાન્સિદ્ધાન્સાધ્યાન્સમરદુર્મદાન્ ।

બ્રહ્માણં પદ્મનાભં ચ રુદ્રં વજ્રિણમેવ ચ ।
મત્વા તૃણાયિતાન્સર્વાંલ્લોકાન્ભણ્ડઃ શશાસહ ॥ ૮૭॥
અથ ભણ્ડાસુરં હન્તું ત્રૈલોક્યં ચાપિ રક્ષિતુમ્ ।
તૃતીયમુદભૂદ્રૂપં મહાયાગાનલાન્મુને ॥ ૮૮॥
યદ્રૂપશાલિનીમાહુર્લલિતાં પરદેવતામ્ ।
પાશાઙ્કુશધનુર્બાણપરિષ્કૃતચતુર્ભુજામ્ ॥ ૮૯॥
સા દેવી પરમા શક્તિઃ પરબ્રહ્મસ્વરૂપિણી ।
જઘાન ભણ્ડદૈત્યેન્દ્રં યુદ્ધે યુદ્ધવિશારદા ॥ ૯૦॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને મોહિનીપ્રાદુર્ભાવમલકાસુરવધો નામ દશમોઽધ્યાયઃ ॥
૧૦॥ સમાપ્તશ્ચોપોદ્ઘાતખણ્ડઃ ।

અથ ભણ્ડાસુરપ્રાદુર્ભાવો નામૈકાદશોઽધ્યાયઃ ॥ ૧૧॥
અગસ્ત્ય ઉવાચ ।
કથં ભણ્ડાસુરો જાતઃ કથં વા ત્રિપુરામ્બિકા ।
કથં બભઞ્જ તં સઙ્ખ્યે તત્સર્વં વદ વિસ્તરાત્ ॥ ૧॥
હયગ્રીવ ઉવાચ ।
પુરા દાક્ષાયણીં  ત્યક્ત્વા પિતુર્યજ્ઞવિનાશનમ્ ॥ ૨॥
આત્માનમાત્મના પશ્યઞ્જ્ઞાનાનન્દરસાત્મકઃ ।
ઉપાસ્યમાનો મુનિભિરદ્વન્દ્વગુણલક્ષણઃ ॥ ૩॥
ગઙ્ગાકૂલે  હિમવતઃ પર્યન્તે પ્રવિવેશ હ ।
સાપિ શઙ્કરમારાધ્ય ચિરકાલં મનસ્વિની ॥ ૪॥
યોગેન સ્વાં તનું ત્યક્ત્વા સુતાસીદ્ધિમભૂભૃતઃ ॥ ૫॥
સ શૈલો નારદાચ્છ્રુત્વા  રુદ્રા ણીતિ સ્વકન્યકામ્ ।
તસ્ય શુશ્રૂષણાર્થાય સ્થાપયામાસ ચાન્તિકે ॥ ૬॥
એતસ્મિન્નન્તરે દેવાસ્તારકેણ હિ પીડિતાઃ ।
બ્રહ્મણોક્તાઃ સમાહૂય મદનં ચેદમબ્રુવન્ ॥ ૭॥

સર્ગાદૌ ભગવાન્બ્રહ્મ સૃજમાનોઽખિલાઃ પ્રજાઃ ।
ન નિર્વૃતિરભૂત્તસ્ય કદાચિદપિ માનસે ।
તપશ્ચચાર સુચિરં મનોવાક્કાયકર્મભિઃ ॥ ૮॥
તતઃ પ્રસન્નો ભગવાન્સલક્ષ્મીકો જનાર્દનઃ ।
વરેણ ચ્છન્દયામાસ વરદઃ સર્વદેહિનામ્ ॥ ૯॥
બ્રહ્મોવાચ ।
યદિ તુષ્ટોઽસિ ભગવન્નનાયાસેન વૈ જગત્ ।
ચરાચરયુતં ચૈતત્સૃજામિ ત્વત્પ્રસાદતઃ ॥ ૧૦॥
એવમુક્તો વિધાત્રા તુ મહાલક્ષ્મીમુદૈક્ષત ।
તદા પ્રાદુરભૂસ્ત્વં હિ જગન્મોહનરૂપધૃક્ ॥ ૧૧॥
તવાયુધાર્થં દત્તં ચ પુષ્પબાણેક્ષુકાર્મુકમ્ ।
વિજયત્વમજેયત્વં પ્રાદાત્પ્રમુદિતો હરિઃ ॥ ૧૨॥
અસૌ સૃજતિ ભૂતાનિ કારણેન સ્વકર્મણા ।
સાક્ષિભૂતઃ સ્વજનતો ભવાન્ભજતુ નિર્વૃતિમ્ ॥ ૧૩॥
એષ દત્તવરો બ્રહ્મા ત્વયિ વિન્યસ્ય તદ્ભરમ્ ।
મનસો નિર્વૃતિં  પ્રાપ્ય વર્તતેઽદ્યાપિ મન્મથ ॥ ૧૪॥
અમોઘં બલવીર્યં તે ન તે મોઘઃ પરાક્રમઃ ॥ ૧૫॥
સુકુમારાણ્યમોઘાનિ કુસુમાસ્ત્રાણિ તે સદા ।
બ્રહ્મદત્તવરોઽયં હિ તારકો નામ દાનવઃ ॥ ૧૬॥
બાધતે સકલાઁલ્લોકાનસ્માનપિ વિશેષતઃ ।
શિવપુત્રાદૃતેઽન્યત્ર ન ભયં તસ્ય વિદ્યતે ॥ ૧૭॥
ત્વાં વિનાસ્મિન્મહાકાર્યે ન કશ્ચિત્પ્રવદેદપિ ।
સ્વકરાચ્ચ ભવેત્કાર્યં ભવતો નાન્યતઃ ક્વચિત્ ॥ ૧૮॥
આત્મ્યૈક્યધ્યાનનિરતઃ શિવો ગૌર્યા સમન્વિતઃ ।
હિમાચલતલે રમ્યે વર્તતે મુનિભિર્વૃતઃ ॥ ૧૯॥
તં નિયોજય ગૌર્યાં તુ જનિષ્યતિ ચ તત્સુતઃ ।
ઈષત્કાર્યમિદં કૃત્વા  ત્રાયસ્વાસ્માન્મહાબલ ॥ ૨૦॥
એવમભ્યર્થિતો   દેવૈઃ સ્તૂયમાનો મુહુર્મુહુઃ  ।

જગામાત્મવિનાશાય યતો હિમવતસ્તટમ્ ॥ ૨૧॥
કિમપ્યારાધયાન્તં તુ ધ્યાનસમ્મીલિતેક્ષણમ્ ।
દદર્શેશાનમાસીનં કુસુમષુરુદાયુધઃ ॥ ૨૨॥
એતસ્મિન્નન્તરે તત્ર હિમવત્તનયા શિવમ્ ।
આરિરાધયિષુશ્ચાગાદ્બિભ્રાણા રૂપમદ્ભુતમ્ ॥ ૨૩॥
સમેત્ય શમ્ભું ગિરિજાં ગન્ધપુષ્પોપહારકૈઃ ।
શુશ્રૂષણપરાં તત્ર દદર્શાતિબલઃ સ્મરઃ ॥ ૨૪॥
અદૃશ્યઃ સર્વભૂતાનાન્નાતિદૂરેઽસ્ય સંસ્થિતઃ ।
સુમનોમાર્ગણૈરગ્ર્યૈસ્સ વિવ્યાધ મહેશ્વરમ્ ॥ ૨૫॥
વિસ્મૃત્ય સ હિ કાર્યાણિ બાણવિદ્ધોઽન્તિકે સ્થિતામ્ ।
ગૌરીં  વિલોકયામાસ મન્મથાવિષ્ટચેતનઃ ॥ ૨૬॥
ધૃતિમાલમ્બ્ય તુ પુનઃ કિમેતદિતિ ચિન્તયન્ ।
દદર્શાગ્રે તુ સન્નદ્ધં મન્મથં કુસુમાયુધમ્ ॥ ૨૭॥
તં દૃષ્ટ્વા કુપિતઃ  શૂલી ત્રૈલોક્યદહનક્ષમઃ ।
તાર્તીયં ચક્ષુરુન્મીલ્ય દદાહ મકરધ્વજમ્ ॥ ૨૮॥
શિવેનૈવમવજ્ઞાતા દુઃખિતા શૈલકન્યકા ।
અનુજ્ઞયા તતઃ પિત્રોસ્તપઃ કર્તુમગાદ્વનમ્ ॥ ૨૯॥
અથ તદ્ભસ્મ સંવીક્ષ્ય ચિત્રકર્મા ગણેશ્વરઃ ।
તદ્ભસ્મના તુ પુરુષં ચિત્રાકારં ચકાર સઃ ॥ ૩૦॥
તં વિચિત્રતનું રુદ્રો દદર્શાગ્રે તુ પૂરુષમ્ ।
તત્ક્ષણાજ્જાત જીવોઽભૂન્મૂર્તિમાનિવ   મન્મથઃ ।
મહાબલોઽતિતેજસ્વી મધ્યાહ્નાર્કસમપ્રભઃ ॥ ૩૧॥
તં ચિત્રકર્મા બાહુભ્યાં  સમાલિઙ્ગ્ય  મુદાન્વિતઃ ।
સ્તુહિ બાલ મહાદેવં સ તુ સર્વાર્થસિદ્ધિદઃ ॥ ૩૨॥
ઇત્યુક્ત્વા શતરુદ્રી યમુપાદિશદમેયધીઃ ।
નનામ શતશો રુદ્રં શતરુદ્રિ યમાજપન્ ॥ ૩૩॥
તતઃ પ્રસન્નો ભગવાન્મહાદેવો વૃષધ્વજઃ ।
વરેણ ચ્છન્દયામાસ વરં વવ્રે સ બાલકઃ ॥ ૩૪॥

પ્રતિદ્વન્દ્વિબલાર્થં તુ મદ્બલેનોપયોક્ષ્યતિ ।
તદસ્ત્રશસ્ત્રમુખ્યાનિ વૃથા કુર્વન્તુ નો મમ ॥ ૩૫॥
તથેતિ તત્પ્રતિશ્રુત્ય વિચાર્ય કિમપિ પ્રભુઃ ।
ષષ્ટિવર્ષસહસ્રાણિ રાજ્યમસ્મૈ દદૌ પુનઃ ॥ ૩૬॥
એતદ્દૃષ્ટ્વા  તુ ચરિતં ધાતા ભણ્ડિતિ ભણ્ડિતિ ।
યદુવાચ તતો નામ્ના ભણ્ડો લોકેષુ કથ્યતે ॥ ૩૭॥
ઇતિ દત્ત્વા વરં તસ્મૈ સર્વૈર્મુનિગણૈર્વૃતઃ ।
દત્ત્વાઽસ્ત્રાણિ ચ શસ્ત્રાણિ તત્રૈવાન્તરધાચ્ચ સઃ ॥ ૩૮॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને ભણ્ડાસુરપ્રાદુર્ભાવો નામૈકાદશોઽધ્યાયઃ ॥ ૧૧॥

અથ લલિતાપ્રાદુર્ભાવો નામ દ્વાદશોઽધ્યાયઃ ॥ ૧૨॥
રુદ્રકોપાનલાજ્જાતો યતો ભણ્ડો મહાબલઃ ।
તસ્માદ્રૌદ્રસ્વભાવો હિ દાનવશ્ચાભવત્તતઃ ॥ ૧॥
અથાગચ્છન્મહાતેજાઃ શુક્રો દૈત્યપુરોહિતઃ ।
સમાયાતાશ્ચ શતશો દૈતેયાઃ સુમહાબલાઃ ॥ ૨॥
અથાહૂય મયં ભણ્ડો દૈત્યવંશ્યાદિશિલ્પિનમ્ ।
નિયુક્તો ભૃગુપુત્રેણ નિજગાદાર્થવદ્વચઃ ॥ ૩॥
યત્ર સ્થિત્વા તુ દૈત્યેન્દ્રૈ સ્ત્રૈલોક્યં શાસિતં પુરા ।
તદ્ગત્વા શોણિતપુરં કુરુષ્વ ત્વં યથાપુરમ્ ॥ ૪॥
તચ્છ્રુત્વા  વચનં શિલ્પી સ ગત્વાથ પુરં મહત્ ।
ચક્રેઽમરપુરપ્રખ્યં મનસૈવેક્ષણેન તુ ॥ ૫॥
અથાભિષિક્તઃ શુક્રેણ દૈતેયૈશ્ચ મહાબલૈઃ ।
શુશુભે પરયા લક્ષ્મ્યા તેજસા ચ સમન્વિતઃ ॥ ૬॥
હિરણ્યાય તુ યદ્દત્તં કિરીટં બ્રહ્મણા પુરા ।
સજીવમવિનાશ્યં ચ દૈત્યેન્દ્રૈ રપિ ભૂષિતમ્ ।
દધૌ ભૃગુસુતોત્સૃષ્ટં ભણ્ડો બાલાર્કસન્નિભમ્ ॥ ૭॥

ચામરે ચન્દ્રસઙ્કાશે સજીવે બ્રહ્મ નિર્મિતે   ।
ન રોગો ન ચ દુઃખાનિ સન્દધૌ યન્નિષેવણાત્ ॥ ૮॥
તસ્યાતપત્રં પ્રદદૌ બ્રહ્મણૈવ પુરા કૃતમ્ ।
યસ્ય ચ્છાયાનિષણ્ણાસ્તુ બાધ્યન્તે નાસ્ત્રકોટિભિઃ ॥ ૯॥
ધનુશ્ચ વિજયં નામ શઙ્ખં ચ રિપુઘાતિનમ્ ।
અન્યાન્યપિ મહાર્હાણિ ભૂષણાનિ પ્રદત્તવાન્ ॥ ૧૦॥
તસ્ય સિંહાસનં   પ્રાદાદક્ષય્યં સૂર્યસન્નિભમ્ ।
તતઃ સિંહાસનાસીનઃ   સર્વાભરણભૂષિતઃ ।
બભૂવાતીવ તેજસ્વી રત્નમુત્તેજિતં યથા ॥ ૧૧॥
બભૂવુરથ દૈતેયાસ્તયાષ્ટૌ તુ મહાબલાઃ ।
ઇન્દ્રશત્રુરમિત્રઘ્નો વિદ્યુન્માલી વિભીષણઃ ।
ઉગ્રકર્મોગ્રધન્વા ચ વિજયશ્રુતિ પારગઃ ॥ ૧૨॥
સુમોહિની કુમુદિની ચિત્રાઙ્ગી  સુન્દરી તથા ।
ચતસ્રો વનિતાસ્તસ્ય બભૂવુઃ પ્રિયદર્શનાઃ ॥ ૧૩॥
તમસેવન્ત કાલજ્ઞા દેવાઃ સર્વે સવાસવાઃ ।
સ્યન્દનાસ્તુરગા નાગાઃ પાદાતાશ્ચ સહસ્રશઃ ॥ ૧૪॥
સમ્બભૂવુર્મહાકાયા મહાન્તો જિતકાશિનઃ ।
બભૂવુર્દાનવાઃ સર્વે ભૃગુપુત્રમતાનુગાઃ ॥ ૧૫॥
અર્ચયન્તો મહાદેવમાસ્થિતાઃ શિવશાસને ।
બભૂવુર્દાનવાસ્તત્ર પુત્રપૌત્રધનાન્વિતાઃ ।
ગૃહેગૃહે ચ યજ્ઞાશ્ચ સમ્બભૂવુઃ સમન્તતઃ ॥ ૧૬॥
ઋચો યજૂંષિ  સામાનિ મીમાંસાન્યાયકાદયઃ ।
પ્રવર્તન્તે સ્મ દૈત્યાનાં ભૂયઃ પ્રતિગૃહં તદા ॥ ૧૭॥
યથાશ્રમેષુ મુખ્યેષુ મુનીનાં ચ દ્વિજન્મનામ્ ।
તથા યજ્ઞેષુ દૈત્યાનાં બુભુજુર્હવ્યભોજિનઃ ॥ ૧૮॥
એવં કૃતવતોઽપ્યસ્ય ભણ્ડસ્ય જિતકાશિનઃ ।
ષષ્ટિવર્ષસહસ્રાણિ વ્યતીતાનિ ક્ષણાર્ધવત્ ॥ ૧૯॥
વર્ધમાનમથો દૈત્યં તપસા ચ બલેન ચ ।

હીયમાનબલં ચેન્દ્રં સમ્પ્રેક્ષ્ય કમલાપતિઃ ॥ ૨૦॥
સસર્જ સહસા કાઞ્ચિન્માયાં લોકવિમોહિનીમ્ ।
તામુવાચ તતો માયાં દેવદેવો જનાર્દનઃ ॥ ૨૧॥
ત્વં હિ સર્વાણિ ભૂતાનિ મોહયન્તી નિજૌજસા ।
વિચરસ્વ યથાકામં ત્વાં ન જ્ઞાસ્યતિ કશ્ચન ॥ ૨૨॥
ત્વં તુ શીઘ્રમિતો ગત્વા ભણ્ડં દૈતેયનાયકમ્ ।
મોહયિત્વાચિરેણૈવ વિષયાનુપભોક્ષ્યસે ॥ ૨૩॥
એવં લબ્ધ્વા વરં માયા તં પ્રણમ્ય જનાર્દનમ્ ।
યયાચેઽપ્સરસો મુખ્યાઃ સહાયાર્થં તુ કાશ્ચન ॥ ૨૪॥
તયા સમ્પ્રાર્થિતો   ભૂયઃ પ્રેષયામાસ કાશ્ચન ।
તાભિર્વિશ્વાચિમુખ્યાભિઃ   સહિતા સા મૃગેક્ષણા ।
પ્રયયૌ માનસસ્યાગ્યં તટમુજ્જ્વલભૂરુહમ્ ॥ ૨૫॥
યત્ર ક્રીડતિ દૈત્યેન્દ્રો નિજનારીભિરન્વિતઃ ।
તત્ર સા મૃગશાવાક્ષી મૂલે ચમ્પકશાખિનઃ ।
નિવાસમકરોદ્રમ્યં ગાયન્તી મધુરસ્વરમ્ ॥ ૨૬॥
અથાગતસ્તુ દૈત્યેન્દ્રો બલિભિર્ભન્ત્રિભિર્વૃતઃ ।
શ્રુત્વા તુ વીણાનિનદં દદર્શ ચ વરાઙ્ગનામ્  ॥ ૨૭॥
તાં દૃષ્ટ્વા ચારુસર્વાઙ્ગીં   વિદ્યુલ્લેખામિવાપરામ્ ।
માયામયે મહાગર્તે પતિતો મદનાભિધે ॥ ૨૮॥
અથાસ્ય મન્ત્રિણોઽભૂવન્હૃદયે સ્મરતાપિ તાઃ ॥ ૨૯॥
તેન દૈતેયનાથેન ચિરં સમ્પ્રર્થિતા   સતી ।
તૈશ્ચ સમ્પ્રર્થિતાસ્તાશ્ચ   પ્રતિશુશ્રુવુરઞ્જસા ॥ ૩૦॥
યાસ્ત્વલભ્યા મહાયજ્ઞૈરશ્વમેધાદિકૈરપિ ।
તા લબ્ધ્વા મોહિનીમુખ્યા નિર્વૃતિં  પરમાં યયુઃ ॥ ૩૧॥
વિસસ્મરુસ્તદા વેદાંસ્તથા દેવમુમાપતિમ્ ।
વિજહુસ્તે  તથા યજ્ઞક્રિયાશ્ચાન્યાઃ શુભાવહાઃ ॥ ૩૨॥
અવમાનહતશ્ચાસીત્તેષામપિ પુરોહિતઃ ।
મુહૂર્ત્તમિવ તેષાં તુ યયાવબ્દાયુતં તદા ॥ ૩૩॥

મોહિતેષ્વથ દૈત્યેષુ સર્વે દેવાઃ સવાસવાઃ ।
વિમુક્તોપદ્રવા બ્રહ્મન્નામોદં પરમં યયુઃ ॥ ૩૪॥
કદાચિદથ દેવેન્દ્રં વીક્ષ્ય સિંહાસને   સ્થિતમ્ ।
સર્વદેવૈઃ પરિવૃતં નારદો મુનિરાયયૌ ॥ ૩૫॥
પ્રણમ્ય મુનિશાર્દૂલં જ્વલન્તમિવ પાવકમ્ ।
કૃતાઞ્જલિપુટો ભૂત્વા દેવેશો વાક્યમબ્રવીત્ ॥ ૩૬॥
ભગવન્સર્વધર્મજ્ઞ પરાપરવિદાં વર ।
તત્રૈવ ગમનં તે સ્યાદ્યં ધન્યં કર્તુમિચ્છસિ ॥ ૩૭॥
ભવિષ્યચ્છોભનાકારં તવાગમનકારણમ્ ।
ત્વદ્વાક્યામૃતમાકર્ણ્ય શ્રવણાનન્દનિર્ભરમ્ ।
અશેષદુઃખાન્યુત્તીર્ય કૃતાર્થઃ સ્યાં મુનીશ્વર ॥ ૩૮॥
નારદ ઉવાચ ।
અથ સમ્મોહિતો ભણ્ડો દૈત્યેન્દ્રો વિષ્ણુમાયયા ।
તયા વિમુક્તો લોકાંસ્ત્રીન્દહેતાગ્નિરિવાપરઃ ॥ ૩૯॥
અધિકસ્તવ તેજોભિરસ્ત્રૈર્માયાબલેન ચ ।
તસ્ય તેજોઽપહારસ્તુ કર્તવ્યોઽતિબલસ્ય તુ ॥ ૪૦॥
વિનારાધનતો દેવ્યાઃ પરાશક્તેસ્તુ વાસવ ।
અશક્યોઽન્યેન તપસા કલ્પકોટિશતૈરપિ ॥ ૪૧॥
પુરૈવોદયતઃ શત્રોરારાધયત બાલિશાઃ ।
આરાધિતા ભગવતી સા વઃ શ્રેયો વિધાસ્યતિ ॥ ૪૨॥
એવં સમ્બોધિતસ્તેન શક્રો દેવગણેશ્વરઃ ।
તં મુનિં  પૂજયામાસ સર્વદેવૈઃ સમન્વિતઃ ।
તપસે કૃતસન્નાહો યયૌ હૈમવતં તટમ્ ॥ ૪૩॥
તત્ર ભાગીરથીતીરે સર્વર્તુકુસુમોજ્જ્વલે ।
પરાશક્તેર્મહાપૂજાં ચક્રેઽખિલસુરૈઃ સમમ્ ।
ઇન્દ્રપ્રસ્થમભૂન્નામ્ના તદાદ્યખિલસિદ્ધિદમ્ ॥ ૪૪॥
બ્રહ્માત્મજોપદિષ્ટેન કુર્વતાં વિધિના પરામ્ ।

દેવ્યાસ્તુ મહતીં  પૂજાં જપધ્યાનરતાત્મનામ્ ॥ ૪૫॥
ઉગ્રે તપસિ સંસ્થાનામનન્યાર્પિતચેતસામ્   ।
દશવર્ષસહસ્રાણિ દશાહાનિ ચ સંયયુઃ ॥ ૪૬॥
મોહિતાનથ તાન્દૃષ્ટ્વા ભૃગુપુત્રો મહામતિઃ ।
ભણ્ડાસુરં સમભ્યેત્ય નિજગાદ પુરોહિતઃ ॥ ૪૭॥
ત્વામેવાશ્રિત્ય રાચૈન્દ્ર સદા દાનવસત્તમાઃ ।
નિર્ભયાસ્ત્રિષુ લોકેષુ ચરન્તીચ્છાવિહારિણઃ ॥ ૪૮॥
જાતિમાત્રં હિ ભવતો હન્તિ સર્વાન્સદા હરિઃ ।
તેનૈવ નિર્મિતા   માયા યયા સમ્મોહિતો ભવાન્ ॥ ૪૯॥
ભવન્તં મોહિતં દૃષ્ટ્વા રન્ધ્રાન્વેષણ તત્પરઃ ।
ભવતાં વિજયાર્થાય કરોતીન્દ્રો મહત્તપઃ ॥ ૫૦॥
યદિ તુષ્ટા જગદ્ધાત્રી તસ્યૈવ વિજયો ભવેત્ ।
ઇમાં માયામયીં  ત્યક્ત્વા મન્ત્રિભિઃ સહિતો ભવાન્ ।
ગત્વા હૈમવતં શૈલં પરેષાં વિઘ્નમાચર ॥ ૫૧॥
એવમુક્તસ્તુ ગુરુણા હિત્વા પર્યઙ્કમુત્તમમ્ ।
મન્ત્રિવૃદ્ધાનુપાહૂય યથાવૃત્તાન્તમાહ સઃ ॥ ૫૨॥
તચ્છ્રુત્વા  નૃપતિં  પ્રાહ શ્રુતવર્મા વિમૃશ્ય ચ ।
ષષ્ટિવર્ષસહસ્રાણાં રાજ્યં તવ શિવાર્પિતમ્   ॥ ૫૩॥
તસ્માદપ્યધિકં વીર ગતમાસીદનેકશઃ ।
અશક્યપ્રતિકાર્યોઽયં યઃ કાલશિવચોદિતઃ ॥ ૫૪॥
અશક્યપ્રતિકાર્યોઽયં તદભ્યર્ચનતો વિના ।
કાલે તુ ભોગઃ કર્ત્તવ્યો દુઃખસ્ય ચ સુખસ્ય વા ॥ ૫૫॥
અથાહ ભીમકર્માખ્યો નોપેક્ષ્યોઽરિર્યથાબલમ્ ।
ક્રિયાવિઘ્ને કૃતેઽસ્માભિર્વિજયસ્તે  ભવિષ્યતિ ॥ ૫૬॥
તવ યુદ્ધે મહારાજ પરાર્થં બલહારિણી ।
દત્તા વિદ્યા શિવેનૈવ તસ્માત્તે વિજયઃ સદા ॥ ૫૭॥
અનુમેને ચ તદ્વાક્યં ભણ્ડો દાનવનાયકઃ ।
નિર્ગત્ય સહસેનાભિર્યયૌ હૈમવતં તટમ્ ॥ ૫૮॥

તપોવિઘ્નકરાન્દૃષ્ટ્વા દાનવાઞ્જગદમ્બિકા ।
અલઙ્ઘ્યમકરોદગ્રે  મહાપ્રાકારમુજ્જ્વલમ્ ॥ ૫૯॥
તં દૃષ્ટ્વા દાનવેન્દ્રોઽપિ કિમેતદિતિ વિસ્મિતઃ ।
સઙ્ક્રુદ્ધો  દાનવાસ્ત્રેણ બભઞ્જાતિબલેન તુ ॥ ૬૦॥
પુનરેવ તદગ્રેઽભૂદલઙ્ઘ્યઃ  સર્વદાનવૈઃ ।
વાયવ્યાસ્ત્રેણ તં ધીરો બભઞ્જ ચ નનાદ ચ ॥ ૬૧॥
પૌનઃ પુન્યેન તદ્ભસ્મ પ્રાભૂત્પુનરુપસ્થિતમ્ ।
એતદ્દૃષ્ટ્વા  તુ દૈત્યેન્દ્રો વિષણ્ણઃ સ્વપુરં યયૌ ॥ ૬૨॥
તાં ચ દૃષ્ટ્વા જગદ્ધાત્રીં  દૃષ્ટ્વા પ્રાકારમુજ્જ્વલમ્ ।
ભયાદ્વિવ્યથિરે દેવા વિમુક્તસકલક્રિયાઃ ॥ ૬૩॥
તાનુવાચ તતઃ શક્રો દૈત્યેન્દ્રોઽયમિહાગતઃ ।
અશક્યઃ સમરે યોદ્ધુમસ્માભિરખિલૈરપિ ॥ ૬૪॥
પલાયિતાનામપિ નો ગતિરન્યા ન કુત્રચિત્ ।
કુણ્ડં યોજનવિસ્તારં સમ્યક્કૃત્વા તુ શોભનમ્ ॥ ૬૫॥
મહાયાગવિધાનેન પ્રણિધાય હુતાશનમ્ ।
યજામઃ પરમાં શક્તિં  મહામાસૈર્વયં સુરાઃ ॥ ૬૬॥
બ્રહ્મભૂતા ભવિષ્યામો ભોક્ષ્યામો વા ત્રિવિષ્ટપમ્ ।
એવમુક્તાસ્તુ તે સર્વે દેવાઃ સેન્દ્રપુરોગમાઃ ॥ ૬૭॥
વિધિવજ્જુહુવુર્માંસાન્યુત્કૃત્યોત્કૃત્ય મન્ત્રતઃ ।
હુતેષુ સર્વમાંસેષુ પાદેષુ ચ કરેષુ ચ ॥ ૬૮॥
હોતુમિચ્છત્સુ દેવેષુ કલેવરમશેષતઃ ।
પ્રાદુર્બભૂવ પરમન્તેજઃપુઞ્જો હ્યનુત્તમઃ ॥ ૬૯॥
તન્મધ્યતઃ સમુદભૂચ્ચક્રાકારમનુત્તમમ્ ।
તન્મધ્યે તુ મહાદેવીમુદયાર્કસમપ્રભામ્ ॥ ૭૦॥
જગદુજ્જીવનકરીં  બ્રહ્મવિષ્ણુશિવાત્મિકામ્ ।
સૌન્દર્યસારસીમાં તામાનન્દરસસાગરામ્ ॥ ૭૧॥
જપાકુસુમસઙ્કાશાં દાડિમીકુસુમામ્બરામ્ ।

સર્વાભરણસંયુક્તાં શ‍ૃઙ્ગારૈકરસાલયામ્  ॥ ૭૨॥
કૃપાતરઙ્ગિતાપાઙ્ગનયનાલોકકૌમુદીમ્   ।
પાશાઙ્કુશેક્ષુકોદણ્ડપઞ્ચબાણલસત્કરામ્ ॥ ૭૩॥
તાં વિલોક્ય મહાદેવીં  દેવાઃ સર્વે સવાસવાઃ ।
પ્રણેમુર્મુદિતાત્માનો ભૂયોભૂયોઽખિલાત્મિકમ્ ॥ ૭૪॥
તયા વિલોકિતાઃ સદ્યસ્તે સર્વે વિગતજ્વરાઃ ।
સમ્પૂર્ણાઙ્ગા  દૃઢતરા વજ્રદેહા મહાબલાઃ ।
તુષ્ટુવુશ્ચ મહાદેવીમમ્બિકામખિલાર્થદામ્ ॥ ૭૫॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને લલિતાપ્રાદુર્ભાવો નામ દ્વાદશોઽધ્યાયઃ ॥ ૧૨॥

અથ લલિતાસ્તવરાજો નામ ત્રયોદશોઽધ્યાયઃ ॥ ૧૩॥
દેવા ઊચુઃ ।
જય દેવિ જગન્માતર્જય દેવિ પરાત્પરે ।
જય કલ્યાણનિલયે જય કામકલાત્મિકે ॥ ૧॥
જયકારિ ચ વામાક્ષિ જય કામાક્ષિ સુન્દરિ ।
જયાખિલસુરારાધ્યે જય કામેશિ માનદે ॥ ૨॥
જય બ્રહ્મમયે દેવિ બ્રહ્માત્મકરસાત્મિકે ।
જય નારાયણિ પરે નન્દિતાશેષવિષ્ટપે ॥ ૩॥
જય શ્રીકણ્ઠદયિતે જય શ્રીલલિતેમ્બિકે ।
જય શ્રીવિજયે દેવિ વિજય શ્રીસમૃદ્ધિદે ॥ ૪॥
જાતસ્ય જાયમાનસ્ય ઇષ્ટાપૂર્તસ્ય હેતવે ।
નમસ્તસ્યૈ ત્રિજગતાં પાલયિત્ર્યૈ પરાત્પરે ॥ ૫॥
કલામુહૂર્તકાષ્ઠાહર્માસર્તુશરદાત્મને ।
નમઃ સહસ્રશીર્ષાયૈ સહસ્રમુખલોચને ॥ ૬॥
નમઃ સહસ્રહસ્તાબ્જપાદપઙ્કજશોભિતે ।
અણોરણુતરે દેવિ મહતોઽપિ મહીયસિ ॥ ૭॥
પરાત્પરતરે માતસ્તેજસ્તેજીયસામપિ ।

અતલં તુ ભવેત્પાદૌ વિતલં જાનુની તવ ॥ ૮॥
રસાતલં કટીદેશઃ કુક્ષિસ્તે  ધરણી ભવેત્ ।
હૃદયં તુ ભુવર્લોકઃ સ્વસ્તે મુખમુદાહૃતમ્ ॥ ૯॥
દૃશશ્ચન્દ્રા ર્કદહના દિશસ્તે બાહવઓમ્બિકે ।
મરુતસ્તુ તવોચ્છ્વાસા  વાચસ્તે શ્રુતયોઽખિલાઃ ॥ ૧૦॥
ક્રીડા તે લોકરચના સખા તે ચિન્મયઃ શિવઃ ।
આહારસ્તે સદાનન્દો વાસસ્તે હૃદયે સતામ્ ॥ ૧૧॥
દૃશ્યાદૃશ્ય સ્વરૂપાણિ રૂપાણિ ભુવનાનિ તે ।
શિરોરુહા ઘનાસ્તે તુ તારકાઃ કુસુમાનિ તે ॥ ૧૨॥
ધર્માદ્યા બાહવસ્તે સ્યુરધર્માદ્યાયુધાનિ તે ।
યમાશ્ચ નિયમાશ્ચૈવ કરપાદરુહાસ્તથા ॥ ૧૩॥
સ્તનૌ સ્વાહાસ્વધાકરૌ લોકોજ્જીવનકારકૌ ।
પ્રાણાયામસ્તુ તે નાસા રસના તે સરસ્વતી ॥ ૧૪॥
પ્રત્યાહારસ્ત્વિન્દ્રિ યાણિ ધ્યાનં તે ધીસ્તુ સત્તમા ।
મનસ્તે ધારણાશક્તિર્હૃદયં  તે સમાધિકઃ ॥ ૧૫॥
મહીરુહાસ્તેઙ્ગરુહાઃ  પ્રભાતં વસનં તવ ।
ભૂતં ભવ્યં ભવિષ્યચ્ચ નિત્યં ચ તવ વિગ્રહઃ ॥ ૧૬॥
યજ્ઞરૂપા જગદ્ધાત્રી વિશ્વરૂપા ચ પાવની ।
આદૌ યા તુ દયાભૂતા સસર્જ નિખિલાઃ પ્રજાઃ ॥ ૧૭॥
હૃદયસ્થાપિ લોકાનામદૃશ્યા મોહનાત્મિકા ॥ ૧૮॥
નામરૂપવિભાગં ચ યા કરોતિ સ્વલીલયા ।
તાન્યધિષ્ઠાય તિષ્ઠન્તી તેષ્વસક્તાર્થકામદા ।
નમસ્તસ્યૈ મહાદેવ્યૈ સર્વશક્ત્યૈ નમોનમઃ ॥ ૧૯॥
યદાજ્ઞયા પ્રવર્તન્તે વહ્નિસૂર્યેન્દુમારુતાઃ ।
પૃથિવ્યાદીનિ ભૂતાનિ તસ્યૈ દેવ્યૈ નમોનમઃ ॥ ૨૦॥
યા સસર્જાદિધાતારં સર્ગાદાવાદિભૂરિદમ્ ।
દધાર સ્વયમેવૈકા તસ્યૈ દેવ્યૈ નમોનમઃ ॥ ૨૧॥

યથા ધૃતા તુ ધરિણી યયાકાશમમેયયા ।
યસ્યામુદેતિ સવિતા તસ્યૈ દેવ્યૈ નમોનમઃ ॥ ૨૨॥
યત્રોદેતિ જગત્કૃત્સ્નં  યત્ર તિષ્ઠતિ નિર્ભરમ્ ।
યત્રાન્તમેતિ કાલે તુ તસ્યૈ દેવ્યૈ નમોનમઃ ॥ ૨૩॥
નમોનમસ્તે રજસે ભવાયૈ નમોનમઃ સાત્ત્વિકસંસ્થિતાયૈ ।
નમોનમસ્તે તમસે હરાયૈ નમોનમો નિર્ગુણતઃ શિવાયૈ ॥ ૨૪॥
નમોનમસ્તે જગદેકમાત્રે નમોનમસ્તે જગદેકપિત્રે ।
નમોનમસ્તેઽખિલરૂપતન્ત્રે નમોનમસ્તેઽખિલયન્ત્રરૂપે ॥ ૨૫॥
નમોનમો લોકગુરુપ્રધાને નમોનમસ્તેઽખિલવાગ્વિભૂત્યૈ ।
નમોઽસ્તુ લક્ષ્મ્યૈ જગદેકતુષ્ટ્યૈ નમોનમઃ શામ્ભવિ સર્વશક્ત્યૈ ॥ ૨૬॥
અનાદિમધ્યાન્તમપાઞ્ચભૌતિકં હ્યવાઙ્મનોગમ્યમતર્ક્યવૈભવમ્ ।
અરૂપમદ્વન્દ્વમદૃષ્ટિગોચરં પ્રભાવમગ્ર્યં કથમમ્બ વર્ણયે ॥ ૨૭॥
પ્રસીદ વિશ્વેશ્વરિ વિશ્વવન્દિતે પ્રસીદ વિદ્યેશ્વરિ વેદરૂપિણિ ।
પ્રસીદ માયામયિ મન્ત્રવિગ્રહે પ્રસીદ સર્વેશ્વરિ સર્વરૂપિણિ ॥ ૨૮॥
ઇતિ સ્તત્વા મહાદેવીં  દેવાઃ સર્વે સવાસવાઃ ।
ભૂયોભૂયો નમસ્કૃત્ય શરણં જગ્મુરઞ્જસા ॥ ૨૯॥
તતઃ પ્રસન્ના સા દેવી પ્રણતં વીક્ષ્ય વાસવમ્ ।
વરેણ ચ્છન્દયામાસ વરદાખિલદેહિનામ્ ॥ ૩૦॥
ઇન્દ્ર ઉવાચ ।
યદિ તુષ્ટાસિ કલ્યાણિ વરં દૈત્યેન્દ્રપીડિતઃ ।
દુર્ધરં જીવિતં દેહિ ત્વાં ગતાઃ શરણાર્થિનઃ   ॥ ૩૧॥
શ્રીદેવ્યુવાચ ।
અહમેવ વિનિર્જિત્ય   ભણ્ડં દૈત્યકુલોદ્ભવમ્ ।
અચિરાત્તવ દાસ્યામિ ત્રૈલોક્યં સચરાચરમ્ ॥ ૩૨॥
નિર્ભયા મુદિતાઃ સન્તુ સર્વે દેવગણાસ્તથા ।
યે સ્તોષ્યન્તિ ચ માં ભક્ત્યા સ્તવેનાનેન માનવાઃ ॥ ૩૩॥
ભાજનં તે ભવિષ્યન્તિ ધર્મશ્રીયશસાં સદા ।
વિદ્યાવિનયસમ્પન્ના નીરોગા દીર્ઘજીવિનઃ ॥ ૩૪॥

પુત્રમિત્રકલત્રાઢ્યા ભવન્તુ મદનુગ્રહાત્ ।
ઇતિ લબ્ધવરા દેવા દેવેન્દ્રોઽપિ મહાબલઃ ॥ ૩૫॥
આમોદં પરમં જગ્મુસ્તાં વિલોક્ય મુહુર્મુહુઃ  ॥ ૩૬॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને લલિતાસ્તવરાજો નામ ત્રયોદશોઽધ્યાયઃ ॥ ૧૩॥

અથ મદનકામેશ્વરપ્રાદુર્ભાવો નામ ચતુર્દશોઽધ્યાયઃ ॥ ૧૪॥
હયગ્રીવ ઉવાચ ।
એતસ્મિન્નેવ કાલે તુ બ્રહ્મા લોકપિતામહઃ ।
આજગામાથ દેવેશીં  દ્રષ્ટુકામો મહર્ષિભિઃ   ॥ ૧॥
આજગામ તતો વિષ્ણુરારૂઢો વિનતાસુતમ્ ।
શિવોઽપિ વૃષમારૂઢઃ સમાયાતોઽખિલેશ્વરીમ્ ॥ ૨॥
દેવર્ષયો નારદાદ્યાઃ સમાજગ્મુર્મહેશ્વરીમ્ ।
આયયુસ્તાં મહાદેવીં  સર્વે ચાપ્સરસાં ગણાઃ ॥ ૩॥
વિશ્વાવસુપ્રભૃતયો ગન્ધર્વાશ્ચૈવ યક્ષકાઃ ।
બ્રહ્મણાથ સમાદિષ્ટો વિશ્વકર્મા વિશામ્પતિઃ ॥ ૪॥
ચકાર નગરં દિવ્યં યથામરપુરં તથા ।
તતો ભગવતી દુર્ગા સર્વમન્ત્રાધિદેવતા ॥ ૫॥
વિદ્યાધિદેવતા શ્યામા સમાજગ્મતુરમ્બિકામ્ ।
બ્રાહ્યાદ્યા માતરશ્ચૈવ સ્વસ્વભૂતગણાવૃતાઃ ॥ ૬॥
સિદ્ધયો હ્યણિમાદ્યાશ્ચ યોગિન્યશ્ચૈવ કોટિશઃ ।
ભૈરવાઃ ક્ષેત્રપાલાશ્ચ મહાશાસ્તા ગણાગ્રણીઃ ॥ ૭॥
મહાગણેશ્વરઃ સ્કન્દો બટુકો વીરભદ્રકઃ ।
આગત્ય તે મહાદેવીં  તુષ્ટુવુઃ પ્રણતાસ્તદા ॥ ૮॥
તત્રાથ નગરીં રમ્યાં સાટ્ટપ્રાકારતોરણામ્ ।
ગજાશ્વરથશાલાઢ્યાં રાજવીથિવિરાજિતામ્ ॥ ૯॥
સામન્તાનામમાત્યાનાં સૈનિકાનાં દ્વિજન્મનામ્ ।
વેતાલદાસદાસીનાં ગૃહાણિ રુચિરાણિ ચ ॥ ૧૦॥

મધ્યં રાજગૃહં દિવ્યં દ્વારગોપુરભૂષિતમ્ ।
શાલાભિર્બહુભિર્યુક્તં  સભાભિરુપશોભિતમ્ ॥ ૧૧॥
સિંહાસનસભાં   ચૈવ નવરત્નમયીં  શુભામ્ ।
મધ્યે સિંહાસનં   દિવ્યં ચિન્તામણિવિનિર્મિતમ્   ॥ ૧૨॥
સ્વયં પ્રકાશમદ્વન્દ્વમુદયાદિત્યસન્નિભમ્ ।
વિલોક્ય ચિન્તયામાસ બ્રહ્મા લોકપિતામહઃ ॥ ૧૩॥
યસ્ત્વેતત્સમધિષ્ઠાય વર્તતે બાલિશોઽપિ વા ।
પુરસ્યાસ્ય પ્રભાવેણ સર્વલોકાધિકો ભવેત્ ॥ ૧૪॥
ન કેવલા સ્ત્રી રાજ્યાર્હા પુરુષોઽપિ તયા વિના ।
મઙ્ગલાચાર્યસંયુક્તં  મહાપુરુષલક્ષણમ્ ।
અનુકૂલાઙ્ગનાયુક્તમભિષિઞ્ચેદિતિ  શ્રુતિઃ ॥ ૧૫॥
વિભાતીયં વરારોહા મૂર્તા શ‍ૃઙ્ગારદેવતા  ।
વરોઽસ્યાસ્ત્રિષુ લોકેષુ ન ચાન્યઃ શઙ્કરાદૃતે ॥ ૧૬॥
જટિલો મુણ્ડધારી ચ વિરૂપાક્ષઃ કપાલભૃત્ ।
કલ્માષી ભસ્મદિગ્ધાઙ્ગઃ  શ્મશાનાસ્થિવિભૂષણઃ ॥ ૧૭॥
અમઙ્ગલાસ્પદં  ચૈનં વરયેત્સા સુમઙ્ગલા  ।
ઇતિ ચિન્તયમાનસ્ય બ્રહ્મણોઽગ્રે મહેશ્વરઃ ॥ ૧૮॥
કોટિકન્દર્પલાવણ્યયુક્તો દિવ્ય શરીરવાન્ ।
દિવ્યામ્બરધરઃ સ્રગ્વી દિવ્યગન્ધાનુલેપનઃ ॥ ૧૯॥
કિરીટહારકેયૂરકુણ્ડલાદ્યૈરલઙ્કૃતઃ ।
પ્રાદુર્બભૂવ પુરતો જગન્મોહનરૂપધૃક્ ॥ ૨૦॥
તં કુમારમથાલિઙ્ગ્ય  બ્રહ્મા લોકપિતામહઃ ।
ચક્રે કામેશ્વરં નામ્ના કમનીયવપુર્ધરમ્ ॥ ૨૧॥
તસ્યાસ્તુ પરમાશક્તેરનુરૂપો વરસ્ત્વયમ્ ।
ઇતિ નિશ્ચિત્ય તેનૈવ સહિતાસ્તામથાયયુઃ ॥ ૨૨॥
અસ્તુવંસ્તે પરાં શક્તિં  બ્રહ્મવિષ્ણુમહેશ્વરાઃ ।
તાં દૃષ્ટ્વા મૃગશાવાક્ષીં  કુમારો નીલલોહિતઃ ।

અભવન્મન્મથાવિષ્ટો વિસ્મૃત્ય સકલાઃ ક્રિયાઃ ॥ ૨૩॥
સાપિ તં વીક્ષ્ય તન્વઙ્ગો  મૂર્તિમ્મન્તમિવ   સ્મરમ્ ।
મદનાવિષ્ટસર્વાઙ્ગી  સ્વાત્મરૂપમમન્યત ।
અન્યોન્યાલોકનાસક્તૌ તાવૃભૌ મદનાતુરૌ ॥ ૨૪॥
સર્વભાવવિશેષજ્ઞૌ ધૃતિમન્તૌ મનસ્વિનૌ ।
પરૈરજ્ઞાતચારિત્રૌ મુહૂર્તાસ્વસ્થચેતનૌ ॥ ૨૫॥
અથોવાચ મહાદેવીં  બ્રહ્મા લોકૈકનાયિકામ્ ।
ઇમે દેવાશ્ચ ઋષયો ગન્ધર્વાપ્સરસાં ગણાઃ ।
ત્વામીશાં દ્રષ્ટુમિચ્છન્તિ  સપ્રિયાં પરમાહવે ॥ ૨૬॥
કો વાનુરૂપસ્તે દેવિ પ્રિયો ધન્યતમઃ પુમાન્ ।
લોકસંરક્ષણાર્થાય ભજસ્વ પુરુષં પરમ્ ॥ ૨૭॥
રાજ્ઞી ભવ પુરસ્યાસ્ય સ્થિતા ભવ વરાસને ।
અભિષિક્તાં મહાભાગૈર્દેવાર્ષે ભિરકલ્મષૈઃ ॥ ૨૮॥
સામ્રાજ્યચિહ્નસંયુક્તાં સર્વાભરણસંયુતામ્ ।
સપ્રિયામાસનગતાં દ્રષ્ટુમિચ્છામહે  વયમ્ ॥ ૨૯॥
ઇતિ શ્રીબ્રહ્માણ્ડે મહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને મદનકામેશ્વરપ્રાદુર્ભાવો નામ ચતુર્દશોઽધ્યાયઃ
॥ ૧૪॥

અથ વૈવાહિકોત્સવો નામ પઞ્ચદશોઽધ્યાયઃ ॥ ૧૫॥
તચ્છ્રુત્વા  વચનં દેવી મન્દસ્મિતમુખામ્બુજા ।
ઉવાચ સ તતો વાક્યં બ્રહ્મવિષ્ણુમુખાન્સુરાન્ ॥ ૧॥
સ્વતન્ત્રાહં સદા દેવાઃ સ્વેચ્છાચારવિહારિણી ।
મમાનુરૂપચરિતો ભવિતા તુ મમ પ્રિયઃ ॥ ૨॥
તથેતિ તત્પ્રતિશ્રુત્ય સર્વૈર્દેવૈઃ પિતામહઃ ।
ઉવાચ ચ મહાદેવીં  ધર્માર્થસહિતં વચઃ ॥ ૩॥
કાલક્રીતા ક્રયક્રીતા પિતૃદત્તા સ્વયંયુતા ।
નારીપુરુષયોરેવમુદ્વાહસ્તુ ચતુર્વિધઃ   ॥ ૪॥

કાલક્રીતા તુ વેશ્યા સ્યાત્ક્રયક્રીતા તુ દાસિકા ।
ગન્ધર્વોદ્વાહિતા યુક્તા ભાર્યા સ્યાત્પિતૃદત્તકા ॥ ૫॥
સમાનધર્મિણી   યુક્તા ભાર્યા પિતૃવશંવદા ।
યદદ્વૈતં પરં બ્રહ્મ સદસદ્ભાવવર્જિતમ્   ॥ ૬॥
ચિદાનન્દાત્મકં તસ્માત્પ્રકૃતિઃ  સમજાયત ।
ત્વમેવાસીચ્ચ તદ્બ્રહ્મ પ્રકૃતિઃ  સા ત્વમેવ હિ ॥ ૭॥
ત્વમેવાનાદિરખિલા કાર્યકારણરૂપિણી ।
ત્વામેવ હિ વિચિન્વન્તિ યોગિનઃ સનકાદયઃ ॥ ૮॥
સદસત્કર્મરૂપાં ચ વ્યક્તાવ્યક્તો દયાત્મિકામ્ ।
ત્વામેવ હિ પ્રશંસન્તિ પઞ્ચબ્રહ્મસ્વરૂપિણીમ્ ॥ ૯॥
ત્વામેવ હિ સૃજસ્યાદૌ ત્વમેવ હ્યવસિ ક્ષણાત્ ।
ભજસ્વ પુરુષં કઞ્ચિલ્લોકાનુગ્રહકામ્યયા ॥ ૧૦॥
ઇતિ વિજ્ઞાપિતા દેવી બ્રહ્મણા સકલૈઃ સુરૈઃ ।
સ્રજમુદ્યમ્ય હસ્તેન ચિક્ષેપ ગગનાન્તરે ॥ ૧૧॥
તયોત્સૃષ્ટા હિ સા માલા શોભયન્તી નભસ્થલમ્ ।
પપાત કણ્ઠદેશે હિ તદા કામેશ્વરસ્ય તુ ॥ ૧૨॥
તતો મુમુદિરે દેવા બ્રહ્મવિષ્ણુપુરો ગમાઃ ।
વવૃષુઃ પુષ્પવર્ષાણિ મન્દવાતેરિતા ઘનાઃ ॥ ૧૩॥
અથોવાચ વિધાતા તુ ભગવન્તં જનાર્દનમ્ ।
કર્તવ્યો વિધિનોદ્વાહસ્ત્વનયોઃ શિવયોર્હરે ॥ ૧૪॥
મુહૂર્તો દેવસમ્પ્રાપ્તો જગન્મઙ્ગલકારકઃ  ।
ત્વદ્રૂપા હિ મહાદેવી સહજશ્ચ ભવાનપિ ॥ ૧૫॥
દાતુમર્હસિ કલ્યાણીમસ્મૈ કામશિવાય તુ ।
તચ્છ્રુત્વા  વચનં તસ્ય દેવદેવસ્ત્રિવિક્રમઃ ॥ ૧૬॥
દદૌ તસ્યૈ વિધાનેન પ્રીત્યા તાં શઙ્કરાય તુ ।
દેવર્ષિપિતૃમુખ્યાનાં   સર્વેષાં દેવયોગિનામ્ ॥ ૧૭॥
કલ્યાણં કારયામાસ શિવયોરાદિકેશવઃ ।
ઉપાયનાનિ પ્રદદુઃ સર્વે બ્રહ્માદયઃ સુરાઃ ॥ ૧૮॥

દદૌ બ્રહ્મેક્ષુચાપં તુ વજ્રસારમનશ્વરમ્ ।
તયોઃ પુષ્પાયુધં પ્રાદાદમ્લાનં હરિરવ્યયમ્ ॥ ૧૯॥
નાગપાશં દદૌ તાભ્યાં વરુણો યાદસામ્પતિઃ ।
અઙ્કુશં ચ દદૌ તાભ્યાં વિશ્વકર્મા વિશામ્પતિઃ ॥ ૨૦॥
કિરીટમગ્નિઃ પ્રાયચ્છત્તાટઙ્કૌ ચન્દ્રભાસ્કરૌ ।
નવરત્નમયીં  ભૂષાં પ્રાદાદ્રત્નાકરઃ સ્વયમ્ ॥ ૨૧॥
દદૌ સુરાણામધિપો મધુપાત્રમથાક્ષયમ્ ।
ચિન્તામણિમયીં  માલાં કુબેરઃ પ્રદદૌ તદા ॥ ૨૨॥
સામ્રાજ્યસૂચકં છત્રં દદૌ લક્ષ્મીપતિઃ સ્વયમ્ ।
ગઙ્ગા  ચ યમુના તાભ્યાં ચામરે ચન્દ્રભાસ્વરે ॥ ૨૩॥
અષ્ટૌ ચ વસવો રુદ્રા આદિત્યાશ્ચાશ્વિનૌ તથા ।
દિક્પાલા મરુતઃ સાધ્યા ગન્ધર્વાઃ પ્રમથેશ્વરાઃ ।
સ્વાનિસ્વાન્યાયુધાન્યસ્યૈ પ્રદદુઃ પરિતોષિતાઃ ॥ ૨૪॥
રથાંશ્ચ તુરગાન્નાગાન્મહાવેગાન્મહાબલાન્ ।
ઉષ્ટ્રાનરોગાનશ્વાંસ્તાન્ક્ષુત્તૃષ્ણાપરિવર્જિતાન્    ।
દદુર્વજ્રોપમાકારાન્સાયુધાન્સપરિચ્છદાન્ ॥ ૨૫॥
અથાભિષેકમાતેનુઃ સામ્રાજ્યે શિવયોઃ શિવમ્ ।
અથાકરોદ્વિમાનં ચ નામ્ના તુ કુસુમાકરમ્ ॥ ૨૬॥
વિધાતામ્લાનમાલં વૈ નિત્યં ચાભેદ્યમાયુધૈઃ ।
દિવિ ભુવ્યન્તરિક્ષે ચ કામગં સુસમૃદ્ધિમત્ ॥ ૨૭॥
યદ્ગન્ધઘ્રાણમાત્રેણ ભ્રાન્તિરોગક્ષુર્ધાતયઃ ।
તત્ક્ષણાદેવ નશ્યન્તિ મનોહ્લાદકરં શુભમ્ ॥ ૨૮॥
તદ્વિમાનમથારોપ્ય તાવુભૌ દિવ્યદમ્પતી ।
ચામરવ્યજનચ્છત્રધ્વજયષ્ટિમનોહરમ્ ॥ ૨૯॥
વીણાવેણુમૃદઙ્ગાદિવિવિધૈસ્તૌર્યવાદનૈઃ  ।
સેવ્યમાના સુરગણૈર્નિર્ગત્ય   નૃપમન્દિરાત્ ॥ ૩૦॥
યયૌ વીથીં  વિહારેશા શોભયન્તી નિજૌજસા ।

પ્રતિહર્મ્યાગ્રસંસ્થાભિરપ્સરોભિઃ સહસ્રશઃ ॥ ૩૧॥
સલાજાક્ષતહસ્તાભિઃ પુરન્ધ્રીભિશ્ચ વર્ષિતા   ।
ગાથાભિર્મઙ્ગલાર્થાભિર્વીણાવેણ્વાદિનિસ્વનૈઃ  ।
તુષ્યન્તી વીવીથિવીથીષુ મન્દમન્દમથાયયૌ ॥ ૩૨॥
પ્રતિગૃહ્યાપ્સરોભિસ્તુ કૃતં નીરાજનાવિધિમ્ ।
અવરુહ્ય વિમાનગ્રાત્પ્રવિવેશ મહાસભામ્ ॥ ૩૩॥
સિંહાસનમધિષ્ઠાય   સહ દેવેન શમ્ભુના ।
યદ્યદ્વાઞ્છન્તિ તત્રસ્થા મનસૈવ મહાજનાઃ ।
સર્વજ્ઞા સાક્ષિપાતેન તત્તત્કામાનપૂરયત્ ॥ ૩૪॥
તદ્દૃષ્ટ્વા  ચરિતં દેવ્યા બ્રહ્મા લોકપિતામહઃ ।
કામાક્ષીતિ તદાભિખ્યાં દદૌ કામેશ્વરીતિ ચ ॥ ૩૫॥
વવર્ષાશ્ચર્યમેઘોઽપિ પુરે તસ્મિંસ્તદાજ્ઞયા   ।
મહાર્હાણિ ચ વસ્તૂનિ દિવ્યાન્યાભરણાનિ ચ ॥ ૩૬॥
ચિન્તામણિઃ કલ્પવૃક્ષઃ કમલા કામધેનવઃ ।
પ્રતિવેશ્મ તતસ્તસ્થુઃ પુરો દેવ્યાજયાય તે ॥ ૩૭॥
તાં સેવૈકરસાકારાં વિમુક્તાન્યક્રિયાગુણાઃ ।
સર્વકામાર્થસંયુક્તા હૃષ્યન્તઃ સાર્વકાલિકમ્ ॥ ૩૮॥
પિતામહો હરિશ્ચૈવ મહાદેવશ્ચ વાસવઃ ।
અન્યે દિશામધીશાસ્તુ સકલા દેવતાગણાઃ ॥ ૩૯॥
દેવર્ષયો નારદાદ્યાઃ સનકાદ્યાશ્ચ યોગિનઃ ।
મહર્ષયશ્ચ મન્વાદ્યા વશિષ્ઠાદ્યાસ્તપોધનાઃ ॥ ૪૦॥
ગન્ધર્વાપ્સરસો યક્ષા યાશ્ચાન્યા દેવજાતયઃ ।
દિવિ ભૂમ્યન્તરિક્ષેષુ સસમ્બાધં વસન્તિ યે ॥ ૪૧॥
તે સર્વે ચાપ્યસમ્બાધં નિવસન્તિ સ્મ તત્પુરે ॥ ૪૨॥
એવં તદ્વત્સલા દેવી નાન્યત્રૈત્યખિલાજ્જનાત્ ।
તોષયામાસ સતતમનુરાગેણ ભૂયસા ॥ ૪૩॥
રાજ્ઞો મહતિ ભૂર્લોકે વિદુષઃ સકલેપ્સિતામ્ ।
રાજ્ઞી દુદોહાભીષ્ટાનિ સર્વભૂતલવાસિનામ્ ॥ ૪૪॥

ત્રિલોકૈકમહીપાલે સામ્બિકે કામશઙ્કરે ।
દશવર્ષસહસ્રાણિ યયુઃ ક્ષણ ઇવાપરઃ ॥ ૪૫॥
તતઃ કદાચિદાગત્ય નારદો ભગવાનૃષિઃ ।
પ્રણમ્ય પરમાં શક્તિં  પ્રોવાચ વિનયાન્વિતઃ ॥ ૪૬॥
પર બ્રહ્મ પરં ધામ પવિત્રં પરમેશ્વરિ ।
સદસદ્ભાવસઙ્કલ્પવિકલ્પકલનાત્મિકા ॥ ૪૭॥
જગદભ્યુદયાર્થાય વ્યક્તભાવમુપાગતા ।
અસજ્જનવિનાશાર્થા સજ્જનાભ્યુદયાર્થિની   ।
પ્રવૃત્તિસ્તવ કલ્યાણિ સાધૂનાં રક્ષણાય હિ ॥ ૪૮॥
અયં ભણ્ડોઽસુરો દેવિ બાધતે જગતાં ત્રયમ્ ।
ત્વયૈકયૈવ જેતવ્યો ન શક્યસ્ત્વપરૈઃ સુરૈઃ ॥ ૪૯॥
ત્વત્સેવૈકપરા દેવાશ્ચિરકાલમિહોષિતાઃ ।
ત્વદાજ્ઞયા ગમિષ્યન્તિ સ્વાનિસ્વાનિ પુરાણિ તુ ॥ ૫૦॥
અમઙ્ગલાનિ  શૂન્યાનિ સમૃદ્ધાર્થાનિ સન્ત્વતઃ ।
એવં વિજ્ઞાપિતા દેવી નારદેનાખિલેશ્વરી ।
સ્વસ્વવાસનિવાસાય પ્રેષયામાસ ચામરાન્ ॥ ૫૧॥
બ્રહ્માણં ચ હરિં  શમ્ભું વાસવાદીન્દિશાં પતીન્ ।
યથાર્હં પૂજયિત્વા તુ પ્રેષયામાસ ચામ્બિકા ॥ ૫૨॥
અપરાધં તતસ્ત્યક્તુમપિ સમ્પ્રેષિતાઃ સુરાઃ ।
સ્વસ્વાંશૈઃ શિવયોઃ સેવામાદિપિત્રોરકુર્વત ॥ ૫૩॥
એતદાખ્યાનમાયુષ્યં સર્વમઙ્ગલકારણમ્  ।
આવિર્ભાવં મહાદેવ્યાસ્તસ્યા રાજ્યાભિષેચનમ્ ॥ ૫૪॥
યઃ પ્રાતરુત્થિતો વિદ્વાન્ભક્તિશ્રદ્ધાસમન્વિતઃ ।
જપેદ્ધનસમૃદ્ધઃ સ્યાત્સુધાસમ્મિતવાગ્ભવેત્ ॥ ૫૫॥
નાશુભં વિદ્યતે તસ્ય પરત્રેહ ચ ધીમતઃ ।
યશઃ પ્રાપ્નોતિ વિપુલં સમાનોત્તમતામપિ ॥ ૫૬॥
અચલા શ્રીર્ભવે તસ્ય શ્રેયશ્ચૈવ પદેપદે ।

56 sanskritdocuments.org



શ્રીલલિતોપાખ્યાનમ્

કદાચિન્ન ભયં તસ્ય તેજસ્વી વીર્યવાન્ભવેત્ ॥ ૫૭॥
તાપત્રયવિહીનશ્ચ પુરુષાર્થૈશ્ચ પૂર્યતે ।
ત્રિસન્ધ્યં યો જપેન્નિત્યં ધ્યાત્વા સિંહાસનેશ્વરીમ્   ॥ ૫૮॥
ષણ્માસાન્મહતીં  લક્ષ્મીં  પ્રાપ્નુયાજ્જાપકોત્તમઃ ॥ ૫૯॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને વૈવાહિકોત્સવો નામ પઞ્ચદશોઽધ્યાયઃ ॥ ૧૫॥

અથ સસેનવિજયયાત્રા નામ ષોડશોઽધ્યાયઃ ॥ ૧૬॥
અથ સા જગતાં માતા લલિતા પરમેશ્વરી ।
ત્રૈલોક્યકણ્ટકં ભણ્ડં દૈત્યં જેતું વિનિર્યયૌ ॥ ૧॥
ચકાર મર્દલાકારાનમ્ભોરાશીંસ્તુ  સપ્ત તે ।
પ્રભૂતમર્દ્દલધ્વાનૈઃ પૂરયામાસુરમ્બરમ્ ॥ ૨॥
મૃદઙ્ગમુરજાશ્ચૈવ  પટહોઽતુકુલીઙ્ગણાઃ  ।
સેલુકાઝલ્લરીરાઙ્ઘાહુહુકાહુણ્ડુકાઘટાઃ   ॥ ૩॥
આનકાઃ પણવાશ્ચૈવ ગોમુખાશ્ચાર્ધચન્દ્રિ કાઃ ।
યવમધ્યા મુષ્ટિમધ્યા મર્દ્દલાડિણ્ડિમા અપિ ॥ ૪॥
ઝર્ઝરાશ્ચ બરીતાશ્ચ ઇઙ્ગ્યાલિઙ્ગ્યપ્રભેદજાઃ   ।
ઉદ્ધકાશ્ચૈતુહુણ્ડાશ્ચ  નિઃસાણા બર્બરાઃ પરે ॥ ૫॥
હુઙ્કારા કાકતુણ્ડાશ્ચ વાદ્યભેદાસ્તથાપરે ।
દધ્વનુઃ શક્તિસેનાભિરાહતાઃ સમરોદ્યમે ॥ ૬॥
લલિતાપરમેશાન્યા અઙ્કુશાસ્ત્રાન્સમુદ્ગતા ।
સમ્પત્કરી નામ દેવી ચચાલ સહ શક્તિભિઃ ॥ ૭॥
અનેકકોટિમાતઙ્ગતુરઙ્ગરથપઙ્ક્તિભિઃ    ।
સેવિતા તરુણાદિત્યપાટલા સમ્પદીશ્વરી ॥ ૮॥
મત્તમુદ્દણ્ડસઙ્ગ્રામરસિકં  શૈલસન્નિભમ્ ।
રણકોલાહલં નામ સારુરોહ મતઙ્ગજમ્  ॥ ૯॥
તામન્વગા યયૌ સેના મહતી ઘોરરાવિણી ।

લોલાભિઃ કેતુમાલાભિરુલ્લિખન્તી ઘનાઘનાત્ ॥ ૧૦॥
તસ્યાશ્ચ સમ્પન્નાથાયાઃ પીનસ્તનસુસઙ્કટઃ ।
કણ્ટકો ઘનસન્નાહો રુરુચે વક્ષસિ સ્થિતઃ ॥ ૧૧॥
કમ્પમાના ખડ્ગલતા વ્યરુચત્તત્કરે ધૃતા ।
કુટિલા કાલનાથસ્ય ભૃકુટીવ ભયઙ્કરા ॥ ૧૨॥
ઉત્પાતવાતસમ્પાતાચ્ચલિતા ઇવ પર્વતાઃ ।
તામન્વગા યયુઃ કોટિસઙ્ખ્યાકાઃ કુઞ્જરોત્તમાઃ ॥ ૧૩॥
અથ શ્રીલલિતાદેવ્યા શ્રીપાશાયુધસમ્ભવા ।
અતિત્વરિતવિક્રાન્તિરશ્વારૂઢાચલત્પુરઃ ॥ ૧૪॥
તયા સહ હયપ્રાયં સૈન્યં હેષાતરઙ્ગિતમ્  ।
વ્યચરત્ખુરકુદ્દાલવિદારિતમહીતલમ્ ॥ ૧૫॥
વનાયુજાશ્ચ કામ્બોજાઃ પારદાઃ સિન્ધુદેશજાઃ ।
ટઙ્કણાઃ પર્વતીયાશ્ચ પારસીકાસ્તથા પરે ॥ ૧૬॥
અજાનેયા ઘટ્ટધરા દરદાઃ કાલવન્દિજાઃ ।
વાલ્મીકયાવનોદ્ભૂતા ગાન્ધર્વાશ્ચાથ યે હયાઃ ॥ ૧૭॥
પ્રાગ્દેશજાતાઃ કૈરાતા પ્રાન્તદેશોદ્ભવાસ્તથા ।
વિનીતાઃ સાધુવોઢારો વેગિનઃ સ્થિરચેતસઃ ॥ ૧૮॥
સ્વામિચિત્તવિશેષજ્ઞા મહાયુદ્ધસહિષ્ણવઃ ।
લક્ષણૈર્બહુભિર્યુક્તા  જિતક્રોધા જિતશ્રમાઃ ॥ ૧૯॥
પઞ્ચધારાસુ શિક્ષાઢ્યા વિનીતાશ્ચ પ્લવાન્વિતાઃ ॥ ૨૦॥
ફલશુક્તિશ્રિયા યુક્તાઃ શ્વેતશુક્તિસમન્વિતાઃ ।
દેવપદ્મં દેવમણિં  દેવસ્વસ્તિકમેવ ચ ॥ ૨૧॥
અથ સ્વસ્તિકશુક્તિશ્ચ ગડુરં પુષ્પગણ્ડિકામ્ ।
એતાનિ શુભલક્ષ્માણિ જયરાજ્યપ્રદાનિ ચ ।
વહન્તો વાતજવના વાજિનસ્તાં સમન્વયુઃ ॥ ૨૨॥
અપરાજિતનામાનમતિતેજસ્વિનં ચલમ્ ।
અત્યન્તોત્તુઙ્ગવર્ષ્માણં  કવિકાવિલસન્મુખમ્ ॥ ૨૩॥

પાર્શ્વદ્વયેઽપિ પતિતસ્ફુરત્કેસરમણ્ડલમ્ ।
સ્થૂલવાલધિવિક્ષેપક્ષિપ્યમાણપયોધરમ્ ॥ ૨૪॥
જઙ્ઘાકાણ્ડસમુન્નદ્ધમણિકિઙ્કિણિભાસુરમ્  ।
વાદયન્તમિવોચ્ચણ્ડૈઃ ખુરનિષ્ઠુરકુટ્ટનૈઃ  ॥ ૨૫॥
ભૂમણ્ડલમહાવાદ્યં વિજયસ્ય સમૃદ્ધયે ।
ઘોષમાણં પ્રતિ મુહુઃ  સન્દર્શિતગતિક્રમમ્   ॥ ૨૬॥
આલોલચામરવ્યાજાદ્વહન્તં પક્ષતી ઇવ ।
ભાણ્ડૈર્મનોહરૈર્યુક્તં ઘર્ઘરીજાલમણ્ડિતમ્ ॥ ૨૭॥
એષાં ઘોષસ્ય કપટાદ્ધુઙ્કુર્વતીમિ  વાસુરાન્ ।
અશ્વારૂઢા મહાદેવી સમારૂઢા હયં યયૌ ॥ ૨૮॥
ચતુર્ભિર્બાહુભિઃ    પાશમઙ્કુશં વેત્રમેવ ચ ।
હયવલ્ગાં ચ દધતી બહુવિક્રમશોભિની  ॥ ૨૯॥
તરુણાદિત્યસઙ્કાશા જ્વલત્કાઞ્ચીતરઙ્ગિણી  ।
સઞ્ચચાલ હયારૂઢા નર્તયન્તીવ વાજિનમ્ ॥ ૩૦॥
અથ શ્રીદણ્ડનાથાયા નિર્યાણપટહધ્વનિઃ ।
ઉદ્દણ્ડસિન્ધુનિસ્વાનશ્ચકાર બધિરં જગત્ ॥ ૩૧॥
વજ્રબાણૈઃ કઠોરૈશ્ચ ભિન્દન્ત્યઃ કકુભો દશ ।
અન્યુદ્ધતભુજાશ્માનઃ શક્તયઃ કાશ્ચિદુચ્છ્રિતાઃ  ॥ ૩૨॥
કાશ્ચિચ્છ્રીદણ્ડનાથાયાઃ  સેનાનાસીરસઙ્ગતાઃ  ।
ખડ્ગં ફલકમાદાય પુપ્લુવુશ્ચણ્ડસક્તયઃ ॥ ૩૩॥
અત્યન્તસૈન્યસમ્બાધં વેત્રસન્તાડનૈઃ શતૈઃ ।
નિવારયન્ત્યો વેત્રિણ્યો વ્યુચ્ચલન્તિ સ્મશક્તયઃ ॥ ૩૪॥
અથ તુઙ્ગધ્વજશ્રેણીર્મહિષાઙ્કા  મૃગાઙ્કિકામ્ ।
સિંહાઙ્કાશ્ચૈવ   બિભ્રાણાઃ શક્તયો વ્યચલન્પુરા ॥ ૩૫॥
તતઃ શ્રીદણ્ડનાથાયાઃ શ્વેતચ્છત્રં સહસ્રશઃ ।
સ્ફુરત્કરાઃ પ્રચલિતાઃ શક્તયઃ કાશ્ચિદાદદુઃ ॥ ૩૬॥
ઇતિ શ્રીબ્રહ્માણ્ડે મહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને સસેનવિજયયાત્રા નામ ષોડશોઽધ્યાયઃ ॥ ૧૬॥

અથ દણ્ડનાથાશ્યામલાસેનાયાત્રા નામ સપ્તદશોઽધ્યાયઃ ॥ ૧૭॥
દણ્ડનાથાવિનિર્યાણે સઙ્ખ્યાતીતૈઃ સિતપ્રભૈઃ ।
છત્રૈર્ગગનમારેજે નિઃસઙ્ખ્યશશિમણ્ડિતમ્ ॥ ૧॥
અન્યોન્યસક્તૈર્ધવલચ્છત્રૈરન્તર્ઘનીભવત્ ।
તિમિરં નુનુદે ભૂયસ્તત્કાણ્ડમણિરોચિષા ॥ ૨॥
વજ્રપ્રભાધગધગચ્છાયાપૂરિતદિઙ્મુખાઃ ।
તાલવૃન્તાઃ શતવિધાઃ ક્રોડમુખ્યા બલેઽચલન્ ॥ ૩॥
ચણ્ડો દણ્ડાદયસ્તીવ્રા ભૈરવાઃ શૂલપાણયઃ ।
જ્વલત્કેશપિશઙ્ગાભાસ્તડિદ્ભાસુરદિઙ્મુખાઃ  ॥ ૪॥
દહત્ય ઇવ દૈત્યૌઘાંસ્તીક્ષ્ણૈર્માર્ગણવહ્નિભિઃ ।
પ્રચેલુર્દણ્ડનાથાયાસ્સેના નાસીરધાવિતાઃ ॥ ૫॥
અથ પોત્રીમુખીદેવીસમાનાકૃતિભૂષણાઃ  ।
તત્સમાનાયુધકરાસ્તત્સમાનસ્વવાહનાઃ ॥ ૬॥
તીક્ષ્ણદંષ્ટ્રવિનિષ્ઠ્યૂતવહ્રિધૂમામિતામ્બરાઃ  ।
તમાલશ્યામલાકારાઃ કપિલાઃ ક્રૂરલોચનાઃ ॥ ૭॥
સહસ્રમહિષારૂઢાઃ પ્રચેલુઃ સૂકરાનનાઃ ।
અથ શ્રીદણ્ડનાથા ચ કરિચક્રરથોત્તમાત્ ॥ ૮॥
અવરુહ્ય મહાસિંહમારુરોહ   સ્વવાહનમ્ ।
વજ્રઘોષ ઇતિ ખ્યાતં ધૂતકેસરમણ્ડલમ્ ॥ ૯॥
વ્યક્તાસ્યં વિકટાકારં વિશઙ્કટવિલોચનમ્ ।
દંષ્ટ્રાકટકટત્કારબધિરીકૃતદિક્તટમ્  ॥ ૧૦॥
આદિકૂર્મકઠોરાસ્થિ ખર્પરપ્રતિમૈર્નખૈઃ ।
વિબન્તમિવ ભૂચક્રમાપાતાલં નિમજ્જિભિઃ ॥ ૧૧॥
યોજનત્રયમુત્તુઙ્ગં  વગાદુદ્ધૂતવાલધિમ્ ।
સિંહવાહનમારુહ્ય   વ્યચલદ્દણ્ડનાયિકા ॥ ૧૨॥
તસ્યામસુરસંહારે પ્રવૃત્તાયાં જ્વલત્ક્રુધિ  ।

ઉદ્વેગં બહુલં પ્રાપ ત્રૈલોક્યં સચરાચરમ્ ॥ ૧૩॥
કિમસૌ ધક્ષ્યતિ રુષા વિશ્વમદ્યૈવ પોત્રિણી ।
કિં  વા મુસલઘાતેન ભૂમિં  દ્વેધા કરિષ્યતિ ॥ ૧૪॥
અથ વા હલનિર્ઘાતૈઃ ક્ષોભયિષ્યતિ વારિધીન્ ।
ઇતિ ત્રસ્તહૃદઃ સર્વે ગગને નાકિનાં ગણાઃ ॥ ૧૫॥
દૂરાદ્દ્રુતં વિમાનૈશ્ચ સત્રાસં દદૃશુર્ગતાઃ ।
વવન્દિરે ચ તાં દેવા બદ્ધાઞ્જલિપુટાન્વિતાઃ ।
મુહુર્દ્વાદશનામાનિ કીર્તયન્તો નભસ્તલે ॥ ૧૬॥
અગસ્ત્ય ઉવાચ ।
કાનિ દ્વાદશનામાનિ તસ્યા દેવ્યા વદ પ્રભો ।
અશ્વાનન મહાપ્રાજ્ઞ યેષુ મે કૌતુકં મહત્ ॥ ૧૭॥
હયગ્રીવ ઉવાચ ।
શ‍ૃણુ દ્વાદશનામાનિ તસ્યા દેવ્યા ઘટોદ્ભવ ।
યદાકર્ણનમાત્રેણ પ્રસન્ના સા ભવિષ્યતિ ।
પઞ્ચમી દણ્ડનાથા ચ સઙ્કેતા સમયેશ્વરી ॥ ૧૮॥
તથા સમયસઙ્કેતા વારાહી પોત્રિણી તથા ।
વાર્તાલી ચ મહાસેનાપ્યાજ્ઞા ચક્રેશ્વરી તથા ॥ ૧૯॥
અરિઘ્ની ચેતિ સમ્પ્રોક્તં નામદ્વાદશકં મુને ।
નામદ્વાદશકાભિખ્યવજ્રપઞ્જરમધ્યગઃ ।
સઙ્કટે દુઃખમાપ્નોતિ ન કદાચન માનવઃ ॥ ૨૦॥
એતૈર્નામભિરભ્રસ્થાઃ સઙ્કેતાં બહુ તુષ્ટુવુઃ ।
તેષામનુગ્રહાર્થાય પ્રચચાલ ચ સા પુનઃ ॥ ૨૧॥
અથ સઙ્કેતયોગિન્યા મન્ત્રનાથા પદસ્પૃશઃ ।
નિર્યાણસૂચનકરી દિવિ દધ્વાન કાહલી ॥ ૨૨॥
શ‍ૃઙ્ગારપ્રાયભૂષાણાં  શાર્દૂલશ્યામલત્વિષામ્ ।
વીણાસંયતપાણીનાં શક્તીનાં નિર્યયૌ બલમ્ ॥ ૨૩॥
કાશ્ચદ્ગાયન્તિ નૃત્યન્તિ મત્તકોકિલનિઃસ્વનાઃ ।
વીણાવેણુમૃદઙ્ગાદ્યાઃ  સવિલાસપદક્રમાઃ ॥ ૨૪॥

પ્રચેલુઃ શક્તયઃ શ્યામા હર્ષયન્ત્યો જગજ્જનાન્ ।
મયૂરવાહનાઃ કાશ્ચિત્કતિચિદ્ધંસવાહનાઃ ॥ ૨૫॥
કતિચિન્નકુલારૂઢાઃ કતિચિત્કોકિલાસનાઃ ।
સર્વાશ્ચ શ્યામલાકારાઃ કાશ્ચિત્કર્ણીરથસ્થિતાઃ ॥ ૨૬॥
કાદમ્બમધુમત્તાશ્ચ કાશ્ચિદારૂઢસૈન્ધવાઃ ।
મન્ત્રનાથાં પુરસ્કૃત્ય સમ્પ્રચેલુઃ પુરઃ પુરઃ ॥ ૨૭॥
અથારુહ્ય સમુત્તુઙ્ગધ્વજચક્રં  મહારથમ્ ।
બાલાર્કવર્ણકવચા મદાલોલવિલોચના ॥ ૨૮॥
ઈષત્પ્રસ્વેદકણિકામનોહરમુખામ્બુજા ।
પ્રેક્ષયન્તી કટાક્ષૌધૈઃ કિઞ્ચિદ્ભ્રૂવલ્લિતાણ્ડવૈઃ ॥ ૨૯॥
સમસ્તમપિ તત્સૈન્યં શક્તીનામુદ્ધતોદ્ધતમ્ ।
પિચ્છત્રિકોણચ્છત્રેણ બિરુદેન મહીયસા ॥ ૩૦॥
આસાં મધ્યે ન ચાન્યાસાં શક્તીનામુજ્જ્વલોદયા ।
નિર્જગામ ઘનશ્યામશ્યામલા મન્ત્રનાયિકા ॥ ૩૧॥
તાં તુષ્ટુવુઃ ષોડશભિર્નામભિર્નાકવાસિનઃ ।
તાનિ ષોડશનામાનિ શ‍ૃણુ કુમ્ભસમુદ્ભવ ॥ ૩૨॥
સઙ્ગીતયોગિની  શ્યામા શ્યામલા મન્ત્રનાયિકા ।
મન્ત્રિણી સચિવેશી ચ પ્રધાનેશી શુકપ્રિયા ॥ ૩૩॥
વીણાવતી વૈણિકી ચ મુદ્રિ ણી પ્રિયકપ્રિયા ।
નીપપ્રિયા કદમ્બેશી કદમ્બવનવાસિની ॥ ૩૪॥
સદામદા ચ નામાનિ ષોડશૈતાનિ કુમ્ભજ ।
એતૈર્યઃ સચિવેશાનીં  સકૃત્સ્તૌતિ  શરીરવાન્ ।
તસ્ય ત્રૈલોક્યમખિલં હસ્તે તિષ્ઠત્યસંશયમ્ ॥ ૩૫॥
મન્ત્રિનાથા યત્રયત્ર કટાક્ષં વિકિરત્યસૌ ।
તત્રતત્ર ગતાશઙ્કં શત્રુસૈન્યં પતત્યલમ્ ॥ ૩૬॥
લલિતાપરમેશાન્યા રાજ્યચર્ચા તુ યાવતી ।
શક્તીનામપિ ચર્ચા યા સા સર્વત્ર જયપ્રદા ॥ ૩૭॥
અથ સઙ્ગીતયોગિન્યાઃ  કરસ્થાચ્છુકપોતકાત્  ।

નિર્જગામ ધનુર્વેદો વહન્સજ્જંશરાસનમ્ ॥ ૩૮॥
ચતુર્બાહુયુતો  વીરસ્ત્રિશિરાસ્ત્રિવિલોચનઃ ।
નમસ્કૃત્ય પ્રધાનેશીમિદમાહ સ ભક્તિમાન્ ॥ ૩૯॥
દેવિ ભણ્ડાસુરેન્દ્રસ્ય યુદ્ધાય ત્વં પ્રવર્ત્તસે ।
અતસ્તવ મયા સાહ્યં કર્તવ્યં મન્ત્રિનાયિકે ॥ ૪૦॥
ચિત્રજીવમિમં નામ કોદણ્ડં સુમહત્તરમ્ ।
ગૃહાણ જગતામમ્બ દાનવાનાં નિબર્હણમ્ ॥ ૪૧॥
ઇમૌ ચાક્ષયબાણાઢ્યૌ તૂણીરૌ સ્વર્ણચિત્રિતૌ ।
ગૃહાણ દૈત્યનાશાય મમાનુગ્રહહેતવે ॥ ૪૨॥
ઇતિ પ્રણમ્ય શિરસા ધનુર્વેદેન ભક્તિતઃ ।
અર્પિતાંશ્ચાપતૂણીરાઞ્જગ્રાહ   પ્રિયકપ્રિયા ॥ ૪૩॥
ચિત્રજીવં મહાચાપમાદાય ચ શુકપ્રિયા ।
વિસ્ફારં જનયામાસ મૌર્વીમુદ્વાદ્ય ભૂરિશઃ ॥ ૪૪॥
સઙ્ગીતયોગિની  ચાપધ્વનિના પૂરિતં જગત્ ।
નાકાલયાનાં ચ મનોન યનાનન્દસમ્પદા ॥ ૪૫॥
યન્ત્રિણી તન્ત્રિણી ચેતિ દ્વે તસ્યાઃ પરિચારિકે ।
શુકં વીણાં ચ સહસા વહન્ત્યૌ પરિચેરતુઃ ॥ ૪૬॥
આલોલવલયક્વાણવર્ધિષ્ણુગુણનિસ્વનમ્   ।
ધારયન્તી ઘનશ્યામા ચકારાતિમનોહરમ્ ॥ ૪૭॥
ચિત્રજીવશરાસેન ભૂષિતા ગીતયોગિની ।
કદમ્બિનીવ રુરુચે કદમ્બચ્છત્રકાર્મુકા ॥ ૪૮॥
કાલીકટાક્ષવત્તીક્ષ્ણો નૃત્યદ્ભુજગભીષણઃ ।
ઉલ્લસન્દક્ષિણે પાણૌ વિલલાસ શિલીમુખઃ ॥ ૪૯॥
ગેયચક્રરથારૂઢાં તાં પશ્ચાચ્ચ સિષેવિરે ।
તદ્વચ્છ્યામલશોભાઢ્યા દેવ્યો બાણધનુર્ધરાઃ ॥ ૫૦॥
સહસ્રાક્ષૌહિણીસઙ્ખ્યાસ્તીવ્રવેગા મદાલસાઃ ।
આપૂરયન્ત્યઃ કકુભં કલૈઃ કિલિકિલારવૈઃ ॥ ૫૧॥

ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને દણ્ડનાથાશ્યામલાસેનાયાત્રા નામ સપ્તદશોઽધ્યાયઃ ॥ ૧૭॥

અથ લલિતાપરમેશ્વરીસેનાજય યાત્રા નામાષ્ટાદશોઽધ્યાયઃ ॥ ૧૮॥
અથ રાજનાયિકા શ્રિતાજ્વલિતાઙ્કુશા ફણિસમાનપાશભૃત્ ।
કલનિક્વણદ્વલયમૈક્ષવં ધનુર્દધતી પ્રદીપ્તકુસુમેષુપઞ્ચકા ॥ ૧॥
ઉદયત્સહત્સ્રમહસા સહસ્રતોઽપ્યતિપાટલં નિજવપુઃ પ્રભાઝરમ્ ।
કિરતી દિશાસુ વદનસ્ય કાન્તિભિઃ સૃજતીવ ચન્દ્રમયમભ્રમણ્ડલમ્ ॥ ૨॥
દશયોજનાયતિમતા જગત્ત્રયીમભિવૃણ્વતા વિશદમૌક્તિકાત્મના ।
ધવલાતપત્રવલયેન ભાસુરા શશિમણ્ડલસ્ય સખિતામુપેયુષા ॥ ૩॥
અભિવીજિતા ચ મણિકાન્તશોભિના વિજયાદિમુખ્યપરિચારિકાગણૈઃ ।
નવચન્દ્રિ કાલહરિકાન્તિકન્દલીચતુરેણ ચામરચતુષ્ટયેન ચ ॥ ૪॥
શક્ત્યૈકરાજ્યપદવીમભિસૂચયન્તી સામ્રાજ્યચિહ્નશતમણ્ડિતસૈન્યદેશા ।
સઙ્ગીતવાદ્યરચનાભિરથામરીણાં  સંસ્તૂયમાનવિભવા વિશદપ્રકાશા ॥ ૫॥
વાચામગોચરમગોચરમેવ બુદ્ધેરીદૃક્તયા ન કલનીયમનન્યતુલ્યમ્ ॥ ૬॥
ત્રૈલોક્યગર્ભપરિપૂરિતશક્તિચક્રસામ્રાજ્યસમ્પદભિમાનમભિસ્પૃશન્તી ।
આબદ્ધભક્તિવિપુલાઞ્જલિશેખરાણામારાદહમ્પ્રથમિકા કૃતસેવનાનામ્ ॥ ૭॥
બ્રહ્મેશવિષ્ણુવૃષમુખ્યસુરોત્તમાનાં વક્ત્રાણિવર્ષિતનુતીનિ   કટાક્ષયન્તી ।
ઉદ્દીપ્તપુષ્પશરપઞ્ચકતઃ સમુત્થૈજ્યોતિર્મયં ત્રિભુવનં સહસા દધાના ॥ ૮॥
વિદ્યુત્સમદ્યુતિભિરપ્સરસાં સમૂહૈર્વિક્ષિપ્યમાણજયમઙ્ગલલાજવર્ષા    ।
કામેશ્વરીપ્રભૃતિભિઃ કમનીયભાભિઃ સઙ્ગ્રામવેષરચનાસુમનોહરાભિઃ  ॥ ૯॥
દીપ્તાયુધદ્યુતિતિરસ્કૃતભાસ્કરાભિર્નિત્યાભિરઙ્ઘ્રિસવિધે   સમુપાસ્યમાના ।
શ્રીચક્રનામતિલકં દશયોજનાતિતુઙ્ગધ્વજોલ્લિખિતમેઘકદમ્બમુચ્ચૈઃ  ॥ ૧૦॥
તીવ્રાભિરાવણસુશક્તિપરમ્પરાભિર્યુક્તં રથં સમરકર્મણિ ચાલયન્તી ।
પ્રોદ્યત્પિશઙ્ગરુચિભાગમલાંશુકેન  વીતામનોહરરુચિસ્સમરે વ્યભાસીત્ ॥ ૧૧॥
પઞ્ચાધિકૈર્વિંશતિનામરત્નૈઃ   પ્રપઞ્ચપાપપ્રશમાતિદક્ષૈઃ ।
સંસ્તૂયમાના લલિતા મરુદ્ભિઃ સઙ્ગ્રામમુદ્દિશ્ય  સમુચ્ચચાલ ॥ ૧૨॥

અગસ્ત્ય ઉવાચ ।
વીજિવક્ત્ર મહાબુદ્ધે પઞ્ચવિંશતિનામભિઃ   ।
લલિતાપરમેશાન્યા દેહિ કર્ણરસાયનમ્ ॥ ૧૩॥
હયગ્રીવ ઉવાચ ।
સિંહાસના   શ્રીલલિતા મહારાજ્ઞી પરાઙ્કુશા ।
ચાપિની ત્રિપુરા ચૈવ મહાત્રિપુરસુન્દરી ॥ ૧૪॥
સુન્દરી ચક્રનાથા ચ સામ્રાજી ચક્રિણી તથા ।
ચક્રેશ્વરી મહાદેવી કામેશી પરમેશ્વરી ॥ ૧૫॥
કામરાજપ્રિયા કામકોટિગા ચક્રવર્તિની   ।
મહાવિદ્યા શિવાનઙ્ગવલ્લભા  સર્વપાટલા ॥ ૧૬॥
કુલનાથામ્નાયનાથા સર્વામ્નાયનિવાસિની ।
શ‍ૃઙ્ગારનાયિકા  ચેતિ પઞ્ચવિંશતિનામભિઃ   ॥ ૧૭॥
સ્તુવન્તિ યે મહાભાગાં લલિતાં પરમેશ્વરીમ્ ।
તે પ્રાપ્નુવન્તિ સૌભાગ્યમષ્ટૌ સિદ્ધીર્મહદ્યશઃ ॥ ૧૮॥
ઇત્થં પ્રચણ્ડસંરમ્ભં ચાલયન્તી મહદ્બલમ્ ।
ભણ્ડાસુરં પ્રતિ ક્રુદ્ધા ચચાલ લલિતામ્બિકા ॥ ૧૯॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને લલિતાપરમેશ્વરીસેનાજય યાત્રા નામાષ્ટાદશોઽધ્યાયઃ
॥ ૧૮॥

અથૈકોનવિંશોઽધ્યાયઃ   ॥ ૧૯॥
(શ્રીચક્રરાજરથજ્ઞેયચક્રરથપર્વસ્થદેવતાનામપ્રકાશનં નામ)
અગસ્ત્ય ઉવાચ ।
ચક્રરાજરથેન્દ્રસ્ય યાઃ પર્વણિ સમાશ્રિતાઃ ।
દેવતા પ્રકટાભિખ્યાસ્તાસામાખ્યાં નિવેદય ॥ ૧॥
સઙ્ખ્યાશ્ચ તાસામખિલા વર્ણભેદાંશ્ચ શોભનાન્ ।
આયુધાનિ ચ દિવ્યાનિ કથયસ્વ હયાનન ॥ ૨॥
હયગ્રીવ ઉવાચ ।

નવમં પર્વ દીપ્તસ્ય રથસ્ય સમુપસ્થિતાઃ ।
દશ પ્રોક્તા સિદ્ધિદેવ્યસ્તાસાં નામાનિ મચ્છૃણુ  ॥ ૩॥
અણિમા મહિમા ચૈવ લઘિમા ગરિમા તથા ।
ઈશિતા વશિતા ચૈવ પ્રાપ્તિઃ સિદ્ધિશ્ચ સપ્તમી ॥ ૪॥
પ્રાકામ્યમુક્તિસિદ્ધિશ્ચ સર્વકામાભિધાપરા ।
એતાદેવ્યશ્ચતુર્બાહ્વ્યો જપાકુસુમસન્નિભાઃ ॥ ૫॥
ચિન્તામણિકપાલં ચ ત્રિશૂલં સિદ્ધિકજ્જલમ્ ।
દધાના દયયા પૂર્ણા યોગિભિશ્ચ નિષેવિતાઃ ॥ ૬॥
તત્ર પૂર્વાર્દ્ધભાગે ચ બ્રહ્માદ્યા અષ્ટ શક્તયઃ ।
બ્રાહ્મી માહેશ્વરી ચૈવ કૌમારી વૈષ્ણવી તથા ।
વારાહી ચૈવ માહેન્દ્રી ચામુણ્ડા ચૈવ સપ્તમી ॥ ૭॥
મહાલક્ષ્મીરષ્ટમી ચ દ્વિભુજાઃ શોણવિગ્રહાઃ ।
કપાલમુત્પલં ચૈવ બિભ્રાણા રક્તવાસસઃ ॥ ૮॥
અથ વાન્ય પ્રકારેણ કેચિદ્ધ્યાનં પ્રચક્ષતે ।
બ્રહ્માદિસદૃશાકારા બ્રહ્માદિસદૃશાયુધાઃ ॥ ૯॥
બ્રહ્માદીનાં પરં ચિહ્નં ધારયન્ત્યઃ પ્રકીર્તિતાઃ   ।
તાસામૂર્ધ્વસ્થાનગતાં મુદ્રા દેવ્યો મહત્તરાઃ ॥ ૧૦॥
મુદ્રા વિરચનાયુક્તૈર્હસ્તૈઃ કમલકાન્તિભિઃ ।
દાડિમીપુષ્પસઙ્કાશાઃ પીતામ્બરમનોહરાઃ ॥ ૧૧॥
ચતુર્ભુજા ભુજદ્વન્દ્વધૃતચર્મકૃપાણકાઃ ।
મદરક્તવિલોલાક્ષ્યસ્તાસાં નામાનિ મચ્છૃણુ  ॥ ૧૨॥
સર્વસઙ્ક્ષોભિણી ચૈવ સર્વવિદ્રા વિણી તથા ।
સર્વાકર્ષણકૃન્મુદ્રા તથા સર્વવશઙ્કરી ॥ ૧૩॥
સર્વોન્માદનમુદ્રા ચ યષ્ટિઃ સર્વમહાઙ્કુશા ।
સર્વખેચરિકા મુદ્રા સર્વબીજા તથાપરા ॥ ૧૪॥
સર્વયોનિશ્ચ નવમી તથા સર્વત્રિખણ્ડિકા ।
સિદ્ધિબ્રાહ્યાદિમુદ્રા સ્તા એતાઃ પ્રકટશક્તયઃ ॥ ૧૫॥
ભણ્ડાસુરસ્ય સંહારં કર્તું રક્તરથે સ્થિતાઃ ।

યા ગુપ્તાખ્યાઃ પૂર્વમુક્તાસ્તાસાં નામાનિ મચ્છૃણુ  ॥ ૧૬॥
કામાકર્ષણિકા ચૈવ બુદ્ધ્યાકર્ષણિકા કલા ।
અહઙ્કારાકર્ષિણી   ચ શબ્દાકર્ષણિકા કલા ॥ ૧૭॥
સ્પર્શાકર્ષણિકા નિત્યા રૂપાકર્ષણિકા કલા ।
રસાકર્ષણિકા નિત્યા ગન્ધાકર્ષણિકા કલા ॥ ૧૮॥
ચિત્તાકર્ષણિકા નિત્યા ધૈર્યાકર્ષણિકા કલા ।
સ્મૃત્યા કર્ષણિકા નિત્યા નામાકર્ણણિકા કલા ॥ ૧૯॥
બીજાકર્ષણિકા નિત્યા ચાત્મકર્ષણિકા કલા ।
અમૃતાકર્ષણી નિત્યા શરીરાકર્ષિણી   કલા ॥ ૨૦॥
એતાઃ ષોડશ શીતાંશુકલારૂપાશ્ચ શક્તયઃ ।
અષ્ટમં પર્વ સમ્પ્રાપ્તા ગુપ્તા નામ્ના પ્રકીર્તિતાઃ   ॥ ૨૧॥
વિદ્રુમદ્રુમસઙ્કાશા મન્દસ્મિત મનોહરાઃ ।
ચતુર્ભુજાસ્ત્રિનેત્રાશ્ચ ચન્દ્રા ર્કમુકુટોજ્જ્વલાઃ ॥ ૨૨॥
ચાપબાણૌ ચર્મખડ્ગૌ દધાના દિવ્યકાન્તયઃ ।
ભણ્ડાસુરવધાર્થાય પ્રવૃત્તાઃ કુમ્ભસમ્ભવ ॥ ૨૩॥
સાયન્તનજ્વલદ્દીપપ્રખ્યચક્રરથસ્ય તુ ।
સપ્તમે પર્વણિ કૃતાવાસા ગુપ્તતરાભિધાઃ ॥ ૨૪॥
અનઙ્ગમદનાનઙ્ગમદનાતુરયા   સહ ।
અનઙ્ગલેખા  ચાનઙ્ગવેગાનઙ્ગાઙ્કુશાપિ   ચ ॥ ૨૫॥
અનઙ્ગમાલિઙ્ગ્યપરા   એતા દેવ્યો જપાત્વિષઃ ।
ઇક્ષુચાપં પુષ્પશરાન્પુષ્પકન્દુકમુત્પલમ્ ॥ ૨૬॥
બિભ્રત્યોઽદભ્રવિક્રાન્તિશાલિન્યો લલિતાજ્ઞયા ।
ભણ્ડાસુરમભિક્રુદ્ધાઃ પ્રજ્વલન્ત્ય ઇવ સ્થિતાઃ ॥ ૨૭॥
અથ ચક્રરથેન્દ્રસ્ય ષષ્ઠં પર્વ સમાશ્રિતાઃ ।
સર્વસઙ્ક્ષોભિણીમુખ્યાઃ સમ્પ્રદાયાખ્યયા યુતાઃ ॥ ૨૮॥
વેણીકૃતકચસ્તોમાઃ સિન્દૂરતિલકોજ્જ્વલાઃ ।
અતિતીવ્રસ્વભાવાશ્ચ કાલાનલસમત્વિષઃ ॥ ૨૯॥

વહ્નિબાણં વહ્નિચાપં વહ્નિરૂપમસિં  તથા ।
વહ્નિચક્રાખ્યફલકં દધાના દીપ્તવિગ્રહાઃ ॥ ૩૦॥
અસુરેન્દ્રં પ્રતિ ક્રુદ્ધાઃ કામભસ્મસમુદ્ભવાઃ ।
આજ્ઞાશક્તય એવૈતા લલિતાયા મહૌજસઃ ॥ ૩૧॥
સર્વસઙ્ક્ષોભિણી ચૈવ સર્વવિદ્રા વિણી તથા ।
સર્વાકર્ષણિકા શક્તિઃ સર્વાહ્લાદિનિકા તથા ॥ ૩૨॥
સર્વસમ્મોહિનીશક્તિઃ સર્વસ્તમ્ભનશક્તિકા ।
સર્વજૃમ્ભણશક્તિશ્ચ  સર્વોન્માદનશક્તિકા ॥ ૩૩॥
સર્વાર્થસાધિકા શક્તિઃ સર્વસમ્પત્તિપૂરણી ।
સર્વમન્ત્રમયી શક્તિઃ સર્વદ્વન્દ્વક્ષયઙ્કરી ॥ ૩૪॥
એવં તુ સમ્પ્રદાયાનાં નામાનિ કથિતાનિ વૈ ।
અથ પઞ્ચમપર્વસ્થાઃ કુલોત્તીર્ણા ઇતિ સ્મૃતાઃ ॥ ૩૫॥
તાશ્ચ સપ્તટિકસઙ્કાશાઃ પરશું પાશમેવ ચ ।
ગદાં ઘણ્ટાં મણિં  ચૈવ દધાના દીપ્તવિગ્રહાઃ ॥ ૩૬॥
દેવદ્વિષમતિ ક્રુદ્ધા ભ્રુકુટીકુટિલાનનાઃ  ।
એતાસામપિ નામાનિ સમાકર્ણય કુમ્ભજ ॥ ૩૭॥
સર્વસિદ્ધિપ્રદા દેવી સર્વસમ્પત્પ્રદા તથા ।
સર્વપ્રિયઙ્કરી દેવી સર્વમઙ્ગલકારિણી  ॥ ૩૮॥
સર્વકામપ્રદા દેવી સર્વદુઃખવિમોચિની ॥ ૩૯॥
સર્વમૃત્યુપ્રશમિની સર્વવિઘ્નનિવારિણી ।
સર્વાઙ્ગસુન્દરી  દેવી સર્વસૌભાગ્યદાયિની ॥ ૪૦॥
દશૈન્તાઃ કથિતા દેવ્યો દયયા પૂરિતાશયાઃ ।
ચક્રે તુરીયપર્વસ્થા મુક્તાહારસમત્વિષઃ ॥ ૪૧॥
નિગર્ભયોગિનીનામ્ના પ્રથિતા દશ કીર્તિતાઃ   ।
સર્વજ્ઞા સર્વશક્તિશ્ચ સર્વૈશ્વર્યપ્રદા તથા ॥ ૪૨॥
સર્વજ્ઞાનમયી દેવી સર્વવ્યાધિવિનાશિની ।
સર્વાધારસ્વરૂપા ચ સર્વપાપહરા તથા ॥ ૪૩॥

સર્વાનન્દમયી દેવી સર્વરક્ષાસ્વરૂપિણી ।
દશમી દેવતાજ્ઞેયા સર્વેપ્સિતફલપ્રદા ॥ ૪૪॥
એતાશ્ચતુર્ભુજા જ્ઞેયા વજ્રં શક્તિં  ચ તોમરમ્ ।
ચક્રં ચૈવાભિબિભ્રાણા ભણ્ડાસુરવધોદ્યતાઃ ॥ ૪૫॥
અથ ચક્રરથેન્દ્રસ્ય તૃતીયં પર્વસંશ્રિતાઃ ।
રહસ્યયોગિનીનામ્ના પ્રખ્યાતા વાગધીશ્વરાઃ ॥ ૪૬॥
રક્તાશોકપ્રસૂનાભાબાણકાર્મુકપાણયઃ ।
કવચચ્છન્નસર્વાઙ્ગ્યો  વીણાપુસ્તકશોભિતાઃ ॥ ૪૭॥
વશિની ચૈવ કામેશી ભોગિની વિમલા તથા ।
અરુણા ચ જવિન્યાખ્યા સર્વેશી કૌલિની તથા ॥ ૪૮॥
અષ્ટાવેતાઃ સ્મૃતા દેવ્યો દૈત્યસંહારહેતવઃ ।
અથ ચક્રરથેન્દ્રસ્ય દ્વિતીયં પર્વસંશ્રિતાઃ ॥ ૪૯॥
ચાપબાણૌ પાનપાત્રં માતુલુઙ્ગં  કૃપાણિકામ્ ।
તિસ્રસ્ત્રિપીઠનિલયા અષ્ટબાહુસમન્વિતાઃ ॥ ૫૦॥
પલકં નાગપાશં ચ ઘણ્ટાં ચૈવ મહાધ્વનિમ્ ।
વિભ્રાણા મદિરામત્તા અતિગુપ્તરહસ્યકાઃ ॥ ૫૧॥
કામેશી ચૈવ વજ્રેશી ભગમાલિન્યથાપરા ।
તિસ્ર એતાઃ સ્મૃતા દેવ્યો ભણ્ડે કોપસમન્વિતાઃ ॥ ૫૨॥
લલિતાસમમાહાત્મ્યા લલિતાસમતેજસઃ ।
એતાસ્તુ નિત્યં શ્રીદેવ્યા અન્તરઙ્ગાઃ  પ્રકીર્તિતાઃ   ॥ ૫૩॥
અથાનન્દમહાપીઠે રથમધ્યમપર્વણિ ।
પરિતો રચિતાવાસાઃ પ્રોક્તાઃ પઞ્ચદશાક્ષરાઃ ॥ ૫૪॥
તિથિનિત્યાઃ કાલરૂપા વિશ્વં વ્યાપ્યૈવ સંસ્થિતાઃ ।
ભણ્ડાસુરાદિદૈત્યેષુ પ્રક્ષુબ્ધભ્રુકુટીતટાઃ ॥ ૫૫॥
દેવીસમનિજાકારા દેવીસમનિજાયુધાઃ ।
જગતામુપકારાય વર્તમાના યુગેયુગે ॥ ૫૬॥
તાસાં નામાનિ મત્તસ્ત્વમવધારયકુમ્ભજ ।
કામેશી ભગમાલા ચ નિત્યક્લિન્ના તથૈવ ચ ॥ ૫૭॥

ભેરુણ્ડા વહ્નિવાસિન્યો મહાવજ્રેશ્વરી તથા ।
દતી ચ ત્વરિતા દેવી નવમી કુલસુન્દરી ॥ ૫૮॥
નિત્યા નીલપતાકા ચ વિજયા સર્વમઙ્ગલા  ।
જ્વાલામાલિનિકાચિત્રે દશ પઞ્ચ ચ કીર્તિતાઃ   ॥ ૫૯॥
એતાભિઃ સહિતા દેવી સદા સેવૈકબુદ્ધિભિઃ ।
દુષ્ટં ભણ્ડાસુરં જેતું નિર્યયૌ પરમેશ્વરી ॥ ૬૦॥
મન્ત્રિનાથા મહાચક્રે ગીતિં  ચક્રે રથોત્તમે ।
સપ્તપર્વાણિ ચોક્તાનિ તત્ર દેવ્યાશ્ચ તાઃ શ‍ૃણુ ॥ ૬૧॥
ગેયચક્રરથે પર્વમધ્યપીઠનિકેતના ।
સઙ્ગીતયોગિની  પ્રોક્તા શ્રીદેવ્યા અતિવલ્લભા ॥ ૬૨॥
તદેવ પ્રથમં પર્વ મન્ત્રિણ્યાસ્તુ નિવાસભૂઃ ।
અથ દ્વિતીયપર્વસ્થા ગેયચક્રે રથોત્તમે ॥ ૬૩॥
રતિઃ પ્રીતિર્મનોજા ચ વીણાકાર્મુકપાણયઃ ।
તમાલશ્યામલાકારા દાનવોન્મૂલનક્ષમાઃ ॥ ૬૪॥
તૃતીયપર્વસંરૂઢા મનોભૂબાણદેવતા ।
દ્રા વિણી શોષિણી ચૈવ બન્ધિની મોહિની તથા ॥ ૬૫॥
ઉન્માદિનીતિ પઞ્ચૈતા દીપ્તકાર્મુકપાણયઃ ।
તત્ર પર્વણ્યધસ્તાત્તુ વર્તમાના મહૌજસઃ ॥ ૬૬॥
કામરાજશ્ચ કન્દર્પો મન્મથો મકરધ્વજઃ ।
મનોભવઃ પઞ્ચમઃ સ્યાદેતે ત્રૈલોક્યમોહનાઃ ॥ ૬૭॥
કસ્તૂરીતિલકોલ્લાસિભાલામુક્તાવિરાજિતાઃ ।
કવચચ્છન્નસર્વાઙ્ગાઃ  પલાશપ્રસવત્વિષઃ ॥ ૬૮॥
પઞ્ચકામા ઇમે પ્રોક્તા ભણ્ડાસુરવધાર્થિનઃ   ।
જેયચક્રરથેન્દ્રસ્ય ચતુર્થં પર્વ સંશ્રિતાઃ ॥ ૬૯॥
બ્રહ્મીમુખ્યાસ્તુ પૂર્વોક્તાશ્ચણ્ડિકા ત્વષ્ટમી પરા ।
તત્ર પર્વણ્યધસ્તાચ્ચ લક્ષ્મીશ્ચૈવ સરસ્વતી ॥ ૭૦॥
રતિઃ પ્રીતિઃ કીર્તિશાન્તી   પુષ્ટિસ્તુષ્ટિશ્ચ શક્તયઃ ।

એતાશ્ચક્રોધરક્તાક્ષ્યો દૈત્યં હન્તું મહાબલમ્ ॥ ૭૧॥
કુન્તચક્રધરાઃ પ્રોક્તાઃ કુમાર્યઃ કુમ્ભસમ્ભવ  ।
પઞ્ચમં પર્વ સમ્પ્રાપ્તા વામાદ્યાઃ ષોડશાપરાઃ ॥ ૭૨॥
ગીતિં  ચક્રૂ રથેન્દ્રસ્ય તાસાં નામાનિ મચ્છૃણુ  ।
વામા જ્યેષ્ઠા ચ રૌદ્રી ચ શાન્તિઃ શ્રદ્ધા સરસ્વતી ॥ ૭૩॥
શ્રીભૂશક્તિશ્ચ લક્ષ્મીશ્ચ સૃષ્ટિશ્ચૈવ તુ મોહિની ।
તથા પ્રમાથિની ચાશ્વસિની વીચિસ્તથૈવ ચ ॥ ૭૪॥
વિદ્યુન્માલિન્યથ સુરાનન્દાથો નાગબુદ્ધિકા ।
એતાસ્તુ કુરવિન્દાભા જગત્ક્ષોભણલમ્પટાઃ ॥ ૭૫॥
મહાસરસમન્નાહમાદધાનાઃ પદેપદે ।
વજ્રકઙ્કટસઞ્છન્ના અટ્ટહાસોજ્જ્વલાઃ પરે ।
વજ્રદણ્ડૌ શતઘ્નીં  ચ સમ્બિભ્રાણા ભુશુણ્ડિકાઃ ॥ ૭૬॥
અથ ગીતિરથેન્દ્રસ્ય ષષ્ઠં પર્વ સમાશ્રિતાઃ ।
અસિતાઙ્ગપ્રભૃતયો  ભૈરવાઃ શસ્ત્રભીષણાઃ ॥ ૭૭॥
ત્રિશિખં પાનપાત્રં ચ બિભ્રાણા નીલવર્ચસઃ ।
અસિતાઙ્ગો  રુરુશ્ચણ્ડઃ ક્રોધ ઉન્મત્તભૈરવઃ ॥ ૭૮॥
કપાલી ભીષણશ્ચૈવ સંહારશ્ચાષ્ટ ભૈરવાઃ ।
અથ ગીતિરથેન્દ્રસ્ય સપ્તમં પર્વ સંશ્રિતાઃ ॥ ૭૯॥
માતઙ્ગી  સિદ્ધલક્ષ્મીશ્ચ મહામાતઙ્ગિકાપિ  ચ ।
મહતી સિદ્ધલક્ષ્મીશ્ચ શોણા બાણધનુર્ધરાઃ ॥ ૮૦॥
તસ્યૈવ પર્વણોઽધસ્તાદ્ગણપઃ ક્ષેત્રપસ્તથા ।
દુર્ગામ્બા બટુકશ્ચૈવ સર્વે તે શસ્ત્રપાણયઃ ॥ ૮૧॥
તત્રૈવ પર્વણોઽધસ્તાલ્લક્ષ્મીશ્ચૈવ સરસ્વતી ।
શઙ્ખઃ પદ્મો નિધિશ્ચૈવ તે સર્વે શસ્ત્રપાણયઃ ॥ ૮૨॥
લોકદ્વિષં પ્રતિ ક્રુદ્ધા ભણ્ડં ચણ્ડપરાક્રમમ્ ।
શક્રાદયશ્ચ વિષ્ણ્વન્તા દશ દિક્ચક્રનાયકાઃ ॥ ૮૩॥
શક્તિરૂપાસ્તત્ર પર્વણ્યધસ્તાત્કૃતસંશ્રયાઃ ।
વજ્રે શક્તિં  કાલદણ્ડમસિં  પાશં ધ્વજં તથા ॥ ૮૪॥

ગદાં ત્રિશૂલં દર્ભાસ્ત્રં વજ્રં ચ દધતસ્ત્વમી ।
સેવન્તે મન્ત્રિનાથાં તાં નિત્યં ભક્તિસમન્વિતાઃ ॥ ૮૫॥
ભણ્ડાસુરાન્દુર્દુરૂઢાન્નિહન્તું વિશ્વકણ્ટકાન્ ।
મન્ત્રિનાથાશ્રયદ્વારા લલિતાજ્ઞાપનોત્સુકાઃ ॥ ૮૬॥
ગીતિચક્રરથોપાન્તે દિક્પાલાઃ સંશ્રયં દદુઃ ।
સર્વેષાં ચૈવ દેવાનાં મન્ત્રિણી દ્વારતઃ કૃતા ॥ ૮૭॥
વિજ્ઞાપના મહાદેવ્યાઃ કાર્યસિદ્ધિં  પ્રયચ્છતિ ।
રાક્ષી વિજ્ઞાપના ચેતિ પ્રધાનદ્વારતઃ કૃતા ॥ ૮૮॥
યથા ખલુ ફલપ્રાપ્તિઃ સેવકાનાં હિ જાયતે ।
અન્યથા કથમેતેષાં સામર્થ્યં જ્વલિતૌજસઃ ॥ ૮૯॥
અપધૃષ્યપ્રભાવાયાઃ શ્રીદેવ્યા ઉપસર્પણે ।
સા હિ સઙ્ગીતવિદ્યેતિ  શ્રીદેવ્યા અતિવલ્લભા ॥ ૯૦॥
નાતિલઙ્ઘતિ  ચ ક્વાપિ તદુક્તં કાર્યસિદ્ધિષુ ।
શ્રીદેવ્યાઃશક્તિસામ્રાજ્યે સર્વકર્માણિ મન્ત્રિણી ॥ ૯૧॥
અકર્ત્તુમન્યથા કર્તું કર્તું ચૈવ પ્રગલ્ભતે ।
તસ્માત્સર્વેઽપિ દિક્પાલાઃ શ્રીદેવ્યા જયકાઙ્ક્ષિણઃ ।
તસ્યાઃ પ્રધાનભૂતાયાઃ સેવામેવ વિતન્વતે ॥ ૯૨॥
ઇતિ શ્રીલલિતાદેવ્યાશ્ચક્રરાજરથોત્તમે ।
પર્વસ્થિતાનાં દેવીનાં નામાનિ કથિતાન્યલમ્ ॥ ૯૩॥
ભણ્ડાસુરસ્ય સંહારે તસ્યા દિવ્યાયુધાન્યપિ ।
પ્રોક્તાનિ ગેયચક્રસ્ય પર્વદેવ્યાશ્ચ કીર્તિતાઃ   ॥ ૯૪॥
ઇમાનિ સર્વદેવીનાં નામાન્યાકર્ણયન્તિ યે ।
સર્વપાપવિનિર્મુક્તાસ્તે સ્યુર્વિજયિનો   નરાઃ ॥ ૯૫॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે શ્રીલલિતોપાખ્યાને
શ્રીચક્રરાજરથજ્ઞેયચક્રરથપર્વસ્થદેવતાનામપ્રકાશનં
નામૈકોનવિંશોઽધ્યાયઃ   ॥ ૧૯॥

અથ કિરિચક્રરથદેવતાપ્રકાશનં નામ વિંશોઽધ્યાયઃ   ॥ ૨૦॥
હયગ્રીવ ઉવાચ ।
કિરિચક્રરથેન્દ્રસ્ય પઞ્ચપર્વસમાશ્રિતાઃ ।
દેવતાશ્ચ શ‍ૃણુ પ્રાજ્ઞ નામ યચ્છૃણ્વતાં  જયઃ ॥ ૧॥
પ્રથમં પર્વબિન્દ્વાખ્યં સમ્પ્રાપ્તા દણ્ડનાયિકા ।
સા તત્ર જગદુદ્દણ્ડકણ્ટકવ્રાતઘસ્મરી ॥ ૨॥
નાનાવિધાભિર્જ્વાલાભિર્નર્તયન્તી જયશ્રિયમ્ ॥ ૩॥
ઉદ્દણ્ડપોત્રનિર્ઘાતનિર્ભિન્નોદ્ધતદાનવાઃ   ।
દંષ્ટ્રાબાલમૃગાઙ્કાંશુવિભાવનવિભાવરી  ॥ ૪॥
પ્રાવૃષેણ્યપયોવાહવ્યૂહનીલવપુર્લ્લતા ।
કિરિચક્રરથેન્દ્રસ્ય સાલઙ્કારાયતે સદા ।
પોત્રિણી પુત્રિતાશેષવિશ્વાવર્તકદમ્બિકા ॥ ૫॥
તસ્યૈવ રથનાભસ્ય દ્વિતીયં પર્વ સંશ્રિતાઃ ।
જૃમ્ભિની  મોહિની ચૈવ સ્તમ્ભિની તિસ્ર એવ હિ ।
ઉત્ફુલ્લદાડિમીપ્રખ્યં સર્વદાનવમર્દનાઃ ॥ ૬॥
મુસલં ચ હલં હાલાપાત્રં મણિગણાર્પિતમ્   ।
જ્વલન્માણિક્યવલયૈર્બિ  ભ્રાણાઃ પાણિપલ્લવૈઃ ॥ ૭॥
અતિતીક્ષ્ણકરાલાક્ષ્યો જ્વાલાભિર્દૈત્યસૈનિકાન્ ।
દહન્ત્ય ઇવ નિઃશઙ્કં સેવન્તે સૂકરાનનામ્ ॥ ૮॥
કિરિચક્રરથેન્દ્રસ્ય તૃતીયં પર્વ સંશ્રિતાઃ ।
અન્ધિન્યાદ્યાઃ પઞ્ચ દેવ્યો દેવીયન્ત્રકૃતાસ્પદાઃ ॥ ૯॥
કઠોરેણાટ્ટહાસેન ભિન્દન્ત્યો ભુવનત્રયમ્ ।
જ્વાલા ઇવ તુ કલ્પાગ્નેરઙ્ગનાવેષમાશ્રિતાઃ  ॥ ૧૦॥
ભણ્ડાસુરસ્ય સર્વેષાં સૈન્યાનાં રુધિરપ્લુતિમ્ ।
લિલિક્ષમાણા જિહ્વાભિર્લેલિહાનાભિરુજ્જ્વલાઃ ॥ ૧૧॥
સેવન્તે સતતં દણ્ડનાથામુદ્દણ્ડવિક્રમામ્ ।
કિરિચક્રરથેન્દ્રસ્ય ચતુર્થં પર્વ સંશ્રિતાઃ ॥ ૧૨॥
બ્રહ્માદ્યાઃ પઞ્ચમીવર્જ્યા અષ્ટમીવર્જિતા   અપિ ।

ષડેવ દેવ્યઃ ષટ્ચક્રજ્વલજ્જ્વાલાકલેવરાઃ ॥ ૧૩॥
મહતા વિક્રમૌઘેણ પિબન્ત્ય ઇવ દાનવાન્ ।
આજ્ઞયા દણ્ડનાથાયાસ્તં પ્રદેશમુપાસતે ॥ ૧૪॥
તસ્યૈવ પર્વણોઽધસ્તાત્ત્વરિતાઃ સ્થાનમાશ્રિતાઃ ।
યક્ષિણી શઙ્ખિની  ચૈવ લાકિની હાકિની તથા ॥ ૧૫॥
શાકિની ડાકિની ચૈવ તાસામૈક્યસ્વરૂપિણી ।
હાકિની સપ્તમીત્યેતાશ્ચણ્ડદોર્દણ્ડવિક્રમાઃ ॥ ૧૬॥
પિબન્ત્ય ઇવ ભૂતાનિ પિબન્ત્ય ઇવ મેદિનીમ્ ।
ત્વચં રક્તં તથા માંસં મેદોઽસ્થિ ચ વિરોધિનામ્ ॥ ૧૭॥
મજ્જાનમથ શુક્રં ચ પિબન્ત્યો વિકટાનનાઃ ।
નિષ્ઠુરૈઃ  સિંહનાદૈશ્ચ   પૂરયન્ત્યો દિશો દશ ॥ ૧૮॥
ધાતુનાથા ઇતિ પ્રોક્તા અણિમાદ્યષ્ટસિદ્ધિદાઃ ।
મોહને મારણે ચૈવ સ્તમ્ભને તાડને તથા ॥ ૧૯॥
ભક્ષણે દુષ્ટદૈત્યાનામામૂલં ચ નિકૃન્તને  ।
પણ્ડિતાઃ ખણ્ડિતાશેષવિપદો ભક્તિશાલિષુ ॥ ૨૦॥
ધાતુનાથા ઇતિ પ્રોક્તાઃ સર્વધાતુષુ સંસ્થિતાઃ ।
સપ્તાપિ વારિધીનૂર્મિમાલાસઞ્ચુમ્બિતામ્બરાન્   ॥ ૨૧॥
ક્ષણાર્ધેનૈવ નિષ્પાતું નિષ્પન્નબહુસાહસાઃ ।
શકટા કારદન્તાશ્ચ ભયઙ્કરવિલોચનાઃ ॥ ૨૨॥
સ્વસ્વામિનીદ્રો હકૃતાં સ્વકીયસમયદ્રુહામ્ ।
વૈદિકદ્રો હણાદેવ દ્રો હિણાં વીરવૈરિણામ્ ॥ ૨૩॥
યજ્ઞદ્રો હકૃતાં દુષ્ટદૈત્યાનાં ભક્ષણે સમાઃ ।
નિત્યમેવ ચ સેવન્તે પોત્રિણીં  દણ્ડનાયિકામ્ ॥ ૨૪॥
તસ્યૈવ પર્વણઃ પાર્શ્વે દ્વિતીયે દિવ્યમન્દિરે ।
ક્રોધિની સ્તમ્ભિની ખ્યાતે વર્તેતે દેવતે ઉભે ॥ ૨૫॥
ચામરે વીજયન્ત્યૌ ચ લોલકઙ્કણદોર્લતે ।
દેવદ્વિષાં ચમૂરક્તહાલાપાનમહોદ્ધતે ॥ ૨૬॥

સદા વિઘૂર્ણમાનાક્ષ્યૌ સદા પ્રહસિતાનને ।
અથ તસ્ય રથેન્દ્રસ્ય કિરિચક્રાશ્રિતસ્ય ચ ॥ ૨૭॥
પાર્શ્વદ્વયકૃતાવાસમાયુધદ્વન્દ્વમુત્તમમ્ ।
હલં ચ મુસલં ચૈવ દેવતારૂપમાસ્થિતમ્ ॥ ૨૮॥
સ્વકીયમુકુટસ્થાને સ્વકીયાયુધવિગ્રહમ્ ।
આબિભ્રાણં જગ ષિઘસ્મરં વિબુધૈઃ સ્મૃતમ્ ॥ ૨૯॥
એતદાયુધયુગ્મેન લલિતા દડનાયિકા ।
ખણ્ડયિષ્યતિ સઙ્ગ્રામં  વિષઙ્ગં  નામદાનહમ્ ॥ ૩૦॥
તસ્યૈવ પર્વણો દણ્ડનાથાયા અગ્રસીમનિ ।
વર્ત્તમાનો મહાભીમઃ સિંહો   નાદૈર્ધ્વનન્નભઃ ॥ ૩૧॥
દંષ્ટ્રાકટકટાત્કાર  બધિરીકૃતદિઙ્મુખઃ ।
ચણ્ડોચ્ચણ્ડ ઇતિ ખ્યાતશ્ચતુર્હસ્તસ્ત્રિલોચનઃ ॥ ૩૨॥
શૂલખડ્ગપ્રેતપાશાન્દધાનો દીપ્તવિગ્રહઃ ।
સદા સંસેવતે દેવીં  પશ્યન્નેવ હિ પોત્રિણીમ્ ॥ ૩૩॥
કિરિચક્રરથેન્દ્રસ્ય ષષ્ઠં પર્વ સમાશ્રિતાઃ ।
વાર્ત્તાલ્યાદ્યા અષ્ટ દેવ્યો દિક્ષ્વષ્ટાસૂપવિશ્રુતાઃ ॥ ૩૪॥
અષ્ટપર્વતનિષ્પાતઘોરનિર્ઘાતનિઃસ્વનાઃ ।
અષ્ટનાગસ્ફુરદ્ભૂષા અનષ્ટબલતેજસઃ ॥ ૩૫॥
પ્રકૃષ્ટદોષ્પ્રકાણ્ડોષ્મહુતદાનવકોટયઃ ।
સેવન્તે લલિતાં દેવ્યો દણ્ડનાથામહર્નિશમ્   ॥ ૩૬॥
તાસામાખ્યાશ્ચ વિખ્યાતાઃ સમાકર્ણય કુમ્ભજ ।
વાર્તાલી ચૈવ વારાહી સા વારાહમુખી પરા ॥ ૩૭॥
અન્ધિની રોધિની ચૈવ જૃમ્ભિણી  ચૈવ મોહિની ।
સ્તમ્ભિનીતિ રિપુક્ષોભસ્તમ્ભનોચ્ચાટનક્ષમાઃ ॥ ૩૮॥
તાસાં ચ પર્વણો વામભાગે સતતસંસ્થિતિઃ ।
દણ્ડનાથોપવાહ્યસ્તુ કાસરો ધૂસરાકૃતિઃ  ॥ ૩૯॥
અર્ધક્રોશાયતઃ શ‍ૃઙ્ગદ્વિતયે  ક્રોશવિગ્રહઃ ।
ખડ્ગવન્નિષ્ઠુરૈર્લોમજાતૈઃ  સંવૃતવિગ્રહઃ ॥ ૪૦॥

કાલદણ્ડવદુચ્ચણ્ડબાલકાણ્ડભયઙ્કરઃ ।
નીલાઞ્જનાચલપ્રખ્યો વિકટોન્નતરુષ્ટભૂઃ ॥ ૪૧॥
મહાનીલગિરિશ્રેષ્ઠગરિષ્ઠસ્કન્ધમણ્ડલઃ ।
પ્રભૂતોષ્મલનિશ્વાસપ્રસરાકમ્પિતામ્બુધિઃ ॥ ૪૨॥
ઘર્ઘરધ્વનિના કાલમહિષં વિહસન્નિવ ।
વર્ત્તતે ખુરવિક્ષિપ્તપુષ્કલાવર્તવારિદઃ ॥ ૪૩॥
તસ્યૈવ પર્વણોઽધસ્તાચ્ચિત્રસ્થાનકૃતાલયાઃ ।
ઇન્દ્રા દયોઽનેકભેદા દિશામષ્ટકદેવતાઃ ॥ ૪૪॥
લલિતાયાં કાર્યસિદ્ધિં  વિજ્ઞાપયિતુમાગતાઃ ।
ઇન્દ્રશ્ચાપ્સરસશ્ચૈવ સ ચતુષ્ષષ્ટિકોટયઃ ॥ ૪૫॥
સિદ્ધ અગ્નિશ્ચ સાધ્યાશ્ચ વિશ્વેદેવાસ્તથાપરે ।
વિશ્વકર્મા મયશ્ચૈવ માતરશ્ચ બલોન્નતાઃ ॥ ૪૬॥
રુદ્રાશ્ચ પરિચારાશ્ચ રુદ્રાશ્ચૈવ પિશાચકાઃ ।
ક્રન્દન્તિ રક્ષસાં નાથા રાક્ષસા બહવસ્તથા ॥ ૪૭॥
મિત્રાશ્ચ તત્ર ગન્ધર્વાઃ સદા ગાનવિશારદાઃ ।
વિશ્વાવસુપ્રભૃતયો વિખ્યાતાસ્તત્પુરોગમાઃ ॥ ૪૮॥
તથા ભૂતગણાશ્ચાન્યે વરુણો વાસવઃ પરે ।
વિદ્યાધરાઃ કિન્નરાશ્ચ મારુતેશ્વર એવ ચ ॥ ૪૯॥
તથા ચિત્રરથશ્ચૈવ રથકારકકારકાઃ ।
તુમ્બુરુર્નારદો યક્ષઃ સોમો યક્ષેશ્વરસ્તથા ॥ ૫૦॥
દેવૈશ્ચ ભગવાંસ્તત્ર ગોવિન્દઃ કમલાપતિઃ ।
ઈશાનશ્ચ જગચ્ચક્રભક્ષકઃ શૂલભીષણઃ ॥ ૫૧॥
બ્રહ્મા ચૈવાશ્વિનીપુત્રો વૈદ્યવિદ્યાવિશારદૌ ।
ધન્વન્તરિશ્ચ ભગવાનથાન્યે ગણનાયકાઃ ॥ ૫૨॥
કટકાણ્ડગલદ્દાન સન્તર્પિતમધુવ્રતાઃ   ।
અનન્તો વાસુકિસ્તક્ષઃ કર્કોટઃ પદ્મ એવ ચ ॥ ૫૩॥
મહાપદ્મઃ શઙ્ખપાલો ગુલિકઃ સુબલસ્તથા ।

એતે નાગેશ્વરાશ્ચૈવ નાગકોટિભિરાવૃતાઃ ॥ ૫૪॥
એવમ્પ્રકારા બહવો દેવતાસ્તત્ર જાગ્રતિ ।
પૂર્વાદિદિશમારભ્ય પરિતઃ કૃતમન્દિરાઃ ॥ ૫૫॥
તત્રૈવ દેવતાશ્ચક્રે ચક્રાકારા મરુદ્દિશઃ ।
આશ્રિત્ય કિલ વર્તન્તે તદધિષ્ઠાતૃદેવતાઃ ॥ ૫૬॥
જૃમ્ભિણી  સ્તમ્ભિની ચૈવ મોહિની તિસ્ર એવ ચ ।
તસ્યૈવ પર્વણઃ પ્રાન્તે કિરિચક્રસ્ય ભાસ્વતઃ ॥ ૫૭॥
કપાલં ચ ગદાં બિભ્રદૂર્ધ્વકેશો મહાવપુઃ ।
પાતાલતલજમ્બાલબહુલા કારકાલિમા ॥ ૫૮॥
અટ્ટહાસમહાવજ્રદીર્ણબ્રહ્માણ્ડમણ્ડલઃ ।
ભિન્દન્ડમરુકધ્વાનૈ રોદસીકન્દરોદરમ્ ॥ ૫૯॥
ફૂત્કારીત્રિપુરાયુક્તં ફણિપાશં કરે વહન્ ।
ક્ષેત્રપાલઃ સદા ભાતિ સેવમાનઃ કિટીશ્વરીમ્ ॥ ૬૦॥
તસ્યૈવ ચ સમીપસ્થસ્તસ્યા વાહનકેસરી ।
યમારુહ્ય પ્રવવૃતે ભણ્ડાસુરવધૈષિણી ॥ ૬૧॥
પ્રાગુક્તમેવ દેવેશીવાહસિંહસ્ય   લક્ષણમ્ ।
તસ્યૈવ પર્વણોઽધસ્તાદ્દણ્ડનાથાસમત્વિષઃ ॥ ૬૨॥
દણ્ડિનીસદૃશાશેષભૂષણાયુધમણ્ડિતાઃ ।
શમ્યાઃ ક્રોડાનનાશ્ચન્દ્રરેખોત્તંસિતકુન્તલાઃ ॥ ૬૩॥
હલં ચ મુસલં હસ્તે ઘૂર્ણયન્ત્યો મુહુર્મુહુઃ  ।
લલિતાદ્રો હિણાં શ્યામાદ્રો હિણાં સ્વામિનીદ્રુહામ્ ॥ ૬૪॥
રક્તસ્રોતોભિરુત્કૂલૈઃ પૂરયન્ત્યઃ કપાલકમ્ ।
નિજભક્તદ્રો હકૃતા મન્ત્રમાલાવિભૂષણાઃ ॥ ૬૫॥
સ્વગોષ્ઠીસમયાક્ષેપકારિણાં મુણ્ડમણ્ડલૈઃ ।
અખણ્ડરક્તવિચ્છર્દૈર્બિભ્રત્યો   વક્ષસિ સ્રજઃ ॥ ૬૬॥
સહસ્રં દેવતાઃ પ્રોક્તાઃ સેવમાનાઃ કિટીશ્વરીમ્ ॥ ૬૭॥
તાસાં નામાનિ સર્વાસાં દણ્ડિન્યાઃ કુમ્ભસમ્ભવ ।

સહસ્રનામાધ્યાયે તુ વક્ષ્યન્તે નાધુના પુનઃ ॥ ૬૮॥
અથ તાસાં દેવતાનાં કોલાસ્યાનાં સમીપતઃ ।
વાહનં કૃષ્ણસારઙ્ગો  દણ્ડિન્યાઃ સમયે સ્થિતઃ ॥ ૬૯॥
ક્રોશાર્ધાર્દ્ધાયતઃ શ‍ૃઙ્ગે  તદર્ધાર્ધાયતો મુખે ।
ક્રોશપ્રમાણપાદશ્ચ સદા ચોદ્ધૃતવાલધિઃ ॥ ૭૦॥
ઉદરે ધવલચ્છાયો હુઙ્કારેણ મહીયસા ।
હસન્મારુતવાહસ્ય હરિણસ્ય પરાક્રમમ્ ॥ ૭૧॥
તસ્યૈવ પર્વણો દેશે વર્ત્તતે વાહનોત્તમમ્ ।
કિરિચક્રરથેન્દ્રસ્ય સ્થિતસ્તત્રૈવ પર્વણિ ॥ ૭૨॥
વર્ત્તતે મદિરાસિન્ધુર્દેવતારૂપમાસ્થિતા ।
માણિક્યગિરિવચ્છોણં હસ્તે પિશિતપિણ્ડકમ્ ॥ ૭૩॥
દધાના ઘૂર્ણમા નાક્ષી હેમામ્ભોજસ્રગાવૃતા ।
મદશક્ત્યા સમાશ્લિષ્ટા ધૃતરક્તસરોજયા ॥ ૭૪॥
યદાયદા ભણ્ડદૈત્યઃ સઙ્ગ્રામે  સમ્પ્રવર્તતે ।
યુદ્ધસ્વેદ મનુપ્રાપ્તાઃ શક્તયઃ સ્યુઃ પિપાસિતાઃ ॥ ૭૫॥
તદાતદા સુરાસિન્ધુરાત્માનં બહુધા ક્ષિપન્ ।
રણે ખેદં દેવતાનામઞ્જસાપાકરિષ્યતિ ॥ ૭૬॥
તદપ્યદ્ભુતમે વર્ષે ભવિષ્યતિ ન સંશયઃ ।
તદા શ્રોષ્યસિ સઙ્ગ્રામે  કથ્યમાનં મયા મુદા ॥ ૭૭॥
તસ્યૈવ પર્વણોઽધસ્તાદષ્ટદિક્ષ્વધ એવ હિ ।
ઉપર્યપિ કૃતાવાસા હેતુકાદ્યા દશ સ્મૃતાઃ ॥ ૭૮॥
મહાન્તો ભૈરવશ્રેષ્ઠાઃ ખ્યાતા વિપુલવિક્રમાઃ ।
ઉદ્દીપ્તાયુત તેજોભિર્દ્દિવા   દીપિતભાનવઃ ॥ ૭૯॥
કલ્પાન્તકાલે દણ્ડિન્યા આજ્ઞયા વિશ્વઘસ્મરાઃ ।
અત્યુદગ્રપ્રકૃતયો રદદષ્ટૌષ્ઠસમ્પુટાઃ ॥ ૮૦॥
ત્રિશૂલાગ્રવિનિર્ભિન્નમહાવારિદમણ્ડલાઃ   ।
હેતુકસ્ત્રિપુરારિશ્ચ તૃતીયશ્ચાગ્નિભૈરવઃ ॥ ૮૧॥

યમજિહ્વૈકપાદૌ  ચ તથા કાલકરાલકૌ ।
ભીમરૂપો હાટકેશસ્તથૈવાચલનામવાન્ ॥ ૮૨॥
એતે દશૈવ વિખ્યાતા દશકોટિભટાન્વિતાઃ ।
તસ્યૈવ કિરિચક્રસ્ય વર્તન્તે પર્વસીમનિ ॥ ૮૩॥
એવં હિ દણ્ડનાથાયાઃ કિરિચક્રસ્ય દેવતાઃ ।
જૃમ્ભિણ્યાદ્યચલેન્દ્રા  તાં પ્રોક્તાસ્ત્રૈલોક્યપાવનાઃ ॥ ૮૪॥
તત્રત્યૈર્દેવતાવૃન્દૈર્બહવસ્તત્ર સઙ્ગરે  ।
દાનવા મારયિષ્યન્તે પાસ્યન્તે રક્તવૃષ્ટયઃ ॥ ૮૫॥
ઇત્થં બહુવિધત્રાણં  પર્વસ્થૈર્દેવતાગણૈઃ ।
કિરિચક્રં દણ્ડનેત્ર્યા રથરત્નં ચચાલ હ ॥ ૮૬॥
ચક્રરાજરથો યત્ર તત્ર ગેયરથોત્તમઃ ।
યત્ર ગેયરથસ્તત્ર કિરિચક્રરથોત્તમઃ ॥ ૮૭॥
એતદ્રથત્રયં તત્ર ત્રૈલોક્યમિવ જઙ્ગમમ્  ।
શક્તિસેનાસહસ્રસ્યાન્તશ્ચચાર તદા શુભમ્ ॥ ૮૮॥
મેરુમન્દરવિન્ધ્યાનાં સમવાય ઇવાભવત્ ।
મહાઘોષઃ પ્રવવૃતે શક્તીનાં સૈન્યમણ્ડલે ।
ચચાલ વસુધા સર્વા તચ્ચક્રરવદારિતા ॥ ૮૯॥
લલિતા ચક્રરાજાખ્યા રથનાથસ્ય કીર્તિતાઃ   ।
ષટ્સારથય ઉદ્દણ્ડપાશગ્રહણકોવિદાઃ ॥ ૯૦॥
યત્ર ગેયરથસ્તત્ર કિરિચક્રરથોત્તમમ્ ।
ઇતિ દેવી પ્રથમતસ્તથા ત્રિપુરભૈરવી ॥ ૯૧॥
સંહારભૈરવશ્ચાન્યો રક્તયોગિનિવલ્લભઃ ।
સારસઃ પઞ્ચમશ્ચૈવ ચામુણ્ડા ચ તથા પરા ॥ ૯૨॥
એતાસુ દેવતાસ્તત્ર રથસારથયઃ સ્મૃતાઃ ।
ગેયચક્રરથેન્દ્રસ્ય સારથિસ્તુ હસન્તિકા ॥ ૯૩॥
કિરિચક્રરથેન્દ્રસ્ય સ્તમ્ભિની સારથિઃ સ્મૃતા ।
દશયોજનમુન્નમ્રો લલિતારથપુઙ્ગવઃ  ॥ ૯૪॥
સપ્તયોજનમુચ્છ્રાયો  ગીતચક્રરથોત્તમઃ ।

ષડ્યોજનસમુન્નમ્રો કિરિચક્રરથો મુને ॥ ૯૫॥
મહામુક્તાતપત્રં તુ દશયોજનવિસ્તૃતમ્ ।
વર્તતે લલિતેશાન્યા રથ એવ ન ચાન્યતઃ ॥ ૯૬॥
તદેવ શક્તિસામ્રાજ્યસૂચકં પરિકીર્તિતમ્   ।
સામાન્યમાતપત્રં તુ રથદ્વન્દ્વેપિ વર્તતે ॥ ૯૭॥
અથ સા લલિતેશાની સર્વશક્તિમહેશ્વરી ।
મહાસામ્રાજ્યપદવીમારૂઢા પરમેશ્વરી ॥ ૯૮॥
ચચાલ ભણ્ડદૈત્યસ્ય ક્ષયસિદ્ધ્યભિકાઙ્ક્ષિણી ।
શબ્દાયન્તે દિશઃ સર્વાઃ કમ્પતે ચ વસુન્ધરા ॥ ૯૯॥
ક્ષુભ્યન્તિ સર્વભૂતાનિ લલિતેશાવિનિર્ગમે ।
દેવદુન્દુભયો નેદુર્નિપેતુઃ   પુષ્પવૃષ્ટયઃ ॥ ૧૦૦॥
વિશ્વાવસુપ્રભૃતયો ગન્ધર્વાઃ સુરગાયકાઃ ।
તુમ્બુરુર્નારદશ્ચૈવ સાક્ષાદેવ સરસ્વતી ॥ ૧૦૧॥
જયમઙ્ગલ  પદ્યાનિ પઠન્તઃ પટુગીતિભિઃ ।
હર્ષસમ્ફુલ્લવદનાઃ સ્ફુરત્પુલકભૂષણાઃ ।
મુહુર્જયજયેત્યેવં સ્તુવાના લલિતેશ્વરીમ્ ॥ ૧૦૨॥
હર્ષેણાઢ્યા મદોન્મત્તાઃ પ્રનૃત્યન્તઃ પદેપદે ।
સપ્તર્ષયો વશિષ્ઠાદ્યા ઋગ્યજુઃ  સામરૂપિભિઃ ॥ ૧૦૩॥
અથર્વરૂપૈર્મન્ત્રૈશ્ચ વર્ધયન્તો જયશ્રિયમ્ ।
હવિષેવ મહાવહ્નિશિખામત્યન્તપાવિનીમ્ ॥ ૧૦૪॥
આશીર્વાદેન મહતા વર્ધયામાસુરુત્તમાઃ ।
તૈઃ સ્તૂયમાના લલિતા રાજમાના રથોત્તમે ॥ ૧૦૫॥
ભણ્ડાસુરં વિનિર્જેતુમુદ્દણ્ડૈઃ સહ સૈનિકૈઃ ॥ ૧૦૬॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને કિરિચક્રરથદેવતાપ્રકાશનં નામ વિંશોઽધ્યાયઃ 
॥ ૨૦॥

અથ ભણ્ડાસુરાહઙ્કારો નામૈકવિંશોઽધ્યાયઃ   ॥ ૨૧॥
આકર્ણ્ય લલિતાદેવ્યા યાત્રાનિગમનિસ્વનમ્ ।
મહાન્તં ક્ષોભમાયાતા ભણ્ડાસુરપુરાલયાઃ ॥ ૧॥
યત્ર ચાસ્તિ દુરાશસ્ય ભણ્ડદૈત્યસ્ય દુર્ધિયઃ   ।
મહેન્દ્રપર્વતોપાન્તે મહાર્ણવતટે પુરમ્ ॥ ૨॥
તત્તુ શૂન્યકનામ્નૈવ વિખ્યાતં ભુવનત્રયે ।
વિષઙ્ગાગ્રજદૈત્યસ્ય  સદાવાસઃ કિલાભવત્ ॥ ૩॥
તસ્મિન્નેવ પુરે તસ્ય શતયોજનવિસ્તરે ।
વિત્રેસુર સુરાઃ સર્વે શ્રીદેવ્યાગમસમ્ભ્રમાત્ ॥ ૪॥
શતયોજનવિસ્તીર્ણં તત્સર્વં પુરમાસુરમ્ ।
ધૂમૈરિવાવૃતમભૂદુત્પાતજનિતૈર્મુહુઃ  ॥ ૫॥
અકાલ એવ નિર્ભિન્ના   ભિત્તયો દૈત્યપત્તને ।
ઘૂર્ણમાના પતન્તિ સ્મ મહોલ્કા ગગનસ્થલાત્ ॥ ૬॥
ઉત્પાતાનાં પ્રાથમિકો ભૂકમ્પઃ પર્યવર્તત ।
મહી જજ્વાલ સકલા તત્ર શૂન્યકપત્તને ॥ ૭॥
અકાલ એવ હૃત્કમ્પં ભેજુર્દૈત્યપુરૌકસઃ ।
ધ્વજાગ્રવર્તિનઃ   કઙ્કગૃધ્રાશ્ચૈવ બકાઃ ખગાઃ ॥ ૮॥
આદિત્યમણ્ડલે દૃષ્ટ્વાદૃષ્ટ્વા ચક્રન્દુરુચ્ચકૈઃ ।
ક્રવ્યાદા બહવસ્તત્ર લોચનૈર્નાવલોકિતાઃ ॥ ૯॥
મુહુરાકાશવાણીભિઃ  પરુષાભિર્બભાષિરે ।
સર્વતો દિક્ષુ દૃશ્યન્તે કેતવસ્તુ મલીમસાઃ ॥ ૧૦॥
ધૂમાયમાનાઃ પ્રક્ષોભજનકા દૈત્યરક્ષસામ્ ।
દૈત્યસ્ત્રીણાં ચ વિભ્રષ્ટા અકાલે ભૂષણસ્રજઃ ॥ ૧૧॥
હાહેતિ દૂરં ક્રન્દન્ત્યઃ પર્યશ્રુ સમરોદિષુઃ ।
દપણાનાં વર્મણાં ચ ધ્વજાનાં ખડ્ગસમ્પદામ્ ॥ ૧૨॥
મણીનામમ્બરાણાં ચ માલિન્યમભવન્મુહુઃ  ।
સૌધેષુ ચન્દ્રશાલાસુ કેલિવેશ્મસુ સર્વતઃ ॥ ૧૩॥

અટ્ટાલકેષુ ગોષ્ઠેષુ વિપણેષુ સભાસુ ચ ।
ચતુષ્કિકાસ્વલિન્દેષુ પ્રગ્રીવેષુ વલેષુ ચ ॥ ૧૪॥
સર્વતોભદ્રવાસેષુ નન્દ્યાવર્તેષુ વેશ્મસુ ।
વિચ્છન્દકેષુ સઙ્ક્ષુબ્ધેષ્વવરોધનપાલિષુ ।
સ્વસ્તિકેષુ ચ સર્વેષુ ગર્ભાગારપુટેષુ ચ ॥ ૧૫॥
ગોપુરેષુ કપાટેષુ વલભીનાં ચ સીમસુ ।
વાતાયનેષુ કક્ષ્યાસુ ધિષ્ણ્યેષુ ચ ખલેષુ ચ ॥ ૧૬॥
સર્વત્ર દૈત્ય નગરવાસિભિર્જનમણ્ડલૈઃ ।
અશ્રૂયન્ત મહાઘોષાઃ પરુષા ભૂતભાષિતાઃ ॥ ૧૭॥
શિથિલી સવતો જાતા ઘોરપર્ણા ભયાનકા ।
કરટૈઃ કટુકાલાપૈરવલોકિ દિવાકરઃ ।
આરાવિષુ કરોટીનાં કોટયશ્ચાપતન્ભુવિ ॥ ૧૮॥
અપતન્વેદિમધ્યેષુ બિન્દવઃ શોણિતામ્ભસામ્ ।
કેશૌઘકાશ્ચ નિષ્પેતુઃ સર્વતો ધૂમધૂસરાઃ ॥ ૧૯॥
ભૌમાન્તરિક્ષદિવ્યાનામુત્પાતાનામિતિ વ્રજમ્ ।
અવલોક્ય ભૃશં ત્રસ્તાઃ સર્વે નગરવાસિનઃ ।
નિવેદયામાસુરમી ભણ્ડાય પ્રથિતૌજસે ॥ ૨૦॥
સ ચ ભણ્ડઃ પ્રચણ્ડોત્થૈસ્તૈરુત્પાતકદમ્બકૈઃ ।
અસઞ્જાતધૃતિભ્રંશો મન્ત્ર સ્થાનમુપાગમત્ ॥ ૨૧॥
મેરોરિવ વપુર્ભેદં બહુરત્નવિચિત્રિતમ્  ।
અધ્યાસામાસ દૈત્યેન્દ્રઃ સિંહાસનમનુત્તમમ્   ॥ ૨૨॥
સ્ફુરન્મુકુટલગ્નાનાં રત્નાનાં કિરણૈર્ઘનૈઃ ।
દીપયન્નખિલાશાન્તાનદ્યુતદ્દાનવેશ્વરઃ ॥ ૨૩॥
એકયોજનવિસ્તારે મહત્યાસ્થાનમણ્ડપે ।
તુઙ્ગસિંહાસનસ્થં    તં સિષેવાતે તદાનુજૌ ॥ ૨૪॥
વિશુક્રશ્ચ વિષઙ્ગશ્ચ  મહાબલપરાક્રમૌ ।
ત્રૈલોક્યકણ્ટકીભૂતભુજદણ્ડભયઙ્કરૌ ॥ ૨૫॥
અગ્રજસ્ય સદૈવાજ્ઞામવિલઙ્ઘ્ય  મુહુર્મુહુઃ  ।

ત્રૈલોક્યવિજયે લબ્ધં વર્ધયન્તૌ મહદ્યશઃ ॥ ૨૬॥
ન તેન શિરસા તસ્ય મૃદૂનન્તૌ પાદપીઠિકામ્ ।
કૃતાઞ્જલિપ્રણામૌ ચ સમુપાવિશતાં ભુવિ ॥ ૨૭॥
અથાસ્થાને સ્થિતે તસ્મિન્નમરદ્વેષિણાં વરે ।
સર્વે સામન્તદૈત્યેન્દ્રા સ્તં દ્રષ્ટું સમુપાગતાઃ ॥ ૨૮॥
તેષામેકૈકસૈન્યાનાં ગણના ન હિ વિદ્યતે ।
સ્વંસ્વં નામ સમુચ્ચાર્ય પ્રણેમુર્ભણ્ડકેશ્વરમ્ ॥ ૨૯॥
સ ચ તાનસુરાન્સર્વાનતિધીરકનીનકૈઃ ।
સમ્ભાવયન્સમાલોકૈઃ  કિયન્તં ચિત્ક્ષણં સ્થિતઃ ॥ ૩૦॥
અવોચત વિશુક્રસ્તમગ્રજં દાનવેશ્વરમ્ ।
મથ્યમાનમહાસિન્ધુસમાનાર્ગલનિસ્વનઃ ॥ ૩૧॥
દેવત્વદીયદોર્દ્દણ્ડવિધ્વસ્તબલવિક્રમાઃ ।
પાપિનઃ પામરાચારા દુરાત્માનઃ સુરાધમાઃ ॥ ૩૨॥
શરણ્યમન્યતઃ ક્વાપિ નાપ્નુવન્તો વિષાદિનઃ ।
જ્વલજ્જ્વાલાકુલે વહ્નૌ પતિત્વા નાશમાગતાઃ ॥ ૩૩॥
તસ્માદ્દેવાત્સમુત્પન્ના કાચિત્સ્ત્રી બલગર્વિતા   ।
સ્વયમેવ કિલાસ્રાક્ષુસ્તાં દેવા વાસવાદયઃ ॥ ૩૪॥
તૈઃ પુનઃ પ્રબલોત્સાહૈઃ પ્રોત્સાહિતપરાક્રમાઃ ।
બહુસ્ત્રીપરિવારાશ્ચ વિવિધાયુધમણ્ડિતાઃ ॥ ૩૫॥
અસ્માઞ્જેતું કિલાયાન્તિ હા કષ્ટં વિધિવૈશસમ્ ।
અબલાનાં સમૂહશ્ચેદ્બલિનોઽસ્માન્વિજેષ્યતે ॥ ૩૬॥
તર્હિ  પલ્લવભઙ્ગેન  પાષાણસ્ય વિદારણમ્ ।
ઊહ્યમાનમિદં હન્તું પરિહાસાય કલ્પ્યતે ॥ ૩૭॥
વિડમ્બના ન કિમસૌ લજ્જાકરમિદં ન કિમ્ ।
અસ્મત્સૈનિકનાસીરભટેભ્યોઽપિ ભવેદ્ભયમ્ ॥ ૩૮॥
કાતરત્વં સમાપન્નાઃ શક્રાદ્યાસ્ત્રિદિવૌકસઃ ।
બ્રહ્માદયશ્ચ નિર્વિણ્ણવિગ્રહા   મદ્બલાયુધૈઃ ॥ ૩૯॥

વિષ્ણોશ્ચ કા કથૈવાસ્તે વિત્રસ્તઃ સ મહેશ્વરઃ ।
અન્યેષામિહ કા વાર્તા દિક્પાલાસ્તે પલાયિતાઃ ॥ ૪૦॥
અસ્માકમિષુભિસ્તીક્ષ્ણૈરદૃશ્યૈરઙ્ગપાતિભિઃ  ।
સર્વત્ર વિદ્ધવર્માણો દુર્મદા વિબુધાઃ કૃતાઃ ॥ ૪૧॥
તાદૃશાનામપિ મહાપરાક્રમભુજોષ્મણામ્ ।
અસ્માકં વિજયાયાદ્ય સ્ત્રી કાચિદભિધાવતિ ॥ ૪૨॥
યદ્યપિ સ્ત્રી તથાપ્યેષા નાવમાન્યા કદાચન ।
અલ્પોઽપિ રિપુરાત્મજ્ઞૈર્નાવમાન્યો જિગીષુભિઃ ॥ ૪૩॥
તસ્માત્તદુત્સારણાર્થં પ્રેષણીયાસ્તુ કિઙ્કરાઃ ।
સકચગ્રહમાકૃષ્ય સાનેતવ્યા મદોદ્ધતા ॥ ૪૪॥
દેવ ત્વદીય શુદ્ધાન્તર્વર્તિનીનાં   મૃગીદૃશામ્ ।
ચિરેણ ચેટિકાભાવં સા દુષ્ટા સંશ્રયિષ્યતિ ॥ ૪૫॥
એકૈકસ્માદ્ભટાદસ્માત્સૈન્યેષુ પરિપન્થિનઃ ।
શઙ્કતે ખલુ વિત્રસ્તં ત્રૈલોક્યં સચરાચરમ્ ॥ ૪૬॥
અન્યદ્દેવસ્ય ચિત્તં તુ પ્રમાણમિતિ દાનવ ।
નિવેદ્ય ભણ્ડદૈત્યસ્ય ક્રોધં તસ્ય વ્યવીવૃધત્ ॥ ૪૭॥
વિષઙ્ગસ્તુ  મહાસત્ત્વો વિચારજ્ઞો વિચક્ષણઃ ।
ઇદમાહ મહાદૈત્યમગ્રજન્માનમુદ્ધતમ્ ॥ ૪૮॥
દેવ ત્વમેવ જાનાસિ સર્વં કાર્યમરિન્દમ ।
ન તુ તે ક્વાપિ વક્તવ્યં નીતિવર્ત્મનિ વર્તતે ॥ ૪૯॥
સર્વં વિચાર્ય કર્તવ્યં વિચારઃ પરમા ગતિઃ ।
અવિચારેણ ચેત્કર્મ સમૂલમવકૃન્તતિ  ॥ ૫૦॥
પરસ્ય કટકે ચારાઃ પ્રેષણીયાઃ પ્રયત્નતઃ ।
તેષાં બલાબલં જ્ઞેયં જયસંસિદ્ધિમિચ્છતા ॥ ૫૧॥
ચારચક્ષુર્દૃઢપ્રજ્ઞઃ સદાશઙ્કિતમાનસઃ ।
અશઙ્કિતાકારવાંશ્ચ ગુપ્તમન્ત્રઃ સ્વમન્ત્રિષુ ॥ ૫૨॥
ષડુપાયાન્પ્રયુઞ્જાનઃ સર્વત્રાભ્યર્હિતે   પદે ।
વિજયં લભતે રાજા જાલ્મો મક્ષુ વિનશ્યતિ ॥ ૫૩॥

અવિમૃશ્યૈવ યઃ કશ્ચિદારમ્ભઃ સ વિનાશકૃત્ ।
વિમૃશ્ય તુ કૃતં કર્મ વિશેષાજ્જયદાયકમ્ ॥ ૫૪॥
તિર્યગિત્યપિ નારીતિ ક્ષુદ્રા ચેત્યપિ રાજભિઃ ।
નાવજ્ઞા વૈરિણાં કાર્યા શક્તેઃ સર્વત્ર સમ્ભવઃ ॥ ૫૫॥
સ્તમ્ભોત્પન્નેન કેનાપિ નરતિર્યગ્વપુર્ભૃતા ।
ભૂતેન સર્વભૂતાનાં હિરણ્યકશિપુર્હતઃ ॥ ૫૬॥
પુરા હિ ચણ્ડિકા નામ નારી માયાવિજૃમ્ભિણી  ।
નિશુમ્ભશુમ્ભૌ મહિષં વ્યાપાદિતવતી રણે ॥ ૫૭॥
તત્પ્રસઙ્ગેન  બહવસ્તયા દૈત્યા વિનાશિતાઃ ।
અતો વદામિ નાવજ્ઞા સ્ત્રીમાત્રે ક્રિયતાં ક્વચિત્ ॥ ૫૮॥
શક્તિરેવ હિ સર્વત્ર કારણં વિજયશ્રિયઃ ।
શક્તેરાધારતાં પ્રાપ્તૈઃ સ્ત્રીપુંલિઙ્ગૈર્ન  નો ભયમ્ ॥ ૫૯॥
શક્તિસ્તુ સર્વતો ભાતિ સંસારસ્ય સ્વભાવતઃ ।
તર્હિ  તસ્યા દુરાશાયાઃ પ્રવૃત્તિર્જ્ઞાયતાં ત્વયા ॥ ૬૦॥
કેયં કસ્માત્સમુત્પન્ના કિમાચારા કિમાશ્રયા ।
કિમ્બલા કિંસહાયા   વા દેવ તત્પ્રવિચાર્યતામ્ ॥ ૬૧॥
ઇત્યુક્તઃ સ વિષઙ્ગેણ  કો વિચારો મહૌજસામ્ ।
અસ્મદ્બલે મહાસત્ત્વા અક્ષૌહિણ્યધિપાઃ શતમ્ ॥ ૬૨॥
પાતું ક્ષમાસ્તે જલધીનલં દગ્ધું ત્રિવિષ્ટપમ્ ।
અરે પાપસમાચાર કિં  વૃથા શઙ્કસે સ્ત્રિયઃ ॥ ૬૩॥
તત્સર્વં હિ મયા પૂર્વં ચારદ્વારાવલોકિતમ્ ।
અગ્રે સમુદિતા કાચિલ્લલિતાનામધારિણી ॥ ૬૪॥
યથાર્થનામવત્યેષા પુષ્પવત્પેશલાકૃતિઃ  ।
ન સત્ત્વં ન ચ વીર્યં વા ન સઙ્ગ્રામેષુ  વા ગતિઃ ॥ ૬૫॥
સા ચાવિચારનિવહા કિન્તુ માયાપરાયણા ।
તત્સત્ત્વેનાવિદ્યમાનં સ્ત્રીકદમ્બકમાત્મનઃ ॥ ૬૬॥
ઉત્પાદિતવતી કિં  તે ન ચૈવં તુ વિચેષ્ટતે ।

અથ વા ભવદુક્તેન ન્યાયેનાસ્તુ મહદ્બલમ્ ॥ ૬૭॥
ત્રૈલોક્યોલ્લઙ્ઘિમહિમા  ભણ્ડઃ કેન વિજીયતે ॥ ૬૮॥
ઇદાનીમપિ મદ્બાહુબલસમ્મર્દમૂર્ચ્છિતાઃ   ।
શ્વસિતું ચાપિ પટવો ન કદાચન નાકિનઃ ॥ ૬૯॥
કેચિત્પાતાલગર્ભેષુ કેચિદમ્બુધિવારિષુ ।
કેચિદ્દિગન્તકોણેષુ કેચિત્કુઞ્જેષુ ભૂભૃતામ્ ॥ ૭૦॥
વિલીના ભૃશવિત્રસ્તાસ્ત્યક્તદારસુતશ્રિયઃ ।
ભ્રષ્ટાધિકારાઃ પશવશ્છન્નવેષાશ્ચરન્તિ તે ॥ ૭૧॥
એતાદૃશં ન જાનાતિ મમ બાહુપરાક્રમમ્ ।
અબલા ન ચિરોત્પન્ના તેનૈષા દર્પમશ્નુતે ॥ ૭૨॥
ન જાનન્તિ સ્ત્રિયો મૂઢા વૃથા કલ્પિતસાહસાઃ ।
વિનાશમનુધાવન્તિ કાર્યાકાર્યવિમોહિતાઃ ॥ ૭૩॥
અથ વા તાં પુરસ્કૃત્ય યદ્યાગચ્છન્તિ નાકિનઃ ।
યથા મહોરગાઃ સિદ્ધાઃ સાધ્યા વા યુદ્ધદુર્મદાઃ ॥ ૭૪॥
બ્રહ્મા વા પદ્મનાભો વા રુદ્રો વાપિ સુરાધિપઃ ।
અન્યે વા હરિતાં નાથાસ્તાન્સમ્પેષ્ટુમહં પટુઃ  ॥ ૭૫॥
અથ વા મમ સેનાસુ સેનાન્યો રણદુર્મદાઃ ।
પક્વકર્કરિકાપેષમવપેક્ષ્યન્તિ વૈરિણઃ ॥ ૭૬॥
કુટિલાક્ષઃ કુરણ્ડશ્ચ કરઙ્કઃ કાલવાશિતઃ ।
વજ્રદન્તો વજ્રમુખો વજ્રલોમા બલાહકઃ ॥ ૭૭॥
સૂચીમુખઃ ફલમુખો વિકટો વિકટાનનઃ ।
કરાલાક્ષઃ કર્કટકો મદનો દીર્ઘજિહ્વકઃ ॥ ૭૮॥
હુમ્બકો  હલમુલ્લુઞ્ચઃ કર્કશઃ કલ્કિવાહનઃ ।
પુલ્કસઃ પુણ્ડ્રકેતુશ્ચ ચણ્ડબાહુશ્ચ કુક્કુરઃ ॥ ૭૯॥
જમ્બુકાક્ષો જૃમ્ભણશ્ચ  તીક્ષ્ણશ‍ૃઙ્ગસ્ત્રિકણ્ટક  ।
ચતુર્ગુપ્તશ્ચતુર્બાહુશ્ચકારાક્ષશ્ચતુઃશિરાઃ ॥ ૮૦॥
વજ્રઘોષશ્ચોર્ધ્વકેશો મહામાયામહાહનુઃ ।

મખશત્રુર્મખાસ્કન્દી સિંહઘોષઃ   શિરાલકઃ ॥ ૮૧॥
અન્ધકઃ સિન્ધુનેત્રશ્ચ કૂપકઃ કૂપલોચનઃ ।
ગુહાક્ષો ગણ્ડગલ્લશ્ચ ચણ્ડધર્મો યમાન્તકઃ ॥ ૮૨॥
લડુનઃ પટ્ટસેનશ્ચ પુરજિત્પૂર્વમારકઃ ।
સ્વર્ગશત્રુઃ સ્વર્ગબલો દુર્ગાખ્યઃ સ્વર્ગકણ્ટકઃ ॥ ૮૩॥
અતિમાયો બૃહન્માય ઉપમાય ઉલૂકજિત્ ।
પુરુષેણો વિષેણશ્ચ કુન્તિષેણઃ પરૂષકઃ ॥ ૮૪॥
મલકશ્ચ કશૂરશ્ચ મઙ્ગલો  દ્રઘણસ્તથા ।
કોલ્લાટઃ કુજિલાશ્વશ્ચ  દાસેરો બભ્રુવાહનઃ ॥ ૮૫॥
દૃષ્ટહાસો દૃષ્ટકેતુઃ પરિક્ષેપ્તાપકઞ્ચુકઃ ।
મહામહો મહાદંષ્ટ્રો  દુર્ગતિઃ સ્વર્ગમેજયઃ ॥ ૮૬॥
ષટ્કેતુઃ ષડ્વસુશ્ચૈવ ષડ્દન્ત ષટ્પ્રિયસ્તથા  ।
દુઃશઠો દુર્વિનીતશ્ચ   છિન્નકર્ણશ્ચ મૂષકઃ ॥ ૮૭॥
અટ્ટહાસી મહાશી ચ મહાશીર્ષો મદોત્કટઃ ।
કુમ્ભોત્કચઃ કુમ્ભનાસઃ કુમ્ભગ્રીવો ઘટોદરઃ ॥ ૮૮॥
અશ્વમેઢ્રો  મહાણ્ડશ્ચ કુમ્ભાણ્ડઃ પૂતિનાસિકઃ ।
પૂતિદન્તઃ પૂતિચક્ષુઃ પૂત્યાસ્યઃ પૂતિમેહનઃ ॥ ૮૯॥
ઇત્યેવમાદયઃ શૂરા હિરણ્યકશિપોઃ સમાઃ ।
હિરણ્યાક્ષ સમાશ્ચૈવ મમ પુત્રા મહાબલાઃ ॥ ૯૦॥
એકૈકસ્ય સુતાસ્તેષુ જાતાઃ શૂરાઃ પરઃશતમ્ ।
સેનાન્યો મે મદોદ્વૃત્તા  મમ પુત્રૈરનુદ્રુતાઃ ॥ ૯૧॥
નાશયિષ્યન્તિ સમરે પ્રોદ્ધતાનમરાધમાન્ ।
યે કેચિત્કુપિતા  યુદ્ધે સહસ્રાક્ષૌહિણી વરાઃ ।
ભસ્મશેષા ભવેયુસ્તૈ હા હન્ત કિમુતાબલા ॥ ૯૨॥
માયાવિલાસાઃ સર્વેઽપિ તસ્યાઃ સમરસીમનિ ।
મહામાયાવિનોદાશ્ચ કુપ્યુસ્તે ભસ્મસાદ્બલમ્ ॥ ૯૩॥
તદ્વૃથા  શઙ્કયા ખિન્નં મા તે ભવતુ માનસમ્ ।
ઇત્યક્ત્વા ભણ્ડદૈત્યેન્દ્રઃ સમુત્થાય નૃપાસનાત્ ॥ ૯૪॥

ઉવાચ નિજસેનાન્યં કુટિલાક્ષં  મહાબલમ્ ।
ઉત્તિષ્ઠ રે બલં સર્વં સન્નાહય સમન્તતઃ ॥ ૯૫॥
શૂન્યકસ્ય સમન્તાચ્ચ દ્વારેષુ બલમર્પય ।
દુર્ગાણિ સઙ્ગૃહાણ  ત્વં કુરુક્ષેપણિકાશતમ્ ॥ ૯૬॥
દુષ્ટાભિચારાઃ કર્તવ્યા મન્ત્રિભિશ્ચ પુરોહિતૈઃ ।
સજ્જીકુરુ ત્વં શસ્ત્રાણિ યુદ્ધમેતદુપસ્થિતમ્ ॥ ૯૭॥
સેનાપતિષુ યં કેચિદગ્રે પ્રસ્થાપયાધુના ।
અનેકબલસઙ્ઘાતસહિતં  ઘોરદર્શનમ્ ॥ ૯૮॥
તેન સઙ્ગ્રામસમયે  સન્નિપત્ય વિનિર્જિતમ્   ।
કેશેષ્વાકૃષ્ય તાં મૂઢાં દેવસત્ત્વે ન દર્પિતામ્   ॥ ૯૯॥
ઇત્યાભાષ્ય ચમૂનાથં સહસ્રત્રિતયાધિપમ્ ।
કુટિલાક્ષં મહાસત્ત્વં સ્વયં ચાન્તઃપુરં યયૌ ॥ ૧૦૦॥
અથાપતન્ત્યાઃ શ્રીદેવ્યા યાત્રાનિઃસાણનિઃસ્વનાઃ ।
અશ્રૂયન્ત ચ દૈત્યેન્દ્રૈ રતિકર્ણજ્વરાવહાઃ ॥ ૧૦૧॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને ભણ્ડાસુરાહઙ્કારો નામૈકવિંશોઽધ્યાયઃ   ॥ ૨૧॥

અથ દુર્મદકુરણ્ડવધો નામ દ્વાવિંશોઽધ્યાયઃ   ॥ ૨૨॥
અથ શ્રીલલિતાસેનાનિસ્સાણપ્રતિનિસ્વનઃ ।
ઉચ્ચચાલસુરેન્દ્રાણાં યોદ્ધતો દુન્દુભિધ્વનિઃ ॥ ૧॥
તેન મર્દિતદિક્કેન   ક્ષુભ્યદ્ગર્ભપયોધિના ।
બધિરીકૃતલોકેન ચકમ્પે જગતાં ત્રયી ॥ ૨॥
મર્દયન્કકુભાં વૃન્દં ભિન્દન્ભૂધરકન્દરાઃ ।
પુપ્રોથે ગગનાભોગે દૈત્ય નિઃસાણનિસ્વનઃ ॥ ૩॥
મહાનરહરિક્રુદ્ધહુઙ્કારોદ્ધતિમદ્ધ્વનિઃ ।
વિરસં વિરરાસોચ્ચૈર્વિબુધદ્વેષિઝલ્લરી   ॥ ૪॥
તતઃ કિલકિલારાવમુખરા દૈત્યકોટયઃ ।

સમનહ્યન્ત સઙ્ક્રુદ્ધાઃ  પ્રતિ તાં પરમેશ્વરીમ્ ॥ ૫॥
કશ્ચિદ્રત્નવિચિત્રેણ વર્મણાચ્છન્નવિગ્રહઃ ।
ચકાશે જઙ્ગમ  ઇવ પ્રોત્તુઙ્ગો  રોહણાચલઃ ॥ ૬॥
કાલરાત્રિમિવોદગ્રાં શસ્ત્રકારેણ ગોપિતામ્ ।
અધુનીત ભટઃ કશ્ચિદતિધૌતાં કૃપાણિકામ્ ॥ ૭॥
ઉલ્લાસયન્કરાગ્રેણ કુન્તપલ્લવમેકતઃ ।
આરૂઢતુરગો વીથ્યાં ચારિભેદં ચકાર હ ॥ ૮॥
કેચિદારુરુહુર્યોધા માતઙ્ગાંસ્તુઙ્ગવર્ષ્મણઃ   ।
ઉત્પાત વાતસમ્પાતપ્રેરિતાનિવ પર્વતાન્ ॥ ૯॥
પટ્ટિશૈર્મુદ્ગરૈશ્ચૈવ ભિદુરૈર્ભિણ્ડિપાલકૈઃ   ।
દ્રુહણૈશ્ચ ભુશુણ્ડીભિઃ કુઠારૈર્મુસલૈરપિ ॥ ૧૦॥
ગદાભિશ્ચ શતઘ્નીભિસ્ત્રિશિખૈર્વિશિખૈરપિ   ।
અર્ધચક્રૈર્મહાચક્રૈર્વક્રાઙ્ગૈરુરગાનનૈઃ  ॥ ૧૧॥
ફણિશીર્ષપ્રભેદૈશ્ચ ધનુર્ભિઃ   શાંર્ગધન્વિભિઃ ।
દણ્ડૈઃ ક્ષેપણિકાશસ્ત્રૈર્વજ્રબાણૈર્દૃષદ્વરૈઃ ॥ ૧૨॥
યવમધ્યૈર્મુષ્ટિમધ્યૈર્વલલૈઃ ખણ્ડલૈરપિ ।
કટારૈઃ કોણમધ્યૈશ્ચ ફણિદન્તૈઃ પરઃશતૈઃ ॥ ૧૩॥
પાશાયુધૈઃ પાશતુણ્ડૈઃ કાકતુણ્ડૈઃ સહસ્રશઃ ।
એવમાદિભિરત્યુગ્રૈરાયુધૈર્જીવહારિભિઃ  ॥ ૧૪॥
પરિકલ્પિતહસ્તાગ્રા વર્મિતા   દૈત્યકોટયઃ ।
અશ્વારોહા ગજારોહા ગર્દભારોહિણઃ પરે ॥ ૧૫॥
ઉષ્ટ્રારોહા  વૃકારોહા શુનકારોહિણઃ પરે ।
કાકાદિરોહિણો ગૃધ્રારોહાઃ કઙ્કાદિરોહિણઃ ॥ ૧૬॥
વ્યાઘ્રાદિરોહિણશ્ચાન્યે પરે સિંહાદિરોહિણઃ   ।
શરભારોહિણશ્ચાન્યે ભેરુણ્ડારોહિણઃ પરે ॥ ૧૭॥
સૂકરારોહિણો વ્યાલારૂઢાઃ પ્રેતાદિરોહિણઃ ।
એવં નાનાવિધૈર્વાહવાહિનો લલિતાં પ્રતિ ॥ ૧૮॥

પ્રચેલુઃ પ્રબલક્રોધસમ્મૂર્ચ્છિતનિજાશયાઃ   ।
કુટિલં સૈન્યભર્ત્તારં દુર્મદં નામ દાનવમ્ ।
દશાક્ષૌહિણિકાયુક્તં પ્રાહિણોલ્લલિતાં પ્રતિ ॥ ૧૯॥
દિધક્ષુભિરિવાશેષં વિશ્વં સહ બલોત્કટૈઃ ।
ભટૈર્યુક્તઃ સ સેનાની લલિતાભિમુખે યયૌ ॥ ૨૦॥
ભિન્દન્પટહસંરાવૈશ્ચતુર્દશ જગન્તિ સઃ ।
અટ્ટહાસાન્વિતન્વાનો દુર્મદસ્તન્મુખો યયૌ ॥ ૨૧॥
અથ ભણ્ડાસુરાજ્ઞપ્તઃ કુટિલાક્ષો  મહાબલઃ ।
શૂન્યકસ્ય પુરદ્વારે પ્રચીને સમકલ્પયત્ ।
રક્ષણાર્થં દશાક્ષૌ હિણ્યુપેતં તાલજઙ્ઘકમ્  ॥ ૨૨॥
અવાચીને પુરદ્વારે દશાક્ષૌહિણિકાયુતમ્ ।
નામ્ના તાલભુજં દૈત્યં રક્ષણાર્થમકલ્પયત્ ॥ ૨૩॥
પ્રતીચીને પુરદ્વારે દશાક્ષૌહિણિકાયુતમ્ ।
તાલગ્રીવં નામ દૈત્યં રક્ષાર્થં સમકલ્પયત્ ॥ ૨૪॥
ઉત્તરે તુ પુરદ્વારે તાલકેતું મહા બલમ્ ।
આદિદેશ સ રક્ષાર્થં દશાક્ષૌહિણિકાયુતમ્ ॥ ૨૫॥
પુરસ્ય સાલવલયે કપિશીર્ષકવેશ્મસુ ।
મણ્ડલાકારતો વસ્તું દશાક્ષૌહિણિમાદિશત્ ॥ ૨૬॥
એવં પઞ્ચાશતા કૃત્વાક્ષૌહિણ્યા  પુરરક્ષણમ્ ।
શૂન્યકસ્ય પુરસ્યૈવ તદ્વૃત્તં  સ્વામિનેઽવદત્ ॥ ૨૭॥
કુટિલાક્ષ ઉવાચ ।
દેવ ત્વદાજ્ઞયા દત્તં સૈન્યં નગરરક્ષણે ।
દુર્મદઃ પ્રેષિતઃ પૂર્વં દુષ્ટાં તાં લલિતાં પ્રતિ ॥ ૨૮॥
અસ્મત્કિઙ્કર માત્રેણ સુનિરાશા હિ સાબલા ।
તથાપિ રાજ્ઞામાચારઃ કર્ત્તવ્યં પુરરક્ષણમ્ ॥ ૨૯॥
ઇત્યુક્ત્વા ભણ્ડદૈત્યેન્દ્રં કુબિલાક્ષોઽતિગર્વિતઃ    ।
સ્વસૈન્યં સજ્જયામાસ સેનાપતિભિરન્વિતઃ ॥ ૩૦॥
દૂતસ્તુ પ્રેષિતઃ પૂર્વં કુટિલાક્ષેણ  દાનવઃ ।

સ ધ્વનન્ધ્વજિનીયુક્તો લલિતાસૈન્યમાવૃણોત્ ॥ ૩૧॥
કૃત્વા  કિલકિલારાવં ભટાસ્તત્ર સહસ્રશઃ ।
દોધૂયમાનૈરસિભિર્નિપેતુઃ   શક્તિસૈનિકૈઃ ॥ ૩૨॥
તાશ્ચ શક્તય ઉદ્દણ્ડાઃ સ્ફુરિતાટ્ટહસસ્વનાઃ ।
દેદીપ્યમાનશસ્ત્રાભાઃ સમયુધ્યન્ત દાનવૈઃ ॥ ૩૩॥
શક્તીનાં દાનવાનાં ચ સંશોભિતજગત્ત્રયઃ ।
સમવર્તત સઙ્ગ્રામો  ધૂલિગ્રામતતામ્બરઃ ॥ ૩૪॥
રથવંશેષુ મૂર્ચ્છન્ત્યઃ કરિકણ્ઠૈઃ પ્રપઞ્ચિતાઃ ।
અશ્વનિઃશ્વાસવિક્ષિપ્તા ધૂલયઃ ખં પ્રપેદિરે ॥ ૩૫॥
તમાપતન્તમાલોક્ય દશાક્ષૌહિણિકાવૃતમ્ ।
સમ્પત્સરસ્વતી ક્રોધાદભિદુદ્રા વ સઙ્ગરે  ॥ ૩૬॥
સમ્પત્કરીસમાનાભિઃ શક્તિભિઃ સમધિષ્ઠિતાઃ ।
અશ્વાશ્ચ દન્તિનો મત્તા વ્યમર્દન્દાનવીં  ચમૂમ્ ॥ ૩૭॥
અન્યોન્યતુમુલે યુદ્ધે જાતે કિલિકિલારવે ।
ધૂલીષુ ધૂયમાનાસુ તાડ્યમાનાસુ ભેરિષુ ॥ ૩૮॥
ઇતસ્તતઃ પ્રવવૃધે રક્તસિન્ધુર્મહીયસી ।
શક્તિભિઃ પાત્યમાનાનાં દાનવાનાં સહસ્રશઃ ॥ ૩૯॥
ધ્વજાનિ લુઠિતાન્યાસન્વિલૂનાનિ શિલીમુખૈઃ ।
વિસ્રસ્તતત્તચ્ચિહ્નાનિ સમં છત્રકદમ્બકૈઃ ॥ ૪૦॥
રક્તારુણાયાં યુદ્ધોર્વ્યાં પતિતૈશ્છત્રમણ્ડલૈઃ ।
આલમ્ભિ તુલના સન્ધ્યારક્તાભ્રહિમરોચિષા ॥ ૪૧॥
જ્વાલાકપાલઃ કલ્પાગ્નિરિવ ચારુપયોનિધૌ ।
દૈત્યસૈન્યાનિ નિવહાઃ શક્તીનાં પર્યવારયન્ ॥ ૪૨॥
શક્તિચ્છન્દોજ્જ્વલચ્છસ્ત્રધારાનિષ્કૃત્તકન્ધરાઃ ।
દાનવાનાં રણતલે નિપેતુર્મુણ્ડરાશયઃ ॥ ૪૩॥
દષ્ટૌષ્ઠૈર્ભ્રુકુટીક્રૂરૈઃ ક્રોધસંરક્તલોચનૈઃ ।
મુણ્ડૈરખણ્ડમભવત્સઙ્ગ્રામધરણીતલમ્  ॥ ૪૪॥

એવં પ્રવૃત્તે સમયે જગચ્ચક્રભયઙ્કરે ।
શક્તયો ભૃશસઙ્ક્રુદ્ધા  દૈત્યસેનામમર્દયન્ ॥ ૪૫॥
ઇતસ્તતઃ શક્તિશસ્ત્રૈસ્તાડિતા મૂર્ચ્છિતા   ઇતિ ।
વિનેશુર્દાનવાસ્તત્ર સમ્પદ્દેવીબલાહતાઃ ॥ ૪૬॥
અથ ભગ્નં સમાશ્વાસ્ય નિજં બલમરિન્દમઃ ।
ઉષ્ટ્રમારુહ્ય સહસા દુર્મદોઽભ્યદ્ર વચ્ચમૂમ્ ॥ ૪૭॥
દીર્ઘગ્રીવઃ સમુન્નદ્ધઃ પૃષ્ઠે નિષ્ઠુરતોદનઃ  ।
અધિષ્ઠિતો દુર્મદેન વાહનોષ્ટ્રશ્ચચાલ હ ॥ ૪૮॥
તમુષ્ટ્રવાહનં દુષ્ટમન્વીયુઃ ક્રુદ્ધચેતસઃ ।
દાનાવનશ્વસત્સર્વાન્ભીતાઞ્છક્તિયુયુત્સયા ॥ ૪૯॥
અવાકિરદ્દિશો ભલ્લૈરુલ્લસત્ફલશાલિભિઃ ।
સમ્પત્કરીચમૂચક્રં વનં વાર્ભિરિવામ્બુદઃ   ॥ ૫૦॥
તેન દુઃસહસત્ત્વેન તાડિતા બહુભિઃ  શરૈઃ ।
સ્તમ્ભિતેવાભવત્સેના સમ્પત્કર્યાઃ ક્ષણં રણે ॥ ૫૧॥
અથ ક્રોધારુણં ચક્ષુર્દધાના સમ્પદમ્બિકા ।
રણકોલાહલગજમારૂઢાયુધ્યતામુના ॥ ૫૨॥
આલોલકઙ્કણક્વાણરમણીયતરઃ કરઃ ।
તસ્યાશ્ચાકૃષ્ય કોદણ્ડમૌર્વીમાકર્ણમાહવે ॥ ૫૩॥
લઘુહસ્તતયાપશ્યન્નાકૃષ્ટન્ન ચ મોક્ષણમ્ ।
દદૃશે ઘનુષશ્ચક્રં કેવલં શરધારણે ॥ ૫૪॥
આશ્વર્કાબરસમ્પર્કસ્ફુટપ્રતિફલત્ફલાઃ ।
શરાઃ સમ્પત્કરીચાપચ્યુતાઃ સમદહન્નરીન્ ॥ ૫૫॥
દુર્મદસ્યાથ તસ્યાશ્ચ સમભૂદ્યુદ્ધમુદ્ધતમ્ ।
અભૂદન્યોન્યસઙ્ઘટ્ટાદ્વિસ્ફુલિઙ્ગશિલીમુખૈઃ   ॥ ૫૬॥
પ્રથમં પ્રસૃતૈર્બાણૈઃ સમ્પદ્દેવીસુરદ્વિષોઃ ।
અન્ધકારઃ સમભવત્તિરસ્કુર્વન્નહસ્કરમ્ ॥ ૫૭॥
તદન્તરે ચ બાણાનામતિસઙ્ઘટ્ટયોનયઃ  ।
વિષ્ફુલિઙ્ગા  વિદધિરે દધિરે ભ્રમચાતુરીમ્ ॥ ૫૮॥

તયાધિરૂઢઃ સંશ્રોણ્યારણકોલાહલઃ કરી ।
પરાક્રમં બહુવિધં  દર્શયામાસ સઙ્ગરે  ॥ ૫૯॥
કરેણ કતિચિદ્દૈત્યાન્પાદઘાતેન કાંશ્ચન ।
ઉદગ્રદન્તમુસલઘાતૈરન્યાંશ્ચ દાનવાન્ ॥ ૬૦॥
વાલકાણ્ડહતૈરન્યાન્ફેત્કારૈરપરાન્રિપૂન્ ।
ગાત્રવ્યામર્દ્દનૈરન્યાન્નખઘાતૈસ્તથાપરાન્ ॥ ૬૧॥
પૃથુમાનાભિઘાતેન કાંશ્ચિદ્દૈત્યન્વ્યમર્દયત્ ।
ચતુરં ચરિતં ચક્રે સમ્પદ્દેવીમતઙ્ગજઃ  ॥ ૬૨॥
સુદુર્મદઃ ક્રુધા રક્તો દૃઢેનૈકેન પત્રિણા ।
સમ્પત્કરીમુકુટગં મણિમેકમપાહરત્ ॥ ૬૩॥
અથ ક્રોધારુણદૃશા તયા મુક્તૈઃ શિલીમુખૈઃ ।
વિક્ષતો વક્ષસિ ક્ષિપ્રં દુર્મદો જીવિતં જહૌ ॥ ૬૪॥
તતઃ કિલકિલા રાવં કૃત્વા  શક્તિચમૂવરૈઃ ।
તત્સૈનિકવરાસ્ત્વન્યે નિહતા દાનવોત્તમાઃ ॥ ૬૫॥
હતાવશિષ્ટા દૈત્યાસ્તુ શક્તિબાણૈઃ ખિલીકૃતાઃ ।
પલાયિતા રણક્ષોણ્યાઃ શૂન્યકં પુરમાશ્રયન્ ॥ ૬૬॥
તદ્વૃત્તાન્તમથાકર્ણ્ય  સઙ્ક્રુદ્ધો  દાનવેશ્વરઃ ॥ ૬૭॥
પ્રચણ્ડેન પ્રભાવેણ દીપ્યમાન ઇવાત્મનિ ।
સ પસ્પર્શ નિયુદ્ધાય ખડ્ગમુગ્રવિલોચનઃ ।
કુટિલાક્ષં નિકટગં બભાષે પૃતનાપતિમ્ ॥ ૬૮॥
કથં સા દુષ્ટવનિતા દુર્મદં બલશાલિનમ્ ।
નિપાતિતવતી યુદ્ધે કષ્ટ એવ વિધેઃ ક્રમઃ ॥ ૬૯॥
ન સુરેષુ ન યક્ષેષુ નોરગેન્દ્રે ષુ યદ્બલમ્ ।
અભૂત્પ્રતિહતં સોઽપિ દુર્મદોઽબલયા હતઃ ॥ ૭૦॥
તાં દુષ્ટવનિતાં જેતુમાક્રષ્ટું ચ કચં હઠાત્ ।
સેનાપતિં  કુરણ્ડાખ્યં પ્રેષયાહવદુર્મદમ્ ॥ ૭૧॥
ઇતિ સમ્પ્રોષિતસ્તેન કુટિલાક્ષો  મહાબલમ્ ।

કુરણ્ડં ચણ્ડદોર્દ્દણ્ડમાજુહાવ પ્રભોઃ પુરઃ ॥ ૭૨॥
સ કુરણ્ડઃ સમાગત્ય પ્રણામ સ્વામિનેઽદિશત્ ।
ઉવાચ કુટિલાક્ષસ્તં ગચ્છ સજ્જય સૈનિકાન્ ॥ ૭૩॥
માયાયાં ચતુરોઽસિ ત્વં ચિત્રયુદ્ધવિશારદ ।
કૂટયુદ્ધે ચ નિપુણસ્તાં સ્ત્રિયં પરિમર્દય ॥ ૭૪॥
ઇતિ સ્વામિપુરસ્તેન કુટિલાક્ષેણ  દેશિતઃ ।
નિર્જગામ પુરાત્તૂર્ણં કુરણ્ડશ્ચણ્ડવિક્રમઃ ॥ ૭૫॥
વિંશત્યક્ષૌહિણીભિશ્ચ   સમન્તાત્પરિવારિતઃ ।
મર્દયન્સ મહીગોલં હસ્તિવાજિપદાતિભિઃ ।
દુર્મદસ્યાગ્રજશ્ચણ્ડઃ કુરણ્ડઃ સમરં યયૌ ॥ ૭૬॥
ધૂલીભિસ્તુમુલીકુર્વન્દિગન્તં ધીરમાનસઃ ।
શોકરોષગ્રહગ્રસ્તો જવનાશ્વગતો યયૌ ॥ ૭૭॥
શાર્ઙ્ગં  ધનુઃ સમાદાય ઘોરટઙ્કારમુત્સ્વનમ્ ।
વવર્ષ શરધારાભિઃ સમ્પત્કર્યા મહાચમૂમ્ ॥ ૭૮॥
પાપે મદનુજં હત્વા દુર્મદં યુદ્ધદુર્મદમ્ ।
વૃથા વહસિ વિક્રાન્તિલવલેશં મહામદમ્ ॥ ૭૯॥
ઇદાનીં  ચૈવ ભવતીમેતૈર્નારાચમણ્ડલૈઃ ।
અન્તકસ્ય પુરીમત્ર પ્રાપયિષ્યામિ પશ્ય મામ્ ॥ ૮૦॥
અતિહૃદ્યમતિસ્વાદુ ત્વદ્વપુર્બિલનિર્ગતમ્   ।
અપૂર્વમઙ્ગનારક્તં  પિબન્તુ રણપૂતનાઃ ॥ ૮૧॥
મમાનુજવધોત્થસ્ય પ્રત્યવાયસ્ય તત્ફલમ્ ।
અધુના ભોક્ષ્યસે દુષ્ટે પશ્ય મે ભુજયોર્બલમ્ ॥ ૮૨॥
ઇતિ સન્તર્જયન્સમ્પત્કરીં  કરિવરસ્થિતામ્ ।
સૈન્યં પ્રોત્સાહયામાસ શક્તિસેનાવિમર્દને ॥ ૮૩॥
અથ તાં પૃતનાં ચણ્ડી કુરણ્ડસ્ય મહૌજસઃ ।
વિમર્દયિતુમુદ્યુક્તા સ્વસૈન્યં પ્રોદસીસહત્ ॥ ૮૪॥
અપુર્વાહવસઞ્જાતકૌતુકાથ જગાદ તામ્ ।
અશ્વરૂઢા સમાગત્ય સસ્નેહાર્દ્રમિદં વચઃ ॥ ૮૫॥

સખિ સમ્પત્કરિ પ્રીત્યા મમ વાણી નિશમ્યતામ્ ।
અસ્ય યુદ્ધમિદં દેહિ મમ કર્તું ગુણોત્તરમ્ ॥ ૮૬॥
ક્ષણં સહસ્વ સમરે મયૈવૈષ નિયોત્સ્યતે ।
યાચિતાસિ સખિત્વેન નાત્ર સંશયમાચર ॥ ૮૭॥
ઇતિ તસ્યા વચઃ શ્રુત્વા સમ્પદ્દેવ્યા શુચિસ્મિતા ।
નિવર્તયામાસ ચમૂં કુરુણ્ડાભિમુખોત્થિતામ્ ॥ ૮૮॥
અથ બાલાર્કવર્ણાભિઃ શક્તિભિઃ સમધિષ્ઠિતાઃ ।
તરઙ્ગા  ઇવ સૈન્યાબ્ધેસ્તુરઙ્ગા  વાતરંહસઃ ॥ ૮૯॥
ખરૈઃ ખુરપુટૈઃ ક્ષોણીમુલ્લિખન્તો મુહુર્મુહુઃ  ।
પેતુરેકપ્રવાહેણ કુરણ્ડસ્ય ચમૂમુખે ॥ ૯૦॥
વલ્ગાવિભાગકૃત્યેષુ સંવર્તનવિવર્તને ।
ગતિભેદેષુ ચારેષુ પઞ્ચધા ખુરપાતને ॥ ૯૧॥
પ્રોત્સાહને ચ સંજ્ઞાભિઃ કરપાદાગ્રયોનિભિઃ ।
ચતુરાભિસ્તુરઙ્ગસ્ય  હૃદયજ્ઞાભિરાહવે ॥ ૯૨॥
અશ્વારૂઢામ્બિકાસૈન્યશક્તિભિઃ સહ દાનવાઃ ।
પ્રોત્સાહિતાઃ કુરણ્ડેન સમયુધ્યન્ત દુર્મદાઃ ॥ ૯૩॥
એવં પ્રવૃત્તે સમરે શક્તીનાં ચ સુરદ્વિષામ્ ।
અપરાજિતનામાનં હયમારુહ્ય વેગિનમ્ ।
અભ્યદ્રવદ્દુરાચારમશ્વારૂઢાઃ  કુરણ્ડકમ્ ॥ ૯૪॥
પ્રચલદ્વેણિસુભગા શરચ્ચન્દ્રકલોજ્જ્વલા ।
સન્ધ્યાનુરક્તશીતાંશુમણ્ડલીસુન્દરાનના ॥ ૯૫॥
સ્મયમાનેવ સમરે ગૃહીતમણિકાર્મુકા ।
અવાકિરચ્છરાસારૈઃ કુરણ્ડં તુરગાનના ॥ ૯૬॥
તુરગારૂઢયોત્ક્ષિપ્તાઃ સમાક્રામન્દિગન્તરાન્ ।
દિશો દશ વ્યાનશિરે રુક્મપુઙ્ખાઃ  શિલીમુખાઃ ॥ ૯૭॥
દુર્મદસ્યાગ્રજઃ ક્રુદ્ધઃ કુરણ્ડશ્ચણ્ડવિક્રમઃ ।
વિશિખૈઃ શાર્ઙ્ગનિષ્ઠ્યૂતૈરશ્વારૂઢામવાકિરત્  ॥ ૯૮॥

ચણ્ડૈઃ ખુરપુટૈઃ સૈન્યં ખણ્ડયન્નતિવેગતઃ ।
અશ્વારૂઢાતુરઙ્ગોઽપિ  મર્દયામાસ દાનવાન્ ॥ ૯૯॥
તસ્ય હેષારવાદ્દૂરમુત્પાતામ્બુધિનિઃસ્વનઃ  ।
અમૂર્ચ્છયન્નનેકાનિ તસ્યાનીતાનિ વૈરિણઃ ॥ ૧૦૦॥
ઇતસ્તતઃ પ્રચલિતૈર્દૈત્યચક્રે હયાસના ।
નિજં પાશાયુધં દિવ્યં મુમોચ જ્વલિતાકૃતિ  ॥ ૧૦૧॥
તસ્માત્પાશાત્કોટિશોઽન્યે પાશા ભુજગભીષણાઃ ।
સમસ્તમપિ તત્સૈન્યં બદ્ધ્વાબદ્ધ્વા વ્યમૂર્છયન્ ॥ ૧૦૨॥
અથ સૈનિકબન્ધેન ક્રુદ્ધઃ સ ચ કુરણ્ડકઃ ।
સરેણૈકેન ચિચ્છેદ તસ્યા મણિધનુર્ગુણમ્ ॥ ૧૦૩॥
છિન્નમૌર્વિ  ધનુસ્ત્યક્ત્વા ભૃશં ક્રુદ્ધા હયાસના ।
અઙ્કુશં પાતયામાસ તસ્ય વક્ષસિ દુર્મતેઃ ॥ ૧૦૪॥
તેનાઙ્કુશેન જ્વલતા પીતજીવિતશોણિતઃ ।
કુરણ્ડો ન્યપતદ્ભૂમૌ વજ્રરુગ્ણ ઇવ દ્રુમઃ ॥ ૧૦૫॥
તદઙ્કુશવિનિષ્ઠ્યૂતાઃ પૂતનાઃ કાશ્ચિદુદ્ભટાઃ ।
તત્સૈન્યં પાશનિષ્યન્દં ભક્ષયિત્વા ક્ષયં ગતાઃ ॥ ૧૦૬॥
ઇત્થં કુરુણ્ડે નિહતે વિંશત્યક્ષૌહિણીપતૌ   ।
હતાવશિષ્ટાસ્તે દૈત્યાઃ પ્રપલાયન્ત વૈ દ્રુતમ્ ॥ ૧૦૭॥
કુરણ્ડં સાનુજં યુદ્ધે શક્તિસૈન્યૈર્નિપાતિતમ્   ।
શ્રુત્વા શૂન્યકનાથોઽપિ નિશશ્વાસ ભુજઙ્ગવત્  ॥ ૧૦૮॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને દુર્મદકુરણ્ડવધો નામ દ્વાવિંશોઽધ્યાયઃ   ॥ ૨૨॥

અથ કરઙ્કાદિપઞ્ચસેનાપતિવધો નામ ત્રયોવિંશોઽધ્યાયઃ   ॥ ૨૩॥
અથાશ્વારૂઢયા ક્ષિપ્તે કુરણ્ડે ભણ્ડદાનવઃ ।
કુટિલાક્ષમિદં પ્રોચે પુનરેવ યુયુત્સયા ॥ ૧॥
સ્વપ્નેઽપિ યન્ન સમ્ભાવ્યં યન્ન શ્રુતમિતઃ પુરા ।
યચ્ચ નો શઙ્કિતં ચિત્તે તદેતત્કષ્ટમાગતમ્ ॥ ૨॥

કુરણ્ડદુર્મદૌ સત્ત્વશાલિનૌ ભ્રાતરૌ હિતૌ ।
દુષ્ટદાસ્યાઃ પ્રભાવોઽયં માયાવિન્યા મહત્તરઃ ॥ ૩॥
ઇતઃ પરં કરઙ્કાદીન્પઞ્ચસેનાધિનાયકાન્ ।
શતમક્ષૌહિણીનાં ચ પ્રસ્થાપય રણાઙ્ગણે  ॥ ૪॥
તે યુદ્ધદુર્મદાઃ શૂરાઃ સઙ્ગ્રામેષુ  તનુત્યજઃ ।
સર્વથૈવ વિજેષ્યન્તે દુર્વિદગ્ધવિલાસિનીમ્   ॥ ૫॥
ઇતિ ભણ્ડવચઃ શ્રુત્વા ભૃશં ચત્વરયાન્વિતઃ ।
કુટિલાક્ષઃ કરઙ્કાદીનાજુહાવ ચમૂપતીન્ ॥ ૬॥
તે સ્વામિનં નમસ્કૃત્ય કુટિલાક્ષેણ દેશિતાઃ ।
અગ્નૌ પ્રવિષ્ણવ ઇવ ક્રોધાન્ધા નિર્યયુઃ પુરાત્ ॥ ૭॥
તેષાં પ્રયાણનિઃસાણરણિતં ભૃશદુઃસહમ્ ।
આકર્ણ્ય દિગ્ગજાસ્તૂર્ણં શીર્ણકર્ણા જુઘૂર્ણિરે   ॥ ૮॥
શતમક્ષૌહિણીનાં ચ પ્રાચલત્કેતુમાલકમ્ ।
ઉત્તરઙ્ગતુરઙ્ગાદિ   બભૌ મત્તમતઙ્ગજમ્  ॥ ૯॥
હ્રેષમાણહયાકીર્ણં  ક્રન્દદ્ભટકુલોદ્ભવમ્ ।
બૃંહમાણગજં ગર્જદ્રથચક્રં ચચાલ તત્ ॥ ૧૦॥
ચક્રનેમિહતક્ષોણીરેણુક્ષપિતરોચિષા ।
બભૂવે તુહિનાસારચ્છન્નેનેવ વિવસ્વતા ॥ ૧૧॥
ધૂલીમયમિવાશેષમભવદ્વિશ્વમણ્ડલમ્ ।
ક્વચિચ્છબ્દમયં ચૈવ નિઃસાણકઠિનસ્વનૈઃ ॥ ૧૨॥
ઉદ્ભૂતૈર્ધૂલિકાજાલૈરાક્રાન્તા દૈત્યસૈનિકાઃ ।
ઇયત્તયાતઃ સેનાયાઃ સઙ્ખ્યાપિ પરિભાવિતા ॥ ૧૩॥
ધ્વજા બહુવિધાકારા  મીનવ્યાલાદિચિત્રિતાઃ ।
પ્રચેલુર્ધૂલિકાજાલે મત્સ્યા ઇવ મહોદધૌ ॥ ૧૪॥
તાનાપતત આલોક્ય લલિતાસૈનિકં પ્રતિ ।
વિત્રેસુરમરાઃ સર્વે શક્તીનાં ભઙ્ગશઙ્કયા  ॥ ૧૫॥
તે કરઙ્કમુખાઃ પઞ્ચ સેનાપતય ઉદ્ધતાઃ ।

સર્પિણીં    નામ સમરે માયાં ચક્રુર્મહીયસીમ્ ॥ ૧૬॥
તૈઃ સમુત્પતિતા દુષ્ટા સર્પિણી   રમશામ્બરી ।
ધૂમ્રવર્ણા ચ ધૂમ્રોષ્ઠી ધૂમ્રવર્ણપયોધરા ॥ ૧૭॥
મહોદધિરિવાત્યન્તં ગમ્ભીરકુહરોદરી ।
પુરશ્ચચાલ શક્તીનાં ત્રાસયન્તી મનો રણે ॥ ૧૮॥
કદ્રૂ રિવાપરા દુષ્ટા બહુસર્પવિભૂષણા ।
સર્પાણામુદ્ભવસ્થાનં માયામયશરીરિણામ્ ॥ ૧૯॥
સેનાપતીનાં નાસીરે વેલ્લયન્તીમહીતલે ।
વેલ્લિતં બહુધા ચક્રે ઘોરારાવવિરાવિણી ॥ ૨૦॥
તથૈવ માયયા પૂર્વં તેઽસુરેન્દ્રા વ્યજીજયન્ ।
કરઙ્કાદ્યા દુરાત્માનઃ પઞ્ચપઞ્ચત્ત્વકામુકાઃ ॥ ૨૧॥
અથ પ્રવવૃતે યુદ્ધં શક્તીનામમરદ્રુહામ્ ।
અન્યોન્યવીરભાષાભિઃ પ્રોત્સાહિતઘનક્રુધામ્ ॥ ૨૨॥
અત્યન્તસઙ્કુલતયા ન વિજ્ઞાતપરસ્પરાઃ ।
શક્તયો દાનવશ્ચૈવ પ્રજહ્રુઃ  શસ્ત્રપાણયઃ ॥ ૨૩॥
અન્યોન્યશસ્ત્રસઙ્ઘટ્ટસમુત્થિતહુતાશને  ।
પ્રવૃત્તવિશિખસ્રોતઃપ્રચ્છન્નહરિદન્તરે ॥ ૨૪॥
બહુરક્તનદીપૂરહ્રિયમાણમતઙ્ગજે  ।
માંસકર્દમનિર્મગ્નનિષ્પન્દરથમણ્ડલે ॥ ૨૫॥
વિકીર્ણકેશશૈવાલવિલસદ્રક્તનિર્ઝરે ।
અતિનિષ્ઠુરવિધ્વંસિ  સિંહનાદભયઙ્કરે   ॥ ૨૬॥
રજોઽન્ધકારતુમુલે રાક્ષસીતૃપ્તિદાયિનિ ।
શસ્ત્રીશરણિવિચ્છિન્નદૈત્યકણ્ઠોત્થિતાસૃજિ ॥ ૨૭॥
પ્રવૃત્તે ઘોરસઙ્ગ્રામે  શક્તીનાં ચ સુરદ્વિષામ્ ।
અથ સ્વબલમાદાય પઞ્ચભિઃ પ્રેરિતા સતી ।
સર્પિણી   બહુધા સર્પાન્વિસસર્જ શરીરતઃ ॥ ૨૮॥
તક્ષકર્કોટકસમા વાસુકિપ્રમુખત્વિષઃ ।
નાનાવિધવપુર્વર્ણા નાનાદૃષ્ટિભયઙ્કરાઃ ॥ ૨૯॥

નાનાવિધવિષજ્વાલાનિર્દગ્ધભુવનત્રયાઃ ।
દારદં વત્સનાભં ચ કાલકૂટમથાપરમ્ ॥ ૩૦॥
સૌરાષ્ટ્રં ચ વિષં ઘોરં બ્રહ્મપુત્રમથાપરમ્ ।
પ્રતિપન્નં શૌક્લિકેયમન્યાન્યપિ વિષાણિ ચ ॥ ૩૧॥
વ્યાલૈઃ સ્વકીયવદનૈર્વિલોલરસનાદ્વયૈઃ   ।
વિકિરન્તઃ શક્તિસૈન્યે વિસસ્રુઃ સર્પિણીતનોઃ   ॥ ૩૨॥
ધૂમ્રવર્ણા દ્વિવદના સર્પા અતિભયઙ્કરાઃ ।
સર્પિણ્યા   નયનદ્વન્દ્વાદુત્થિતાઃ ક્રોધદીપિતાઃ ॥ ૩૩॥
પીતવર્ણાસ્ત્રિફણકા દંષ્ટ્રાભિર્વિકટાનનાઃ    ।
સર્પિણ્યાઃ   કર્ણકુહરાદુત્થિતાઃ સર્પકોટયઃ ॥ ૩૪॥
અગ્રે પુચ્છે ચ વદનં ધારયન્તઃ ફણાન્વિતમ્ ।
આસ્યાદા નીલવપુષઃ સર્પિણ્યાઃ   ફણિનોઽભવન્ ॥ ૩૫॥
અન્યૈશ્ચ બલવર્ણાશ્ચ ચતુર્વક્ત્રાશ્ચતુષ્પદાઃ ।
નાસિકાવિવરાત્તસ્યા ઉદ્ગતા ઉગ્રરોચિષઃ ॥ ૩૬॥
લમ્બમાનમહાચર્માવૃત્તસ્થૂલપયોધરાત્ ।
નાભિકુણ્ડાચ્ચ બહવો રક્તવર્ણા ભયાનકાઃ ॥ ૩૭॥
હલાહલં વહન્તશ્ચ પ્રોત્થિતાઃ પન્નગાધિપાઃ ।
વિદશન્તઃ શક્તિસેનાં દહન્તો વિષવહ્નિભિઃ ॥ ૩૮॥
બધ્નન્તો ભોગપાશૈશ્ચ નિઘ્નન્તઃ ફણમણ્ડલૈઃ ।
અત્યન્તમાકુલાં ચક્રુર્લલિતેશીચમૂમમી ॥ ૩૯॥
ખણ્ડ્યમાના અપિ મુહુઃ  શક્તીનાં શસ્ત્રકોટિભિઃ ॥ ૪૦॥
ઉપર્યુપરિ વર્ધન્તે સપિણ્ડપ્રવિસર્પિણઃ   ।
નશ્યન્તિ બહવઃ સર્પા જાયન્તે ચાપરે પુનઃ ॥ ૪૧॥
એકસ્ય નાશસમયે બહવોઽન્યે સમુત્થિતાઃ ।
મૂલભૂતા યતો દુષ્ટા સર્પિણી   ન વિનશ્યતિ ॥ ૪૨॥
અતસ્તત્કૃતસર્પાણાં નાશે સર્પાન્તરોદ્ભવઃ ।
તતશ્ચ શક્તિસૈન્યાનાં શરીરાણિ વિષાનલૈઃ ॥ ૪૩॥

દહ્યમાનાનિ દુઃખેન વિપ્લુતાન્યભવન્રણે ।
કિઙ્કર્તવ્યવિમૂઢેષુ શક્તિચક્રેષુ ભોગિભિઃ ॥ ૪૪॥
પરાક્રમં બહુવિધં  ચક્રુસ્તે પઞ્ચ દાનવાઃ ।
કરીન્દ્રી ગર્દભશતૈર્યુક્તં સ્યન્દનમાસ્થિતઃ ॥ ૪૫॥
ચક્રેણ તીક્ષ્ણધારેણ શક્તિસેનામમર્દયત્ ।
વજ્રદન્તાભિધશ્ચાન્યો ભણ્ડદૈત્યચમૂપતિઃ ॥ ૪૬॥
વજ્રબાણાભિઘાતેન હોષ્ટ્રતો હિ રણં વ્યધાત્ ।
અથ વજ્રમુખશ્ચૈવ ચક્રિવન્તં મહત્તરમ્ ॥ ૪૭॥
આરુહ્ય કુન્તધારાભિઃ શક્તિચક્રમમર્દયત્ ।
વજ્રદન્તાભિધાનોઽન્યશ્ચમૂનામધિપો બલી ॥ ૪૮॥
ગૃધ્રયુગ્મરથારૂઢઃ પ્રજહાર શિલીમુખૈઃ ।
તૈઃ સેનાપતિભિર્દુષ્ટૈઃ પ્રોત્સાહિતમથાહવે ॥ ૪૯॥
શતમક્ષૌહિણીનાં ચ નિપપાતૈકહેલયા ।
સર્પિણી   ચ દુરાચારા બહુમાયાપરિગ્રહા ॥ ૫૦॥
ક્ષણેક્ષણે કોટિસઙ્ખ્યાન્વિસસર્જ ફણાધરાન્ ।
તથા વિકલિતં સૈન્યમવલોક્ય રુષાકુલા ॥ ૫૧॥
નકુલી ગરુડારૂઢા સા પપાત રણાજિરે ।
પ્રતપ્તકનકપ્રખ્યા લલિતાતાલુસમ્ભવા ॥ ૫૨॥
સમસ્તવાઙ્મયાકારા દન્તૈર્વજ્રમયૈર્યુતા ।
સર્પિણ્યભિમુખં   તત્ર વિસસર્જ નિજં બલમ્ ॥ ૫૩॥
તયાધિષ્ઠિતતુઙ્ગાંસઃ  પક્ષવિક્ષિપ્તભૂધરઃ ।
ગરુડઃ પ્રાચલદ્યુદ્ધે સુમેરુરિવ જઙ્ગમઃ  ॥ ૫૪॥
સર્પિણીમાયયા   જાતાન્સર્પાન્દૃષ્ટ્વા ભયાનકાન્ ।
ક્રોધરક્તેક્ષણં વ્યાત્તં નકુલી વિદધે મુખમ્ ॥ ૫૫॥
અથ શ્રીનકુલીદેવ્યા દ્વાત્રિંશદ્દન્તકોટયઃ   ।
દ્વાત્રિંશત્કોટયો   જાતા નકુલાઃ કનકપ્રભાઃ ॥ ૫૬॥
ઇતસ્તતઃ ખણ્ડયન્તઃ સર્પિણીસર્પમણ્ડલમ્   ।

નિજદંષ્ટ્રાવિમર્દેન  નાશયન્તશ્ચ તદ્વિષમ્ ।
વ્યભ્રમન્સમરે ઘોરે વિષઘ્નાઃ સ્વર્ણબભ્રવઃ ॥ ૫૭॥
ઉત્કર્ણાઃ ક્રોધ સમ્પર્કાદ્ધૂનિતાશેષલોમકાઃ ।
ઉત્ફુલ્લા નકુલા વ્યાત્તવદના વ્યદશન્નહીન્ ॥ ૫૮॥
એકૈકમાયાસર્પસ્ય બભ્રુરેકૈક ઉદ્ગતઃ ।
તીક્ષ્ણદન્તનિપાતેન ખણ્ડયામાસ વિગ્રહમ્ ॥ ૫૯॥
ભોગિભોગસૃતૈ રક્તૈઃ સૃક્કિણી શોણતાં ગતે ।
લિહન્તો નકુલા જિહ્વાપલ્લવૈઃ પુપ્લુવુર્મૃધે ॥ ૬૦॥
નકુલૈર્દશ્યમાનાનામત્યન્તચટુલં વપુઃ ।
મુહુઃ  કુણ્ડલિતૈર્ભોગૈઃ પન્નગાનાં વ્યચેષ્ટત ॥ ૬૧॥
નકુલાવલિદષ્ટાનાં નષ્ટાસૂનાં ફણાભૃતામ્ ।
ફણાભરસમુત્કીર્ણા મણયો વ્યરુચન્રણે ॥ ૬૨॥
નકુલાઘાતસંશીર્ણફણાચક્રૈર્વિનિર્ગતૈઃ   ।
ફણયસ્તન્મહાદ્રો હવહ્વિજ્વાલા ઇવાબભુઃ ॥ ૬૩॥
એવમ્પ્રકારતો બભ્રુમણ્ડલૈરવખણ્ડિતે ।
માયામયે સર્પજાલે સર્પિણી   કોપમાદધે ॥ ૬૪॥
તયા સહ મહદ્યુદ્ધં કૃત્વા  સા નકુલેશ્વરી ।
ગારુડાસ્ત્રમતિક્રૂરં સમાધત્ત શિલીમુખે ॥ ૬૫॥
તદ્ગારુડાસ્ત્રમુદ્દામજ્વાલાદીપિતદિઙ્મુખમ્ ।
પ્રવિશ્ય સર્પિણીદેહં   સર્પમાયાં વ્યશોષયત્ ॥ ૬૬॥
માયાશક્તેર્વિનાશેન   સર્પિણી   વિલયં ગતા ।
ક્રોધં ચ તદ્વિનાશેન પ્રાપ્તાઃ પઞ્ચ ચમૂવરાઃ ॥ ૬૭॥
યદ્બલેન સુરાન્સર્વાન્સેનાન્યસ્તેઽવમેનિરે ।
સા સર્પિણી   કથાશેષં નીતા નકુલવીર્યતઃ ॥ ૬૮॥
અતઃસ્વબલનાશેન ભૃશં ક્રુદ્ધાશ્ચમૂચરાઃ ।
એકોદ્યમેન શસ્ત્રૌઘૈર્નકુલીં  તામવાકિરન્ ॥ ૬૯॥
એકૈવ સા તાર્ક્ષ્યરથા પઞ્ચભિઃ પૃતનેશ્વરી ।
લઘુહસ્તતયા યુદ્ધં ચક્રે વૈ શસ્ત્રવર્ષિણી   ॥ ૭૦॥

પટ્ટિશૈર્મુસલૈશ્ચૈવ ભિન્દિપાલૈઃ સહસ્રશઃ ।
વજ્રસારમયૈર્દન્તૈર્વ્યદશન્મર્મ સીમસુ ॥ ૭૧॥
તતો હાહારુતં ઘોરં કુર્વાણા દૈત્યકિઙ્કરાઃ ।
ઉદગ્રદંશનકુલૈર્નકુલૈરાકુલીકૃતાઃ ॥ ૭૨॥
ઉત્પત્ય ગગનાત્કેચિદ્ઘોરચીત્કાર કારિણઃ ।
દંશન્તસ્તદ્દ્વિષાં  સૈન્ય સકુલાઃ પ્રજ્વલક્રુધઃ ॥ ૭૩॥
કર્ણેષુ દષ્ટ્વા નાસાયામન્યે દષ્ટાઃ શિરસ્તટે ।
પૃષ્ઠતો વ્યદશન્કેચિદાગત્ય વ્યાકૃતક્રિયાઃ ॥ ૭૪॥
વિકલાશ્છિન્નવર્માણો ભયવિસ્રસ્તશસ્ત્રિકાઃ ।
નકુલૈરભિભૂતાસ્તે ન્યપતન્નમરદ્રુહઃ ॥ ૭૫॥
કેચિત્પ્રવિશ્યનકુલા વ્યાત્તાન્યાસ્યાનિ વૈરિણામ્ ।
ભોગિભોગાનિ વાકૃષ્ય વ્યદશન્રસનાતલમ્ ॥ ૭૬॥
અન્યે કર્ણેષુ નકુલાઃ પ્રાવિશન્દેવવૈરિણામ્ ।
સૂક્ષ્મરૂપા વિશન્તિસ્મ નાનારન્ધ્રાણિ બભ્રવઃ ॥ ૭૭॥
ઇતિ તૈરભિભૂતાનિ નકુલૈરવલોકયન્ ।
નિજસૈન્યાનિ દીનાનિ કરઙ્કઃ કોપમાસ્થિતઃ ॥ ૭૮॥
અન્યેઽપિ ચ ચમૂનાથા લઘુહસ્તા મહાબલાઃ ॥ ૭૯॥
પ્રતિબભ્રુ શરસ્તોમાન્વવૃષુર્વારિદા ઇવ ।
દૈત્યસૈન્યપતિપ્રૌઢ કોદડોત્થાઃ શિલીમુખાઃ ।
બભ્રૂણાં દન્તકોટીષુ કઠોરઘટ્ટનં વ્યધુઃ ॥ ૮૦॥
ચમૂપતિશરવ્યૂહૈરાહતેભ્યઃ પરઃશતૈઃ ।
બભ્રૂણાં વજ્રદતેભ્યો નિશ્ચક્રામ હુતાશનઃ ।
પઞ્ચાપિ તે ચમૂનાથવિસૃષ્ટૈરેકહેલયા ॥ ૮૧॥
સ્ફુરત્ફલૈઃ શરકુલૈર્બભ્રુસેનાં વ્યમર્દયત્ ।
ઇતસ્તતશ્ચમૂનાથવિક્ષિપ્તશરકોટિભિઃ ।
વિશીર્ણગાત્રા નકુલા નકુલીં  પર્યવારયન્ ॥ ૮૨॥
અથ સા નકુલી વાણી વાઙ્મયસ્યૈકનાયિકા ।

નકુલાનાં પરાવૃત્ત્યા મહાન્તં રોષમાશ્રિતા ॥ ૮૩॥
અક્ષીણનકુલં નામ મહાસ્ત્રં સર્વતોમુખમ્ ।
વહ્નિજ્વાલાપરીતાગ્રં સન્દધે શાર્ઙ્ગધન્વનિ  ॥ ૮૪॥
તદસ્ત્રતો વિનિષ્ઠ્યૂતા નકુલાઃ કોટિસઙ્ખ્યાકાઃ ।
વજ્રાઙ્ગા  વજ્રલોમાનો વજ્રદંષ્ટ્રા  મહાજવા ॥ ૮૫॥
વજ્રસારાશ્ચ નિબિડા વજ્રજાલ ભયઙ્કરા ।
વજ્રાકારૈર્નખૈસ્તૂર્ણં દારયન્તો મહીતલમ્ ॥ ૮૬॥
વજ્રરત્નપ્રકાશેન લોચનેનાપિ શોભિતાઃ ।
વજ્રસમ્પાતસદૃશા નાસાચીત્કાર કારિણઃ ॥ ૮૭॥
મર્દયન્તિ સુરારાતિસૈન્યં દશનકોટિભિઃ ।
પરાક્રમં બહુવિધં  તેનિરે તે નિરેનસઃ ॥ ૮૮॥
એવં નકુલકોટીભિર્વજ્રઘોરૈર્મહાબલૈઃ ।
વિનષ્ટાઃ પ્રત્યવયવં વિનેશુર્દાનવાધમાઃ ॥ ૮૯॥
એવં વજ્રમયૈર્બભ્રુમણ્ડલૈઃ ખણ્ડિતે બલે ॥ ૯૦॥
શતાક્ષૌહિણિકે સઙ્ખ્યે તે સ્વમાત્રાવશેષિતાઃ ।
અતિત્રાસેન રોષેણ ગૃહીતાશ્ચ ચમૂવરાઃ ।
સઙ્ગ્રામમધિકં  તેનુઃ સમાકૃષ્ટશરાસનાઃ ॥ ૯૧॥
તૈઃ સમં બહુધા યુદ્ધં તન્વાના નકુલેશ્વરી ।
પટ્ટિશેન કરઙ્કસ્ય ચિચ્છેદ કઠિનં શિરઃ ॥ ૯૨॥
કાકવાશિતમુખ્યાનાં ચતુર્ણામપિ વૈરિણામ્ ।
ઉત્પત્યોત્પત્ય તાર્ક્ષ્યેણ વ્યલુનાદસિના શિરઃ ॥ ૯૩॥
તાદૃશં લાઘવં દૃષ્ટ્વા નકુલ્યા શ્યામલામ્બિકા ॥ ૯૪॥
બહુ મેને મહાસત્ત્વાં દુષ્ટાસુરવિનાશિનીમ્ ।
નિજાઙ્ગદેવતત્ત્વં  ચ તસ્યૈ શ્યામામ્બિકા દદૌ ॥ ૯૫॥
લોકોત્તરે ગુણે દૃષ્ટે કસ્ય ન પ્રીતિસમ્ભવઃ ।
હતશિષ્ટા ભીતભીતા નકુલીશરણં ગતાઃ ॥ ૯૬॥
સાપિ તાન્વીક્ષ્ય કૃપયા મા ભૈષ્ટેતિ વિહસ્ય ચ ।

ભવદ્રા જ્ઞે રણોદન્તમશેષં ચ નિબોધત ॥ ૯૭॥
તયૈવં પ્રેષિતાઃ શીઘ્રં તદાલોક્ય રણક્ષિતિમ્ ।
મુદિતાસ્તે પુનર્ભીત્યા શૂન્યકાયાં પલાયિતાઃ ॥ ૯૮॥
તદુદન્તં તતઃ શ્રુત્વા ભણ્ડશ્ચણ્ડો રુષાભવત્ ॥ ૯૯॥
ઇતિ બ્રહ્માણ્ડમહાપુરાણે ઉત્તરભાગે શ્રીલલિતોપાખ્યાને
કરઙ્કાદિપઞ્ચસેનાપતિવધો નામ ત્રયોવિંશોઽધ્યાયઃ   ॥ ૨૩॥

અથ બલાહકાદિસપ્તસેનાપતિવધો નામ ચતુર્વિંશોઽધ્યાયઃ   ॥ ૨૪॥
હતેષુ તેષુ રોષાન્ધો નિશ્વસઞ્છૂન્યકેશ્વરઃ  ।
કુજલાશમિતિ પ્રોચે યુયુત્સાવ્યાકુલાશયઃ ॥ ૧॥
ભદ્રસેનાપતેઽસ્માકમભદ્રં સમુપાગતમ્ ।
કરઙ્કાદ્યાશ્ચમૂનાથાઃ કન્દલદ્ભુજવિક્રમાઃ ॥ ૨॥
સર્પિણીમાયયા   સર્વગીર્વાણમદભઞ્જનાઃ ।
પાપીયસ્યા તયા ગૂઢમાયયા વિનિપાતિતાઃ ॥ ૩॥
બલાહકપ્રભૃતયઃ સપ્ત યે સૈનિકાધિપાઃ ।
તાનુદગ્રભુજાસત્ત્વાન્પ્રાહિણુ પ્રધનં પ્રતિ ॥ ૪॥
ત્રિશતં ચાક્ષૌહિણીનાં પ્રસ્થાપય સહૈવ તૈઃ ।
તે મર્દયિત્વા લલિતાસૈન્યં માયાપરાયણાઃ ॥ ૫॥
અયે વિજયમાહાર્ય સમ્પ્રાપ્સ્યન્તિ મમાન્તિકમ્ ।
કીકસાગર્ભસઞ્જાતાસ્તે પ્રચણ્ડપરાક્રમાઃ ॥ ૬॥
બલાહકમુખાઃ સપ્ત ભ્રાતરો જયિનઃ સદા ।
તેષામવશ્યં વિજયો ભવિષ્યતિ રણાઙ્ગણે  ॥ ૭॥
ઇતિ ભણ્ડાસુરેણોક્તઃ કુટિલાક્ષઃ  સમાહ્વયત્ ।
બલાહકમુખાન્સપ્ત સેનાનાથાન્મદોત્કટાન્ ॥ ૮॥
બલાહકઃ પ્રથમતસ્તસ્માત્સૂચીમુખોઽપરઃ ।
અન્યઃ ફાલમુખશ્ચૈવ વિકર્ણો વિકટાનનઃ ॥ ૯॥
કરાલાયુઃ કરટકઃ સપ્તૈતે વીર્યશાલિનઃ ।

ભણ્ડાસુરં નમસ્કૃત્ય યુદ્ધકૌતૂહલોલ્વણાઃ ॥ ૧૦॥
કીકસાસૂનવઃ સર્વે ભ્રાતરોઽન્યોન્યમાવૃતાઃ ।
અન્યોન્યસુસહાયાશ્ચ નિર્જગ્મુર્નગરાન્તરાત્ ॥ ૧૧॥
ત્રિશતાક્ષૌહિણીસેનાસેનાન્યોઽન્વગમંસ્તદા ।
ઉલ્લિખન્તિ કેતુજાલૈરમ્બરે ઘનમણ્ડલમ્ ॥ ૧૨॥
ઘોરસઙ્ગ્રામિણીપાદા  ઘાતૈર્મર્દિતભૂતલા   ।
પિબન્તિ ધૂલિકાજાલૈરશેષાનપિ સાગરાન્ ॥ ૧૩॥
ભેરીનિઃ સાણતમ્પોટ્ટપણવાનકનિસ્વનૈઃ ।
નભોગુણમયં વિશ્વમાદધાનાઃ પદેપદે ॥ ૧૪॥
ત્રિશતાક્ષૌહિણીસેનાં તાં ગૃહીત્વા મદેદ્ધતાઃ ।
પ્રવેષ્ટુમિવ  વિશ્વસ્મિન્કૈકસેયાઃ પ્રતસ્થિરે ॥ ૧૫॥
ધૃતરોષારુણાઃ સૂર્યમણ્ડલો દ્દીપ્તકઙ્કટાઃ ।
ઉદ્દીપ્તશસ્ત્રભરણાશ્ચેલુર્દ્દીપ્તોર્ધ્વકેશિનઃ ॥ ૧૬॥
સપ્ત લોકાન્પ્રમથિતું પ્રેષિતાઃ પૂર્વમુદ્ધતાઃ ।
ભણ્ડાસુરેણ મહતા જગદ્વિજયકારિણા ॥ ૧૭॥
સપ્તલોકવિમર્દેન તેન દૃષ્ટ્વા મહાબલાઃ ।
પ્રોષિતા લલિતાસૈન્યં જેતુકામેન દુર્ધિયા   ॥ ૧૮॥
તે પતન્તો રણતલમુચ્ચલચ્છત્રપાણયઃ ।
શક્તિસેનામભિમુખં સક્રોધમભિદુદ્રુવુઃ ॥ ૧૯॥
મુહુઃ  કિલકિલારાવૈર્ઘોષયન્તો દિશો દશ ।
દેવ્યાસ્તુ સૈનિકં યત્ર તત્ર તે જગ્મુરુદ્ધતાઃ ॥ ૨૦॥
સૈન્યં ચ લલિતાદેવ્યાઃ સન્નદ્ધં શાસ્ત્રભીષણમ્ ।
અભ્યમિત્રીણમભવદ્બદ્ધભ્રુકુટિનિષ્ઠુરમ્   ॥ ૨૧॥
પાશિન્યો મુસલિન્યશ્ચ ચક્રિણ્યશ્ચાપરા મુને ।
મુદ્ગરિણ્યઃ પટ્ટિશિન્યઃ કોદણ્ડિન્યસ્તથાપરાઃ ॥ ૨૨॥
અનેકાઃ શક્તયસ્તીવ્રા લલિતાસૈન્યસઙ્ગતાઃ  ।
પિબન્ત્ય ઇવ દૈત્યાબ્ધિં  સન્નિપેતુઃ સહસ્રશઃ ॥ ૨૩॥

આયાતાયાત હે દુષ્ટાઃ પાપિન્યો વનિતાધમાઃ ।
માયાપરિગ્રહૈર્દૂરં મોહયન્ત્યો જડાશયાન્ ॥ ૨૪॥
નેષ્યામો ભવતીરદ્ય પ્રેતનાથનિકેતનમ્ ।
શ્વસદ્ભુજગસઙ્કાશૈર્બાણૈરત્યન્તભીષણૈઃ ।
ઇતિ શક્તીર્ભર્ત્સયન્તો દાનવાશ્ચક્રુરાહવમ્ ॥ ૨૫॥
કાચિચ્ચિચ્છેદ દૈત્યેન્દ્રં કણ્ઠે પટ્ટિશપાતનાત્ ।
તદ્ગલોદ્ગલિતો રક્તપૂર ઊર્ધ્વમુખોઽભવત્ ॥ ૨૬॥
તત્ર લગ્ના બહુતરા ગૃધ્રા મણ્ડલતાં ગતાઃ ।
તૈરેવ પ્રેતનાથસ્ય ચ્છત્રચ્છવિરુદઞ્ચિતા ॥ ૨૭॥
કાચિચ્છક્તિઃ સુરારાતિં  મુક્તશક્ત્યાયુધં રણે ।
લૂનતચ્છક્તિનૈકેન બાણેન વ્યલુનીત ચ ॥ ૨૮॥
એકા તુ ગજમારૂઢા કસ્યચિદ્દૈત્યદુર્મતેઃ ।
ઉરઃસ્થલે સ્વકરિણા વપ્રાઘાતમશિક્ષયત્ ॥ ૨૯॥
કાચિત્પ્રતિભટારૂઢં દન્તિનં કુમ્ભસીમનિ ।
ખડ્ગેન સહસા હત્વા ગજસ્ય સ્વપ્રિયં વ્યધાત્ ॥ ૩૦॥
કરમુક્તેન ચક્રેણ કસ્યચિદ્દેવવૈરિણઃ ।
ધનુર્દણ્ડં દ્વિધા કૃત્વા  સ્વભ્રુવોઃ પ્રતિમાં તનોત્ ॥ ૩૧॥
શક્તિરન્યા શરૈઃ શાતૈઃ શાતયિત્વા વિરોધિનઃ ।
કૃપાણપદ્મા રોમાલ્યાં સ્વકીયાયાં મુદં વ્યધાત્ ॥ ૩૨॥
કાચિન્મુદ્ગરપાતેન ચૂર્ણયિત્વા વિરોધિનઃ ।
રથચક્રનિતમ્બસ્ય સ્વસ્ય તેનાતનોન્મુદમ્ ॥ ૩૩॥
રથકૂબરમુગ્રેણ કસ્યચિદ્દાનવપ્રભોઃ ।
ખડ્ગેન છિન્દતી સ્વસ્ય પ્રિયમુવ્યાસ્તતાન હ ॥ ૩૪॥
અભ્યન્તરં શક્તિસેના દૈત્યાનાં પ્રવિવેશ હ ।
પ્રવિવેશ ચ દૈત્યાનાં સેના શક્તિબલાન્તરમ્ ॥ ૩૫॥
નીરક્ષીરવદત્યન્તાશ્લેષં શક્તિસુરદ્વિષામ્ ।
સઙ્કુલાકારતાં પ્રાપ્તો યુદ્ધકાલેઽભવત્તદા ॥ ૩૬॥
શક્તીનાં ખડ્ગપાતેન લૂનશુણ્ડારદદ્વયાઃ ।

દૈત્યાનાં કરિણો મત્તા મહાક્રોડા ઇવાભવન્ ॥ ૩૭॥
એવં પ્રવૃત્તે સમરે વીરાણાં ચ ભયઙ્કરે ।
અશક્યે સ્મર્તુમપ્યન્તં કાતરત્વવતાં નૃણામ્ ।
ભીષણાનાં ભીષણે ચ શસ્ત્રવ્યાપારદુર્ગમે ॥ ૩૮॥
બલાહકો મહાગૃધ્રં વજ્રતીક્ષ્ણમુખાદિકમ્ ।
કાલદણ્ડોપમં જઙ્ઘાકાણ્ડે  ચણ્ડપરાક્રમમ્ ॥ ૩૯॥
સંહારગુપ્તનામાનં પૂર્વમગ્રે સમુત્થિતમ્ ।
ધૂમવદ્ધૂસરાકારં પક્ષક્ષેપભયઙ્કરમ્ ॥ ૪૦॥
આરુહ્ય વિવિધં યુદ્ધં કૃતવાન્યુદ્ધદુર્મદઃ ।
પક્ષૌ વિતત્ય ક્રોશાર્ધં સ સ્થિતો ભીમનિઃસ્વનૈઃ ।
અઙ્ગારકુણ્ડવચ્ચઞ્ચું  વિદાર્યાભક્ષયચ્ચમૂમ્ ॥ ૪૧॥
સંહારગુપ્તં સ મહાગૃધ્રઃ ક્રૂરવિલોચનઃ ।
બલાહકમુવાહોચ્ચૈરાકૃષ્ટધનુષં રણે ॥ ૪૨॥
બલાહકો વપુર્ધુન્વન્ગૃધ્રપૃષ્ઠકૃતસ્થિતિઃ ।
સપક્ષકૂટશૈલસ્થો બલાહક ઇવાભવત્ ॥ ૪૩॥
સૂચીમુખશ્ચ દૈત્યેન્દ્રઃ સૂચીનિષ્ઠુરપક્ષતિમ્  ।
કાકવાહનમારુહ્ય કઠિનં સમરં વ્યધાત્ ॥ ૪૪॥
મત્તઃ પર્વતશ‍ૃઙ્ગાભશ્ચઞ્ચૂદણ્ડં  સમુદ્વહન્ ।
કાલદણ્ડપ્રમાણેન જઙ્ઘાકાણ્ડેન  ભીષણઃ ॥ ૪૫॥
પુષ્કલાવર્તકસમા જમ્બાલસદૃશદ્યતિઃ ।
ક્રોશમાત્રાયતૌ પક્ષાવુભાવપિ સમુદ્વહન્ ॥ ૪૬॥
સૂચીમુખાધિષ્ઠિતોઽસૌ કરટઃ કટુવાસિતઃ ।
મર્દયઞ્ચઞ્ચુઘાતેન શક્તીનાં મણ્ડલં મહત્ ॥ ૪૭॥
અથો ફલમુખઃ ફાલં ગૃહીત્વા નિજમાયુધમ્ ।
કઙ્કમારુહ્ય સમરે ચકાશે ગિરિસન્નિભમ્ ॥ ૪૮॥
વિકર્ણાખ્યશ્ચ દૈત્યેન્દ્રશ્ચમૂભર્તા મહાબલઃ ।
ભેરુણ્ડપતનારૂઢઃ પ્રચણ્ડયુદ્ધમાતનોત્ ॥ ૪૯॥
વિકટાનનનામાનં વિલસત્પટ્ટિશાયુધમ્ ।

ઉવાહ સમરે ચણ્ડઃ કુક્કુટોઽતિભયઙ્કરઃ ॥ ૫૦॥
ગર્જન્કણ્ઠસ્થરોમાણિ હર્ષયઞ્જ્વલદીક્ષણઃ ।
પશ્યન્પુરઃ શક્તિસૈન્યં ચચાલ ચરણાયુધઃ ॥ ૫૧॥
કરાલાક્ષશ્ચ ભૂભર્તા ષષ્ઠોઽત્યન્તગરિષ્ઠદઃ ।
વજ્રનિષ્ઠુરઘોષશ્ચ  પ્રાચલત્પ્રેતવાહનઃ ॥ ૫૨॥
શ્મશાનમન્ત્રશૂરેણ તેન સંસાધિતઃ પુરા ।
પ્રેતો ભૂતસમાવિષ્ટસ્તમુવાહ રણાજિરે ॥ ૫૩॥
અવાઙ્મુખો દીર્ઘબાહુઃ  પ્રસારિતપદદ્વયઃ ।
પ્રેતો વાહનતાં પ્રાપ્તઃ કરાલાક્ષમથાવહત્ ॥ ૫૪॥
અન્યઃ કરટકો નામ દૈત્યસેનાશિખામણિઃ ।
સર્દયામાસ શક્તીનાં સૈન્યં વેતાલવાહનઃ ॥ ૫૫॥
યોજનાયતમૂર્તિઃ   સન્વેતાલઃ ક્રૂરલોચનઃ ।
શ્મશાનભૂમૌ વેતાલો મન્ત્રેણાનેન સાધિતઃ ॥ ૫૬॥
મર્દયામાસ પૃતનાં શક્તીનાં તેન દેશિતઃ ।
તસ્ય વેતાલવર્યસ્ય વર્તમાનોંસસીમનિ ।
બહુધાયુધ્યત તદા શક્તિભિઃ સહ દાનવઃ ॥ ૫૭॥
એવમેતે ખલાત્માનઃ સપ્ત સપ્તાર્ણવોપમાઃ ।
શક્તીનાં સૈનિકં તત્ર વ્યાકુલીચક્રુરુદ્ધતાઃ ॥ ૫૮॥
તે સપ્ત પૂર્વં તપસા સવિતારમતોષયન્ ।
તેન દત્તો વરસ્તેષાં તપસ્તુષ્ટેન ભાસ્વતા ॥ ૫૯॥
કૈકસેયા મહાભાગા ભવતાં તપસાધુના ।
પરિતુષ્ટોઽસ્મિ ભદ્રં વો ભવન્તો વૃણતાં વરમ્ ॥ ૬૦॥
ઇત્યુક્તે દિનનાથેન કૈકસેયાસ્તપઃ કૃશાઃ ।
પ્રાર્થયામાસુરત્યર્થં દુર્દાન્તં વરમીદૃશમ્ ॥ ૬૧॥
રણેષુ સન્નિધાતવ્યમસ્માકં નેત્રકુક્ષિષુ  ।
ભવતા ઘોરતેજોભિર્દહતા પ્રતિરોધિનઃ ॥ ૬૨॥
ત્વયા યદા સન્નિહિતં તપનાસ્માકમક્ષિષુ ।
તદાક્ષિવિષયઃ સર્વો નિશ્ચેષ્ટો ભવતાત્પ્રભો ॥ ૬૩॥

ત્વત્સાન્નિધ્યસમિદ્ધેન નેત્રેણાસ્માકમીક્ષિતાઃ ।
સ્તબ્ધશસ્ત્રા ભવિષ્યન્તિ પ્રતિરોધકસૈનિકાઃ ॥ ૬૪॥
તતઃ સ્તબ્ધેષુ શસ્ત્રેષુ વીક્ષણાદેવ નઃ પ્રભો ।
નિશ્ચેષ્ટા રિપવોઽસ્માભિર્હન્તવ્યાઃ સુકરત્વતઃ ॥ ૬૫॥
ઇતિ પૂર્વં વરઃ પ્રાપ્તઃ કૈકસેયૈર્દિવાકરાત્   ।
વરદાનેન તે તત્ર યુદ્ધે ચેરુર્મદોદ્ધતાઃ ॥ ૬૬॥
અથ સૂર્યસમાવિષ્ટનેત્રૈસ્તેસ્તુ નિરીક્ષિતાઃ ।
શક્તયઃ સ્તબ્ધશસ્ત્રૌઘા વિફલોત્સા હતાં ગતાઃ ॥ ૬૭॥
કીકસાતનયૈસ્તૈસ્તુ સપ્તભિઃ સત્ત્વશાલિભિઃ ।
વિષ્ટમ્ભિતાસ્ત્રશસ્ત્રાણાં શક્તીનાં નોદ્યમોઽભવત્ ॥ ૬૮॥
ઉદ્યમે ક્રિયભાણેઽપિ શસ્ત્રસ્તમ્ભેન ભૂયસા ।
અભિભૂતાઃ સનિશ્વાસં શક્તયો જોષમાસત ॥ ૬૯॥
અથ તે વાસરં પ્રાપ્ય નાનાપ્રહરણોદ્યતાઃ ।
વ્યમર્દયઞ્છક્તિસૈન્યં દૈત્યાઃ સ્વસ્વામિદેશિતાઃ ॥ ૭૦॥
શક્તયસ્તાસ્તુ સૈન્યેન નિર્વ્યાપારા નિરાયુધાઃ ।
અક્ષુભ્યન્ત શરૈસ્તેષાં વજ્રકઙ્કટભેદિભિઃ ॥ ૭૧॥
શક્તયો દૈત્યશસ્ત્રૌધૈર્વિદ્ધગાત્રાઃ   સૃતાસૃજઃ ।
સુપલ્લવા રણે રેજુઃ  કઙ્કોલલતિકા ઇવ ॥ ૭૨॥
હાહાકારં વિતન્વત્યઃ પ્રપન્ના લલિતેશ્વરીમ્ ।
ચુક્રુશુઃ શક્તયઃ સર્વાસ્તૈઃ સ્તમ્ભિતનિજાયુધાઃ ॥ ૭૩॥
અથ દેવ્યાજ્ઞયા દણ્ડનાથા પ્રત્યઙ્ગરક્ષિણી  ।
તિરસ્કરણિકા દેવી સમુત્તસ્થૌ રણાજિરે ॥ ૭૪॥
તમોલિપ્તાહ્વયં નામ વિમાનં સર્વતોમુખમ્ ।
મહામાયા સમારુહ્ય શક્તીનામભયં વ્યધાત્ ॥ ૭૫॥
તમાલશ્યામલાકારા શ્યામકઞ્ચુકધારિણી ।
શ્યામચ્છાયે તમોલિપ્તે શ્યામયુક્તતુરઙ્ગમે  ॥ ૭૬॥
વાસન્તી મોહનાભિખ્યં ધનુરાદાય સસ્વનમ્ ।

સિંહનાદં   વિનદ્યેષૂનવર્ષત્સર્પસન્નિભાન્ ॥ ૭૭॥
કૃષ્ણરૂપભુજઙ્ગ  ભાનધોમુસલસન્નિભાન્ ।
મોહનાસ્ત્રવિનિષ્ઠ્યૂતાન્બાણાન્દૈત્યા ન સેહિરે ॥ ૭૮॥
ઇતસ્તતો મર્દ્યમાના મહામાયાશિલીમુખૈઃ ।
પ્રકોપં પરમં પ્રાપ્તા બલાહકમુખાઃ ખલાઃ ॥ ૭૯॥
અથો તિરસ્કરણ્યમ્બા દણ્ડનાથાનિદેશતઃ ।
અન્ધાભિધં મહાસ્ત્રં સા મુમોચ દ્વિષતાં ગણે ॥ ૮૦॥
બલાહકાદ્યાસ્તે સપ્ત દિનનાથવરોદ્ધતાઃ ।
અન્ધાસ્ત્રેણ નિજં નેત્રં દધિરે ચ્છાદિતં યથા ॥ ૮૧॥
તિરસ્કરણિકાદેવ્યા મહામોહનધન્વનઃ ।
ઉદ્ગતેનાન્ધબાણેન ચક્ષુસ્તેષાં વ્યધીયત ॥ ૮૨॥
અન્ધીકૃતાશ્ચ તે સપ્ત ન તુ પ્રૈક્ષન્ત કિઞ્ચન ।
તદ્વીક્ષણસ્ય વિરહાચ્છસ્ત્રસ્તમ્ભઃ ક્ષયં ગતઃ ॥ ૮૩॥
પુનઃ સસિંહનાદં   તાઃ પ્રોદ્યતાયુધપાણયઃ ।
ચક્રુઃ  સમરસન્નાહં દૈત્યાનાં પ્રજિઘાંસયા ॥ ૮૪॥
તિરસ્કરણિકાં દેવીમગ્રે કૃત્વા  મહાબલામ્ ।
સદુપાયપ્રસઙ્ગેન  ભૃશં તુષ્ટા રણં વ્યધુઃ ॥ ૮૫॥
સાધુસાધુ મહાભાગે તિરસ્કરણિકામ્બિકે ।
સ્થાને કૃતતિરસ્કારા દ્વિપામેષાં દુરાત્મનામ્ ॥ ૮૬॥
ત્વં હિ દુર્જનનેત્રાણાં તિરસ્કારમહૌષધી ।
ત્વયા બદ્ધદૃશાનેન દૈત્યચક્રેણ ભૂયતે ॥ ૮૭॥
દેવકાર્યમિદં દેવિ ત્વયા સમ્યગનુષ્ઠિતમ્ ।
અસ્માદૃશામજય્યેષુ યદેષુ વ્યસનં કૃતમ્ ॥ ૮૮॥
તત્ત્વયૈવ દુરાચારાનેતાન્સપ્ત મહાસુરાન્ ।
નિહતાઁલ્લલિતા શ્રુત્વા સન્તોષં પરમાપ્સ્યતિ ॥ ૮૯॥
એવં ત્વયા વિરચિતે દણ્ડિનીપ્રીતિ માપ્સ્યતિ ।
મન્ત્રિણ્યપિ મહાભાગા યાસ્યત્યેવ પરાં મુદમ્ ॥ ૯૦॥

તસ્માત્ત્વમેવ સપ્તૈતાન્નિગૃહાણ રણાજિરે ।
એષાં સૈન્યં તુ નિખિલં નાશયામ ઉદાયુધાઃ ॥ ૯૧॥
ઇત્યુક્ત્વા પ્રેરિતા તાભિઃ શક્તિભિર્યુદ્ધકૌતુકાન્ ।
તમોલિપ્તેન યાનેન બલાહકબલં યયૌ ॥ ૯૨॥
તામાયાન્તીં  સમાવેક્ષ્ય તે સપ્તાથ સુરાધમાઃ ।
પુનરેવ ચ સાવિત્રં વરં સસ્મરુરઞ્જસા ॥ ૯૩॥
પ્રવિષ્ટમપિ સાવિત્રં નાશકં તન્નિરોધને ।
તિરસ્કૃતં તુ નેત્રસ્થં તિરસ્કરણિતેજસા ॥ ૯૪॥
વરદાનાસ્ત્રરોષાન્ધં મહાબલપરાક્રમમ્ ।
અસ્ત્રેણ ચ રુષા ચાન્ધં બલાહકમહાસુરમ્ ।
આકૃષ્ય કેશેષ્વસિના ચકર્તાન્તર્ધિદેવતા   ॥ ૯૫॥
તસ્ય વાહનગૃધ્રસ્ય લુનાના પત્રિણા શિરઃ ।
સૂચીમુખસ્યાભિમુખં તિરસ્કરણિકા વ્રજત્ ॥ ૯૬॥
તસ્ય પટ્ટિશપાતેન વિલૂય કઠિનં શિરઃ ।
અન્યેષામપિ પઞ્ચાનાં પઞ્ચત્વમકરોચ્છનૈઃ ॥ ૯૭॥
તૈઃ સપ્તદૈત્યમુણ્ડૈશ્ચ ગ્રથિતાન્યોન્યકેશકૈઃ ।
હારદામ ગલે કૃત્વા  નનાદાન્તર્ધિદેવતા   ॥ ૯૮॥
સમસ્તમપિ તત્સૈન્યં શક્તયઃ ક્રોધમૂર્ચ્છિતાઃ   ।
હત્વા તદ્રક્તસલિલૈર્બહ્વીઃ પ્રાવાહયન્નદીઃ ॥ ૯૯॥
તત્રાશ્ચર્યમભૂદ્ભૂરિ માહામાયામ્બિકાકૃતમ્ ।
બલાહકાદિસેનાન્યાં દૃષ્ટિરોધનવૈભવાત્ ॥ ૧૦૦॥
હતશિષ્ટાઃ કતિપયા બહુવિત્રાસસઙ્કુલાઃ  ।
શરણં જગ્મુરત્યાર્ત્તાઃ ક્રન્દન્તં શૂન્યકેશ્વરમ્ ॥ ૧૦૧॥
દણ્ડિનીં  ચ મહામાયાં પ્રશંસન્તિ મુહુર્મુહુઃ  ।
પ્રસાદમપરં ચક્ષુસ્તસ્યા આદાય પિપ્રિયુઃ ॥ ૧૦૨॥
સાધુસાધ્વિતિ તત્રસ્થાઃ શક્તયઃ કમ્પમૌલયઃ ।
તિરસ્કરણિકાં દેવીમશ્લાઘન્ત પદેપદે ॥ ૧૦૩॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે

શ્રીલાલિતોપાખ્યાને બલાહકાદિસપ્તસેનાપતિવધો નામ ચતુર્વિંશોઽધ્યાયઃ 
॥ ૨૪॥

અથ વિષઙ્ગપલાયનં  નામ પઞ્ચવિંશોઽધ્યાયઃ   ॥ ૨૫॥
તતઃ શ્રુત્વા વધં તેષાં તપોબલવતામપિ ।
ન્યશ્વસત્કૃષ્ણસર્પેન્દ્ર ઇવ ભણ્ડો મહાસુરઃ ॥ ૧॥
એકાન્તે મન્ત્રયામાસ સ આહૂય મહોદરૌ ।
ભણ્ડઃ પ્રચણ્ડશૌણ્ડીર્યઃ કાઙ્ક્ષમાણો રણે જયમ્ ॥ ૨॥
યુવરાજોઽપિ સક્રોધો વિષઙ્ગેણ  યવીયસા ।
ભણ્ડાસુરં નમસ્કૃત્ય મન્ત્રસ્થાનમુપાગમત્ ॥ ૩॥
અત્યાપ્તૈર્મન્ત્રિભિર્યુક્તઃ કુટિલાક્ષપુરઃસરૈઃ  ।
લલિતાવિજયે મન્ત્રં ચકાર ક્વથિતાશયઃ ॥ ૪॥
ભણ્ડ ઉવાચ ।
અહો બત કુલભ્રંશઃ સમાયાતઃ સુરદ્વિષામ્ ।
ઉપેક્ષામધુના કર્તું પ્રવૃત્તો બલવાન્વિધિઃ ॥ ૫॥
મદ્ભૃત્યનામમાત્રેણ વિદ્રવન્તિ દિવૌકસઃ ।
તાદૃશાનામિહાસ્માકમાગતોઽયં વિપર્યયઃ ॥ ૬॥
કરોતિ બલિનં ક્લીબં ધનિનં ધનવર્જિતમ્   ।
દીર્ઘાયુષમનાયુષ્કં દુર્ધાતા ભવિતવ્યતા ॥ ૭॥
ક્વ સત્ત્વમસ્મદ્બાહૂનાં ક્વેયં દુર્લ્લલિતા વધૂઃ ।
અકાણ્ડ એવ વિધિના કૃતોઽયં નિષ્ઠુરો  વિધિઃ ॥ ૮॥
સર્પિણીમાયયોદગ્રાસ્તયા   દુર્ઘટશૌર્યયા ।
અધિસઙ્ગ્રામભૂચક્રે  સેનાન્યો વિનિપાતિતાઃ ॥ ૯॥
એવમુદ્દામદર્પાઢ્યા વનિતા કાપિ માયિની ।
યદિ સમ્પ્રહરત્યસ્માન્ધિગ્બલં નો ભુજાર્જિતમ્   ॥ ૧૦॥
ઇમં પ્રસઙ્ગં  વક્તું ચ જિહ્વા જિહ્વેતિ  મામકી ।
વનિતા કિમુ મત્સૈન્યં મર્દયિષ્યતિ દુર્મદા ॥ ૧૧॥
તદત્ર મૂલચ્છેદાય તસ્યા યત્નો વિધીયતામ્ ।

મયા ચારમુખાજ્જ્ઞાતા તસ્યા વૃત્તિર્મહાબલા ॥ ૧૨॥
સર્વેષામપિ સૈન્યાનાં પશ્ચાદેવાવતિષ્ઠતે ।
અગ્રતશ્ચલિતં સૈન્યં હયહસ્તિરથાદિકમ્ ॥ ૧૩॥
અસ્મિન્નેવ હ્યવસરે પાર્ષ્ણિગ્રાહો વિધીયતામ્ ।
પાર્ષ્ણિગ્રહમિમં કર્તું વિષઙ્ગશ્ચતુરો  ભવેત્ ॥ ૧૪॥
તેન પ્રૌઢમદોન્મત્તા બહુસઙ્ગ્રામદુર્મદાઃ  ।
દશ પઞ્ચ ચ સેનાન્યઃ સહ યાન્તુ યુયુત્સયા ॥ ૧૫॥
પૃષ્ઠતઃ પરિવારાસ્તુ ન તથા સન્તિ તે પુનઃ ।
અલ્પૈસ્તુ રક્ષિતા વૈ સ્યાત્તેનૈવાસૌ સુનિગ્રહા ॥ ૧૬॥
અતસ્ત્વં બહુસન્નાહમાવિધાય મદોત્કટઃ ।
વિષઙ્ગ  ગુપ્તરૂપેણ પાર્ષ્ણિગ્રાહં સમાચર ॥ ૧૭॥
અલ્પીયસી ત્વયા સાર્દ્ધં સેના ગચ્છતુ વિક્રમાત્ ।
સજ્જાશ્ચલન્તુ સેનાન્યો દિક્પાલવિજયોદ્ધતાઃ ॥ ૧૮॥
અક્ષૌહિણ્યશ્ચ સેનાનાં દશ પઞ્ચ ચલન્તુ તે ।
ત્વં ગુપ્તવેષસ્તાં દુષ્ટાં સન્નિપત્ય દૃઢં જહિ ॥ ૧૯॥
સૈવ નિઃશેષશક્તીનાં મૂલભૂતા મહીયસી ।
તસ્યાઃ સમૂલનાશેન શક્તિવૃન્દં વિનશ્યતિ ॥ ૨૦॥
કન્દચ્છેદે સરોજિન્યા દલજાલમિવામ્ભસિ ।
સર્વેષામેવ પશ્ચાદ્યો રથશ્ચલતિ ભાસુરઃ ॥ ૨૧॥
દશયોજનસમ્પન્નનિજદેહસમુચ્છ્રયઃ  ।
મહામુક્તાતપત્રેણ સર્વોદ્ધ્વ પરિશોભિતઃ ॥ ૨૨॥
વહન્મુહુર્વીજ્યમાનં ચામરાણાં ચતુષ્ટયમ્ ।
ઉત્તઙ્ગકેતુસઙ્ઘાતલિખિતામ્બુદમણ્ડલઃ   ॥ ૨૩॥
તસ્મિન્રથે સમાયાતિ સા દૃષ્ટા હરિણેક્ષણા ।
નિભૃતં સન્નિપત્ય ત્વં ચિહ્નેનાનેન  લક્ષિતામ્ ॥ ૨૪॥
તાં વિજિત્ય દુરાચારાં કેશેષ્વાકૃષ્ય મર્દય ।
પુરતશ્ચલિતે સૈન્યે સત્ત્વશાલિનિ સા વધૂઃ ॥ ૨૫॥

સ્ત્રીમાત્રરક્ષા ભવતો વશમેષ્યતિ સત્ત્વરમ્ ।
ભવત્સહાયભૂતાયાં સેનેન્દ્રા ણામિહાભિધા ॥ ૨૬॥
શ‍ૃણુ યૈર્ભવતો યુદ્ધે સાહ્યકાર્યમતન્દ્રિ તૈઃ ।
આદ્યો મદનકો નામ દીર્ઘજિહ્વો દ્વિતીયકઃ ॥ ૨૭॥
હુબકો હુલુમુલુશ્ચ કક્લસઃ કક્લિવાહનઃ ।
થુક્લસઃ પુણ્ડ્રકેતુશ્ચ ચણ્ડબાહુશ્ચ કુક્કુરઃ ॥ ૨૮॥
જમ્બુકાક્ષો જમ્ભનશ્ચ તીક્ષ્ણશ‍ૃઙ્ગસ્ત્રિકણ્ટકઃ  ।
ચન્દ્રગુપ્તશ્ચ પઞ્ચૈતે દશ ચોક્તાશ્ચમૂવરાઃ ॥ ૨૯॥
એકૈકાક્ષૌહિણીયુક્તાઃ પ્રત્યેકં ભવતા સહ ।
આગમિષ્યન્તિ સેનાન્યો દમનાદ્યા મહાબલાઃ ॥ ૩૦॥
પરસ્ય કટકં નૈવ યથા જાનાતિ તે ગતિમ્ ।
તથા ગુપ્તસમાચારઃ પાર્ષ્ણિગ્રાહં સમાચર ॥ ૩૧॥
અસ્મિન્કાર્યે સુમહતાં પ્રૌઢિમાનં સમુદ્વહન્ ।
નિષઙ્ગ  ત્વં હિ લભસે જયસિદ્ધિમનુત્તમામ્ ॥ ૩૨॥
ઇતિ મન્ત્રિતમન્ત્રોઽયં દુર્મન્ત્રી ભણ્ડદાનવઃ ।
વિષઙ્ગં  પ્રેષયામાસ રક્ષિતં સૈન્યપાલકૈઃ ॥ ૩૩॥
અથ શ્રીલલિતાદેવ્યાઃ પાર્ષ્ણિગ્રાહકૃતોદ્યમે ।
યુવરાજાનુજે દૈત્યે સૂર્યોઽસ્તગિરિમાયયૌ ॥ ૩૪॥
પ્રથમે યુદ્ધદિવસે વ્યતીતે લોકભીષણે ।
અન્ધકારઃ સમભવત્તસ્ય બાહ્યચિકીર્ષયા ॥ ૩૫॥
મહિષસ્કન્ધધૂમ્રાભં વનક્રોડવપુર્દ્યુતિ ।
નીલકણ્ઠનિભચ્છાયં નિબિડં પપ્રથે તમઃ ॥ ૩૬॥
કુઞ્જેષુ પિણ્ડિતમિવ પ્રધાવદિવ સન્ધિષુ ।
ઉજ્જિહાનમિવ ક્ષોણીવિવરેભ્યઃ સહસ્રશઃ ॥ ૩૭॥
નિર્ગચ્છદિવ શૈલાનાં ભૂરિ કન્દરમન્દિરાત્ ।
ક્વચિદ્દીપપ્રભાજાલે કૃતકાતરચેષ્ટિતમ્ ॥ ૩૮॥
દત્તાવલમ્બનમિવ સ્ત્રીણાં કર્ણોત્પલત્વિષિ ।
એકીભૂતમિવ પ્રૌઢદિઙ્નાગમિવ  કજ્જલે ।

આબદ્ધમૈત્રકમિવ સ્ફુરચ્છાદ્વલમણ્ડલે ॥ ૩૯॥
કૃતપ્રિયાશ્લેષમિવ સ્ફુરન્તીષ્વસિયષ્ટિષુ ।
ગુપ્તપ્રવિષ્ટમિવ ચ શ્યામાસુ વનપઙ્ક્તિષુ  ॥ ૪૦॥
ક્રમેણ બહુલીભૂતં પ્રસસાર મહત્તમઃ ।
ત્રિયામાવામનયના નીલકઞ્ચુકરોચિષા ॥ ૪૧॥
તિમિરેણાવૃતં વિશ્વં ન કિઞ્ચિત્પ્રત્યપદ્યત ।
અસુરાણાં પ્રદુષ્ટાનાં રાત્રિરેવ બલાવહા ॥ ૪૨॥
તેષાં માયાવિલાસોઽયં તસ્યામેવ હિ વર્ધતે ।
અથ પ્રચલિતં સૈન્યં વિષઙ્ગેણ  મહૌજસા ॥ ૪૩॥
ધૌતખડ્ગલતાચ્છાયાવર્ધિષ્ણુ   તિમિરચ્છટમ્ ।
દમનાદ્યાશ્ચ સેનાન્યઃ શ્મામકઙ્કટધારિણઃ ॥ ૪૪॥
શ્યામોષ્ણીષધરાઃ શ્યામવર્ણસર્વપરિચ્છદાઃ ।
એકત્વમિવ સમ્પ્રાપ્તાસ્તિમિરેણાતિભૂયસા ॥ ૪૫॥
વિષઙ્ગમનુસઞ્ચેલુઃ  કૃતાગ્રજનમસ્કૃતિમ્ ।
કૂટેન યુદ્ધકૃત્યેન વિજિગીષુર્મહેશ્વરીમ્ ॥ ૪૬॥
મેઘડમ્બરકં નામ દધે વક્ષસિ કઙ્કટમ્ ।
યથા તસ્ય નિશાયુદ્ધાનુરૂપો વેષસઙ્ગ્રહઃ  ॥ ૪૭॥
તથા કૃતવતી સેના શ્યામલં કઞ્ચુકાદિકમ્ ।
ન ચ દુન્દુભિનિસ્વાનો ન ચ મર્દ્દલગર્જિતમ્   ॥ ૪૮॥
પણવાનકભેરીણાં ન ચ ઘોષવિજૃમ્ભણમ્  ।
ગુપ્તાચારાઃ પ્રચલિતાસ્તિમિરેણ સમાવૃતાઃ ॥ ૪૯॥
પરૈરદૃશ્યગતયો વિષ્કોશીકૃતરિષ્ટયઃ ।
પશ્ચિમાભિમુખં યાન્તિ લલિતાયાઃ પતાકિનીમ્ ॥ ૫૦॥
આવૃતોત્તરમાર્ગેણ પૂર્વભાગમશિશ્રિયન્ ।
નિશ્વાસમપિ સસ્વાનમકુર્વન્તઃ પદેપદે ॥ ૫૧॥
સાવધાનાઃ પ્રચલિતાઃ પાર્ષ્ણિગ્રાહાય દાનવાઃ ।
ભૂયઃ પુરસ્ય દિગ્ભાગં ગત્વા મન્દપરાક્રમાઃ ॥ ૫૨॥

લલિતાસૈન્યમેવ સ્વાન્સૂચયન્તઃ પ્રપૃચ્છતઃ ।
આગત્ય નિભૃતં પૃષ્ઠે કવચચ્છન્નવિગ્રહાઃ ॥ ૫૩॥
ચક્રરાજરથં તુઙ્ગં  મેરુમન્દરસન્નિભમ્ ।
અપશ્યન્નતિદીપ્તાભિઃ શક્તિભિઃ પરિવારિતમ્ ॥ ૫૪॥
તત્ર મુક્તાતપત્રસ્ય વર્ત્તમાનામધઃસ્થલે ।
સહસ્રાદિત્યસઙ્કાશાં પશ્ચિમાભિમુખીં  સ્થિતામ્ ॥ ૫૫॥
કામેશ્વર્યાદિનિત્યાભિઃ સ્વસમાનસમૃદ્ધિભિઃ ।
નર્માલાપવિનોદેન સેવ્યમાનાં રથોત્તમે ॥ ૫૬॥
તાં તથાભૂતવૃત્તાન્તામ તાદૃશરણોદ્યમામ્ ।
પુરોગતં મહત્સૈન્યં વીક્ષમાણ સકૌતુકમ્ ॥ ૫૭॥
મન્વાનશ્ચ હિ તામેવ વિષઙ્ગઃ  સુદુરાશયઃ ।
પૃષ્ઠવંશે રથેન્દ્રસ્ય ઘટ્ટયામાસ સૈનિકૈઃ ॥ ૫૮॥
તત્રાણિમાદિશક્તીનાં પરિવારવરૂથિની ।
મહાકલકલં ચક્રુરણિમાદ્યાઃ પરઃશતમ્ ॥ ૫૯॥
પટ્ટિશૈર્દ્રુઘણૈશ્ચૈવ  ભિન્દિપાલૈર્ભુશુણ્ડિભિઃ ।
કઠોરવજ્રનિર્ઘાતનિષ્ઠુરૈઃ  શક્તિમણ્ડલૈઃ ॥ ૬૦॥
મર્દયન્તો મહાસત્ત્વાઃ સમરં બહુમેનિરે ।
આકસ્મિકરણોત્સાહવિપર્યાવિષ્ટવિગ્રહમ્ ॥ ૬૧॥
અકાણ્ડક્ષુભિતં ચાસીદ્રથસ્થં શક્તિમણ્ડલમ્ ।
વિપાટૈઃ પાટયામાસુરદૃશ્યૈરન્ધકારિણઃ ॥ ૬૨॥
તતશ્ચક્રરથેન્દ્રસ્ય નવમે પર્વણિ સ્થિતાઃ ।
અદૃશ્યમાનશસ્ત્રાણામદૃશ્યનિજવર્મણામ્ ॥ ૬૩॥
તિમિરચ્છન્નરૂપાણાં દાનવાનાં શિલીમુખૈઃ ।
ઇતસ્તતો બહુ ક્લિષ્ટં છન્નવર્મિતમર્મવત્   ॥ ૬૪॥
શક્તીનાં મણ્ડલં તેને ક્રન્દનં લલિતાં પ્રતિ ।
પૂર્વાનુક્રમતસ્તત્ર સમ્પ્રાપ્તં સુમહદ્ભયમ્ ॥ ૬૫॥
કર્ણાકર્ણિકયાકર્ણ્ય   લલિતા કોપમાદધે ।
એતસ્મિન્નન્તરે ભણ્ડશ્ચણ્ડદુર્મન્ત્રિપણ્ડિતઃ ॥ ૬૬॥

દશાઽક્ષૌહિણિકાયુક્તં કુટિલાક્ષં  મહૌજસમ્ ।
લલિતાસૈન્યનાશાય યુદ્ધાય પ્રજિઘાય સઃ ॥ ૬૭॥
યથા પશ્ચાત્કલકલં શ્રુત્વાગ્રે વર્તિની   ચમૂઃ ।
નાગચ્છતિ તથા ચક્રે કુટિલાક્ષો  મહારણમ્ ॥ ૬૮॥
એવં ચોભયતો યુદ્ધં પશ્ચાદગ્રે તથાઽભવત્ ।
અત્યન્તતુમુલં ચાસીચ્છક્તીનાં સૈનિકે મહત્ ॥ ૬૯॥
નક્તસત્ત્વાશ્ચ દૈત્યેન્દ્રા સ્તિમિરેણ સમાવૃતાઃ ।
ઇતસ્તતઃ શિથિલતાં કણ્ટકે નિન્યુરુદ્ધતાઃ ॥ ૭૦॥
નિષઙ્ગેણ  દુરાશેન ધમનાદ્યૈશ્ચમૂવરૈઃ ।
ચમૂભિશ્ચ પ્રણહિતા ન્યપતઞ્છત્રુકોટયઃ ॥ ૭૧॥
તાભિર્દૈત્યાસ્ત્રમાલાભિશ્ચક્રરાજરથો વૃતઃ ।
બકાવલીનિબિડતઃ શૈલરાજ ઇવાબભૌ ॥ ૭૨॥
આક્રાન્તપર્વણાધસ્તાદ્વિષઙ્ગેણ  દુરાત્મના ।
મુક્ત એકઃ શરો દેવ્યાસ્તાલવૃન્તમચૂર્ણયત્ ॥ ૭૩॥
અથ તેનાવ્યાહિતેન સમ્ભ્રાન્તે શક્તિમણ્ડલે ।
કામેશ્વરીમુખા નિત્યા મહાન્તં ક્રોધમાયયુઃ ॥ ૭૪॥
ઈષદ્ભૃકુટિસંસક્તં  શ્રીદેવ્યા વદનામ્બુજમ્ ।
અવલોક્ય ભૃશોદ્વિગ્ના નિત્યા દધુરતિશ્રમમ્ ॥ ૭૫॥
નિત્યા કાલસ્વરૂપિણ્યઃ પ્રત્યેકં તિથિવિગ્રહાઃ ।
ક્રોધમુદ્વીક્ષ્ય સમ્નાજ્ઞ્યા યુદ્ધાય દધુરુદ્યમમ્ ॥ ૭૬॥
પ્રણિપત્ય ચ તાં દેવીં  મહારાજ્ઞીં  મહોદયામ્ ।
ઊચુર્વાચમકાણ્ડોત્થાં યુદ્ધકૌતુકગદ્ગદામ્ ॥ ૭૭॥
તિથિનિત્યા ઊચુઃ ।
દેવદેવી મહારાજ્ઞી તવાગ્રે પ્રેક્ષિતાં ચમૂમ્ ।
દણ્ડિનીમન્ત્રનાથાદિમહાશક્ત્યાભપાલિતામ્ ॥ ૭૮॥
ધર્ષિતુ   કાતરા દુષ્ટા માયાચ્છદ્મપરાયણાઃ ।
પાર્ષ્ણિગ્રાહેણ યુદ્ધેન બાધન્તે રથપુઙ્ગવમ્  ॥ ૭૯॥

તસ્માત્તિમિરસઞ્છન્નમૂર્તીનાં વિબુધદ્રુહામ્ ।
શમયામો વયં દર્પં ક્ષણમાત્રં વિલોકય ॥ ૮૦॥
યા વહ્નિવાસિની નિત્યા યા જ્વાલામાલિની પરા ।
તાભ્યાં પ્રદીપિતે યુદ્ધે દ્રષ્ટું શક્તાઃ સુરદ્વિષઃ ॥ ૮૧॥
પ્રશમય્ય મહાદર્પં પાર્ષ્ણિગ્રાહપ્રવર્તિનામ્   ।
સહસૈવાગમિષ્યામઃ સેવિતું શ્રીપદામ્બુજમ્ ।
આજ્ઞાં દેહિ મહારાજ્ઞિ મર્દનાર્થં દુરાત્મનામ્ ॥ ૮૨॥
ઇત્યુક્તે સતિ નિત્યાભિસ્તથાસ્ત્વિતિ જગાદ સા ।
અથ કામેશ્વરી નિત્યા પ્રણમ્ય લલિતેશ્વરીમ્ ।
તયા સમ્પ્રેષિતા તાભિઃ કુણ્ડલીકૃત કાર્મુકા ॥ ૮૩॥
સા હન્તું તાન્દુરાચારાન્કૂટયુદ્ધકૃતક્ષણાન્ ।
બાલારુણમિવ ક્રોધારુણં વક્ત્રં વિતન્વતી ॥ ૮૪॥
રે રે તિષ્ઠત પાપિષ્ઠા માયાનિષ્ઠાશ્છિનદ્મિ વઃ ।
અન્ધકારમનુપ્રાપ્ય કૂટયુદ્ધપરાયણાઃ ॥ ૮૫॥
ઇતિ તાન્ભર્ત્સયન્તી સા તૂણીરોત્ખાતસાયકાત્ ।
પર્વાવરોહણં ચક્રે ક્રોધેન પ્રસ્ખલદ્ગતિઃ ॥ ૮૬॥
સજ્જકાર્મુકહસ્તાશ્ચ ભગમાલાપુરઃસરાઃ ।
અન્યાશ્ચ ચરિતા નિત્યાઃ કૃત પર્વાવરોહણાઃ ॥ ૮૭॥
જ્વાલામાલિનિ નિત્યા ચ યા નિત્યા વહ્નિવાસિની ।
સજ્જે યુદ્ધે સ્વતેજોભિઃ સમદીપયતાં રણે ॥ ૮૮॥
અથ તે દુષ્ટદનુજાઃ પ્રદીપ્તે યુદ્ધમણ્ડલે ।
પ્રકાશવપુષસ્તત્ર મરાન્તં ક્રોધમાયયુઃ ॥ ૮૯॥
કામેશ્વર્યાદિકા નિત્યાસ્તાઃ પઞ્ચદશ સાયુધાઃ ।
સસિંહનાદાસ્તાન્દૈત્યાનમૃદ્નન્નેવ   હેલયા ॥ ૯૦॥
મહાકલકલસ્તત્ર સમભૂદ્યુદ્ધસીમનિ ।
મન્દરક્ષોભિતામ્ભોધિવેલ્લત્કલ્લોલમણ્ડલઃ ॥ ૯૧॥
તાશ્ચ નિત્યાવલત્ક્વાણકઙ્કણૈર્યુધિ પાણિભિઃ ।
આકૃષ્ય પ્રાણકોદણ્ડાસ્તેનિરે યુદ્ધમુદ્ધતમ્ ॥ ૯૨॥

યામત્રિતયપર્યન્તમેવં યુદ્ધમવર્ત્તત ।
નિત્યાનાં નિશિતૈર્બાણૈરક્ષૌહિણ્યશ્ચ સંહૃતાઃ ॥ ૯૩॥
જઘાન દમનં દુષ્ટં કામેશી પ્રથમં શરૈઃ ।
દીર્ઘજિહ્વં ચમૂનાથં ભગમાલા વ્યદારત્ ॥ ૯૪॥
નિત્યક્લિન્ના ચ ભેરુણ્ડા હુમ્બેકં  હુલુમલ્લકમ્ ।
કક્લસં વહ્નિવાસા ચ નિજઘાન શરૈઃ શતૈઃ ॥ ૯૫॥
મહાવજ્રેશ્વરી બાણૈરભિનત્કેકિવાહનમ્ ।
પુક્લસં શિવદૂતી ચ પ્રાહિણોદ્યમસાદનમ્ ॥ ૯૬॥
પુણ્ડ્રકેતું ભુજોદ્દણ્ડં ત્વરિતા સમદારયત્ ।
કુલસુન્દરિકા નિત્યા ચણ્ડબાહું  ચ કુક્કુરમ્ ॥ ૯૭॥
અથ નીલપતાકા ચ વિજયા ચ જયોદ્ધતે ।
જમ્બુકાક્ષં જૃમ્ભણં  ચ વ્યતન્વાતાં રણે બલિમ્ ।
સર્વમઙ્ગલિકા  નિત્યા તીક્ષ્ણશ‍ૃઙ્ગમખણ્ડયત્  ।
જ્વાલામાલિનિકા નિત્યા જઘાનોગ્રં ત્રિકર્ણકમ્ ॥ ૯૮॥
ચન્દ્રગુપ્તં ચ દુઃશીલં ચિત્રં ચિત્રા વ્યદારત્ ।
સેનાનાથેષુ સર્વેષુ નિહતેષુ દુરાત્મસુ ॥ ૯૯॥
વિષઙ્ગઃ  પરમઃ કુદ્ધશ્ચચાલ પુરતો બલી ।
અથ યામાવશેષાયાં યામિન્યાં ઘટિકાદ્વયમ્ ॥ ૧૦૦॥
નિત્યાભિઃ સહ સઙ્ગ્રામં  વિધાય સ દુરાશયઃ ।
અશક્યત્વં સમુદ્દિશ્ય ચક્રામ પ્રપલાયિતુમ્ ॥ ૧૦૧॥
કામેશ્વરીકરાકૃષ્ટચાપોત્થૈર્નિશિતૈઃ   શરૈઃ ।
ભિન્નવર્મા દૃઢતરં વિષઙ્ગો  વિહ્વલાશયઃ ।
હતાવશિષ્ટૈર્યોધૈશ્ચ સાર્ધમેવ પલાયિતઃ ॥ ૧૦૨॥
તાભિર્ન નિહતો દુષ્ટો યસ્માદ્વધ્યઃ સ દાનવઃ ।
દણ્ડનાથાશરેણૈવ કાલદણ્ડસમત્વિષા ॥ ૧૦૩॥
તસ્મિન્પલાયિતે દુષ્ટે વિષઙ્ગે  ભણ્ડસોદરે ।
સા વિભાતા ચ રજની પ્રસન્નાશ્ચાભવન્દિશઃ ॥ ૧૦૪॥
પલાયિતં રણે વીરમનુસર્ત્તુમનૌચિતી ।

ઇતિ તાઃ સમરાન્નિત્યાસ્તસ્મિન્કાલે વ્યરંસિષુઃ  ॥ ૧૦૫॥
દૈત્યશસ્ત્રવ્રણસ્યન્દિશોણિતપ્લુતવિગ્રહાઃ ।
નિત્યાઃ શ્રીલલિતાં દેવીં  પ્રણિપેતુર્જયોદ્ધતાઃ ॥ ૧૦૬॥
ઇત્થં રાત્રૌ મહદ્યુદ્ધં તત્ર જાતં ભયઙ્કરમ્ ।
નિત્યાનાં રૂપજાલં ચ શસ્ત્રક્ષતમલોકયત્ ॥ ૧૦૭॥
શ્રુત્વોદન્તં મહારાજ્ઞી કૃપાપાઙ્ગેન  સૈક્ષત ।
તદાલોકનમાત્રેણ વ્રણો નિર્વ્રણતામગાત્ ॥ ૧૦૮॥
નિત્યાનાં વિક્રમૈશ્ચાપિ લલિતા પ્રીતિમાસદત્ ॥ ૧૦૯॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને વિષઙ્ગપલાયનં  નામ પઞ્ચવિંશોઽધ્યાયઃ   ॥ ૨૫॥

અથ ભણ્ડપુત્રવધો નામ ષડ્વિંશોઽધ્યાયઃ   ॥ ૨૬॥
પ્રથમયુદ્ધદિવસઃ ।
દશાક્ષૌહિણિકાયુક્તઃ કુટિલાક્ષોઽપિ  વીર્યવાન્ ।
દણ્ડનાથાશરૈસ્તીક્ષ્ણૈ રણે ભગ્નઃ પલાયિતઃ ।
દશાક્ષૌહિણિકં સૈન્યં તયા રાત્રૌ વિનાશિતમ્ ॥ ૧॥
ઇમં વૃત્તાન્તમાકર્ણ્ય ભણ્ડઃ ક્ષોભમથાયયૌ ।
રાત્રૌ કપટસઙ્ગ્રામં  દુષ્ટાનાં નિર્જરદ્રુહામ્ ।
મન્ત્રિણી દણ્ડનાથા ચ શ્રુત્વા નિર્વેદમાપતુઃ ॥ ૨॥
અહો બત મહત્કષ્ટં દૈત્યૈર્દેવ્યાઃ સમાગતમ્ ।
ઉત્તાનબુદ્ધિભિર્દૂરમસ્માભિશ્ચલિતં પુરઃ ॥ ૩॥
મહાચક્રરથેન્દ્રસ્ય ન જાતં રક્ષણં બલૈઃ ।
એતં ત્વવસરં પ્રાપ્ય રાત્રૌ દુષ્ટૈઃ પરાકૃતમ્ ॥ ૪॥
કો વૃત્તાન્તોઽભવત્તત્ર સ્વામિન્યા કિં  રણઃ કૃતઃ ।
અન્યા વા શક્તયસ્તત્ર ચક્રુર્યુદ્ધં મહાસુરૈઃ ॥ ૫॥
વિમ્રષ્ટવ્યમિદં કાર્યં પ્રવૃત્તિસ્તત્ર કીદૃશી ।
મહાદેવ્યાશ્ચ હૃદયે કઃ પ્રસઙ્ગઃ  પ્રવર્તતે ॥ ૬॥
ઇતિ શઙ્કાકુલાસ્તત્ર દણ્ડનાથાપુરોગમાઃ ।

મન્ત્રિણીં પુરતઃ કૃત્વા  પ્રચેલુર્લલિતાં પ્રતિ ॥ ૭॥
શક્તિચક્રચમૂનાથાઃ સર્વાસ્તાઃ પૂજિતા દ્રુતમ્ ।
વ્યતીતાયાં વિભાવર્યાં રથેન્દ્રં પર્યવારયન્ ॥ ૮॥
અવરુહ્ય સ્વયાનાભ્યાં મન્ત્રિણીદણ્ડનાયિકે ।
અધસ્તાત્સૈન્યમાવેશ્ય તદારુરુહતૂ રથમ્ ॥ ૯॥
ક્રમેણ નવ પર્વાણિ વ્યતીત્ય ત્વરિતક્રમૈઃ ।
તત્તત્સર્વગતૈઃ શક્તિચક્રૈઃ સમ્યઙ્ નિવેદિતૈઃ ॥ ૧૦॥
અભજેતાં મહારાજ્ઞીં  મન્ત્રિણીદણ્ડનાયિકે ।
તે વ્યજિજ્ઞપતાં દેવ્યા અષ્ટાઙ્ગસ્પૃષ્ટભૂતલે  ॥ ૧૧॥
મહાપ્રમાદઃ સમભૂદિતિ નઃ શ્રુતમમ્બિકે ।
કૂટયુદ્ધપ્રકારેણ દૈત્યૈરપકૃતં ખલૈઃ ॥ ૧૨॥
સ દુરાત્મા દુરાચારઃ પ્રકાશસમારાત્ત્રસન્ ।
કુહકવ્યવહારેણ જયસિદ્ધિં  તુ કાઙ્ક્ષતિ ॥ ૧૩॥
દૈવાન્નઃ સ્વામિનીગાત્રે દુષ્ટાનામમરદ્રુહામ્ ।
શરાદિકપરામર્શો ન જાતસ્તેન જીવતિ ॥ ૧૪॥
એકાવલમ્બનં કૃત્વા  મહારાજ્ઞિ ભવત્પદમ્ ।
વયં સર્વા હિ જીવામઃ સાધયામઃ સમીહિતમ્ ॥ ૧૫॥
અતોઽસ્માભિઃ પ્રકર્તવ્યં શ્રીમત્યઙ્ગસ્ય  રક્ષણમ્ ।
માયાવિનશ્ચ દૈત્યેન્દ્રા સ્તત્ર મન્ત્રો વિધીયતામ્ ॥ ૧૬॥
આપત્કાલેષુ જેતવ્યા ભણ્ડાદ્યા દાનવાધમાઃ ।
કૂટયુદ્ધં ન કુર્વન્તિ ન વિશન્તિ ચમૂમિમામ્ ॥ ૧૭॥
તથા મહેન્દ્રશૈલસ્ય કાર્યં દક્ષિણદેશતઃ ।
શિબિરં બહુવિસ્તારં  યોજનાનાં શતાવધિ ॥ ૧૮॥
વહ્લિપ્રાકારવલયં રક્ષણાર્થં વિધીયતામ્ ।
અસ્મત્સેનાનિવેશસ્ય દ્વિષાં દર્પશમાય ચ ॥ ૧૯॥
શતયોજનમાત્રસ્તુ મધ્યતેશઃ પ્રકલ્પ્યતામ્ ।
વહ્નિપ્રાકારાચક્રસ્ય દ્વારં દક્ષિણતો ભવેત્ ॥ ૨૦॥

યતો દક્ષિણદેશસ્થં શૂન્યકં વિદ્વિષાં પુરમ્ ।
દ્વારે ચ બહવઃ કલ્પ્યાઃ પરિવારા ઉદાયુધાઃ ॥ ૨૧॥
નિર્ગચ્છતાં પ્રવિશતાં જનાનામુપરોધકાઃ ।
અનાલસ્યા અનિદ્રાશ્ચ વિધેયાઃ સતતોદ્યતાઃ ॥ ૨૨॥
એવં ચ સતિ દુષ્ટાનાં કૂટયુદ્ધં ચિકીર્ષિતમ્   ।
અવેલાસુ ચ સન્ધ્યાસુ મધ્યરાત્રિષુ ચ દ્વિષામ્ ।
અશક્યમેવ ભવતિ પ્રૌઢમાક્રમણં હઠાત્ ॥ ૨૩॥
નો ચેદ્દુરાશયા  દૈત્યા બહુમાયાપરિગ્રહાઃ ।
પશ્યતોહરવત્સર્વં વિલુઠન્તિ મહદ્બલમ્ ॥ ૨૪॥
મન્ત્રિણ્યા દણ્ડનાથાયા ઇતિ શ્રુત્વા વચસ્તદા ।
શુચિદન્તરુચા મુક્તા વહન્તી લલિતાબ્રવીત્ ॥ ૨૫॥
ભવતીનામયં મન્ત્રશ્ચારુબુદ્ધ્યા વિચારિતઃ ।
અયં કુશલધીમાર્ગો નીતિરેષા સનાતની ॥ ૨૬॥
સ્વચક્રસ્ય પુરો રક્ષાં વિધાય દૃઢસાધનૈઃ ।
પરચક્રાક્રમઃ કાર્યો જિગીષદ્ભિર્મહાજનૈઃ ॥ ૨૭॥
ઇત્યુક્ત્વા મન્ત્રિણીદણ્ડનાથે સા લલિતેશ્વરી ।
જ્વાલામાલિનિકાં નિત્યામાહૂયેદમુવાચ હ ॥ ૨૮॥
વત્સે ત્વં વહ્નિરૂપાસિ જ્વાલામાલામયાકૃતિઃ  ।
ત્વયા વિધીયતાં રક્ષા બલસ્યાસ્ય મહીયસઃ ॥ ૨૯॥
શતયોજનવિસ્તારં પરિવૃત્ય મહીતલમ્ ।
ત્રિંશદ્યોજનમુન્નદ્ધં   જ્વાલાકારત્વમાવ્રજ ॥ ૩૦॥
દ્વારયોજનમાત્રં તુ મુક્ત્વાન્યત્ર જ્વલત્તનુઃ ।
વહ્નિજ્વાલાત્વમાપન્ના સંરક્ષ સકલં બલમ્ ॥ ૩૧॥
જ્વાલામાલિનિકાં નિત્યામિત્યુક્ત્વા લલિતેશ્વરી ।
મહેન્દ્રો ત્તરભૂભાગં ચલિતું ચક્ર ઉદ્યમમ્ ॥ ૩૨॥
સા ચ નિત્યાનિત્યમયી જ્વલજ્જ્વાલામયાકૃતિઃ  ।
ચતુર્દશીતિથિમયી તથેતિ પ્રણનામ તામ્ ॥ ૩૩॥
તયૈવ પૂર્વનિર્દિષ્ટં   મહેન્દ્રો ત્તરભૂતલમ્ ।

કુણ્ડલીકૃત્ય જજ્વાલશાલરૂપેણ સા પુનઃ ॥ ૩૪॥
નભોવલયજમ્બાલજ્વાલામાલામયાકૃતિઃ  ।
બભાસે દણ્ડનાથાયા મન્ત્રિનાથચમૂરપિ ॥ ૩૫॥
અન્યાસામપિ શક્તીનાં મહતીનાં મહદ્બલમ્ ।
વિશઙ્કટોદરં સાલં પ્રવિવેશ ગતક્લમા ॥ ૩૬॥
રાજચક્રરથેન્દ્રં તુ મધ્યે સંસ્થાપ્ય દણ્ડિની ।
વામપક્ષે રથં સ્વીયં દક્ષિણે શ્યામલારથમ્ ॥ ૩૭॥
પશ્ચાદ્ભાગે સમ્પદેશીં  પુરસ્તાશ્ચ હયાસનામ્ ।
એવં સંવેશ્ય પરિતશ્ચક્રરાજરથસ્ય ચ ॥ ૩૮॥
દ્વારે નિવેશયામાસ વિંશત્યક્ષૌહિણીયુતામ્   ।
જ્વલદ્દણ્ડાયુધોદગ્રાં સ્તમ્ભિનીં  નામ દેવતામ્ ॥ ૩૯॥
યા દેવી દણ્ડનાથાયા વિઘ્નદેવીતિ વિશ્રુતા ।
એવં સુરક્ષિતં કૃત્વા  શિબિરં યોત્રિણી તથા ।
પૂષણ્યુદિતભૂયિષ્ઠે પુનર્યુદ્ધમુપાશ્રયત્ ॥ ૪૦॥
કૃત્વા  કિલકિલારાવં તતઃ શક્તિમહાચમૂઃ ।
અગ્નિપ્રાકારકદ્વારાન્નિર્જગામ મહારવા ॥ ૪૧॥
ઇત્થં સુરક્ષિતં શ્રુત્વા લલિતાશિબિરોદરમ્ ।
ભૂયઃ સઞ્જ્વરમાપન્નઃ પ્રચણ્ડો ભણ્ડદાનવઃ ॥ ૪૨॥
મન્ત્રયિત્વા પુનસ્તત્ર કુટિલાક્ષપુરોગમૈઃ ।
વિષઙ્ગેણ  વિશુક્રેણાસમમાત્મસુતૈરપિ ॥ ૪૩॥
એકૌઘસ્ય પ્રસારેણ યુદ્ધં કર્તું મહાબલઃ ।
ચતુર્બાહુમુખાન્પુત્રાંશ્ચતુર્જલધિસન્નિભાન્ ॥ ૪૪॥
ચતુરાન્યુદ્ધકૃત્યેષુ સમાહૂય સ દાનવઃ ।
પ્રેષયામાસ યુદ્ધાય ભણ્ડશ્ચણ્ડક્રુધા જ્વલન્ ॥ ૪૫॥
ત્રિંશત્સઙ્ખ્યાશ્ચ   તત્પુત્રા મહાકાયા મહાબલાઃ ।
તેષાં નામાનિ વક્ષ્યામિ સમાકર્ણય કુમ્ભજ ॥ ૪૬॥
ચતુર્બાહુશ્ચકોરાક્ષસ્તૃતીયસ્તુ ચતુઃશિરાઃ ।
વજ્રઘોષશ્ચોર્ધ્વકેશો મહાકાયો મહાહનુઃ ॥ ૪૭॥

મખશત્રુર્મખસ્કન્દીસિંહઘોષઃ   સિરાલકઃ ।
લડુનઃ પટ્ટસેનશ્ચ પુરાજિત્પૂર્વમારકઃ ॥ ૪૮॥
સ્વર્ગશત્રુઃ સ્વર્ગબલો દુર્ગાખ્યઃ સ્વર્ગકણ્ટકઃ ।
અતિમાયો બૃહન્માય ઉપમાયશ્ચ વીર્યવાન્ ॥ ૪૯॥
ઇત્યેતે દુર્મદાઃ પુત્રા ભણ્ડદૈત્યસ્ય દુર્દ્ધિયઃ   ।
પિતુઃ સદૃશદોર્વીર્યાઃ પિતુઃ સદૃશવિગ્રહાઃ ॥ ૫૦॥
આગત્ય ભણ્ડચરણાવભ્યવન્દત ભક્તિતઃ ।
તાનુદ્વીક્ષ્ય પ્રસન્નાભ્યાં લોચનાભ્યાં સ દાનવઃ ।
સગૌરવમિદં વાક્યં બભાષે કુલઘાતકઃ ॥ ૫૧॥
ભો ભો મદીયાસ્તનયા ભવતાં કઃ સમો ભુવિ ।
ભવતામેવ સત્યેન જિતં વિશ્વં મયા પુરા ॥ ૫૨॥
શક્રસ્યાગ્નેર્યમસ્યાપિ નિરૃતેઃ પાશિનસ્તથા ।
કચેષુ કર્ષણં કોપાત્કૃતં યુષ્માભિરાહવે ॥ ૫૩॥
અસ્ત્રાણ્યપિ ચ શસ્ત્રાણિ જાનીથ નિખિલાન્યપિ ।
જાગ્રત્સ્વેવ હી યુષ્માસુ કુલભ્રંશોઽયમાગતઃ ॥ ૫૪॥
માયાવિની દુલલિતા કાચિત્સ્ત્રી યુદ્ધદુર્મદા ।
બહુભિઃ  સ્વસમાનાભિઃ સ્ત્રીભિર્યુક્તા હિનસ્તિ નઃ ॥ ૫૫॥
તદેનાં સમરેઽવશ્યમાત્મવશ્યાં વિધાસ્યથ ।
જીવગ્રાહં ચ સા ગ્રાહ્યા ભવદ્ભિર્જ્વલદાયુધૈઃ ॥ ૫૬॥
અપ્રમેયપ્રકોપાન્ધાન્યુષ્માનેકાં સ્ત્રિયં પ્રતિ ।
સમ્પ્રેષણમનૌચિત્યં તથાપ્યેષ વિધેઃ ક્રમઃ ॥ ૫૭॥
ઇમમેકં સહધ્વં ચ શૌર્યકીર્તિવિપર્યયમ્   ।
ઇત્યુક્ત્વા ભણ્ડદૈત્યેન્દ્રસ્તાન્પ્રહૈષીદ્રણં પ્રતિ ।
દ્વિશતં ચાક્ષૌહિણીનાં તત્સહાયતયાઽહિનોત્ ॥ ૫૮॥
દ્વિશત્યક્ષૌહિણીસેના મુખ્યસ્ય તિલકાયિતા ।
બદ્ધભ્રુકુટયઃ શસ્ત્રપાણયો નિર્યયુર્ગૃહાત્ ॥ ૫૯॥
નિર્ગમે ભણ્ડપુત્રાણાં ભૂઃ પ્રકમ્પમલમ્બત ।

124 sanskritdocuments.org



શ્રીલલિતોપાખ્યાનમ્

ઉત્પાતા વિવિધા જાતા વિત્રસ્તં ચાભવજ્જગત્ ॥ ૬૦॥
તાન્કુમારાન્મહાસત્ત્વાંલ્લાજવર્ષૈરવાકિરન્ ।
વીથીષુ યાનૈશ્ચલિતાન્પૌરવૃદ્ધપુરન્ધ્રયઃ ॥ ૬૧॥
બન્દિનો માગધાશ્ચૈવ કુમારાણાં સ્તુતિં  વ્યધુઃ ।
મઙ્ગલારાર્તિકં    ચક્રુર્દ્વારેદ્વારે પુરાઙ્ગનાઃ  ॥ ૬૨॥
ભિદ્યમાનેવ વસુધા કૃષ્યમાણમિવામ્બરમ્ ।
આસીત્તેષાં વિનિર્યાણે ઘૂર્ણમાન ઇવાર્ણવઃ ॥ ૬૩॥
દ્વિશત્યક્ષૌહિણીસેનાં ગૃહીત્વા ભણ્ડસૂનવઃ ।
ક્રોધોદ્યદ્ભ્રુકુટીક્રૂરવદના નિર્યયુઃ પુરાત્ ॥ ૬૪॥
શક્તિસૈન્યાનિ સર્વાણિ ભક્ષયામઃ ક્ષણાદ્રણે ।
તેષામાયુધચક્રાણિ ચૂર્ણયામઃ શિતૈઃ શરૈઃ ॥ ૬૫॥
અગ્નિપ્રાકારવલયં શમયામશ્ચ રંહસા ।
દુર્વિદગ્ધાં   તાં લલિતાં બન્દીકુર્મશ્ચ સત્વરમ્ ॥ ૬૬॥
ઇત્યન્યોન્યં પ્રવલ્ગન્તો વીરભાષણઘોષણૈઃ ।
આસેદુરગ્નિપ્રાકારસમીપં ભણ્ડસૂનવઃ ॥ ૬૭॥
યૌવનેન મદેનાન્ધા ભૂયસા રુદ્ધદૃષ્ટયઃ ।
ભ્રુકુટીકુટિલાશ્ચક્રુઃ   સિંહનાદં   મહત્તરમ્ ॥ ૬૮॥
વિદીર્ણમિવ તેનાસીદ્બ્રહ્માણ્ડ ચણ્ડિમસ્પૃશા ।
ઉત્પાતવારિદોત્સૃષ્ટઘોરનિર્ઘાતરંહસા ॥ ૬૯॥
એતસ્યાનનુભૂતસ્ય મહાશબ્દસ્ય ડમ્બરઃ ।
ક્ષોભયામાસ શક્તીનાં શ્રવાંસિ ચ મનાંસિ ચ ॥ ૭૦॥
આગત્ય તે કલકલં ચક્રુઃ  સાર્ધં સ્વસૈનિકૈઃ ।
વિવિધાયુધસમ્પાતમૂર્ચ્છદ્વૈમાનિકચ્છટમ્ ॥ ૭૧॥
ચતુર્બાહુમખાન્ભૂત્વા ભણ્ડદૈત્યકુમારકાન્ ।
આગતાન્યુદ્ધકૃત્યાય બાલા કૌતૂહલં દધે ॥ ૭૨॥
કુમારી લલિતાદેવ્યાસ્તસ્યા નિકટવાસિની ।
સમસ્તશક્તિચક્રાણાં પૂજ્યા વિક્રમશાલિની ॥ ૭૩॥

લલિતાસદૃશાકારા કુમારી કોપમાદધે ।
યા સદા નવવર્ષેવ સર્વવિદ્યામહાખનિઃ ॥ ૭૪॥
બાલારુણતનુઃશ્રોણીશોણવર્ણવપુર્લતા ।
મહારાજ્ઞી પાદપીઠે નિત્યમાહિતસન્નિધિઃ ॥ ૭૫॥
તસ્યા બહિશ્ચરાઃ પ્રાણા યા ચતુર્થં વિલોચનમ્ ।
તાનાગતાન્ભણ્ડસુતાન્સંહરિષ્યામિ સત્વરમ્ ॥ ૭૬॥
ઇતિ નિશ્ચિત્ય બાલામ્બા મહારાજ્ઞ્યૈ વ્યજિજ્ઞપત્ ।
માતર્ભણ્ડમહાદૈત્યસૂનવો યોદ્ધુમાગતાઃ ॥ ૭૭॥
તૈઃ સમં યોદ્ધુમિચ્છામિ કુમારિત્વાત્સકૌતુકા ।
સફુરન્તાવિવ મે બાહૂ યુદ્ધકણ્ડૂયયાનયા ॥ ૭૮॥
ક્રીડા મમૈષા હન્તવ્યા ન ભવત્યા નિવારણૈઃ ।
અહં હિ વાલિકા નિત્યં ક્રીડનેષ્વનુરાગિણી ॥ ૭૯॥
ક્ષણં રણક્રીડયા ચ પ્રીતિં  યાસ્યામિ ચેતસા ।
ઇતિ વિજ્ઞાપિતા દેવી પ્રત્યુવાચ કુમારિકામ્ ॥ ૮૦॥
વત્સે ત્વમતિમૃદ્વઙ્ગી  નવવર્ષા નવક્રમા ।
નવીનયુદ્ધશિક્ષા ચ કુમારી ત્વં મમૈકિકા ॥ ૮૧॥
ત્વાં વિના ક્ષણમાત્રં મે ન નિશ્વાસઃ પ્રવર્તતે ।
મમોચ્છ્વસિતમેવાસિ  ન ત્વં યાહિ મહાહવમ્ ॥ ૮૨॥
દણ્ડિની મન્ત્રિણી ચૈવ શક્તયોઽન્યાશ્ચ કોટિશઃ ।
સન્ત્યેવ સમરે કર્તું વત્સે ત્વં કિં  પ્રમાદ્યસિ ॥ ૮૩॥
ઇતિ શ્રીલલિતાદેવ્યા નિરુદ્ધાપિ કુમારિકા ।
કૌમારકૌતુકાવિષ્ટા પુનર્યુદ્ધમયાચત ॥ ૮૪॥
સુદૃઢં નિશ્ચયં દૃષ્ટ્વા તસ્યાઃ શ્રીલલિતામ્બિકા ।
અનુજ્ઞાં કૃતવત્યેવ ગાઢમાશ્લિષ્ય બાહુભિઃ  ॥ ૮૫॥
સ્વકીયકવચાદેકમાચ્છિદ્ય કવચં દદૌ ।
સ્વાયુધેભ્યશ્ચાયુધાનિ વિતીર્ય વિસસર્જ તામ્ ॥ ૮૬॥
કર્ણીરથં મહારાજ્ઞ્યા ચાપદણ્ડાત્સમુદ્ધૃતમ્ ।
હંસયુગ્યશતૈર્યુક્તમારુરોહ કુમારિકા ॥ ૮૭॥

તસ્યાં રણે પ્રવૃત્તાયાં સર્વપર્વસ્થદેવતાઃ ।
બદ્ધાઞ્જલિપુટા નેમુઃ પ્રધૃતાસિપરમ્પરાઃ ॥ ૮૮॥
તાભિઃ પ્રણમ્યમાના સા ચક્રરાજરથોત્તમાત્ ।
અવરુહ્ય તલે સૈન્યં વર્તમાનમગાહત ॥ ૮૯॥
તામાયાન્તીમથો દૃષ્ટ્વા કુમારીં  કોપપાટલામ્ ।
મન્ત્રિણીદણ્ડનાથે ચ સભયે વાચમૂચતુઃ ॥ ૯૦॥
કિં  ભર્તૃદારિકે યુદ્ધે વ્યવસાયઃ કૃતસ્ત્વયા ।
અકાણ્ડે કિં  મહારાજ્ઞ્યા પ્રેષિતાસિ રણં પ્રતિ ॥ ૯૧॥
તદેતદુચિતં નૈવ વર્તમાનેઽપિ સૈનિકે ।
ત્વં મૂર્તં જીવિતમસિ શ્રીદેવ્યા બાલિકે યતઃ ॥ ૯૨॥
નિવર્તસ્વ રણોત્સાહાત્પ્રણામસ્તે વિધીયતે ।
ઇતિ તાભ્યાં પ્રાર્થિતાપિ   પ્રાચલદ્દૃઢનિશ્ચયા  ॥ ૯૩॥
અત્યન્તં વિસ્મયાવિષ્ટે મન્ત્રિણીદણ્ડનાયિકે ।
સહૈવ તસ્યા રક્ષાર્થં ચેલતુઃ પાર્શ્વયોર્દ્વયોઃ ॥ ૯૪॥
અથાગ્નિવરણદ્વારા તાભ્યામનુગતા સતી ।
પ્રભૂતસેનાયુક્તાભ્યાં નિર્જગામ કુમારિકા ॥ ૯૫॥
સનાથશક્તિસેનાનાં સર્વાસામનુગૃહ્ણતી ।
પ્રણામાઞ્જલિજાલાનિ કર્ણીરથકૃતાસના ॥ ૯૬॥
ભણ્ડસ્ય તનયાન્દુષ્ટાનભ્યદ્રવદરિન્દમા ।
તસ્યાઃ પ્રાદેશિકં સૈન્યં કુમાર્યા ન હિ વિદ્યતે ॥ ૯૭॥
સર્વં હિ લલિતાસૈન્યં તત્સૈન્યં સમજાયત ।
તતઃ પ્રવવૃતે યુદ્ધમત્યુદ્ધતાપરાક્રમમ્ ॥ ૯૮॥
વવર્ષ શરજાલાનિ દૈત્યેન્દ્રે ષુ કુમારિકા ।
ભણ્ડાસુરકુમારૈસ્તૈર્મહારાજ્ઞીકુમારિકા ।
યદ્યુદ્ધમતનોત્તત્તુ સ્પૃહણીયં સુરાસુરૈઃ ॥ ૯૯॥
અત્યન્તવિસ્મિતા દૈત્યકુમારા નવવર્ષિણીમ્   ।
કર્ણીરથસ્થામાલોક્ય કિરન્તીં  શરમણ્ડલમ્ ॥ ૧૦૦॥

ક્ષણેક્ષણે બાલિકયા ક્રિયમાણં મહારણમ્ ।
વ્યજિજ્ઞપન્મહારાજ્ઞ્યૈ ભ્રમન્ત્યઃ પરિચારિકાઃ ॥ ૧૦૧॥
મન્ત્રિણીદણ્ડનાથે ચ ન તાં વિજહતૂ રણે ।
પ્રેક્ષકત્વમનુપ્રાપ્તે તૃષ્ણીમેવ બભૂવતુઃ ॥ ૧૦૨॥
સર્વેષાં દૈત્યપુત્રાણામેકરૂપા કુમારિકા ।
પ્રત્યેકભિન્ના દદૃશે બિમ્બમાલેવ ભાસ્વતઃ ॥ ૧૦૩॥
સાયકૈરગ્નિચૂડાલૈસ્તેષાં મર્માણિ ભિન્દતી ।
રક્તોત્પલમિવ ક્રોધસંરક્તં બિભ્રતી મુખમ્ ॥ ૧૦૪॥
આશ્ચર્યં બ્રુવતો વ્યોમ્નિ પશ્યતાં ત્રિદિવૌકસામ્ ।
સાધુવાદૈર્બહુવિધૈર્મત્રિણીદણ્ડનાથયોઃ  ॥ ૧૦૫॥
અર્ચ્યમાના રણં ચક્રે લઘુહસ્તા કુમારિકા ।
દ્વિતીયં યુદ્ધદિવસં સમસ્તમપિ સા રણે ॥ ૧૦૬॥
પ્રકાશયામાસ બલં લલિતાદુહિતા નિજમ્ ।
અસ્ત્રપ્રત્યસ્ત્રમોક્ષેણ તાન્સર્વાનપિભિન્દતી ॥ ૧૦૭॥
નારાયણાસ્ત્રમોક્ષેણ મહરાજ્ઞીકુમારિકા ।
દ્વિશત્યક્ષૌહિણીસૈન્યં ભસ્મસાદકરોત્ક્ષણાત્ ॥ ૧૦૮॥
અક્ષૌહિણીનાં ક્ષયતઃ ક્ષણાત્કોપમુપાગતાઃ ।
આકૃષ્ટગુરુધન્વાનસ્તેઽપતન્નેકહેલયા ॥ ૧૦૯॥
તતઃ કલકલે જાતે શક્તીનાં ચ દિવૌકસામ્ ।
યુગપત્ત્રિંશતો   બાણાનસૃજત્સા કુમારિકા ॥ ૧૧૦॥
હસ્તલાઘવમાશ્રિત્ય મુક્તૈશ્ચન્દ્રા ર્ધસાયકૈઃ ।
ત્રિંશતા   ત્રિંશતો   ભણ્ડપુત્રાણામાહતં શિરઃ ॥ ૧૧૧॥
ઇતિ ભણ્ડસ્ય પુત્રેષુ પ્રાપ્તેષુ યમસાદનમ્ ।
અત્યન્તવિસ્મયાવિષ્ટા વબૃષુઃ પુષ્પમભ્રગાઃ ॥ ૧૧૨॥
સા ચ પુત્રી મહારાજ્ઞ્યાઃ વિધ્વસ્તાસુરમૈનિકા ।
મન્ત્રિણીદણ્ડનાથાભ્યામાલિઙ્ગ્યત  ભૃશં મુદા ॥ ૧૧૩॥
તસ્યાઃ પરાક્રમોન્મેષૈર્નૃત્યન્ત્યોજયદાયિભિઃ ।
શક્તયસ્તુમુલં ચક્રુઃ  સાધુવાદૈર્જગત્ત્રયમ્ ॥ ૧૧૪॥

સર્વાશ્ચ શક્તિસેનાન્યો દણ્ડનાથાપુરઃસરાઃ ।
તદાશ્ચર્યં મહારાજ્ઞ્યૈ નિવેદયિતુમુદ્ગતાઃ ॥ ૧૧૫॥
તાભિર્નિવેદ્યમાનાનિ   સા દેવી લલિતામ્બિકા ।
પુત્રીભુજાવદાનાનિ શ્રુત્વા પ્રીતિં  સમાયયૌ ॥ ૧૧૬॥
સમસ્તમપિ તચ્ચક્રં શક્તીનાં તત્પરાક્રમૈઃ ।
અદૃષ્ટપૂર્વૈર્દેવેષુ વિસ્મયસ્ય વશં ગતમ્ ॥ ૧૧૭॥
ઇતિ શ્રીબ્રહ્માણ્ડે મહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને ભણ્ડપુત્રવધો નામ ષડ્વિંશોઽધ્યાયઃ   ॥ ૨૬॥

અથ ગણનાથપરાક્રમો નામ સપ્તવિંશોઽધ્યાયઃ   ॥ ૨૭॥
અથ નષ્ટેષુ પુત્રેષુ શોકાનલપરિપ્લુતઃ ।
વિલલાપ સ દૈત્યેન્દ્રો મત્વા જાતં કુલક્ષયમ્ ॥ ૧॥
હા પુત્રા હા ગુણોદારા હા મદેકપરાયણાઃ ।
હા મન્નેત્રસુધાપૂરા હા મત્કુલવિવર્ધનાઃ ॥ ૨॥
હા સમસ્તસુરશ્રેષ્ઠમદભઞ્જનતત્પરાઃ ।
હા સમસ્તસુરસ્ત્રીણામન્તર્મોહનમન્મથાઃ ॥ ૩॥
દિશત પ્રીતિવાચં મે મમાઙ્કે વલ્ગતાધુના ।
કિમિદાનીમિમં તાતમવમુચ્ય સુખં ગતાઃ ॥ ૪॥
યુષ્માન્વિના ન શોભન્તે મમ રાજ્યાનિ પુત્રકાઃ ।
રિક્તાનિ મમ ગેહાનિ રિક્તા રાજસભાપિ મે ॥ ૫॥
કથમેવં વિનિઃશેષં હતા યૂયં દુરાશયાઃ ।
અપ્રધૃષ્યભુજાસત્ત્વાન્ભવતો મત્કુલાઙ્કુરાન્  ।
કથમેકપદે દુષ્ટા વનિતા સઙ્ગરેઽવધીત્  ॥ ૬॥
મમ નષ્ટાનિ સૌખ્યાનિ મમ નષ્ટાઃ કુલસ્ત્રિયઃ ।
ઇતઃ પરં કુલે ક્ષીણે સાહસાનિ સુખાનિ ચ ॥ ૭॥
ભવતઃ સુકૃતૈર્લબ્ધ્વા મમ પૂર્વજનુઃકૃતૈઃ ।
નાશોઽયં ભવતામદ્ય જાતો નષ્ટસ્તતોઽસ્મ્યહમ્ ॥ ૮॥

હા હતોઽસ્મિ વિપન્નોઽસ્મિ મન્દભાગ્યોઽસ્મિ પુત્રકાઃ ।
ઇતિ શોકાત્સ પર્યસ્યન્પ્રલપન્મુક્તમૂર્ધજઃ ।
મૂર્ચ્છયા લુપ્તહૃદયો નિષ્પપાત નૃપાસનાત્ ॥ ૯॥
વિશુક્રશ્ચ વિષઙ્ગશ્ચ  કુટિલાક્ષશ્ચ સંસદિ ।
ભણ્ડમાશ્વાસયામાસુર્દૈવસ્ય કુટિલક્રમૈઃ ॥ ૧૦॥
વિશુક્ર ઉવાચ ।
દેવકિ પ્રાકૃત ઇવ પ્રાપ્તઃ શોકસ્ય વશ્યતામ્ ।
લપસિ ત્વે પ્રતિ સુતાન્પ્રાપ્તમૃત્યૂન્મહાહવે ॥ ૧૧॥
ધર્મવાન્વિહિતઃ પન્થા વીરાણામેષ શાશ્વતઃ ।
અશોચ્યમાહવે મૃત્યું પ્રાપ્નુવન્તિ યદર્હિતમ્   ॥ ૧૨॥
એતદેવ વિનાશાય શલ્યવદ્બાધતે મનઃ ।
યત્સ્ત્રી સમાગત્ય હઠાન્નિહન્તિ સુભટાન્રણે ॥ ૧૩॥
ઇત્યુક્તે તેન દૈત્યેન પુત્રશોકો વ્યમુચ્યત ।
ભણ્ડેન ચણ્ડકાલાગ્નિસદૃશઃ ક્રોધ આદધે ॥ ૧૪॥
સ કોશાત્ક્ષિપ્રમુદ્ધૃત્ય ખડ્ગમુગ્રં યમોપમમ્ ।
વિસ્ફારિતાક્ષિયુગલો ભૃશં જજ્વાલ તેજસા ॥ ૧૫॥
ઇદાનીમેવ તાં દુષ્ટાં ખડ્ગેનાનેન ખણ્ડશઃ ।
શકલીકૃત્ય સમરે શ્રમં પ્રાપ્સ્યામિ બન્ધુભિઃ ॥ ૧૬॥
ઇતિ રોષસ્ખલદ્વર્ણઃ શ્વસન્નિવ ભુજઙ્ગમઃ  ।
ખડ્ગં વિધુન્વન્નુત્થાય પ્રચચાલાતિમત્તવત્ ॥ ૧૭॥
તં નિરુધ્ય ચ સમ્ભ્રાન્તાઃ સર્વે દાનવપુઙ્ગવાઃ  ।
વાચમૂચુરતિક્રોધાજ્જ્વલન્તો લલિતાં પ્રતિ ॥ ૧૮॥
ન તદર્થે ત્વયા કાર્યઃ સ્વામિન્સમ્ભ્રમ ઈદૃશઃ ।
અસ્માભિઃ સ્વબલૈર્યુક્તૈ રણોત્સાહો વિધીયતે ॥ ૧૯॥
ભવદાજ્ઞાલવં પ્રાપ્ય સમસ્તભુવનં હઠાત્ ।
વિમર્દ્દયિતુમીશાઃ સ્મઃ કિમુ તાં મુગ્ધભામિનીમ્ ॥ ૨૦॥
કિં  ચૂષયામઃ સપ્તાબ્ધીન્ક્ષોદયામોઽથ વા ગિરીન્ ।
અધરોત્તરમેવૈતત્ત્રૈલોક્યં કરવામ વા ॥ ૨૧॥

છિનદામ સુરાન્સર્વાન્ભિનદામ તદાલયાન્ ।
પિનષામ હરિત્પાલાનાજ્ઞાં દેહિ મહામતે ॥ ૨૨॥
ઇત્યુદીરિતમાકર્ણ્ય મહાહઙ્કારગર્વિતમ્   ।
ઉવાચ વચનં ક્રુદ્ધઃ પ્રતિઘારુણલોચનઃ ॥ ૨૩॥
વિશુક્ર ભવતા ગત્વા માયાન્તર્હિતવર્ષ્મણા   ।
જયવિઘ્નં મહાયન્ત્રં કર્ત્તવ્યં કટકે દ્વિષામ્ ॥ ૨૪॥
ઇતિ તસ્ય વચઃ શ્રુત્વા વિશુક્રો રોષરૂષિતઃ ।
માયાતિરોહિતવપુર્જગામ લલિતાબલમ્ ॥ ૨૫॥
તસ્મિન્પ્રયાતુમુદ્યુક્તે સૂર્યોઽસ્તં સમુપાગતઃ ।
પર્યસ્તકિરણસ્તોમપાટલીકૃતદિઙ્મુખઃ ॥ ૨૬॥
અનુરાગવતી સન્ધ્યા પ્રયાન્તં ભાનુમાલિનમ્ ।
અનુવવ્રાજ પાતાલકુઞ્જે રન્તુમિવોત્સુકા ॥ ૨૭॥
વેગાત્પ્રપતતો ભાનોર્દેહસઙ્ગાત્સમુત્થિતાઃ  ।
ચરમાબ્ધેરિવ પયઃકણાસ્તારા વિરેજિરે ॥ ૨૮॥
અથાસસાદ બહુલં તમઃ કજ્જલમેચકમ્ ।
સાર્થં કર્ત્તુમિવોદ્યુક્તં સવર્ણસ્યાસિદુર્ધિયા   ॥ ૨૯॥
માયારથં સમારૂઢો ગૂઢશાર્વરસંવૃતઃ ।
અદૃશ્યવપુરાપેદે લલિતાકટકં ખલઃ ॥ ૩૦॥
તત્ર ગત્વા જ્વલજ્જ્વાલં વહ્નિપ્રાકારમણ્ડલમ્ ।
શતયોજનવિસ્તારામાલોકયત્ દુર્મતિઃ ॥ ૩૧॥
પરિતો વિભ્રમઞ્શાલમવકાશમવાપ્નુવન્ ।
દક્ષિણં દ્વારમાસાદ્ય નિદધ્યૌ ક્ષણમુદ્ધતઃ ॥ ૩૨॥
તત્રાપશ્યન્મહાસત્ત્વાસ્સાવધાના ધૃતાયુધાઃ ।
આરૂઢયાનાઃ સનદ્ધવર્માણો દ્વારદેશતઃ ॥ ૩૩॥
સ્તમ્ભિનીપ્રમુખાઃ શક્તીર્વિંશત્ય   ક્ષૌહિણીયુતાઃ ।
સર્વદા દ્વારરક્ષાર્થં નિર્દિષ્ટા   દણ્ડનાથયા ॥ ૩૪॥
વિલોક્ય વિસ્મયાવિષ્ટો વિચાર્ય ચ ચિરં તદા ।
શાલસ્ય બહિરેવાસૌ સ્થિત્વા યન્ત્રં સમાતનોત્ ॥ ૩૫॥

ગવ્યૂતિમાત્રકાયામે તત્સમાનપ્રવિસ્તરે ।
શિલાપટ્ટે સુમહતિ પ્રાલિખદ્યન્ત્રમુત્તમમ્ ॥ ૩૬॥
અષ્ટદિક્ષ્વષ્ટશૂલેન સંહારાક્ષરમૌલિના ।
અષ્ટભિર્દૈવતૈશ્ચૈવ યુક્તં યન્ત્રં સમાલિખત્ ॥ ૩૭॥
અલસા કૃપણા દીના નિતન્દ્રા ચ પ્રમીલિકા ।
ક્લીબા ચ નિરહઙ્કારા ચેત્યષ્ટૌ દેવતાઃ સ્મૃતાઃ ॥ ૩૮॥
દેવતાષ્ટકમેતશ્ચ શૂલાષ્ટકપુટોપરિ ।
નિયોજ્ય લિખિતં યન્ત્રં માયાવી સમમન્ત્રયત્ ॥ ૩૯॥
પૂજાં વિધાય મન્ત્રસ્ય બલિભિશ્છાગલાદિભિઃ ।
તદ્યન્ત્રં ચારિકટકે પ્રાક્ષિપત્સમરેઽસુરઃ ॥ ૪૦॥
પાકારસ્ય બહિર્ભાગે વર્તિના   તેન દુર્ધિયા   ।
ક્ષિપ્તમુલ્લઙ્ઘ્ય  ચ રણે પપાત કટકાન્તરે ॥ ૪૧॥
તદ્યન્ત્રસ્ય વિકારેણ કટકસ્થાસ્તુ શક્તયઃ ।
વિમુક્તશસ્ત્રસંન્યાસમાસ્થિતા દીનમાનસાઃ ॥ ૪૨॥
કિં  હતૈરસુરૈઃ કાર્યં શસ્ત્રાશસ્ત્રિક્રમૈરલમ્ ।
જયસિદ્ધફલં કિં  વા પ્રાણિહિંસા   ચ પાપદા ॥ ૪૩॥
અમરાણાં કૃતે કોઽયં કિમસ્માકં ભવિષ્યતિ ।
વૃથા કલકલં કૃત્વા  ન ફલં યુદ્ધકર્મણા ॥ ૪૪॥
કા સ્વામિની મહારાજ્ઞી કા વાસૌ દણ્ડનાયિકા ।
કા વા સા મન્ત્રિણી શ્યામા ભૃત્યત્વં નોઽથ કીદૃશમ્ ॥ ૪૫॥
ઇહ સર્વાભિરસ્માભિર્ભૃત્યભૂતાભિરેકિકા ।
વનિતા સ્વામિનીકૃત્યે કિં  ફલં મોક્ષ્યતે પરમ્ ॥ ૪૬॥
પરેષાં મર્મભિદુરૈરાયુધૈર્ન પ્રયોજનમ્ ।
યુદ્ધં શામ્યતુ ચાસ્માકં દેહશસ્ત્રક્ષતિપ્રદમ્ ॥ ૪૭॥
યુદ્ધે ચ મરણં ભાવિ વૃથા સ્યુર્જીવિતાનિ  નઃ ।
યુદ્ધે મૃત્યુર્ભવેદેવ ઇતિ તત્ર પ્રમૈવ કા ॥ ૪૮॥
ઉત્સાહેન ફલં નાસ્તિ નિદ્રૈ વૈકા સુખાવહા ।

આલસ્યસદૃશં નાસ્તિ ચિત્તવિશ્રાન્તિદાયકમ્ ॥ ૪૯॥
એતાદૃશીશ્ચ નો જ્ઞાત્વા સા રાજ્ઞી કિં  કરિષ્યતિ ।
તસ્યા રાજ્ઞીત્વમપિ નઃ સમવાયેન કલ્પિતમ્ ॥ ૫૦॥
એવં ચોપેક્ષિતાસ્માભિઃ સા વિનષ્ટબલા ભવેત્ ।
નષ્ટ સત્ત્વા ચ સા રાજ્ઞી કાન્નઃ શિક્ષાં કરિષ્યતિ ॥ ૫૧॥
એવમેવ રણારમ્ભં વિમુચ્ય વિધુતાયુધાઃ ।
શક્તયો નિદ્રયા દ્વારે ઘૂર્ણમાના ઇવાભવન્ ॥ ૫૨॥
સર્વત્ર માન્દ્યં કાર્યેષુ મહદાલસ્યમાગતમ્ ।
શિથિલં ચાભવત્સર્વં શક્તીનાં કટકં મહત્ ॥ ૫૩॥
જયવિઘ્નં મહાયન્ત્રમિતિ કૃત્વા  સ દાનવઃ ॥ ૫૪॥
નિર્વિદ્ય   તત્પ્રભાવેણ કટકં પ્રમિમન્થિષુઃ ।
દ્વિતીયયુદ્ધદિવસસ્યાર્ધરાત્રે ગતે સતિ ॥ ૫૫॥
નિસ્સૃત્ય નગરાદ્ભૂયસ્ત્રિંશદક્ષૌહિણીવૃતઃ   ।
આજગામ પુનર્દૈત્યો વિશુક્રઃ કટકં દ્વિષામ્ ॥ ૫૬॥
અશ્રૂયન્ત તતસ્તસ્ય રણનિઃસાણનિસ્વનાઃ ।
તથાપિ તા નિરુદ્યોગાઃ શક્તયઃ કટકેઽભવન્ ॥ ૫૭॥
તદા મહાનુભાવત્વાદ્વિકારૈર્વિઘ્નયન્ત્રજૈઃ   ।
અસ્પૃષ્ટે મન્ત્રિણીદણ્ડનાથે ચિન્તામવા પતુઃ ॥ ૫૮॥
અહો બત મહત્કષ્ટમિદમાપતિતં ભયમ્ ।
કસ્ય વાથ વિકારેણ સૈનિકા નિર્ગતોદ્યમાઃ ॥ ૫૯॥
નિરસ્તાયુધસંરમ્ભા નિદ્રા તન્દ્રા વિઘૂર્ણિતાઃ   ।
ન માનયન્તિ વાક્યાનિ નાર્ચયન્તિ મહેશ્વરીમ્ ।
ઔદાસીન્યં વિતન્વન્તિ શક્તયો નિસ્પૃહા ઇમાઃ ॥ ૬૦॥
ઇતિ તે મન્ત્રિણીદણ્ડનાથે ચિન્તાપરાયણે ।
ચક્રસ્યન્દનમારૂઢે મહારાજ્ઞીં  સમૂચતુઃ ॥ ૬૧॥
મન્ત્રિણ્યુવાચ ।
દેવિ કસ્ય વિકારોઽયં શક્તયો વિગતોદ્યમાઃ ।
ન શ‍ૃણ્વન્તિ મહારાજ્ઞિ તવાજ્ઞાં વિશ્વપાલિતામ્ ॥ ૬૨॥

અન્યોન્યં ચ વિરક્તાસ્તાઃ પરાચ્યઃ સર્વકર્મસુ ।
નિદ્રા તન્દ્રા મુકુલિતા  દુર્વાક્યાનિ વિતન્વતે ॥ ૬૩॥
કા દણ્ડિની મન્ત્રિણી કા મહારાજ્ઞીતિ કા પુનઃ ।
યુદ્ધં ચ કીદૃશમિતિ ક્ષેપં ભૂરિ વિતન્વતે ॥ ૬૪॥
અસ્મિન્નેવાન્તરે શત્રુરાગચ્છતિ મહાબલઃ ।
ઉદ્દણ્ડભેરીનિસ્વાનૈર્વિભિન્દન્નિવ   રોદસી ॥ ૬૫॥
અત્ર યત્પ્રાપ્તરૂપં તન્મહારાજ્ઞિ પ્રપદ્યતામ્ ।
ઇત્યુક્ત્વા સહ દણ્ડિન્યા મન્ત્રિણી પ્રણતિં  વ્યધાત્ ॥ ૬૬॥
તતઃ સા લલિતા દેવી કામેશ્વરમુખં પ્રતિ ।
દત્તદૃષ્ટિઃ સમહસદતિરક્તરદાવલિઃ ॥ ૬૭॥
તસ્યાઃ સ્મિતપ્રભાપુઞ્જે કુઞ્જરાકૃતિમાન્મુખે  ।
કટક્રોડગલદ્દાનઃ કશ્ચિદેવ વ્યજૃમ્ભત  ॥ ૬૮॥
જપાપટલપાટલ્યો બાલચન્દ્રવપુર્ધરઃ ।
બીજપૂરગદામિક્ષુચાપં શૂલં સુદર્શનમ્ ॥ ૬૯॥
અબ્જપાશોત્પલવ્રીહિમઞ્જરીવરદાં કુશાન્ ।
રત્નકુમ્ભં ચ દશભિઃ સ્વકૈર્હસ્તૈઃ સમુદ્વહન્ ॥ ૭૦॥
તુન્દિલશ્ચન્દ્રચૂડાલો મન્દ્રબૃંહિતનિસ્વનઃ ।
સિદ્ધિલક્ષ્મીસમાશ્લિષ્ટઃ પ્રણનામ મહેશ્વરીમ્ ॥ ૭૧॥
તયા કૃતાશીઃ સ મહાન્ગણનાથો ગજાનનઃ ।
જયવિઘ્નમહાયન્ત્રં ભેત્તું વેગાદ્વિનિર્યયૌ ॥ ૭૨॥
અન્તરેવ હિ શાલસ્ય ભ્રમદ્દન્તાવલાનનઃ ।
નિભૃતં કુત્રચિલ્લગ્નં જયવિઘ્નં વ્યલોકયત્ ॥ ૭૩॥
સ દેવો ઘોરનિર્ઘાતૈર્દુઃસહૈર્દન્તપાતનૈઃ ।
ક્ષણાચ્ચૂર્ણીકરોતિ સ્મ જયવિઘ્નમહાશિલામ્ ॥ ૭૪॥
તત્ર સ્થિતાભિર્દુષ્ટાભિર્દેવતાભિઃ સહૈવ સઃ ।
પરાગશેષતાં નીત્વા તદ્યન્ત્રં પ્રક્ષિપદ્દિવિ ॥ ૭૫॥
તતઃ કિલકિલારાવં કૃત્વાઽઽલસ્યવિવર્જિતાઃ    ।

ઉદ્યતાઃ સમરં કર્તું શક્તયઃ શસ્ત્રપાણયઃ ॥ ૭૬॥
સ દન્તિવદનઃ કણ્ઠકલિતાકુણ્ઠનિસ્વનઃ ।
જયયન્ત્રં હિ તત્સૃષ્ટં તથા રાત્રૌ વ્યનાશયત્ ॥ ૭૭॥
ઇમં વૃત્તાન્તમાકર્ણ્ય ભણ્ડઃ સ ક્ષોભમાયયૌ ।
સસર્જય બહૂનાત્મરૂપાન્દન્તાવલાનનાન્ ॥ ૭૮॥
તે કટક્રોડવિગલન્મદસૌરભચઞ્ચલૈઃ ।
ચઞ્ચરીકકુલૈરગ્રે ગીયમાનમહોદયાઃ ॥ ૭૯॥
સ્ફુરદ્દાડિમકિઞ્જલ્કવિક્ષેપકરરોચિષઃ ।
સદા રત્નાકરાનેકહેલયા પાતુમુદ્યતાઃ ॥ ૮૦॥
આમોદપ્રમુખા ઋદ્ધિમુખ્યશક્તિનિષેવિતાઃ ।
આમોદશ્ચ પ્રમોદશ્ચ મુમુખો દુર્મુખસ્તથા ॥ ૮૧॥
અરિઘ્નો વિઘ્નકર્ત્તા ચ ષડેતે વિઘ્નનાયકાઃ ।
તે સપ્તકોટિસઙ્ખ્યાનાં હેરમ્બાણામધીશ્વરાઃ ॥ ૮૨॥
તે પુરશ્ચલિતાસ્તસ્ય મહાગણપતે રણે ।
અગ્નિપ્રાકારવલયાદ્વિનિર્ગત્ય ગજાનનાઃ ॥ ૮૩॥
ક્રોધહુઙ્કારતુમુલાઃ પ્રત્યપદ્યન્ત દાનવાન્ ।
પુનઃ પ્રચણ્ડફૂત્કારબધિરીકૃતવિષ્ટપાઃ ॥ ૮૪॥
પપાત દૈત્યસૈન્યેષુ ગણચક્રચમૂગણઃ ।
અચ્છિદન્નિશિતૈર્બાણૈર્ગણનાથઃ સ દાનવાન્ ॥ ૮૫॥
ગણનાથેન તસ્યાભૂદ્વિશુક્રસ્ય મહૌજસઃ ।
યુદ્ધમુદ્ધતહુઙ્કારભિન્નકાર્મુકનિઃસ્વનમ્ ॥ ૮૬॥
ભ્રુકુટી કુટિલે  ચક્રે દષ્ટોષ્ઠમતિપાટલમ્ ।
વિશુક્રો યુધિ બિભ્રાણઃ સમયુધ્યત તેન સઃ ॥ ૮૭॥
શસ્ત્રાઘટ્ટનનિસ્વાનૈર્હુઙ્કારૈશ્ચ  સુરદ્વિષામ્ ।
દૈત્યસપ્તિખુરક્રીડત્કુદ્દાલીકૂટનિસ્વનૈઃ ॥ ૮૮॥
ફેત્કારૈશ્ચ ગજેન્દ્રાણાં ભયેનાક્રન્દનૈરપિ ।
હેષયા ચ હયશ્રેણ્યા રથચક્રસ્વનૈરપિ ॥ ૮૯॥

ધનુષાં ગુણનિસ્સ્વાનૈશ્ચક્રચીત્કરણૈરપિ ॥ ૯૦॥
શરસાત્કારઘોષૈશ્ચ વીરભાષાકદમ્બકૈઃ ।
અટ્ટહાસૈર્મહેન્દ્રાણાં સિંહનાદૈશ્ચ   ભૂરિશઃ ॥ ૯૧॥
ક્ષુભ્યદ્દિગન્તરં તત્ર વવૃધે યુદ્ધમુદ્ધતમ્ ।
ત્રિંશદક્ષૌહિણી   સેના વિશુક્રસ્ય દુરાત્મનઃ ॥ ૯૨॥
પ્રત્યેકં યોધયામાસુર્ગણનાથા મહારથાઃ ।
દન્તૈર્મર્મ વિભિન્દન્તો વિષ્ટંયતશ્ચ  શુણ્ડયા ॥ ૯૩॥
ક્રોધયન્તઃ કર્ણતાલૈઃ પુષ્કલાવર્ત્તકોપમૈઃ ।
નાસાશ્વાસૈશ્ચ પરુષૈર્વિક્ષિપન્તઃ   પતાકિનીમ્ ॥ ૯૪॥
ઉરોભિર્મર્દયન્તશ્ચ શૈલવપ્રસમપ્રભૈઃ ।
પિંષન્તશ્ચ   પદાઘાતૈઃ પીનૈર્ઘ્નન્તસ્તથોદરૈઃ ॥ ૯૫॥
વિભિન્દન્તશ્ચ શૂલેન કૃત્તન્તશ્ચક્રપાતનૈઃ ।
શઙ્ખસ્વનેન મહતા ત્રાસયન્તો વરૂથિનીમ્ ॥ ૯૬॥
ગણનાથમુખોદ્ભૂતા ગજવક્ત્રાઃ સહસ્રશઃ ।
ધૂલીશેષં સમસ્તં તત્સૈન્યં ચક્રુર્મહોદ્યતાઃ ॥ ૯૭॥
અથ ક્રોધસમાવિષ્ટો નિજસૈન્યપુરોગમઃ ।
પ્રેષયામાસ દેવસ્ય ગજાસુરમસૌ પુનઃ ॥ ૯૮॥
પ્રચણ્ડસિંહનાદેન   ગજદૈત્યેન દુર્ધિયા   ।
સપ્તાક્ષૌહિણિયુક્તેન યુયુધે સ ગણેશ્વરઃ ॥ ૯૯॥
હીયમાનં સમાલોક્ય ગજાસુરભુજાબલમ્ ।
વર્ધમાનં ચ તદ્વીર્યં વિશુક્રઃ પ્રપલાયિતઃ ॥ ૧૦૦॥
સ એક એવ વીરેન્દ્રઃ પ્રચલન્નાખુવાહનઃ ।
સપ્તાક્ષૌહિણિકાયુક્તં ગજાસુરમમર્દયત્ ॥ ૧૦૧॥
ગજાસુરે ચ નિહતે વિશુક્રે પ્રપલાયિતે ।
લલિતાન્તિકમાપેદે મહાગણપતિર્મૃધાત્ ॥ ૧૦૨॥
કાલરાત્રિશ્ચ દૈત્યાનાં સા રાત્રિર્વિરતિં    ગતા ।
લલિતા ચાતિ મુદિતા બભૂવાસ્ય પરાક્રમૈઃ ॥ ૧૦૩॥

વિતતાર મહારાજ્ઞીપ્રીયમાણા ગણેશિતુઃ ।
સર્વદૈવતપૂજાયાઃ પૂર્વપૂજ્યત્વમુત્તમમ્ ॥ ૧૦૪॥
ઇતિ શ્રીબ્રહ્માણ્ડપુરાણે ઉત્તરભાગે હયગ્રીવાગસ્ત્યસંવાદે શ્રીલલિતોપાખ્યાને
ગણનાથપરાક્રમો નામ સપ્તવિંશોઽધ્યાયઃ   ॥ ૨૭॥ સમાપ્તશ્ચ
દ્વિતીયયુદ્ધદિવસઃ ।

અથ વિશુક્રવિષઙ્ગવધો  નામાષ્ટાવિંશોઽધ્યાયઃ   ॥ ૨૮॥
રણે ભગ્નં મહાદૈત્યં ભણ્ડદૈત્યઃ સહોદરમ્ ।
સેનાનાં કદનં શ્રુત્વા સન્તપ્તો બહુચિન્તયા  ॥ ૧॥
ઉભાવપિ સમેતૌ તૌ યુક્તૌ સર્વૈશ્ચ સૈનિકૈઃ ।
પ્રેષયામાસ યુદ્ધાય ભણ્ડદૈત્યઃ સહોદરૌ ॥ ૨॥
તાવુભૌ પરમક્રુદ્ધૌ ભણ્ડદૈત્યેન દેશિતૌ ।
વિષઙ્ગશ્ચ  વિશુક્રશ્ચ મહોદ્યમમવાપતુઃ ॥ ૩॥
કનિષ્ઠસહિતં તત્ર યુવરાજં મહાબલમ્ ।
વિશુક્રમનુવવ્રાજ સેના ત્રૈલોક્યકમ્પિની ॥ ૪॥
અક્ષૌહિણીચતુઃશત્યા સેનાનામાવૃતશ્ચ સઃ ।
યુવરાજઃ પ્રવવૃધે પ્રતાપેન મહીયસા ॥ ૫॥
ઉલૂકજિત્પ્રભૃતયો ભાગિનેયા દશોદ્ધતાઃ ।
ભણ્ડસ્ય ચ ભગિન્યાં તુ ધૂમિન્યાં જાતયોનયઃ ॥ ૬॥
કૃતાસ્ત્રશિક્ષા ભણ્ડેન માતુલેન મહીયસા ।
વિક્રમેણ વલન્તસ્તે સેનાનાથાઃ પ્રતસ્થિરે ॥ ૭॥
પ્રોદ્ગતૈશ્ચાપનિર્ઘોષૈર્ઘોષયન્તો દિશો દશ ।
દ્વયોર્માતુલયોઃ પ્રીતિં  ભાગિનેયા વિતેનિરે ॥ ૮॥
આરૂઢયાનાઃ પ્રત્યેકગાઢાહઙ્કારશાલિનઃ ।
આકૃષ્ટગુરુધન્વાનો વિશુક્રમનુવવ્રજુઃ  ॥ ૯॥
યૌવરાજ્યપ્રભાચિહ્નચ્છત્રચામરશોભિતઃ ।
આરૂઢવારણઃ પ્રાપ વિશુક્રો યુદ્ધમેદિનીમ્ ॥ ૧૦॥
તતઃ કલકલારાવકારિણ્યા સેનયા વૃતઃ ।

વિશુક્રઃ પટુ દધ્વાન સિંહનાદં   ભયઙ્કરમ્ ॥ ૧૧॥
તત્ક્ષોભાત્ક્ષુભિતસ્વાન્તાઃ શક્તયઃ સમ્ભ્રમોદ્ધતાઃ ।
અગ્નિપ્રાકારવલયાન્નિર્જગ્મુર્બદ્ધપઙ્ક્તયઃ ॥ ૧૨॥
તડિન્મયમિવાકાશં કુર્વન્ત્યઃ સ્વસ્વરોચિષા ।
રક્તામ્બુજાવૃતમિવ વ્યોમચક્રં રણોન્મુખાઃ ॥ ૧૩॥
અથ ભણ્ડકનીયાંસાવાગતૌ યુદ્ધદુર્મદૌ ।
નિશમ્ય યુગપદ્યોદ્ધું  મન્ત્રિણીદણ્ડનાયકે ॥ ૧૪॥
કિરિચક્રં જ્ઞેયચક્રમારૂઢે રથશેખરમ્ ।
ધૃતાતપત્રવલયે ચામરાભ્યાં ચ વીજિતે ॥ ૧૫॥
અપ્સરોભિઃ પ્રનૃત્તાભિર્ગીયમાનમહોદયે ।
નિર્જગ્મતૂ રણં કર્તુમુભાભ્યાં લલિતાજ્ઞયા ॥ ૧૬॥
શ્રીચક્રરથરાજસ્ય રક્ષણાર્થં નિવેશિતે ।
શતાક્ષૌહિણિકાં સેનાં વર્જયિત્વાસ્ત્રભીષણમ્ ॥ ૧૭॥
અન્યત્સર્વં ચમૂજાલં નિર્જગામ રણોન્મુખી ।
પુરતઃ પ્રાચલદ્દણ્ડનાથા રથનિષેદુષી ॥ ૧૮॥
એકયૈવ કરાઙ્ગુલ્યા  ઘૂર્ણયન્તી હલાયુધમ્ ।
મુસલં ચાન્યહસ્તેન ભ્રામયન્તી મુહુર્મુહુઃ  ॥ ૧૯॥
તરલેન્દુકલાચૂડાસ્ફુરત્પોત્રમુખામ્બુજા ।
પુરઃ પ્રહર્ત્રી સમરે સર્વદા વિક્રમોદ્ધતા ।
અસ્યા અનુપ્રચલિતા ગેયચક્રરથસ્થિતા ॥ ૨૦॥
ધનુષો ધ્વનિના વિશ્વં પૂરયન્તી મહોદ્ધતા ।
વેણીકૃતકચન્યસ્તવિલસચ્ચન્દ્રપલ્લવા ॥ ૨૧॥
સ્ફુરત્ત્રિતયનેત્રેણ સિન્દૂરતિલકત્વિષા ।
પાણિના પદ્મરમ્યેણ મણિકઙ્કણચારુણા ॥ ૨૨॥
તૂણીરમુખતઃ કૃષ્ટં ભ્રામયન્તી શિલીમુખમ્ ।
જય વર્ધસ્વવર્ધસ્વેત્યતિહર્ષસમાકુલે ॥ ૨૩॥
નૃત્યદ્ભિર્દિવ્યમુનિભિર્વર્દ્ધિતાશીર્વચોઽમૃતૈઃ     ।
ગેયચક્રરથેન્દ્રસ્ય ચક્રનેમિવિઘટ્ટનૈઃ ॥ ૨૪॥

દારયન્તી ક્ષિતિતલં દૈત્યાનાં હૃદયૈઃ સહ ।
લોકાતિશાયિતા વિશ્વમનોમોહનકારિણા ।
ગીતિબન્ધેનામરીભિર્બહ્વીભિર્ગીતવૈભવા ॥ ૨૫॥
અક્ષૌહિણીસહસ્રાણામષ્ટકં સમરોદ્ધતમ્ ।
કર્ષતી કલ્પવિશ્લેષનિર્મર્યાદાબ્ધિસન્નિભમ્ ॥ ૨૬॥
તસ્યાઃ શક્તિચમૂચક્રે કાશ્ચિત્કનકરોચિષઃ ।
કાશ્ચિદ્દાડિમસઙ્કાશાઃ કાશ્ચિજ્જીમૂતરોચિષઃ ॥ ૨૭॥
અન્યાઃ સિન્દૂરરુચયઃ પરાઃ પાટલપાટલાઃ ।
કાચાદ્રિ કામ્બરાઃ કાશ્ચિત્પરાઃ શ્યામલકોમલાઃ ॥ ૨૮॥
અન્યાસ્તુ હીરકપ્રખ્યાઃ પરા ગારુત્મતોપમાઃ ।
વિરુદ્ધૈઃ પઞ્ચભિર્બાણૈર્મિશ્રિતૈઃ   શતકોટિભિઃ ॥ ૨૯॥
વ્યઞ્જયન્ત્યો દેહરુચં કતિચિદ્વિવિધાયુધાઃ ।
અસઙ્ખ્યાઃ શક્તયશ્ચેલુર્દણ્ડિન્યાસ્સૈનિકે તથા ॥ ૩૦॥
તથૈવ સૈન્યસન્નાહો મન્ત્રિણ્યાઃ કુમ્ભસમ્ભવ ।
યથા ભૂષણવેષાદિ યથા પ્રભાવલક્ષણમ્ ॥ ૩૧॥
યથા સદ્ગુણશાલિત્વં યથા ચાશ્રિતલક્ષણમ્ ।
યથા દૈત્યૌઘસંહારો યથા સર્વૈશ્ચ પૂજિતા ॥ ૩૨॥
યથા શક્તિર્મહારાજ્ઞ્યા દેડિન્યાશ્ચ તથાખિલમ્ ।
વિશેષસ્તુ પરં તસ્યાઃ સાચિવ્યે તત્કરે સ્થિતમ્ ।
મહારાજ્ઞીવિતીર્ણં તદાજ્ઞામુદ્રા ગુંલીયકમ્ ॥ ૩૩॥
ઇત્થં પ્રચલિતે સૈન્યે મન્ત્રિણીદણ્ડનાથયોઃ ।
તદ્ભારભઙ્ગુરા  ભૂમિર્દોલાલીલામલમ્બત ॥ ૩૪॥
તતઃ પ્રવવૃતે યુદ્ધં તુમુલં રોમહર્ષણમ્ ।
ઉદ્ધૂતધૂલિજમ્બાલીભૂતસપ્તાર્ણવીજલમ્ ॥ ૩૫॥
હયસ્થૈર્હયસાદિન્યો રથસ્થૈ રથસંસ્થિતાઃ ।
આધોરણૈર્હસ્તિપકાઃ ખડ્ગૈઃ પદ્ગાશ્ચ સઙ્ગતાઃ  ॥ ૩૬॥
દણ્ડનાથાવિષઙ્ગેણ  સમયુધ્યન્ત સઙ્ગરે  ।

વિશુક્રેણ સમં શ્યામા વિકૃષ્ટમણિકાર્મુકા ॥ ૩૭॥
અશ્વારૂઢા ચકારોચ્ચૈઃ સહોલૂકજિતા રણમ્ ।
સમ્પદીશા ચ જગ્રાહ પુરુષેણ યુયુત્સયા ॥ ૩૮॥
વિષેણ નકુલી દેવી સમાહ્વાસ્ત યુયુત્સયા ।
કુન્તિષેણેન સમરં મહામાયા તદાકરોત્ ॥ ૩૯॥
મલદેન સમં ચક્રે યુદ્ધમુન્મત્તભૈરવી ।
લઘુશ્યામા ચકારોચ્ચૈઃ કુશૂરેણ સમં રણમ્ ॥ ૪૦॥
સ્વપ્નેશી મઙ્ગલાખ્યેન  દૈત્યેન્દ્રે ણ રણં વ્યધાત્ ।
વાગ્વાદિની તુ જઘટે દ્રુઘણેન સમં રણે ॥ ૪૧॥
કોલાટેન ચ દુષ્ટેન ચણ્ડકાલ્યકરોદ્રણમ્ ।
અક્ષૌહિણીભિર્દૈત્યાનાં શતાક્ષૌહિણિકાસ્તથા ।
મહાન્તં સમરે ચક્રુરન્યોન્યં ક્રોધમૂર્છિતાઃ   ॥ ૪૨॥
પ્રવર્તમાને સમરે વિશુક્રો દુષ્ટદાનવઃ ।
વર્ધમાનાં શક્તિચમૂં હીયમાનાં નિજાં ચમૂમ્ ॥ ૪૩॥
અવલોક્ય રુષાવિષ્ટઃ સ કૃષ્ટગુરુકાર્મુકઃ ।
શક્તિસૈન્યે સમસ્તેઽપિ તૃષાસ્ત્રં પ્રમુમોચ હ ॥ ૪૪॥
તેન દાવાનલજ્વાલાદીપ્તેન મથિતં બલમ્ ।
તૃતીયે યુદ્ધદિવસે યામમાત્રં ગતે રવૌ ।
વિશુક્રમુક્તતર્ષાસ્ત્રવ્યાકુલાઃ શક્તયોઽભવન્ ॥ ૪૫॥
ક્ષોભયન્નિન્દ્રિ યગ્રામં તાલુમૂલં વિશોષયન્ ।
રૂક્ષયન્કર્ણકુહરમઙ્ગદૌર્બલ્યમાહવન્  ॥ ૪૬॥
પાતયન્પૃથિવીપૃષ્ઠે દેહં વિસ્રંસિતાયુધમ્ ।
આવિર્બભૂવ શક્તીનામતિતીવ્રસ્તૃષાજ્વરઃ ॥ ૪૭॥
યુદ્ધેષ્વનુદ્યમકૃતા સર્વોત્સાહવિરોધિના ।
તર્ષેણ તેન ક્વથિતં શક્તિસૈન્યં વિલોક્ય સા ।
મન્ત્રિણી સહ પોત્રિણ્યા ભૃશં ચિન્તામવાપ હ ॥ ૪૮॥
ઉવાચ તાં દણ્ડનાથામત્યાહિતવિશઙ્કિનીમ્ ।
રથસ્થિતા રથગતા તત્પ્રતીકારકર્મણે ।

140 sanskritdocuments.org



શ્રીલલિતોપાખ્યાનમ્

સખિ પોત્રિણિ દુષ્ટસ્ય તર્ષાસ્ત્રમિદમાગતમ્ ॥ ૪૯॥
શિથિલીકુરુતે સૈન્યમસ્માકં હા વિધેઃ ક્રમઃ ।
વિશુષ્કતાલુમૂલાનાં વિભ્રષ્ટાયુધતેજસામ્ ।
શક્તીનાં મણ્ડલેનાત્ર સમરે સમુપેક્ષિતમ્ ॥ ૫૦॥
ન કાપિ કુરુતે યુદ્ધં ન ધારયતિ ચાયુધમ્ ।
વિશુષ્કતાલુમૂલત્વાદ્વક્તુમપ્યાલિ ન ક્ષમાઃ ॥ ૫૧॥
ઈદૃશીન્નો ગતિં  શ્રુત્વા કિં  વક્ષ્યતિ મહેશ્વરી ।
કૃતા ચાપકૃતિર્દૈત્યૈરુપાયઃ  પ્રવિચિન્ત્યતામ્ ॥ ૫૨॥
સર્વત્ર દ્વ્યષ્ટસાહસ્રાક્ષૌહિણ્યામત્ર પોત્રિણિ ।
એકાપિ શક્તિર્નૈવાસ્તિ યા તર્ષેણ ન પીડિતા ॥ ૫૩॥
અત્રૈવાવસરે દૃષ્ટ્વા મુક્તશસ્ત્રાં પતાકિનીમ્ ।
રન્ધ્રપ્રહારિણો હન્ત બાણૈર્નિઘ્નન્તિ   દાનવાઃ ॥ ૫૪॥
અત્રોપાયસ્ત્વયા કાર્યો મયા ચ સમરોદ્યમે ।
ત્વદીયરથપર્વસ્થો યોઽસ્તિ શીતમહાર્ણવઃ ॥ ૫૫॥
તમાદિશ સમસ્તાનાં શક્તીનાં તર્ષનુત્તયે ।
નાલ્પૈઃ પાનીયપાનાદ્યૈરેતાસાં તર્ષસઙ્ક્ષયઃ ॥ ૫૬॥
સ એવ મદિરાસિન્ધુઃ શક્ત્યૌઘં તર્પયિષ્યતિ ।
તમાદિશ મહાત્માનં સમરોત્સાહકારિણમ્ ।
સર્વતર્ષપ્રશમનં મહાબલવિવર્ધનમ્ ॥ ૫૭॥
ઇત્યુક્તે દણ્ડનાથા સા સદુપાયેન હર્ષિતા   ।
આજુહાવ સુધાસિન્ધુમાજ્ઞાં ચક્રેશ્વરી રણે ॥ ૫૮॥
સ મદાલસરક્તાક્ષો હેમાભઃ સ્રગ્વિભૂષિતઃ ॥ ૫૯॥
પ્રણમ્ય દણ્ડનાથાં તાં તદાજ્ઞાપરિપાલકઃ ॥ ૬૦॥
આત્માનં બહુધા કૃત્વા  તરુણાદિત્યપાટલમ્ ।
ક્વચિત્તાપિચ્છવચ્છ્યામં ક્વચિચ્ચ ધવલદ્યુતિમ્ ॥ ૬૧॥
કોટિશો મધુરાધારા કરિહસ્તસમાકૃતીઃ ।
વવર્ષ સિન્ધુરાજોઽયં વાયુના બહુલીકૃતઃ ॥ ૬૨॥

પુષ્કલાવર્તકાદ્યૈસ્તુ કલપક્ષયબલાહકૈઃ ।
નિષિચ્યમાનો મધ્યેઽબ્ધિઃ શક્તિસૈન્યે પપાત હ ॥ ૬૩॥
યદ્ગન્ધાઘ્રાણમાત્રેણ મૃત ઉત્તિષ્ઠતે સ્ફુટમ્ ।
દુર્બલઃ પ્રબલશ્ચ સ્યાત્તદ્વવર્ષ સુરામ્બુધિઃ ॥ ૬૪॥
પરાર્દ્ધસઙ્ખ્યાતીતાસ્તા મધુધારાપરમ્પરાઃ ।
પ્રપિબન્ત્યઃ પિપાસાર્તૈર્મુખૈઃ શક્તય ઉત્થિતાઃ ॥ ૬૫॥
યથા સા મદિરાસિન્ધુવૃષ્ટિર્દૈત્યેષુ નો પતેત્ ।
તથા સૈન્યસ્ય પરિતો મહાપ્રાકારમણ્ડલમ્ ॥ ૬૬॥
લઘુહસ્તતયા મુક્તૈઃ શરજાતૈઃ સહસ્રશઃ ।
ચકાર વિસ્મયકરી કદમ્બવનવાસિની ॥ ૬૭॥
કર્મણા તેન સર્વેઽપિ વિસ્મિતા મરુતોઽભવન્ ।
અથ તાઃ શક્તયો ભૂરિ પિબન્તિ સ્મ રણાન્તરે ॥ ૬૮॥
વિવિધા મદિરાધારા બલોત્સાહવિવર્ધનીઃ ।
યસ્યા યસ્યા મનઃપ્રીતી રુચિઃ સ્વાદો યથાયથા ॥ ૬૯॥
તૃતીયે યુદ્ધદિવસે પ્રહરદ્વિતયાવધિ ।
સન્તતં મધ્યધારાભિઃ પ્રવવર્ષ સુરામ્બુધિઃ ॥ ૭૦॥
ગૌડી પૈષ્ટી ચ માધ્વી ચ વરા કાદમ્બરી તથા ।
હૈતાલી લાઙ્ગલેયા  ચ તાલજાતાસ્તથા સુરાઃ ॥ ૭૧॥
કલ્પવૃક્ષોદ્ભવા દિવ્યા નાનાદેશસમુદ્ભવાઃ ।
સુસ્વાદુસૌરભાદ્યાશ્ચ શુભગન્ધસુખપ્રદાઃ ॥ ૭૨॥
બકુલપ્રસવામોદા ધ્વનન્ત્યો બુદ્બુદોજ્જ્વલાઃ ।
કટુકાશ્ચ કષાયાશ્ચ મધુરાસ્તિક્તતાસ્પૃશઃ ॥ ૭૩॥
બહુવર્ણસમાવિષ્ટાશ્છેદિનીઃ પિચ્છલાસ્તથા ।
ઈષદમ્લાશ્ચ કટ્વમ્લા મધુરામ્લાસ્તથા પરાઃ ॥ ૭૪॥
શસ્ત્રક્ષતરુગાહન્ત્રી ચાસ્થિસન્ધાનદાયિની ।
રણભ્રમહરા શીતા લઘ્વ્યસ્તદ્વત્કવોષ્ઠકાઃ ॥ ૭૫॥
સન્તાપહારિણીશ્ચૈવ વારુણીસ્તા જયપ્રદાઃ ।
નાનાવિધાઃ સુરાધારા વવર્ષ મદિરાર્ણવઃ ॥ ૭૬॥

અવિચ્છિન્નં યામમાત્રમેકૈકા તત્ર યોગિની ।
ઐરાવતકરપ્રખ્યાં સુરાધારાં મુદા પપૌ ॥ ૭૭॥
ઉત્તાનં વદનં કૃત્વા  વિલોલરસનાશ્ચલમ્ ।
શક્તયઃ પ્રપપુઃ સીધુ મુદા મીલિતલોચનાઃ ॥ ૭૮॥
ઇત્થં બહુવિધં  માધ્વીધારાપાતૈઃ સુધામ્બુધિઃ ।
આગતસ્તર્પયિત્વા તુ દિવ્યરૂપં સમાસ્થિતઃ ॥ ૭૯॥
પુનર્ગત્વા દણ્ડનાથાં પ્રણમ્ય સ સુરામ્બુધિઃ ।
સ્નિગ્ધગમ્ભીરઘોષેણ વાક્યં ચેદમુવાચ તામ્ ॥ ૮૦॥
દેવિ પશ્ય મહારાજ્ઞિ દણ્ડમણ્ડલનાયિકે ।
મયા સન્તર્પિતા   મુગ્ધરૂપા શક્તિવરૂથિની ॥ ૮૧॥
કાશ્ચિન્નૃત્યન્તિ ગાયન્ત્યો કલક્વણિતમેખલાઃ ।
નૃત્યન્તીનાં પુરઃ કાશ્ચિત્કરતાલં વિતન્વતે ॥ ૮૨॥
કાશ્ચિદ્ધસન્તિ વ્યાવલ્ગદ્વલ્ગુવક્ષોજમણ્ડલાઃ ।
પતન્ત્યન્યોન્યમઙ્ગેષુ  કાશ્ચિદાનન્દમન્થરાઃ ॥ ૮૩॥
કાશ્ચિદ્વલ્ગન્તિ ચ શ્રોણિવિગલન્મેખલામ્બરાઃ ।
કાશ્ચિદુત્થાય સન્નદ્ધા ઘૂર્ણયન્તિ નિરાયુધાઃ ॥ ૮૪॥
ઇત્થં નિર્દિશ્યમાનાસ્તાઃ   શક્તી મૈરેય સિન્ધુનામ્ ।
અવલોક્ય ભૃશં તુષ્ટા દણ્ડિની તમુવાચ હ ॥ ૮૫॥
પરિતુષ્ટાસ્મિ મદ્યાબ્ધે ત્વયા સાહ્યમનુષ્ઠિતમ્ ।
દેવકાર્યમિદ કિં  ચ નિર્વિઘ્નિતમિદં   કૃતમ્ ॥ ૮૬॥
અતઃ પરં મત્પ્રસાદાદ્દ્વાપરે  યાજ્ઞિકૈર્મખે ।
સોમપાનવદત્યન્તમુપયોજ્યો ભવિષ્યસિ ॥ ૮૭॥
મન્ત્રેણ પૂતં ત્વાં યાગે પાસ્યન્ત્યખિલદેવતાઃ ।
યાગેષુ મન્ત્રપૂતેન પીતેન ભવતા જનાઃ ॥ ૮૮॥
સિદ્ધિમૃદ્ધિં  બલં સ્વર્ગમપવર્ગં ચ બિભ્રતુ ।
મહેશ્વરી મહાદેવો બલદેવશ્ચ ભાર્ગવઃ ।
દત્તાત્રેયો વિધિર્વિષ્ણુસ્ત્વાં   પાસ્યન્તિ મહાજનાઃ ॥ ૮૯॥

યાગે સમર્ચિતસ્ત્વં   તુ સર્વસિદ્ધિં  પ્રદાસ્યસિ ॥ ૯૦॥
ઇત્થં વરપ્રદાનેન તોષયિત્વા સુરામ્બુધિમ્ ॥ ૯૧॥
મન્ત્રિણીં ત્વરયામાસ પુનર્યુદ્ધાય દણ્ડિની ।
પુનઃ પ્રવવૃતે યુદ્ધં શક્તીનાં દાનવૈઃ સહ ॥ ૯૨॥
મુદાટ્ટહાસનિર્ભિન્નદિગષ્ટકધરા   ધરમ્ ।
પ્રત્યગ્રમદિરામત્તાઃ પાટલીકૃતલોચનાઃ ।
શક્તયો દૈત્યચક્રેષુ ન્યપતન્નેકહેલયા ॥ ૯૩॥
દ્વયેન દ્વયમારેજે શક્તીનાં સમદશ્રિયામ્ ।
મદરાગેણ ચક્ષૂંષિ દૈત્યરક્તેન શસ્ત્રિકા ॥ ૯૪॥
તથા બભૂવ તુમુલં યુદ્ધં શક્તિસુરદ્વિષામ્ ।
યથા મૃત્યુરવિત્રસ્તઃ પ્રજાઃ સંહરતે સ્વયમ્ ॥ ૯૫॥
સંસ્ખલત્પદવિન્યાસા મદેનારક્તદૃષ્ટયઃ ।
સ્ખલદક્ષરસન્દર્ભવીરભાષા રણોદ્ધતાઃ ॥ ૯૬॥
કદમ્બગોલકાકારા દૃષ્ટસર્વાઙ્ગદૃષ્ટયઃ  ।
યુવરાજસ્ય સૈન્યાનિ શક્ત્યઃ સમનાશયન્ ॥ ૯૭॥
અક્ષૌહિણીશતં તત્ર દણ્ડિની સા વ્યદારયત્ ।
અક્ષૌહિણીસાર્દ્ધશત નાશયામાસ મન્ત્રિણી ॥ ૯૮॥
અશ્વારૂઢાપ્રભૃતયો મદારુણવિલોચનાઃ ।
અક્ષૌહિણીસાર્ધશતં નિત્યુરન્તકમન્દિરમ્ ॥ ૯૯॥
અઙ્કુશેનાતિતીક્ષ્ણેન તુરગા રોહિણી રણે ।
ઉલૂકજિતમુન્મથ્ય પરલોકાતિથિં  વ્યધાત્ ॥ ૧૦૦॥
સમ્પત્કરીપ્રભૃતયઃ શક્તિદણ્ડાધિનાયિકાઃ ।
પરુષેણ મુખાન્યન્યાન્યવરુદ્ધાવ્યદારયન્ ॥ ૧૦૧॥
અસ્તં ગતે સવિતરિ ધ્વસ્તસર્વબલં તતઃ ।
વિશુક્રં યોધયામાસ શ્યામલા કોપશાલિની ॥ ૧૦૨॥
અસ્ત્રપ્રત્યસ્ત્રમોક્ષેણ ભીષણેન દિવૌકસામ્ ।
મહતા રણકૃત્યેન યોધયામાસ મન્ત્રિણી ॥ ૧૦૩॥

આયુધાનિ સુતીક્ષ્ણાનિ વિશુક્રસ્ય મહૌજસઃ ।
ક્રમશઃ ખણ્ડયન્તી સા કેતનં રથસારથિમ્ ॥ ૧૦૪॥
ધનુર્ગુણં ધનુર્દણ્ડં ખણ્ડયન્તી શિલીમુખૈઃ ।
અસ્ત્રેણ બ્રહ્મશિરસા જ્વલત્પાવકરોચિષા ॥ ૧૦૫॥
વિશુક્રં મર્દયામાસ સોઽપતચ્ચૂર્ણવિગ્રહઃ ।
વિષઙ્ગં  ચ મહાદૈત્યં દણ્ડનાથા મદોદ્ધતા ॥ ૧૦૬॥
યોધયામાસ ચણ્ડન મુસલેન વિનિઘ્નતી ।
સચાપિ દુષ્ટો દનુજઃ કાલદણ્ડનિભાં ગદામ્ ।
ઉદ્યમ્ય બાહુના યુદ્ધં ચકારાશેષભીષણમ્ ॥ ૧૦૭॥
અન્યોન્યમઙ્ગં  મૃદ્નન્તૌ ગદાયુદ્ધપ્રવર્તિનૌ   ।
ચણ્ડાટ્ટહાસમુખરૌ પરિભ્રમણકારિણૌ ॥ ૧૦૮॥
કુર્વાણૌ વિવિધાંશ્ચારાન્ઘૂર્ણન્તૌ તૂર્ણવેષ્ટિનૌ ।
અન્યોન્યદણ્ડહનનૈર્મોહયન્તૌ મુહુર્મુહુઃ  ॥ ૧૦૯॥
અન્યોન્યપ્રહૃતૌ રન્ધ્રમીક્ષમાણૌ મહોદ્ધતૌ ।
મહામુસલદણ્ડાગ્રઘટ્ટનક્ષોભિતામ્બરૌ ।
અયુધ્યેતાં દુરાધર્ષૌ દણ્ડિનીદૈત્યશેખરૌ ॥ ૧૧૦॥
અથાર્દ્ધરાત્રિસમયપર્યન્તં કૃતસઙ્ગરા  ।
સઙ્ક્રુદ્ધા  હન્તુમારેભે વિષઙ્ગં  દણ્ડનાયિકા ॥ ૧૧૧॥
તં મૂર્ધનિ નિમગ્નેન હલેનાકૃષ્ય વૈરિણમ્ ।
કઠોરં તાડનં ચક્રે મુસલેનાથ પોત્રિણી ॥ ૧૧૨॥
તતો મુસલઘાતેન ત્યક્તપ્રાણો મહાસુરઃ ।
ચૂર્ણિતેન   શતાઙ્ગેન  સમં ભૂતલમાશ્રયત્ ॥ ૧૧૩॥
ઇતિ કૃત્વા  મહત્કર્મ મન્ત્રિણીદણ્ડનાયિકે ।
તત્રૈવ તં નિશા શેષં નિન્યતુઃ શિબિરં પ્રતિ ॥ ૧૧૪॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને વિશુક્રવિષઙ્ગવધો  નામાષ્ટાવિંશોઽધ્યાયઃ   ॥ ૨૮॥
સમાપ્તં તૃતીયદિવસયુદ્ધમ્ ।

અથ ભણ્ડાસુરવધો નામૈકોનત્રિંશોઽધ્યાયઃ   ॥ ૨૯॥
અગસ્ત્ય ઉવાચ ।
અશ્વાનન મહાપ્રાજ્ઞ વર્ણિતં   મન્ત્રિણીબલમ્ ।
વિષઙ્ગસ્ય  વધો યુદ્ધે વર્ણિતો   દણ્ડનાથયા ॥ ૧॥
શ્રીદેવ્યાઃ શ્રોતુમિચ્છામિ રણચક્રે પરાક્રમમ્ ।
સોદરસ્યાપદં દૃષ્ટ્વા ભણ્ડઃ કિમકરોચ્છુચા  ॥ ૨॥
કથં તસ્ય રણોત્સાહઃ કૈઃ  સમં સમયુધ્યત ।
સહાયાઃ કેઽભવંસ્તસ્ય હતભ્રાતૃતનૂભુવઃ ॥ ૩॥
હયગ્રીવ ઉવાચ ।
ઇદં શ‍ૃણુ મહાપ્રાજ્ઞ સર્વપાપનિકૃન્તનમ્  ।
લલિતાચરિતં પુણ્યમણિમાદિગુણપ્રદમ્ ॥ ૪॥
વૈષુવાયનકાલેષુ પુણ્યેષુ સમયેષુ ચ ।
સિદ્ધિદં સર્વપાપઘ્નં કીર્તિદં   પઞ્ચપર્વસુ ॥ ૫॥
તદા હતૌ રણે તત્ર શ્રુત્વા નિજસહોદરૌ ।
શોકેન મહતાવિષ્ટો ભણ્ડઃ પ્રવિલલાપ સઃ ॥ ૬॥
વિકીર્ણકેશો ધરણૌ મૂર્છિતઃ   પતિતસ્તદા ।
ન લેભે કિઞ્ચિદાશ્વાસં ભ્રાતૃવ્યસનકર્શિતઃ   ॥ ૭॥
પુનઃ પુનઃ પ્રવિલપન્કુટિલાક્ષેણ  ભૂરિશઃ ।
આશ્વાસ્યમાનઃ શોકેન યુક્તઃ કોપમવાપ સઃ ॥ ૮॥
ફાલં વહન્નતિક્રૂરં ભ્રમદ્ભ્રુકુટિભીષણમ્  ।
અઙ્ગારપાટલાક્ષશ્ચ  નિઃશ્વસન્કૃષ્ણસર્પવત્ ॥ ૯॥
ઉવાચ કુટિલાક્ષં દ્રા ક્સમસ્તપૃતનાપતિમ્ ।
ક્ષિપ્રં મુહુર્મુહુઃ  સ્પૃષ્ટ્વા ધુન્વાનઃ કરવાલિકામ્ ॥ ૧૦॥
ક્રોધહુઙ્કારમાતન્વન્ગર્જન્નુત્પાતમેઘવત્ ॥ ૧૧॥
યયૈવ દૃષ્ટયા માયાબલાદ્યુદ્ધે વિનાશિતાઃ ।
ભ્રાતરો મમ પુત્રાશ્ચ સેનાનાથાઃ સહસ્રશઃ ॥ ૧૨॥
તસ્યાઃ સ્ત્રિયાઃ પ્રમત્તાયાઃ કણ્ઠોત્થૈઃ શોણિતદ્ર વૈઃ ।
ભ્રાતૃપુત્રમહાશોકવહ્નિં  નિર્વાપયામ્યહમ્ ॥ ૧૩॥

ગચ્છ રે કુટિલાક્ષ  ત્વં સજ્જીકુરુ પતાકિનીમ્ ।
ઇત્યુક્ત્વા કઠિનં વર્મ વજ્રપાતસહં મહત્ ॥ ૧૪॥
દધાનો ભુજમધ્યેન બધ્નન્પૃષ્ઠ તથેષુધી ।
ઉદ્દામમૌર્વિનિઃશ્વાસકઠોરં   ભ્રામયન્ધનુઃ ॥ ૧૫॥
કાલાગ્નિરિવ સઙ્ક્રુદ્ધો  નિર્જગામ નિજાત્પુરાત્ ।
તાલજઙ્ઘાદિકૈઃ   સાર્દ્ધં પૂર્વદ્વારે નિવેશિતે ॥ ૧૬॥
ચતુર્ભિર્ધૃતશસ્ત્રૌઘૈર્ધૃતવર્મભિરુદ્ધતૈઃ   ।
પઞ્ચત્રિંશચ્ચમૂનાથૈઃ   કુટિલાક્ષપુરઃસરૈઃ  ॥ ૧૭॥
સર્વસેનાપતીન્દ્રે ણ કુટિલાક્ષેણ  સ ક્રુધા ।
મિલિતેન ચ ભણ્ડેન ચત્વારિંશચ્ચમૂવરાઃ   ॥ ૧૮॥
દીપ્તાયુધા દીપ્તકેશા નિર્જગ્મુર્દીપ્તકઙ્કટાઃ ।
દ્વિસહસ્રાક્ષૌહિણીનાં પઞ્ચાશીતિઃ પરાર્ધિકા   ॥ ૧૯॥
તદેનમન્વગાદેકહેલયા મથિતું દ્વિષઃ ।
ભણ્ડાસુરે વિનિર્યાતે સર્વસૈનિકસઙ્કુલે ॥ ૨૦॥
શૂન્યકે નગરે તત્ર સ્ત્રીમાત્રમવશેષિતમ્ ।
આભિલો નામ દૈત્યેન્દ્રો રથવર્યો મહારથઃ ।
સહસ્રયુગ્યસિંહાઢ્યમારુરોહ   રણોદ્ધતઃ ॥ ૨૧॥
તત્ત્વરે વિજ્વલજ્જ્વાલાકાલાગ્નિરિવ દીપ્તિમાન્ ।
ઘાતકો નામ વૈ ખડ્ગશ્ચન્દ્રહાસસમાકૃતિઃ  ॥ ૨૨॥
ઇતસ્તતશ્ચલન્તીનાં સેનાનાં ધૂલિરુત્થિતા ।
વોઢું તાસાં ભરં ભૂમિરક્ષમેવ દિવં યયૌ ॥ ૨૩॥
કેચિદ્ભૂમેરપર્યાપ્તાઃ પ્રચેલુર્વ્યોમવર્ત્મના ।
કેષાઞ્ચિત્સ્કન્ધમારૂઢાઃ કેચિચ્ચેલુર્મહારથાઃ ॥ ૨૪॥
ન દિક્ષુ ન ચ ભૂચક્રે ન વ્યોમનિ ચ તે મમુઃ ।
દુઃખદુખેન તે ચેલુરન્યોન્યાશ્લેષપીડિતાઃ ॥ ૨૫॥
અત્યન્ત સેનાસમ્મર્દાદ્રથચક્રૈર્વિચૂર્ણિતાઃ     ।
કેચિત્પાદેન નાગાનાં મર્દિતા   ન્યપતન્ભુવિ ॥ ૨૬॥

lalitopAkhyAnam.pdf 147



શ્રીલલિતોપાખ્યાનમ્

ઇત્થં પ્રચલિતા તેન સમં સર્વૈશ્ચ સૈનિકૈઃ ।
વજ્રનિષ્પેષસદૃશો મેઘનાદો વ્યધીયત ॥ ૨૭॥
તેનાતીવ કઠોરેણ સિંહનાદેન   ભૂયસા ।
ભણ્ડદૈત્યમુખોત્થેન વિદીર્ણમભવજ્જગત્ ॥ ૨૮॥
સાગરાઃ શોષમાપન્નાશ્ચન્દ્રા ર્કૌ પ્રપલાયિતૌ ।
ઉડૂનિ ન્યપતન્વ્યોમ્નો ભૂમિર્દોલાયિતાભવત્ ॥ ૨૯॥
દિઙ્નાગાશ્ચાભવંસ્ત્રસ્તા  મૂર્ચ્છિતાશ્ચ   દિવૌકસઃ ।
શક્તીનાં કટકં ચાસીદકાણ્ડત્રાસવિહ્વલમ્ ॥ ૩૦॥
પ્રાણાન્સન્ધારયામાસુઃ કથઞ્ચિન્મધ્ય આહવે ।
શક્તયો ભયવિભ્રષ્ટાન્યાયુધાનિ પુનર્દધુઃ ॥ ૩૧॥
વહ્નિપ્રાકારવલયં પ્રશાન્તં પુનરુત્થિતમ્ ।
દૈત્યેન્દ્ર સિંહનાદેન   ચમૂનાથધનુઃસ્વનૈઃ ॥ ૩૨॥
ક્રન્દનૈશ્ચાપિ યોદ્ધૄણામભૂચ્છબ્દમયં જગત્ ।
તેન નાદેન મહતા ભણ્ડદૈત્યવિનિર્ગમમ્ ।
નિશ્ચિત્ય લલિતા દેવી સ્વયં યોદ્ધું  પ્રચક્રમે ॥ ૩૩॥
અશક્યમન્યશક્તીનામાકલય્ય મહાહવમ્ ।
ભણ્ડદૈત્યેન દુષ્ટેન સ્વયમુદ્યોગમાસ્થિતા ॥ ૩૪॥
ચક્રરાજરથસ્તસ્યાઃ પ્રચચાલ મહોદયઃ ।
ચતુર્વેદમહાચક્રપુરુષાર્થમહાભયઃ ॥ ૩૫॥
આનન્દધ્વજસંયુક્તો નવભિઃ પર્વભિર્યુતઃ ।
નવપર્વસ્થદેવીભિરાકૃષ્ટગુરુધન્વિભિઃ ॥ ૩૬॥
પરાર્ધાધિકસઙ્ખ્યાતપરિવારસમૃદ્ધિભિઃ ।
પર્વસ્થાનેષુ સર્વેષુ પાલિતઃ સર્વતો દિશમ્ ॥ ૩૭॥
દશયોજનમુન્નદ્ધશ્ચતુર્યોજન વિસ્તૃતઃ ।
મહારાજ્ઞીચક્રરાજો રથેન્દ્રઃ પ્રચલન્બભૌ ॥ ૩૮॥
તસ્મિન્પ્રચલિતે જુષ્ટે  શ્યામયા દણ્ડનાથયા ।
ગેયચક્રં તુ બાલાગ્રે કિરિચક્રં તુ પૃષ્ઠતઃ ॥ ૩૯॥
અન્યાસામપિ શક્તીનાં વાહનાનિ પરાર્દ્ધશઃ ।

નૃસિંહોષ્ટ્રનરવ્યાલમૃગપક્ષિહયાસ્તથા   ॥ ૪૦॥
ગજભેરુણ્ડશરભ વ્યાઘ્રવાતમૃગાસ્તથા ।
એતાદૃશશ્ચ તિર્યઞ્ચોઽપ્યન્યે વાહનતાં ગતાઃ ॥ ૪૧॥
મુહુરુચ્ચાવચાઃ શક્તીર્ભણ્ડાસુરવધોદ્યતાઃ ।
યોજનાયામવિસ્તારમપિ તદ્દ્વારમણ્ડલમ્  ।
વહ્નિપ્રાકારચક્રસ્ય ન પર્યાપ્તં ચમૂપતેઃ ॥ ૪૨॥
જ્વાલામાલિનિકા નિત્યા દ્વારસ્યાત્યન્તવિસ્તૃતિમ્ ।
વિતતાન સમસ્તાનાં સૈન્યાનાં નિર્ગમૈષિણી ॥ ૪૩॥
અથ સા જગતાં માતા મહારાજ્ઞી મહોદયા ।
નિર્જગામાગ્નિપુરતા વરદ્વારાત્પ્રતાપિની ॥ ૪૪॥
દેવદુન્દુભયો નેદુઃ પતિતાઃ પુષ્પવૃષ્ટયઃ ।
મહામુક્તાતપત્રં તદ્દિવિ દીપ્તમદૃશ્યત ॥ ૪૫॥
નિમિત્તાનિ પ્રસન્નાનિ શંસકાનિ જયશ્રિયાઃ ।
અભવઁલ્લલિતાસૈન્યે ઉત્પાતાસ્તુ દ્વિષાં બલે ॥ ૪૬॥
તતઃ પ્રવવૃતે યુદ્ધં સેનયોરુભયોરપિ ।
પ્રસર્પદ્વિશિખૈઃ સ્તોમબદ્ધાન્ધતમસચ્છટમ્ ॥ ૪૭॥
હન્યમાનગજસ્તોમસૃતશોણિતબિન્દુભિઃ ।
હ્નીયમાણશિરશ્છન્નદૈત્યશ્વેતાતપત્રકમ્ ॥ ૪૮॥
ન દિશો ન નભો નાગા ન ભૂમિર્ન ચ કિઞ્ચન ।
દૃશ્યતે કેવલં દૃષ્ટં રજોમાત્રં ચ મૂર્ચ્છિતમ્   ॥ ૪૯॥
નૃત્યત્કબન્ધનિવહાવિર્ભૂતતટપાદપમ્ ।
દૈત્યકેશસહસ્રૈસ્તુ શૈવાલાઙ્કુરકોમલા  ॥ ૫૦॥
શ્વેતાતપત્રયવલયશ્વેતપઙ્કજભાસુરા ।
ચક્રકૃત્તકરિગ્રામપાદકૂર્મપરમ્પરા ॥ ૫૧॥
શક્તિધ્વસ્તમહાદૈત્યગલગણ્ડશિલોચ્ચયા ।
વિલૂનકાણ્ડૈઃ પતિતૈઃ સફેના બલચામરૈઃ ॥ ૫૨॥
તીક્ષ્ણાસિવલ્લરીજાલૈર્નિબિડીકૃતતીરભૂઃ   ।
દૈત્યવીરેક્ષણશ્રેણિમુક્તિંસપુટભાસુરા   ॥ ૫૩॥

દૈત્યવાહનસઙ્ઘાતન  ક્રમીનશતાકુલા ।
પ્રાવહચ્છોણિતનદી સેનયોર્યુધ્યમાનયોઃ ॥ ૫૪॥
ઇત્થં પ્રવવૃતે યુદ્ધં મૃત્યોશ્ચ ત્રાસદાયકમ્ ।
ચતુર્થયુદ્ધદિવસે પ્રાતરારભ્યભીષણમ્ ।
પ્રહરદ્વયપર્યન્તં સેનયોરુભયોરપિ ॥ ૫૫॥
તતઃ શ્રીલલિતાદેવ્યા ભણ્ડસ્યાથાભવદ્રણઃ ।
અસ્ત્રપ્રત્યસ્ત્રસઙ્ક્ષોભૈસ્તુમુલીકૃતદિક્તટઃ ॥ ૫૬॥
ધનુર્જ્યાતલટઙ્કારહુઙ્કારૈરતિભીષણઃ ।
તૂણીરવદનાત્કૃષ્ટધનુર્વરવિનિઃસૃતૈઃ ।
વિમુક્તૈર્વિશિખૈર્ભીમૈરાહવે   પ્રાણહારિભિઃ ॥ ૫૭॥
હસ્તલાઘવવેગેન ન પ્રાજ્ઞાયત કિઞ્ચન ।
મહારાજ્ઞીકરામ્ભોજવ્યાપારં શરમોક્ષણે ।
શ‍ૃણુ સર્વં પ્રવક્ષ્યામિ કુમ્ભસમ્ભવ સઙ્ગરે  ॥ ૫૮॥
સન્ધાને ત્વેકધા તસ્ય દશધા ચાપનિર્ગમે ।
શતધા ગગને દૈત્યસૈન્યપ્રાપ્તૌ સહસ્રધા ।
દૈત્યાઙ્ગસઙ્ગે   સમ્પ્રાપ્તાઃ કોટિસઙ્ખ્યાઃ શિલીમુખાઃ ॥ ૫૯॥
પરાન્ધકારં સૃજતી ભિન્દતી રોદસી શરૈઃ ।
મર્માભિનત્પ્રચણ્ડસ્ય મહારાજ્ઞી મહેષુભિઃ ॥ ૬૦॥
વહત્કોપારુણં નેત્રં તતો ભણ્ડઃ સ દાનવઃ ।
વવષ શરજાલેન મહતા લલિતેશ્વરીમ્ ॥ ૬૧॥
અન્ધતામિસ્રકં નામ મહાસ્ત્રં પ્રમુમોચ સઃ ।
મહાતરણિબાણેન તન્નુનોદ મહેશ્વરી ॥ ૬૨॥
પાખણ્ડાસ્ત્રં મહાવીરો ભણ્ડઃ પ્રમુમુચે રણે ।
ગાયત્ર્યસ્ત્રં તસ્ય નુત્યૈ સસર્જ જગદમ્બિકા ॥ ૬૩॥
અન્ધાસ્ત્રમસૃજદ્ભણ્ડઃ શક્તિદૃષ્ટિવિનાશનમ્ ।
ચાક્ષુષ્મતમહાસ્ત્રેણ શમયાયાસ તત્પ્રસૂઃ ॥ ૬૪॥
શક્તિનાશાભિધં ભણ્ડો મુમોચાસ્ત્રં મહારણે ।

વિશ્વાવસોરથાસ્ત્રેણ તસ્ય દર્પમપાકરોત્ ॥ ૬૫॥
અન્તકાસ્ત્રં સસર્જોચ્ચૈઃ સઙ્ક્રુદ્ધો  ભડદાનવઃ ।
મહામૃત્યુઞ્જયાસ્ત્રેણ નાશયામાસ તદ્બલમ્ ॥ ૬૬॥
સર્વાસ્ત્રસ્મૃતિનાશાખ્યમસ્ત્રં ભણ્ડો વ્યમુઞ્ચત ।
ધારણાસ્ત્રેણ ચક્રેશી તદ્બલં સમનાશયત્ ॥ ૬૭॥
ભયાસ્ત્રમસૃજદ્ભણ્ડઃ શક્તીનાં ભીતિદાયકમ્ ।
અભયઙ્કરમૈન્દ્રા સ્ત્રં મુમુચે જગદમ્બિકા ॥ ૬૮॥
મહારોગાસ્ત્રમસૃજચ્છક્તિસેનાસુ દાનવઃ ।
રાજયક્ષ્માદયો રોગાસ્તતોઽભૂવન્સહસ્રશઃ ॥ ૬૯॥
તન્નિવારણસિદ્ધ્યર્થં લલિતા પરમેશ્વરી ।
નામત્રયમહામન્ત્રમહાસ્ત્રં સા મુમોચ હ ॥ ૭૦॥
અચ્યુતશ્ચાપ્યનન્તશ્ચ ગોવિન્દસ્તુ શરોત્થિતાઃ ।
હુઙ્કારમાત્રતો દગ્ધ્વા રોગાંસ્તાનનયન્મુદમ્ ॥ ૭૧॥
નત્વા ચ તાં મહેશાનીં  તદ્ભક્તવ્યાધિમર્દનમ્ ।
વિધાતું ત્રિષુ લોકેષુ નિયુક્તાઃ સ્વપદં યયુઃ ॥ ૭૨॥
આયુર્નાશનમસ્ત્રં તુ મુક્તવાન્ભણ્ડદાનવઃ ।
કાલસઙ્કર્ષણીરૂપમસ્ત્રં રાજ્ઞી વ્યમુઞ્ચત ॥ ૭૩॥
મહાસુરાસ્ત્રમુદ્દામં વ્યસૃજદ્ભણ્ડદાનવઃ ।
તતઃ સહસ્રશો જાતા મહાકાયા મહાબલાઃ ॥ ૭૪॥
મધુશ્ચ કૈટભશ્ચૈવ મહિષાસુર એવ ચ ।
ધૂમ્રલોચનદૈત્યશ્ચ ચણ્ડમુણ્ડાદયોઽસુરાઃ ॥ ૭૫॥
ચિક્ષુભશ્ચામરશ્ચૈવ રક્તબીજોઽસુરસ્તથા ।
શુમ્ભશ્ચૈવ નિશુમ્ભશ્ચ કાલકેયા મહાબલાઃ ॥ ૭૬॥
ધૂમ્રાભિધાનાશ્ચ પરે તસ્માદસ્ત્રાત્સમુત્થિતાઃ ।
તે સર્વે દાનવશ્રેષ્ઠાઃ કઠોરૈઃ શસ્ત્રમણ્ડલૈઃ ॥ ૭૭॥
શક્તિસેનાં મર્દયન્તો નર્દ્દન્તશ્ચ ભયઙ્કરમ્ ।
હાહેતિ ક્રન્દમાનાશ્ચ શક્તયો દૈત્યમર્દિતાઃ   ॥ ૭૮॥

લલિતાં શરણં પ્રાપ્તાઃ પાહિ પાહીતિ સત્વરમ્ ।
અથ દેવી ભૃશં ક્રુદ્ધા રુષાટ્ટહાસમાતનોત્ ॥ ૭૯॥
તતઃ સમુત્થિતા કાચિદ્દુર્ગા  નામ યશસ્વિની ।
સમસ્તદેવતેજોભિર્નિર્મિતા     વિશ્વરૂપિણી ॥ ૮૦॥
શૂલં ચ શૂલિના દત્તં ચક્રં ચક્રિસમર્પિતમ્   ।
શઙ્ખં વરુણદત્તશ્ચ શક્તિં  દત્તાં હવિર્ભુજા ॥ ૮૧॥
ચાપમક્ષયતૂણીરૌ મરુદ્દત્તૌ મહામૃધે ।
વજ્રિદત્તં ચ કુલિશં  ચષકં ધનદાર્પિતમ્   ॥ ૮૨॥
કાલદણ્ડં મહાદણ્ડં પાશં પાશધરાર્પિતમ્   ।
બ્રહ્મદત્તાં કુણ્ડિકાં  ચ ઘણ્ટામૈરાવતાર્પિતામ્   ॥ ૮૩॥
મૃત્યુદત્તૌ ખડ્ગખેટૌ હારં જલધિનાર્પિતમ્   ।
વિશ્વકર્મપ્રદત્તાનિ ભૂષણાનિ ચ બિભ્રતી ॥ ૮૪॥
અઙ્ગૈઃ  સહસ્રકિરણશ્રેણિભાસુરરશ્મિભિઃ ।
આયુધાનિ સમસ્તાનિ દીપયન્તિ મહોદયૈઃ ॥ ૮૫॥
અન્યદત્તૈરથાન્યૈશ્ચ શોભમાના પરિચ્છદૈઃ ।
સિંહવાહનમારુહ્ય   યુદ્ધં નારાયણી વ્યધાત્ ॥ ૮૬॥
તથા તે મહિષપ્રખ્યા દાનવા વિનિપાતિતાઃ ।
ચણ્ડિકાસપ્તશત્યાં તુ યથા કર્મ પુરાકરોત્ ॥ ૮૭॥
તથૈવ સમરં ચક્રે મહિષાદિમદાપહમ્ ।
તત્કૃત્વા  દુષ્કરં કર્મ લલિતાં પ્રણનામ સા ॥ ૮૮॥
મૂકાસ્ત્રમસૃજદ્દુષ્ટઃ  શક્તિસેનાસુ દાનવઃ ।
મહાવાગ્વાદિની નામ સસર્જાસ્ત્રં જગત્પ્રસૂઃ ॥ ૮૯॥
વિદ્યારૂપસ્ય વેદસ્ય તસ્કરાનસુરાધમાન્ ।
સસર્જ તત્ર સમરે દુર્મદો ભણ્ડદાનવઃ ॥ ૯૦॥
દક્ષહસ્તાઙ્ગુષ્ઠનખાન્મહારાજ્ઞ્યા  તિરસ્કૃતઃ ।
અર્ણવાસ્ત્રં મહાવીરો ભણ્ડદૈત્યો રણેઽસૃજત્ ॥ ૯૧॥
તત્રોદ્દામપયઃ પૂરે શક્તિસૈન્યં મમજ્જ ચ ।
અથ શ્રીલલિતાદક્ષહસ્તતર્જનિકાનખાત્ ।

આદિકૂર્મઃ સમુત્પન્નો યોજનાયતવિસ્તરઃ ॥ ૯૨॥
ધૃતાસ્તેન મહાભોગખર્પરેણ પ્રથીયસા ।
શક્તયો હર્ષમાપન્નાઃ સાગરાસ્ત્રભયં જહુઃ  ॥ ૯૩॥
તત્સામુદ્રં ચ ભગવાન્સકલં સલિલં પપૌ ।
હૈરણ્યાક્ષં મહાસ્ત્રં તુ વિજહૌ દુષ્ટદાનવઃ ॥ ૯૪॥
તસ્માત્સહસ્રશો જાતા હિરણ્યાક્ષા ગદાયુધાઃ ।
તૈર્હન્યમાને શક્તીનાં સૈન્યે સન્ત્રાસવિહ્વલે ।
ઇતસ્તતઃ પ્રચલિતે શિથિલે રણકર્મણિ ॥ ૯૫॥
અથ શ્રીલલિતાદક્ષહસ્તમધ્યાઙ્ગુલીનખાત્  ।
મહાવરાહઃ સમભૂચ્છ્વેતઃ  કૈલાસસન્નિભઃ ॥ ૯૬॥
તેન વજ્રસમાનેન પોત્રિણાભિવિદારિતાઃ ।
કોટિશસ્તે હિરણ્યાક્ષા મર્દ્યમાનાઃ ક્ષયં ગતાઃ ॥ ૯૭॥
અથભણ્ડસ્ત્વતિક્રોધાદ્ભ્રુકુટીં  વિતતાન હ ।
તસ્ય ભ્રુકુટિતો  જાતા હિરણ્યાઃ કોટિસઙ્ખ્યકાઃ ॥ ૯૮॥
જ્વલદાદિત્યવદ્દીપ્તા દીપપ્રહરણાશ્ચ તે ।
અમર્દયચ્છક્તિસૈન્યં પ્રહ્લાદં ચાપ્યમર્દયન્ ॥ ૯૯॥
યઃ પ્રહ્લાદોઽસ્તિ શક્તીનાં પરમાનન્દલક્ષણઃ ।
સ એવ બાલકો ભૂત્વા હિરણ્યપરિપીડિતઃ ॥ ૧૦૦॥
લલિતાં શરણં પ્રાપ્તસ્તેન રાજ્ઞી કૃપામગાત્ ।
અથ શક્ત્યા નન્દરૂપં પ્રહ્લાદં પરિરક્ષિતુમ્ ॥ ૧૦૧॥
દક્ષહસ્તાનામિકાગ્રં ધુનોતિ સ્મ મહેશ્વરી ।
તસ્માદ્ ધૂતસટાજાલઃ પ્રજ્વલલ્લોચનત્રયઃ ॥ ૧૦૨॥
સિંહાસ્યઃ   પુરુષા કારઃ કણ્ઠસ્યાધો જનાર્દનઃ ।
નખાયુધઃ કાલરુદ્રરૂપી ઘોરાટ્ટહાસવાન્ ॥ ૧૦૩॥
સહસ્રસઙ્ખ્યદોર્દણ્ડો લલિતાજ્ઞાનુપાલકઃ ।
હિરણ્યકશિપૂન્સર્વાન્ભણ્ડભ્રુકુટિસમ્ભવાન્  ॥ ૧૦૪॥
ક્ષણાદ્વિદારયામાસ નખૈઃ કુલિશકર્કશૈઃ  ।
બલીન્દ્રા સ્ત્રં મહાઘોરં સર્વદૈવતનાશનમ્ ।

અમુઞ્ચલ્લલિતા દેવી પ્રતિભણ્ડમહાસુરમ્ ॥ ૧૦૫॥
તદસ્ત્રદર્પનાશાય વામનાઃ શતશોઽભવન્ ।
મહારાજ્ઞીદક્ષહસ્તકનિષ્ઠાગ્રાન્મહૌજસઃ ॥ ૧૦૬॥
ક્ષણેક્ષણે વર્ધમાનાઃ પાશહસ્તા મહાબલાઃ ।
બલીન્દ્રા નસ્ત્રસમ્ભૂતાન્બધ્નન્તઃ પાશબન્ધનૈઃ ॥ ૧૦૭॥
દક્ષહસ્તકનિષ્ઠાગ્રાજ્જાતાઃ કામેશયોષિતઃ ।
મહાકાયા મહોત્સાહાસ્તદસ્ત્રં સમનાશયન્ ॥ ૧૦૮॥
હૈહયાસ્ત્રં સમસૃજદ્ભણ્ડદૈત્યો રણાજિરે ।
તસ્માત્સહસ્રશો જાતાઃ સહસ્રાર્જુનકોટયઃ  ॥ ૧૦૯॥
અથ શ્રીલલિતાવામહસ્તાઙ્ગુષ્ઠનખાદિતઃ  ।
પ્રજ્વલન્ભાર્ગવો રામઃ સક્રોધઃ સિંહનાદવાન્   ॥ ૧૧૦॥
ધારયા દારયન્નેતાન્કુઠારસ્ય કઠોરયા ।
સહસ્રાર્જુનસઙ્ખ્યાતાન્ક્ષણાદેવ  વ્યનાશયન્ ॥ ૧૧૧॥
અથ ક્રુદ્ધો ભણ્ડદૈત્યઃ ક્રોધાદ્ધુઙ્કારમાતનોત્ ।
તસ્માદ્ધુઙ્કારતો જાતશ્ચન્દ્રહાસકૃપાણવાન્ ॥ ૧૧૨॥
સહસ્રાઽક્ષૌહિણીરક્ષઃસેનયા પરિવારિતઃ ।
કનિષ્ઠં કુમ્ભકર્ણં ચ મેઘનાદં ચ નન્દનમ્ ।
ગૃહીત્વા શક્તિસૈન્યં તદતિદૂરમમર્દયત્ ॥ ૧૧૩॥
અથ શ્રીલલિતાવામહસ્તતર્જનિકાનખાત્ ।
કોદણ્ડરામઃ સમભૂલ્લક્ષ્મણેન સમન્વિતઃ ॥ ૧૧૪॥
જટામુકુટવાન્વલ્લીબદ્ધતૂણીરપૃષ્ઠભૂઃ ।
નીલોત્પલદલશ્યામો ધનુર્વિસ્ફારયન્મુહુઃ   ॥ ૧૧૫॥
નાશયામાસ દિવ્યાસ્ત્રૈઃ ક્ષણાદ્રા ક્ષસસૈનિકમ્ ।
મર્દયામાસ પૌલસ્ત્યં કુમ્ભકર્ણં ચ સોદરમ્ ।
લક્ષ્મણો મેઘનાદં ચ મહાવીરમનાશયત્ ॥ ૧૧૬॥
દ્વિવિદાસ્ત્રં મહાભીમમસૃજદ્ભણ્ડદાનવઃ ।
તસ્માદનેકશો જાતાઃ કપયઃ પિઙ્ગલોચનાઃ  ॥ ૧૧૭॥
ક્રોધેનાત્યન્તતામ્રાસ્યાઃ પ્રત્યેકં હનુમત્સમાઃ ।

વ્યનાશયચ્છક્તિસૈન્યં ક્રૂરક્રેઙ્કારકારિણઃ ॥ ૧૧૮॥
અથ શ્રીલલિતાવામહસ્તમધ્યાઙ્ગુલીનખાત્  ।
આવિર્બભૂવ તાલાઙ્કઃ ક્રોધમધ્યારુણેક્ષણઃ ॥ ૧૧૯॥
નીલામ્બરપિનદ્ધાઙ્ગઃ  કૈલાસાચલનિર્મલઃ ।
દ્વિવિદાસ્ત્રસમુદ્ભૂતાન્કપીન્સર્વાન્વ્યનાશયન્ ॥ ૧૨૦॥
રાજાસુરં નામ મહત્સસર્જાસ્ત્રં મહાબલઃ ।
તસ્માદસ્ત્રાત્સમુદ્ભૂતા બહવો નૃપદાનવાઃ ॥ ૧૨૧॥
શિશુપાલો દન્તવક્ત્રઃ શાલ્વઃ કાશીપતિસ્તથા ।
પૌણ્ડ્રકો વાસુદેવશ્ચ રુક્મી ડિમ્ભકહંસકૌ ॥ ૧૨૨॥
શમ્બરશ્ચ પ્રલમ્બશ્ચ તથા બાણાસુરોઽપિ ચ ।
કંસશ્ચાણૂરમલ્લશ્ચ મુષ્ટિકોત્પલશેખરૌ ॥ ૧૨૩॥
અરિષ્ટો ધેનુકઃ કેશી કાલિયો યમલાર્જુનૌ  ।
પૂતના શકટશ્ચૈવ તૃણાવર્તાદયોઽસુરાઃ ॥ ૧૨૪॥
નરકાખ્યો મહાવીરો વિષ્ણુરૂપી મુરાસુરઃ ।
અનેકે સહ સેનાભિરુત્થિતાઃ શસ્ત્રપાણયઃ ॥ ૧૨૫॥
તાન્વિનાશયિતું સર્વાન્વાસુદેવઃ સનાતનઃ ।
શ્રીદેવીવામહસ્તાબ્જાનામિકાનખસમ્ભવઃ ॥ ૧૨૬॥
ચતુર્વ્યૂહં સમાતેને ચત્વારસ્તે તતોઽભવન્ ।
વાસુદેવો દ્વિતીયસ્તુ સઙ્કર્ષણ ઇતિ સ્મૃતઃ ॥ ૧૨૭॥
પ્રદ્યુમ્નશ્ચાનિરુદ્ધશ્ચ તે સર્વે પ્રોદ્યતાયુધાઃ ।
તાનશેષાન્દુરાચારાન્ભૂમભોરપ્રવર્તકાન્ ॥ ૧૨૮॥
નાશયામાસુરુર્વીશવેષચ્છન્નાન્મહાસુરાન્ ॥ ૧૨૯॥
અથ તેષુ વિનષ્ટેષુ સઙ્ક્રુદ્ધો  ભણ્ડ્રદાનવઃ ।
ધર્મવિપ્લાવકં ઘોરં કલ્યસ્ત્રં સમમુઞ્ચત ॥ ૧૩૦॥
તતઃ કલ્યસ્ત્રતો જાતા આન્ધ્રાઃ પુણ્ડાશ્ચ ભૂમિપાઃ ।
કિરાતાઃ શબરા હૂણા યવનાઃ પાપવૃત્તયઃ ॥ ૧૩૧॥
વેદ વિપ્લાવકા ધર્મદ્રો હિણઃ પ્રાણહિંસકાઃ   ।

વર્ણાશ્રમેષુ સાઙ્કર્યકારિણો મલિનાઙ્ગકાઃ  ।
લલિતાશક્તિસૈન્યાનિ ભૂયોભૂયો વ્યમર્દયન્ ॥ ૧૩૨॥
અથ શ્રીલલિતાવામહસ્તપદ્મસ્ય ભાસ્વતઃ ।
કનિષ્ઠિકાનખોદ્ભૂતઃ કલ્કિર્નામ જનાર્દનઃ ॥ ૧૩૩॥
અશ્વારૂઢઃ પ્રતીપ્ત શ્રીરટ્ટહાસં ચકાર સઃ ।
તસ્યૈવ ધ્વનિના સર્વે વજ્રનિષ્પેષબન્ધુના ॥ ૧૩૪॥
કિરાતા મૂર્ચ્છિતા   નેશુઃ શક્તયશ્ચાપિ હર્ષિતાઃ   ।
દશાવતારનાથાસ્તે કૃત્વેદં  કર્મ દુષ્કરમ્ ॥ ૧૩૫॥
લલિતાં તાં નમસ્કૃત્ય બદ્ધાઞ્જલિપુટાઃ સ્થિતાઃ ।
પ્રતિકલ્પં ધર્મરક્ષાં કર્તું મત્સ્યાદિજન્મભિઃ ।
લલિતામ્બાનિયુક્તાસ્તે વૈકુણ્ઠાય પ્રતસ્થિરે ॥ ૧૩૬॥
ઇત્થં સમસ્તેષ્વસ્ત્રેષુ નાશિતેષુ દુરાશયઃ ।
મહામોહાસ્ત્રમસૃજચ્છક્તયસ્તેન મૂર્છિતાઃ   ॥ ૧૩૭॥
શામ્ભવાસ્ત્રં વિસૃજ્યામ્બા મહામોહાસ્ત્રમક્ષિણોત્ ।
અસ્ત્રપ્રત્યસ્ત્રધારાભિરિત્થં જાતે મહાહવે ।
અસ્તશૈલં ગભસ્તીશો ગન્તુમારભતારુણઃ ॥ ૧૩૮॥
અથ નારાયણાસ્ત્રેણ સા દેવી લલિતામ્બિકા ।
સર્વા અક્ષૌહિણીસ્તસ્ય ભસ્મસાદકરોદ્રણે ॥ ૧૩૯॥
અથ પાશુપતાસ્ત્રેણ દીપ્તકાલાનલત્વિષા ।
ચત્વારિંશચ્ચમૂનાથાન્મહારાજ્ઞી   વ્યમર્દયત્ ॥ ૧૪૦॥
અથૈકશેષં તં દુષ્ટં નિહતાશેષબાન્ધવમ્ ।
ક્રોધેન પ્રજ્વલન્તં ચ જગદ્વિપ્લવકારિણમ્ ॥ ૧૪૧॥
મહાસુરં મહાસત્ત્વં ભણ્ડં ચણ્ડપરાક્રમમ્ ।
મહાકામેશ્વરાસ્ત્રેણ સહસ્રાદિત્યવર્ચસા ।
ગતાસુમકરોન્માતા લલિતા પરમેશ્વરી ॥ ૧૪૨॥
તદસ્ત્રજ્વાલયાક્રાન્તં શૂન્યકં તસ્ય પટ્ટનમ્ ।
સસ્ત્રીકં ચ સબાલં ચ સગોષ્ઠં ધનધાન્યકમ્ ॥ ૧૪૩॥
નિર્દગ્ધમાસીત્સહસા સ્થલમાત્રમશિષ્યત ।

ભણ્ડસ્ય સઙ્ક્ષયેણાસીત્ત્રૈલોક્યં હર્ષનર્તિતમ્   ॥ ૧૪૪॥
ઇત્થં વિધાય સુરકાર્યમનિન્દ્યશીલા

શ્રીચક્રરાજરથમણ્ડલમણ્ડનશ્રીઃ ।
કામેશ્વરી ત્રિજગતાં જનની બભાસે

વિદ્યોતમાનવિભવા વિજ્યશ્રિયા-ઢ્યા ॥ ૧૪૫॥
સૈન્યં સમસ્તમપિ સઙ્ગરકર્મખિન્નં

ભણ્ડાસુરપ્રબલબાણકૃશાનુતપ્તમ્ ।
અસ્તં ગતે સવિતરિ પ્રથિતપ્રભાવા

શ્રીદેવતા શિબિરમાત્મન આનિનાય ॥ ૧૪૬॥
યો ભણ્ડદાનવવધં લલિતામ્બયેમં

કૢપ્તં સકૃત્પઠતિ  તસ્ય તપોધનેન્દ્ર ।
નાશં પ્રયાન્તિ કદનાનિ ધૃતાષ્ટસિદ્ધે-

ર્ભુક્તિશ્ચ મુક્તિરપિ વર્તત એવ હસ્તે ॥ ૧૪૭॥
ઇમં પવિત્રં લલિતાપરાક્રમં

સમસ્તપાપઘ્નમશેષસિદ્ધિદમ્ ।
પઠન્તિ પુણ્યેષુ દિનેષુ યે નરા

ભજન્તિ તે ભાગ્યસમૃદ્ધિમુત્તમામ્ ॥ ૧૪૮॥
ઇતિ શ્રીબ્રહ્માણ્ડપુરાણે ઉત્તરભાગે હયગ્રીવાગસ્ત્યસંવાદે શ્રીલલિતોપાખ્યાને
ભણ્ડાસુરવધો નામૈકોનત્રિંશોઽધ્યાયઃ   ॥ ૨૯॥ સમાપ્તં ચ
યુદ્ધખણ્ડમ્ ।

અથ મદનપુનર્ભવો નામ ત્રિંશોઽધ્યાયઃ   ॥ ૩૦॥
અગસ્ત્ય ઉવાચ ।
અશ્વાનન મહાપ્રાજ્ઞ શ્રુતમાખ્યાનમુત્તમમ્ ।
વિક્રમો લલિતાદેવ્યા વિશિષ્ટો વર્ણિતસ્ત્વયા   ॥ ૧॥
ચરિતૈરનઘૈર્દેવ્યાઃ સુપ્રીતોઽસ્મિ હયાનન ।
શ્રુતા સા મહતીશક્તિર્મન્ત્રિણીદણ્ડનાથયોઃ ॥ ૨॥
પશ્ચાત્કિમકરોત્તત્ર યુદ્ધાનન્તરમમ્બિકા ।
ચતુર્થદિનશર્વર્યાં વિભાતાયાં હયાનન ॥ ૩॥

હયગ્રીવ ઉવાચ ।
શ‍ૃણુ કુમ્ભજ તત્પ્રાજ્ઞ યત્તયા જગદમ્બયા ।
પશ્ચાદાચરિતં કર્મ નિહતે ભણ્ડદાનવે ॥ ૪॥
શક્તીનામખિલં સૈન્યં દૈત્યાયુધશતાર્દિતમ્   ।
મુહુરાહ્લાદયામાસ  લોચનૈરમૃતાપ્લુતૈઃ ॥ ૫॥
લલિતાપરમેશાન્યાઃ કટાક્ષામૃતધારયા ।
જહુર્યુદ્ધપરિશ્રાન્તિં  શક્તયઃ પ્રીતિમાનસાઃ ॥ ૬॥
અસ્મિન્નવસરે દેવા ભણ્ડમર્દનતોષિતાઃ ।
સર્વેઽપિ સેવિતું પ્રાપ્તા બ્રહ્મવિષ્ણુપુરોગમાઃ ॥ ૭॥
બ્રહ્મા વિષ્ણુશ્ચ રુદ્રશ્ચ શક્રાદ્યાસ્ત્રિદશાસ્તથા ।
આદિત્યા વસવો રુદ્રા મરુતઃ સાધ્યદેવતાઃ ॥ ૮॥
સિદ્ધાઃ કિમ્પુરુષા યક્ષા નિરૃત્યાદ્યા નિશાચરાઃ ।
પ્રહ્લાદાદ્યા મહાદૈત્યાઃ સર્વેઽપ્યણ્ડનિવાસિનઃ ॥ ૯॥
આગત્ય તુષ્ટુવુઃ પ્રીત્યા સિંહાસનમહેશ્વરીમ્   ॥ ૧૦॥
બ્રહ્માદ્યા ઊચુઃ ।
નમોનમસ્તે જગદેકનાથે નમોનમઃ શ્રીત્રિપુરાભિધાને ।
નમોનમો ભણ્ડમહાસુરઘ્ને નમોઽસ્તુ કામેશ્વરિ વામકેશિ ॥ ૧૧॥
ચિન્તામણે ચિન્તિતદાનદક્ષેઽચિન્ત્યે ચિરાકારતરઙ્ગમાલે  ।
ચિત્રામ્બરે ચિત્રજગત્પ્રસૂતે ચિત્રાખ્યનિત્યે સુખદે નમસ્તે ॥ ૧૨॥
મોક્ષપ્રદે મુગ્ધશશાઙ્કચૂડે મુગ્ધસ્મિતે મોહનભેદદક્ષે ।
મુદ્રે શ્વરીચર્ચિતરાજતન્ત્રે   મુદ્રા પ્રિયે દેવિ નમોનમસ્તે ॥ ૧૩॥
ક્રૂરાન્તકધ્વંસિનિ કોમલાઙ્ગે  કોપેષુ કાલીં  તનુમાદધાને ।
ક્રોડાનને પાલિતસૈન્યચક્રે ક્રોડીકૃતાશેષભયે નમસ્તે ॥ ૧૪॥
ષડઙ્ગદેવીપરિવારકૃષ્ણે  ષડઙ્ગયુક્તશ્રુતિવાક્યમૃગ્યે  ।
ષટ્ચક્રસંસ્થે ચ ષડૂર્મિયુક્તે   ષડ્ભાવરૂપે લલિતે નમસ્તે ॥ ૧૫॥
કામે શિવે મુખ્યસમસ્તનિત્યે કાન્તાસનાન્તે કમલાયતાક્ષિ ।
કામપ્રદે કામિનિ કામશમ્ભોઃ કામ્યે કલાનામધિપે નમસ્તે ॥ ૧૬॥

દિવ્યૌષધાદ્યે નગરૌઘરૂપે દિવ્યે દિનાધીશસહસ્રકાન્તે ।
દેદીપ્યમાને દયયા સનાથે દેવાધિદેવપ્રમદે નમસ્તે ॥ ૧૭॥
સદાણિમાદ્યષ્ટકસેવનીયે સદાશિવાત્મોજ્જ્વલમઞ્ચવાસે ।
સભ્યે સદેકાલયપાદપૂજ્યે સવિત્રિ લોકસ્ય નમોનમસ્તે ॥ ૧૮॥
બ્રાહ્મીમુખૈર્માતૃગણૈર્નિષેવ્યે   બ્રહ્મપ્રિયે બ્રાહ્મણબન્ધભેત્રિ ।
બ્રહ્મામૃતસ્રોતસિ રાજહંસિ બ્રહ્મેશ્વરિ શ્રીલલિતે નમસ્તે ॥ ૧૯॥
સઙ્ક્ષોભિણીમુખ્યસમસ્તમુદ્રા સંસેવિતે સંસરણપ્રહન્ત્રિ ।
સંસારલીલાકૃતિસારસાક્ષિ  સદા નમસ્તે લલિતેઽધિનાથે ।
નિત્યે કલાષોડશકેન નામાકર્ષિણ્યધીશિ   પ્રમથેન સેવ્યે ॥ ૨૦॥
નિત્યે નિરાતઙ્કદયાપ્રપઞ્ચે નીલાલકશ્રેણિ નમોનમસ્તે ।
અનઙ્ગપુષ્પાદિભિરુન્નદાભિરનઙ્ગદેવીભિરજસ્રસેવ્યે   ।
અભવ્યહન્ત્ર્યક્ષરરાશિરૂપે હતારિવર્ગે લલિતે નમસ્તે ॥ ૨૧॥
સઙ્ક્ષોભિણીમુખ્યચતુર્દશાર્ચિર્માલાવૃતોદારમહાપ્રદીપ્તે   ।
આત્માનમાબિભ્રતિ વિભ્રમાઢ્યે શુભ્રાશ્રયે શુભ્રપદે નમસ્તે ॥ ૨૨॥
સશર્વસિદ્ધાદિકશક્તિવન્દ્યે સર્વજ્ઞવિજ્ઞાતપદારવિન્દે ।
સર્વાધિકે સર્વગતે સમસ્તસિદ્ધિપ્રદે શ્રીલલિતે નમસ્તે ॥ ૨૩॥
સર્વજ્ઞજાતપ્રથમાભિરન્યદેવી ભિરપ્યાશ્રિતચક્રભૂમે ।
સર્વામરાકાઙ્ક્ષિતપૂરયિત્રિ સર્વસ્ય લોકસ્ય સવિત્રિ પાહિ ॥ ૨૪॥
વન્દે વશિન્યાદિકવાગ્વિભૂતે વર્દ્ધિષ્ણુચક્ર   દ્યુતિવાહવાહે ।
બલાહકશ્યામકચે વચોઽબ્ધે વરપ્રદે સુન્દરિ પાહિ વિશ્વમ્ ॥ ૨૫॥
બાણાદિદિવ્યાયુધસાર્વભૌમે ભણ્ડાસુરાનીકવનાન્તદાવે ।
અત્યુગ્રતેજોજ્જ્વલિતામ્બુરાશે પ્રસેવ્યમાને પરિતો નમસ્તે ॥ ૨૬॥
કામેશિ વજ્રેશિ ભગેશ્યરૂપે કન્યે કલે કાલવિલોપદક્ષે ।
કથાવિશેષીકૃતદૈત્યસૈન્યે કામેશયાન્તે કમલે નમસ્તે ॥ ૨૭॥
બિન્દુસ્થિતે બિન્દુકલૈકરૂપે બિન્દ્વાત્મિકે બૃંહિતચિત્પ્રકાશે ।
બૃહત્કુચમ્ભોજવિલોલહારે બૃહત્પ્રભાવે લલિતે નમસ્તે ॥ ૨૮॥
કામેશ્વરોત્સઙ્ગસદાનિવાસે  કાલાત્મિકે દેવિ કૃતાનુકમ્પે ।
કલ્પાવસાનોત્થિતકાલિરૂપે કામપ્રદે કલ્પલતે નમસ્તે ॥ ૨૯॥

સવારુણે સાન્દ્રસુધાંશુશીતે સારઙ્ગશાવાક્ષિ  સરોજવક્ત્રે ।
સારસ્ય સારસ્ય સદૈકભૂમે સમસ્તવિદ્યેશ્વરિ સન્નતિસ્તે ॥ ૩૦॥
તવ પ્રભાવેણ ચિદગ્નિજાયાં શ્રીશમ્ભુનાથપ્રકટીકૃતાયાઃ ।
ભણ્ડાસુરાદ્યાઃ સમરે પ્રચણ્ડા હતા જગત્કણ્ટકતાં પ્રયાતાઃ ॥ ૩૧॥
નવ્યાનિ સર્વાણિ વપૂંષિ કૃત્વા  હિ સાન્દ્રકારુણ્યસુધાપ્લવૈર્ન્નઃ ।
ત્વયા સમસ્તં ભુવનં સહર્ષં સુજીવિતં સુન્દરિ સભ્યલભ્યે ॥ ૩૨॥
શ્રીશમ્ભુનાથસ્ય મહાશયસ્ય દ્વિતીયતેજઃપ્રસરાત્મકે યઃ ।
સ્થાણ્વાશ્રમે કૢપ્તતયા વિરક્તઃ સતીવિયોગેન વિરસ્તભોગઃ ॥ ૩૩॥
તેનાદ્રિ વંશે ધૃતજન્મલાભાં કન્યામુમાં યોજયિતું પ્રવૃત્તાઃ ।
એવં સ્મરં પ્રેરિતવન્ત એવ તસ્યાન્તિકં ઘોર તપઃસ્થિતસ્ય ॥ ૩૪॥
તેનાથ વૈરાગ્યતપોવિઘાતક્રોધેન લાલાટકૃશાનુદગ્ધઃ ।
ભસ્માવશેષો મદનસ્તતોઽભૂત્તતો હિ ભણ્ડાસુર એષ જાતઃ ॥ ૩૫॥
તતો વધસ્તસ્ય દુરાશયસ્ય કૃતો ભવત્યા રણદુર્મદસ્ય ।
અથાસ્મદર્થે ત્વતનુસ્સજાતસ્ત્વં કામસઞ્જીવનમાશુકુર્યાઃ ॥ ૩૬॥
ઇયં રતિર્ભર્તૃવિયોગખિન્ના વૈધવ્યમત્યન્તમભવ્યમાપ ।
પુનસ્ત્વદુત્પાદિતકામસઙ્ગાદ્ભવિષ્યતિ  શ્રીલલિતે સનાથા ॥ ૩૭॥
તયા તુ દૃષ્ટેન મનોભવેન સમ્મોહિતઃ પૂર્વવદિન્દુમૌલિઃ ।
ચિરં કૃતાત્યન્તમહાસપર્યા તાં પાર્વતીં  દ્રા ક્પરિણેષ્યતીશઃ ॥ ૩૮॥
તયોશ્ચ સઙ્ગાદ્ભવિતા  કુમારઃ સમસ્તગીર્વાણચમૂવિનેતા ।
તેનૈવ વીરેણ રણે નિરસ્ય સ તારકો નામ સુરારિરાજઃ ॥ ૩૯॥
યો ભણ્ડદૈત્યસ્ય દુરાશયસ્ય મિત્રં સ લોકત્રયધૂમકેતુઃ ।
શ્રીકણ્ઠપુત્રૈણ રણે હતશ્ચેત્પ્રાણપ્રતિષ્ઠૈવ તદા ભવેન્નઃ ॥ ૪૦॥
તસ્માત્ત્વમમ્બત્રિપુરે જનાનાં માનાપહં મન્મથવીરવર્યમ્ ।
ઉત્પાદ્ય રત્યા વિધવાત્વદુઃખમપાકુરુ વ્યાકુલકુન્તલાયાઃ  ॥ ૪૧॥
એષા ત્વનાથા ભવતીં  પ્રપન્ના ભર્તૃપ્રણાશેન કૃશાઙ્ગયષ્ટિઃ  ।
નમસ્કરોતિ ત્રિપુરાભિધાને તદત્ર કારુણ્યકલાં વિધેહિ ॥ ૪૨॥
હયગ્રીવ ઉવાચ ।
ઇતિ સ્તુત્વા મહેશાની બ્રહ્માદ્યા વિબુધોત્તમાઃ ।

તાં રતિં  દર્શયમાસુર્મલિનાં શોકકર્શિતામ્   ॥ ૪૩॥
સા પર્યશ્રુમુખી કીર્ણકુન્તલા  ધૂલિધૂસરા ।
નનામ જગદમ્બાં વૈ વૈધવ્યત્યક્તભૂષણા ॥ ૪૪॥
અથ તદ્દર્શનોત્પન્નકારુણ્યા પરમેશ્વરી ।
તતઃ કટાક્ષાદુત્પન્નઃ સ્મયમાનમુખામ્બુજઃ ॥ ૪૫॥
પૂર્વદેહાધિકરુચિર્મન્મથો મદમેદુરઃ ।
દ્વિભુજઃ સર્વભૂષાઢ્યઃ પુષ્પેષુઃ પુષ્પકાર્મુકઃ ॥ ૪૬॥
આનન્દયન્કટાક્ષેણ પૂર્વજન્મપ્રિયાં રતિમ્ ।
અથ સાપિ રતિર્દેવી મહત્યાનન્દસાગરે ।
મજ્જન્તી નિજભર્તારમવરોક્ય મુદં ગતા ॥ ૪૭॥
આનન્દિતાન્તરાત્માનૌ ભક્તિનિર્ભરમાનસૌ ।
જ્ઞાત્વાથ તૌ મહારાજ્ઞી મન્દસ્મિતમુખામ્બુજા ।
વ્રીડાનતાં રતિં  પ્રેક્ષ્ય શ્યામલામિદમબ્રવીત્ ॥ ૪૮॥
શ્યામલે સ્નાપયિત્વૈનાં વસ્ત્રકાઞ્ચ્યાદિભૂષણૈઃ ।
અલઙ્કૃત્ય યથાપૂર્વં શીઘ્રમાનીયતામિહ ॥ ૪૯॥
તદાજ્ઞાં શિરસા ધૃત્વા શ્યામા સર્વં તથાકરોત ।
બ્રહ્મર્ષિભિર્વસિષ્ઠાદ્યૈર્વૈવાહિ   કવિધાનતઃ ॥ ૫૦॥
કારયામાસ દમ્પત્યોઃ પાણિગ્રહણમઙ્ગલમ્  ।
અપ્સરોભિશ્ચ સર્વાભિર્નૃત્યગીતાદિસંયુતમ્ ॥ ૫૧॥
એતદ્દૃષ્ટ્વા  મહેન્દ્રા દ્યા ઋષયશ્ચ તપોધનાઃ ।
સાધુસાધ્વિતિ શંસન્તસ્તુષ્ટુવુર્લલિતામ્બિકામ્ ॥ ૫૨॥
પુષ્પવૃષ્ટિં  વિમુઞ્ચન્તઃ સર્વે સન્તુષ્ટમાનસાઃ ।
બભૂવુસ્તૌ મહાભક્ત્યા પ્રણમ્ય લલિતેશ્વરીમ્ ॥ ૫૩॥
તત્પાર્શ્વે તુ સમાગત્ય બદ્ધાઞ્જલિપુટૌ સ્થિતૌ ।
અથ કન્દર્પવીરોઽપિ નમસ્કૃત્ય મહેશ્વરીમ્ ।
વ્યજ્ઞાપયદિદં વાક્યં ભક્તિનિર્ભરમાનસઃ ॥ ૫૪॥
યદ્દગ્ધમીશનેત્રેણ વપુર્મે લલિતામ્બિકે ।
તત્ત્વદીયકટાક્ષસ્ય પ્રસાદાત્પુનરાગતમ્ ॥ ૫૫॥

તવ પુત્રોઽસ્મિ દાસોઽસ્મિ ક્વાપિ કૃત્યે નિયુઙ્ક્ષ્વ  મામ્ ।
ઇત્યુક્તા પરમેશાની તમાહ મકરધ્વજમ્ ॥ ૫૬॥
શ્રીદેવ્યુવાચ ।
વત્સાગચ્છ મનોજન્મન્ન ભયં તવ વિદ્યતે ।
મત્પ્રસાદાજ્જગત્સર્વં મોહયાવ્યાહતાશુગ ॥ ૫૭॥
તદ્બાણપાતનાજ્જાતધૈર્યવિપ્લવ ઈશ્વરઃ ।
પર્વતસ્ય સુતાં ગૌરીં  પરિણેષ્યતિ સત્વરમ્ ॥ ૫૮॥
સહસ્રકોટયઃ કામા મત્પ્રસાદાત્ત્વદુદ્ભવાઃ ।
સર્વેષાં દેહમાવિશ્ય દાસ્યન્તિ રતિમુત્તમામ્ ॥ ૫૯॥
મત્પ્રસાદેન વૈરાગ્યાત્સઙ્ક્રુદ્ધોઽપિ  સ ઈશ્વરઃ ।
દેહદાહં વિધાતું તે ન સમર્થો ભવિષ્યતિ ॥ ૬૦॥
અદૃશ્યમૂર્તિઃ   સર્વેષાં પ્રાણિનાં ભવમોહનઃ ।
સ્વભાર્યાવિરહાશઙ્કી દેહસ્યાર્ધં પ્રદાસ્યતિ ।
પ્રયાતોઽસૌ કાતરાત્મા ત્વદ્બાણાહતમાનસઃ ॥ ૬૧॥
અદ્ય પ્રભૃતિ કન્દર્પ મત્પ્રસાદાન્મહીયસઃ ।
ત્વન્નિન્દાં યે કરિષ્યન્તિ ત્વયિ વા વિમુખાશયાઃ ।
અવશ્યં ક્લીબતૈવ સ્યાત્તેષાં જન્મનિજન્મનિ ॥ ૬૨॥
યે પાપિષ્ઠા દુરાત્માનો મદ્ભક્તદ્રો હિણશ્ચ હિ ।
તાનગમ્યાસુ નારીષુ પાતયિત્વા વિનાશય ॥ ૬૩॥
યેષાં મદીય પૂજાસુ મદ્ભક્તેષ્વાદૃતં મનઃ ।
તેષાં કામસુખં સર્વં સમ્પાદય સમીપ્સિતમ્ ॥ ૬૪॥
ઇતિ શ્રીલલિતાદેવ્યા કૃતાજ્ઞાવચનં સ્મરઃ ।
તથેતિ શિરસા બિભ્રત્સાઞ્જલિર્નિર્યયૌ   તતઃ ॥ ૬૫॥
તસ્યાનઙ્ગસ્ય  સર્વેભ્યો રોમકૂપેભ્ય ઉત્થિતાઃ ।
બહવઃ શોભનાકારા મદના વિશ્વમોહનાઃ ॥ ૬૬॥
તૈર્વિમોહ્ય   સમસ્તં ચ જગચ્ચક્રં મનોભવઃ ।
પુનઃ સ્થાણ્વાશ્રમં પ્રાપ ચન્દ્રમૌલેર્જિગીષયા   ॥ ૬૭॥
વસન્તેન ચ મિત્રેણ સેનાન્યા શીતરોચિષા ।

રાગેણ પીઠમર્દેન મન્દાનિલરયેણ ચ ॥ ૬૮॥
પુંસ્કોકિલગલત્સ્વાનકાહલીભિશ્ચ સંયુતઃ ।
શ‍ૃઙ્ગારવીરસમ્પન્નો  રત્યાલિઙ્ગિતવિગ્રહઃ  ॥ ૬૯॥
જૈત્ર શરાસનં ધુન્વન્પ્રવીરાણાં પુરોગમઃ ।
મદનારેરભિમુખં પ્રાપ્ય નિભય આસ્થિતઃ ॥ ૭૦॥
તપોનિષ્ઠં ચન્દ્રચૂડં તાડયામાસ સાયકૈઃ ।
અથ કન્દર્પબાણૌઘૈસ્તાડિતશ્ચન્દ્રશેખરઃ ।
દૂરીચકાર વૈરાગ્યં તપસ્તત્ત્યાજ દુષ્કરમ્ ॥ ૭૧॥
નિયમાનખિલાંસ્ત્યક્ત્વા ત્યક્તધૈર્યઃ શિવઃ કૃતઃ ।
તામેવ પાર્વતીં  ધ્યાત્વા ભૂયોભૂયઃ સ્મરાતુરઃ ॥ ૭૨॥
નિશશ્વાસ વહઞ્શર્વઃ પાણ્ડુરં ગણ્ડમણ્ડલમ્ ।
બાષ્પાયમાણો વિરહી સન્તપ્તો ધૈર્યવિપ્લવાત્ ।
ભૂયોભૂયો ગિરિસુતાં પૂર્વદૃષ્ટામનુસ્મરન્ ॥ ૭૩॥
અનઙ્ગબાણદહનૈસ્તપ્યમાનસ્ય  શૂલિનઃ ।
ન ચન્દ્રરેખા નો ગઙ્ગા  દેહતાપચ્છિદેઽભવત્ ॥ ૭૪॥
નન્દિભૃઙ્ગિમહાકાલપ્રમુખૈર્ગણમણ્ડલૈઃ  ।
આહૃતે પુષ્પશયને વિલુલોઠ મુહુર્મુહુઃ  ॥ ૭૫॥
નન્દિનો હસ્તમાલમ્બ્ય પુષ્પતલ્પાન્તરાત્પુનઃ ।
પુષ્પતલ્પાન્તરં ગત્વા વ્યચેષ્ટત મુહુર્મુહુઃ  ॥ ૭૬॥
ન પુષ્પશયનેનેન્દુખણ્ડનિર્ગલિતામૃતે ।
ન હિમાનીપયસિ વા નિવૃત્તસ્તદ્વપુર્જ્વરઃ ॥ ૭૭॥
સ તનેરતનુજ્વાલાં શમયિષ્યન્મુહુર્મુહુઃ  ।
શિલીભૂતાન્હિમપયઃ પટ્ટાનધ્યવસચ્છિવઃ ।
ભૂયઃ શૈલસુતારૂપં ચિત્રપટ્ટે નખૈર્લિખત્   ॥ ૭૮॥
તદાલોકનતોઽદૂરમનઙ્ગાર્તિમવર્ધયત્    ।
તામાલિખ્ય હ્રિયા નમ્રાં વીક્ષમાણાં કટાક્ષતઃ ॥ ૭૯॥
તચ્ચિત્રપટ્ટમઙ્ગેષુ  રોમહર્ષેષુ ચાક્ષિપત્ ।
ચિન્તાસઙ્ગેન  મહતા મહત્યા રતિસમ્પદા ।

ભૂયસા સ્મરતાપેન વિવ્યથે વિષમેક્ષણઃ ॥ ૮૦॥
તામેવ સર્વતઃ પશ્યંસ્તસ્યામેવ મનો દિશન્ ।
તયૈવ સંલ્લપન્સાર્ધમુન્માદેનોપપન્નયા ॥ ૮૧॥
તન્માત્રભૂતહૃદયસ્તચ્ચિત્તસ્તત્પરાયણઃ ।
તત્કથાસુધયા નીતસમસ્તરજનીદિનઃ ॥ ૮૨॥
તચ્છીલવર્ણનરતસ્તદ્રૂપાલોકનોત્સુકઃ ।
તચ્ચારુભોગસઙ્કલ્પમાલાકરસુમાલિકઃ ।
તન્મયત્વમનુપ્રાપ્તસ્તતાપાતિતરાં શિવઃ ॥ ૮૩॥
ઇમાં મનોભવ રુજમચિકિત્સ્યાં સ ધૂર્જટિઃ ।
અવલોક્ય વિવાહાય ભૃશમુદ્યમવાનભૂત્ ॥ ૮૪॥
ઇત્થં વિમોહ્ય તં દેવં કન્દર્પો લલિતાજ્ઞયા ।
અથ તાં પર્વતસુતામાશુગૈરભ્યતાપયત્ ॥ ૮૫॥
પ્રભૂતવિરહજ્વાલામલિનૈઃ શ્વસિતાનલૈઃ ।
શુષ્યમાણાધરદલો ભૃશં પાણ્ડુકપોલભૂઃ ॥ ૮૬॥
નાહારે વા ન શયને ન સ્વાપે ધૃતિમિચ્છતિ ।
સખીસહસ્રૈઃ સિષિચે નિત્યં શીતોપચારકૈઃ ॥ ૮૭॥
પુનઃપુનસ્તપ્યમાના પુનરેવ ચ વિહ્વલા ।
ન જગામ રુજાશાન્તિ મન્મથાગ્નેર્મહીયસઃ ॥ ૮૮॥
ન નિદ્રાં પાર્વતી ભેજે વિરહેણોપતાપિતા ।
સ્વતનોસ્તાપનેનાસૌ પિતુઃ ખેદમવર્ધયત્ ॥ ૮૯॥
અપ્રતીકારપુરુષં વિરહં દુહિતુઃ શિવે ।
અવલોક્ય સ શૈલેન્દ્રો મહાદુઃખમવાપ્તવાન્ ॥ ૯૦॥
ભદ્રે ત્વં તપસા દેવં તોષયિત્વા મહેશ્વરમ્ ।
ભાર્તારં તં સમૃચ્છેતિ પિત્રા સમ્પ્રેરિતાથ સા ॥ ૯૧॥
હિમવચ્છૈલશિખરે ગૌરીશિખરનામનિ ।
વકાર પતિલાભાય પાર્વતી દુષ્કરં તપઃ ॥ ૯૨॥
શિશિરેષુ જલાવાસા ગ્રીષ્મે દહનમધ્યગા ।
અર્ક નિવિષ્ટદૃષ્ટિશ્ચ સુઘોરં તપ આસ્થિતા ॥ ૯૩॥

તેનૈવ તપસા તુષ્ટઃ સાન્નિધ્યં દત્તવાઞ્છિવઃ ।
અઙ્ગીચકાર  તાં ભાર્યાં વૈવાહિકવિધાનતઃ ॥ ૯૪॥
અથાદ્રિ પતિના દત્તાં તનયાં નલિનેક્ષણામ્ ।
સપ્તર્ષિદ્વારતઃ   પૂર્વં પ્રાર્થિતામુદવોઢ   સઃ ॥ ૯૫॥
તયા ચ રમમાણોઽસૌ બહુકાલં મહેશ્વરઃ ।
ઓષધીપ્રસ્થનગરે શ્વશુરસ્ય ગૃહેઽવસત્ ॥ ૯૬॥
પુનઃ કૈલાસમાગત્ય સમસ્તૈઃ પ્રમથૈઃ સહ ।
પાર્વતીમાનિનાયાદ્રિ નાથસ્ય પ્રીતિમાવહત્ ॥ ૯૭॥
રમમાણસ્તયા સાર્થં કૈલાસે મન્દરે તથા ।
વિન્ધ્યાદ્રૌ હેમશૈલે ચ મલયે પારિયાત્રકે ॥ ૯૮॥
નાનાવિધેષુ સ્થાનેષુ રતિં  પ્રાપ મહેશ્વરઃ ।
અથ તસ્યાં સસર્જોગ્રં વીર્યં સા સોઢુમક્ષમા ॥ ૯૯॥
ભુવ્યત્યજત્સાપિ વહ્નૌ કૃત્તિકાસુ  સ ચાક્ષિપત્ ।
તાશ્ચ ગઙ્ગાજલેઽમુઞ્ચન્સા  ચૈવ શરકાનને ॥ ૧૦૦॥
તત્રોદ્ભૂતો મહાવીરો મહાસેનઃ ષડાનનઃ ।
ગઙ્ગાયાશ્ચાન્તિકં  નીતો ધૂર્જટિર્વૃદ્ધિમાગમત્ ॥ ૧૦૧॥
સ વર્ધમાનો દિવસેદિવસે તીવ્રવિક્રમઃ ।
શિક્ષિતો નિજતાતેન સર્વા વિદ્યા અવાપ્તવાન્ ॥ ૧૦૨॥
અથ તાતકૃતાનુજ્ઞઃ સુરસૈન્યપતિર્ભવન્ ।
તારકં મારયામાસ સમસ્તૈઃ સહ દાનવૈઃ ॥ ૧૦૩॥
તતસ્તારકદૈત્યેન્દ્રવધસન્તોષશાલિના ।
શક્રેણ દત્તાં સ ગુહો દેવસેનામુપાનયત્ ॥ ૧૦૪॥
સા શક્રતનયા દેવસેના નામ યશસ્વિની ।
આસાદ્ય રમણં સ્કન્દમાનન્દં મૃશમાદધૌ ॥ ૧૦૫॥
ઇત્થં સમ્મોહિતાશેષવિશ્વચક્રો મનોભવઃ ।
દેવકાર્યં સુસમ્પાદ્ય જગામ શ્રીપુરં પુનઃ ॥ ૧૦૬॥
યત્ર શ્રીનગરે પુણ્યે લલિતા પરમેશ્વરી ।

વર્તતે જગતામૃદ્ધ્યૈ તત્ર તાં સેવિતું યયૌ ॥ ૧૦૭॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને મદનપુનર્ભવો નામ ત્રિંશોઽધ્યાયઃ   ॥ ૩૦॥

અથ સપ્તકક્ષ્યા મતઙ્ગકન્યાપ્રાદુર્ભાવો  નામૈકત્રિંશોઽધ્યાયઃ   ॥ ૩૧॥
અગસ્ત્ય ઉવાચ ।
કિમિદં શ્રીપુરં નામ કેન રૂપેણ વર્તતે ।
કેન વાનિર્મિતં   પૂર્વ તત્સર્વં મે નિવદય ॥ ૧॥
કિયત્પ્રમાણં કિં  વર્ણં કથયસ્વ મમ પ્રભો ।
ત્વમેવ સર્વસન્દેહપઙ્કશોષણભાસ્કરઃ ॥ ૨॥
હયગ્રીવ ઉવાચ ।
યથા ચક્રરથં પ્રાપ્ય પૂર્વોક્તૈર્લક્ષણૈર્યુતમ્ ।
મહાયાગાનલોત્પન્ના લલિતા પરમેશ્વરી ॥ ૩॥
કૃત્વા  વૈવાહિકીં  લીલાં બ્રહ્માદ્યૈઃ પ્રાર્થિતા   પુનઃ ।
વ્યજેષ્ટ ભણ્ડનામાનમસુરં લોકકણ્ટકમ્ ॥ ૪॥
તદા દેવા મહેન્દ્રા દ્યાઃ સન્તોષં બહુ ભેજિરે ।
અથ કામેશ્વરસ્યાપિ લલિતાયાશ્ચ શોભનમ્ ।
નિત્યોપભોગસર્વાર્થં મન્દિરં કર્તુમુત્સુકાઃ ॥ ૫॥
કુમારા લલિતાદેવ્યા બ્રહ્મવિષ્ણુમહેશ્વરાઃ ।
વર્ધકિં  વિશ્વકર્માણં સુરાણાં શિલ્પકોવિદમ્ ॥ ૬॥
અસુરાણાં શિલ્પનં ચ મયં માયાવિચક્ષણમ્ ।
આહૂય કૃતસત્કારાનૂચિરે લલિતાજ્ઞયા ॥ ૭॥
અધિકારિપુરુષા ઊચુઃ ।
ભો વિશ્વકર્મઞ્છિલ્પજ્ઞ ભોભો મય મહોદય ।
ભવન્તૌ સર્વશાસ્ત્રજ્ઞૌ ઘટનામાર્ગકો વિદૌ ॥ ૮॥
સઙ્કલ્પમાત્રેણ મહાશિલ્પકલ્પવિશારદૌ ।
યુવાભ્યાં લલિતાદેવ્યા નિત્યજ્ઞાનમહોદધેઃ ॥ ૯॥
ષોડશીક્ષેત્રમધ્યેષુ તત્ક્ષેત્રસમસઙ્ખ્યયા ।

કર્તવ્યા શ્રીનગર્યો હિ નાનારત્નૈરલઙ્કૃતાઃ ॥ ૧૦॥
યત્ર ષોડશધા ભિન્ના લલિતા પરમેશ્વરી ।
વિશ્વત્રાણાય સતતં નિવાસં રચયિષ્યતિ ॥ ૧૧॥
અસ્માકં હિ પ્રિયમિદં મરુતામપિ ચ પ્રિયમ્ ।
સર્વલોકપ્રિયં ચૈતત્તન્નામ્નૈવ વિરચ્યતામ્ ॥ ૧૨॥
ઇતિ કારણદેવાનાં વચનં સુનિશમ્ય તૌ ।
વિશ્વકર્મમયૌ નત્વા વ્યભાષેતાં તથાસ્ત્વિતિ ॥ ૧૩॥
પુનર્નત્વા પૃષ્ટવન્તૌ તૌ તાન્કારણ પૂરુષાન્ ।
કેષુ ક્ષેત્રેષુ કર્તવ્યાઃ શ્રીનગર્યો મહોદયાઃ ॥ ૧૪॥
બ્રહ્માદ્યાઃ પરિપૃષ્ટાસ્તે પ્રોચુસ્તૌ શિલ્પિનૌ પુનઃ ।
ક્ષેત્રાણાં પ્રવિભાગં તુ કલ્પયન્તૌ યથોચિતમ્ ॥ ૧૫॥
કારણપુરુષા ઊચુઃ ।
પ્રથમં મેરુપૃષ્ઠે તુ નિષધે ચ મહીધરે ।
હેમકૂટે હિમગિરૌ પઞ્ચમે ગન્ધમાદને ॥ ૧૬॥
નીલે મેષે ચ શ‍ૃઙ્ગારે  મહેન્દ્રે ચ મહાગિરૌ ।
ક્ષેત્રાણિ હિ નવૈતાનિ ભૌમાનિ વિદિતાન્યથ ॥ ૧૭॥
ઔદકાનિ તુ સપ્તૈવ પ્રોક્તાન્યખિલ સિન્ધુષુ ।
લવણોઽબ્ધીક્ષુસારાબ્ધિઃ સુરાબ્ધિર્ઘૃતસાગરઃ ॥ ૧૮॥
દધિસિન્ધુઃ ક્ષીરસિન્ધુર્જલસિન્ધુશ્ચ સપ્તમઃ ।
પૂર્વોક્તા નવ શૈલેન્દ્રાઃ પશ્ચાત્સપ્ત ચ સિન્ધવઃ ॥ ૧૯॥
આહૃત્ય ષોડશ ક્ષેત્રાણ્યમ્બાશ્રીપુરકૢપ્તયે ।
યેષુ દિવ્યાનિ વેશ્માનિ લલિતાયા મહૌજસઃ ।
સૃજતં દિવ્યઘટનાપણ્ડિતૌ શિલ્પિનૌ યુવામ્ ॥ ૨૦॥
યેષુ ક્ષેત્રેષુ કૢપ્તાનિ ઘ્નન્ત્યા દેવ્યા મહાસુરાન્ ।
નામાનિ નિત્યાનામ્નૈવ પ્રથિતાનિ ન સંશયઃ ॥ ૨૧॥
સા હિ નિત્યાસ્વરૂપેણ કાલવ્યાપ્તિકરી પરા ।
સર્વં કલયતે દેવી કલનાઙ્કતયા જગત્ ॥ ૨૨॥
નિત્યાનાં ચ મહારાજ્ઞી નિત્યા યત્ર ન તદ્ભિદા ।

અતસ્તદીયનામ્ના તુ સનામા પ્રથિતા પુરા ॥ ૨૩॥
કામેશ્વરીપુરી ચૈવ ભગમાલાપુરી તથા ।
નિત્યક્લિન્નાપુરીત્યાદિનામાનિ પ્રથિતાન્યલમ્ ॥ ૨૪॥
અતો નામાનિ વર્ણેન યોગ્યે પુણ્યતમે દિને ।
મહાશિલ્પપ્રકારેણ પુરીં  રચયતાં શુભામ્ ॥ ૨૫॥
ઇતિ કારણકૃત્યેન્દ્રૈર્બ્રહ્મવિષ્ણુમહેશ્વરૈઃ ।
પ્રોક્તૌ તૌ શ્રીપુરીસ્થેષુ તેષુ ક્ષેત્રેષુ ચક્રતુઃ ॥ ૨૬॥
અથ શ્રીપુરવિસ્તારં પુરાધિષ્ઠાતૃદેવતાઃ ।
કથયામ્યહમાધાર્ય લોપામુદ્રા પતે શ‍ૃણુ ॥ ૨૭॥
યો મેરુરખિલાધારસ્તુઙ્ગશ્ચાનન્તયોજનઃ  ।
ચતુર્દશજગચ્ચક્રસમ્પ્રોતનિજવિગ્રહઃ ॥ ૨૮॥
તસ્ય ચત્વારિ શ‍ૃઙ્ગાણિ  શક્રનૈરૃતવાયુષુ ।
મધ્યસ્થલેષુ જાતાનિ પ્રોચ્છ્રાયસ્તેષુ  કથ્યતે ॥ ૨૯॥
પૂર્વોક્તશ‍ૃઙ્ગત્રિતયં  શતયોજનમુન્નતમ્ ।
શતયોજનવિસ્તારં તેષુ લોકાસ્ત્રયો મતાઃ ॥ ૩૦॥
બ્રહ્મલોકો વિષ્ણુલોકઃ શિવલોકસ્તથૈવ ચ ।
એતેષાં ગૃહવિન્યાસાન્વક્ષ્યામ્યવસરાન્તરે ॥ ૩૧॥
મધ્યે સ્થિતસ્ય શ‍ૃઙ્ગસ્ય  વિસ્તારં ચોચ્છ્રયં  શ‍ૃણુ ।
ચતુઃશતં યોજનાનામુચ્છ્રિતં  વિસ્તૃતં તથા ॥ ૩૨॥
તત્રૈવ શ‍ૃઙ્ગે  મહતિ શિલ્પિભ્યાં શ્રીપુરં કૃતમ્ ।
ચતુઃશતં યોજનાનાં વિસ્તૃત કુમ્ભસમ્ભવ ॥ ૩૩॥
તત્રાયં પ્રવિભાગસ્તે પ્રવિવિચ્ય પ્રદર્શ્યન્તે ।
પ્રાકારઃ પ્રથમઃ પ્રોક્તઃ કાલાયસવિનિર્મિતઃ   ॥ ૩૪॥
ષટ્દશાધિકસાહસ્રયોજનાયતવેષ્ટનઃ ।
ચતુર્દિક્ષુ   દ્વાર્યુતશ્ચ ચતુર્યોજનમુચ્છ્રિતઃ  ॥ ૩૫॥
શાલમૂલપરીણાહો યોજનાયુતમબ્ધિપ ।
શાલાગ્રસ્ય તુ ગવ્યૂતેર્નદ્ધવાતાયનં પૃથક્ ॥ ૩૬॥

શાલદ્વારસ્ય ચૌન્નત્યમેકયોજનમાશ્રિતમ્ ।
દ્વારેદ્વારે કપાટે દ્વે ગવ્યૂત્યર્ધપ્રવિસ્તરે ॥ ૩૭॥
એકયોજનમુન્નદ્ધે કાલાયસ વિનિર્મિતે   ।
ઉભયોરર્ગલા ચેત્થમર્ધક્રોશસમાયતા ॥ ૩૮॥
એવં ચતુર્ષુ દ્વારેષુ સદૃશં પરિકીર્તિતમ્   ।
ગોપુરસ્ય તુ સંસ્થાનં કથયે કુમ્ભસમ્ભવ ॥ ૩૯॥
પૂર્વોક્તસ્ય તુ શાલસ્ય મૂલે યોજનસમ્મિતે ।
પાર્શ્વદ્વયે યોજને દ્વે દ્વે સમાદાય નિર્મિતે   ॥ ૪૦॥
વિસ્તારમપિ તાવન્તં સમ્પ્રાપ્તં દ્વારગર્ભિતમ્   ।
પાર્શ્વદ્વયં યોજને દ્વે મધ્યે શાલસ્ય યોજનમ્ ॥ ૪૧॥
મેલયિત્વા પઞ્ચ મુને યોજનાનિ પ્રમાણતઃ ।
પાર્શ્વદ્વયેન સાર્ધેન ક્રોશયુગ્મેન સંયુતમ્ ॥ ૪૨॥
મેલયિત્વા પઞ્ચસઙ્ખ્યાયોજનાન્યાયતસ્તથા ।
એવં પ્રાકારતસ્તત્ર ગોપુરં રચિતં મુને ॥ ૪૩॥
તસ્માદ્ગોપુરમૂલસ્ય વેષ્ટો વિંશતિયોજનઃ   ।
ઉપર્યુપરિ વેષ્ટસ્ય હ્રાસ  એવ પ્રકીર્ત્યતે ॥ ૪૪॥
ગોપુરસ્યોન્નતિઃ પ્રોક્તા પઞ્ચવિંશતિયોજના   ।
યોજનેયોજને દ્વારં સકપાટં મનોહરમ્ ॥ ૪૫॥
ભૂમિકાશ્ચાપિ તાવન્ત્યો યથોર્ધ્વં હ્રાસસંયુતાઃ  ।
ગોપુરાગ્રસ્ય નિસ્તારો યોજનં હિ સમાશ્રિતઃ ॥ ૪૬॥
આયામોઽપિ ચ તાવાન્વૈ તત્ર ત્રિમુકુટં સ્મૃતમ્ ।
મુકુટસ્ય તુ વિસ્તારઃ ક્રોશમાનો ઘટોદ્ભવ ॥ ૪૭॥
ક્રોશદ્વયં સમુન્નદ્ધં હ્રાસં  ગોપુરવન્મુને ।
મુકુટસ્યાન્તરે ક્ષોણી ક્રોશાર્ધેન ચ સમ્મિતા ॥ ૪૮॥
મુકુટં પશ્ચિમે પ્રાચ્યાં દક્ષિણે દ્વારગોપુરે ।
દક્ષોત્તરસ્તુ મુકુટાઃ પશ્ચિમદ્વારગોપુરે ॥ ૪૯॥
દક્ષિણદ્વારવત્પ્રોક્તા ઉત્તરદ્વાઃકિરીટિકાઃ ।
પશ્ચિમદ્વારવત્પૂર્વદ્વારે મુકુટકલ્પના ॥ ૫૦॥

કાલાયસાખ્યશાલસ્યાન્તરે મારુતયોજને ।
અન્તરે કાંસ્યશાલસ્ય પૂર્વવદ્ગોપુરોઽન્વિતઃ ॥ ૫૧॥
શાલમૂલપ્રમાણં ચ પૂર્વવત્પરિકીર્તિતમ્   ।
કાંસ્યશાલોઽપિ પૂર્વાદિદિક્ષુ દ્વારસમન્વિતઃ ॥ ૫૨॥
દ્વારેદ્વારે ગોપુરાણિ પર્વલક્ષણભાઞ્જિ ચ ।
કાલાયસસ્ય કાંસ્યસ્ય યોઽન્તર્દેશઃ સમન્તતઃ ॥ ૫૩॥
નાનાવૃક્ષમહોદ્યાનં તત્પ્રોક્તં કુમ્ભસમ્ભવ ।
ઉદ્ભિજ્જાદ્યં યાવદસ્તિ તત્સર્વં તત્ર વર્તતે ॥ ૫૪॥
પરંસહસ્રાસ્તરવઃ સદાપુષ્પાઃ સદાફલાઃ ।
સદાપલ્લવશોભાઢ્યાઃ સદા સૌરભસઙ્કુલાઃ ॥ ૫૫॥
ચૂતાઃ કઙ્કોલકા લોધ્રા બકુલાઃ કર્ણિકારકાઃ   ।
શિંશપાશ્ચ  શિરીષાશ્ચ દેવદારુનમેરવઃ ॥ ૫૬॥
પુન્નાગા નાગભદ્રાશ્ચ મુચુકુન્દાશ્ચ  કટ્ફલાઃ ।
એલાલવઙ્ગાસ્તક્કોલાસ્તથા  કર્પૂરશાખિનઃ ॥ ૫૭॥
પીલવઃ કાકતુણ્ડ્યશ્ચ શાલકાશ્ચાસનાસ્તથા ।
કાઞ્ચનારાશ્ચ લકુચાઃ પનસા હિઙ્ગુલાસ્તથા  ॥ ૫૮॥
પાટલાશ્ચ ફલિન્યશ્ચ જટિલ્યો જઘનેફલાઃ ।
ગણિકાશ્ચ કુરણ્ડાશ્ચ બન્ધુજીવાશ્ચ દાડિમાઃ ॥ ૫૯॥
અશ્વકર્ણા હસ્તિકર્ણાશ્ચામ્પેયાઃ કનકદ્રુમાઃ ।
યૂથિકાસ્તાલપર્ણ્યશ્ચ તુલસ્યશ્ચ સદાફલાઃ ॥ ૬૦॥
તાલાસ્તમાલહિન્તાલખર્જૂરાઃ  શરબર્બુરાઃ ।
ઇક્ષવઃ ક્ષીરિણશ્ચૈવ શ્લેષ્માન્તકવિભીતકાઃ ॥ ૬૧॥
હરીતક્યસ્ત્વવાક્પુષ્પ્યો ઘોણ્ટાલ્યઃ સ્વર્ગપુષ્પિકાઃ ।
ભલ્લાતકાશ્ચ ખદિરાઃ શાખોટાશ્ચન્દનદ્રુમાઃ ॥ ૬૨॥
કાલાગુરુદ્રુમાઃ કાલસ્કન્ધાશ્ચિઞ્ચા વટાસ્તથા ।
ઉદુમ્બરાર્જુનાશ્વત્થાઃ  શમીવૃક્ષા ધ્રુવાદ્રુમાઃ ॥ ૬૩॥
રુચકાઃ કુટજાઃ સપ્તપર્ણાશ્ચ કૃતમાલકાઃ ।

કપિત્થાસ્તિન્તિણી ચૈવેત્યેવમાદ્યાઃ સહસ્રશઃ ॥ ૬૪॥
નાના ઋતુસમાવિષ્ટા દેવ્યાઃ શ‍ૃઙ્ગારહેતવઃ  ।
નાનાવૃક્ષમહોત્સેધા વર્તન્તે વરશાખિનઃ ॥ ૬૫॥
કાંસ્યશાલસ્યાન્તરોલે સપ્તયોજનદૂરતઃ ।
ચતુરસ્રસ્તામ્રશાલઃ સિન્ધુયોજનમુન્નતઃ ॥ ૬૬॥
અનયોરન્તરક્ષોણી પ્રોક્તા કલ્પકવાટિકા ।
કર્પૂરગન્ધિભિશ્ચારુરત્નબીજસમન્વિતૈઃ ॥ ૬૭॥
કાઞ્ચનત્વક્સુરુચિરૈઃ ફલૈસ્તૈઃ ફલિતા દ્રુમાઃ ।
પીતામ્બરાણિ દિવ્યાનિ પ્રવાલાન્યેવ શાખિષુ ॥ ૬૮॥
અમૃતં સ્યાન્મધુરસઃ પુષ્પાણિ ચ વિભૂષણમ્ ।
ઈદૃશા વહવસ્તત્ર કલ્પવૃક્ષાઃ પ્રકીર્તિતાઃ   ॥ ૬૯॥
એષા કક્ષા દ્વિતીયા સ્યાન્કલ્પવાપીતિ નામતઃ ।
તામ્રશાલસ્યાન્તરાલે નાગશાલઃ પ્રકીર્તિતઃ   ॥ ૭૦॥
અનયોરુભયોસ્તિર્યગ્દેશઃ સ્યાત્સપ્તયોજનઃ ।
તત્ર સન્તાનવાટી સ્યાન્કલ્પવાપીસમાકૃતિઃ  ॥ ૭૧॥
તયોર્મધ્યે મહી પ્રોક્તા હરિચન્દનવાટિકા ।
કલ્પવાટીસમાકારા ફલપુષ્પસમાકુલા ॥ ૭૨॥
એષુ સર્વેષુ શાલેષુ પૂર્વવદ્દ્વારકલ્પનમ્  ।
પૂર્વવદ્ગોપુરાણાં ચ મુકુટાનાં ચ કલ્પનમ્ ॥ ૭૩॥
ગોપુરદ્વારકૢપ્તં ચ દ્વારે દ્વારે ચ સમ્મિતિઃ ।
આરકૂટસ્યાન્તરાલે સપ્તયોજનદૂરતઃ ॥ ૭૪॥
પઞ્ચલોહમયઃ શાલઃ પૂર્વશાલસમાકૃતિઃ  ।
તયોર્મધ્યે મહી પ્રોક્તા મન્દારદ્રુમવાટિકા ॥ ૭૫॥
પઞ્ચલોહસ્યાન્તરાલે સપ્તયોજનદૂરતઃ ।
રૌપ્યશાલસ્તુ સમ્પ્રોક્તઃ પૂર્વોક્તૈર્લક્ષણૈર્યુતઃ ॥ ૭૬॥
તયોર્મધ્યમહી પ્રોક્તા પારિજાતદ્રુવાટિકા ।
દિવ્યામોદસુસમ્પૂર્ણા ફલપુષ્પભરોજ્જ્વલા ॥ ૭૭॥

રૌપ્યશાલસ્યાન્તરાલે સપ્તયોજનવિસ્તરઃ ।
હેમશાલઃ પ્રકથિતઃ પૂર્વવદ્દ્વારશોભિતઃ  ॥ ૭૮॥
તયોર્મધ્યે મહીપ્રોક્તા કદમ્બતરુવાટિકા ।
તત્ર દિવ્યા નીપવૃક્ષા યોજનદ્વયમુન્નતાઃ ॥ ૭૯॥
સદૈવ મદિરાસ્પન્દા મેદુરપ્રસવોજ્જ્વલાઃ ।
યેભ્યઃ કાદમ્બરી નામ યોગિની ભોગદાયિની ॥ ૮૦॥
વિશિષ્ટા મદિરોદ્યાના મન્ત્રિણ્યાઃ સતતં પ્રિયા ।
તે નીપવૃક્ષાઃ સુચ્છાયાઃ પત્રલાઃ પલ્લવાકુલાઃ ।
આમોદલોલભૃઙ્ગાલીઝઙ્કારૈઃ  પૂરિતોદરાઃ ॥ ૮૧॥
તત્રૈવ મન્ત્રિણીનાથાયા મન્દિરં સુમનોહરમ્ ।
કદમ્બવનવાટ્યાસ્તુ વિદિક્ષુ જ્વલનાદિતઃ ॥ ૮૨॥
ચત્વારિ મન્દિરાણ્યુચ્ચૈઃ કલ્પિતાન્યાદિશિલ્પિના ।
એકૈકસ્ય તુ ગેહસ્ય વિસ્તારઃ પઞ્ચયોજનઃ ॥ ૮૩॥
પઞ્ચયોજનમાયામઃ સપ્તાવરણતઃ સ્થિતિઃ ।
એવમન્યવિદિક્ષુ સ્યુસ્સર્વત્ર પ્રિયકદ્રુમાઃ ।
નિવાસનગરી સેયં શ્યામાયાઃ પરિકીર્તિતા   ॥ ૮૪॥
સેનાર્થં નગરી ત્વન્યા મહાપદ્માટવીસ્થલે ।
યદત્રૈવ ગૃહં તસ્યા બહુયોજનદૂરતઃ ॥ ૮૫॥
શ્રીદેવ્યા નિત્યસેવા તુ મત્રિંણ્યા   ન ઘટિષ્યતે ।
અતશ્ચિન્તામણિગૃહોપાન્તેઽપિ ભવનં કૃતમ્ ।
તસ્યાઃ શ્રીમન્ત્રનાથાયાઃ સુરત્વષ્ટ્રા  મયેન ચ ॥ ૮૬॥
શ્રીપુરે મન્ત્રેણી દેવ્યા મન્દિરસ્ય ગુણાન્બહુન્ ।
વર્ણયિષ્યતિ કો નામ યો દ્વિજિહ્વાસહસ્રવાન્ ॥ ૮૭॥
કાદમ્બરીમદાતામ્રનયનાઃ કલવીણયા ।
ગાયન્ત્યસ્તત્ર ખેલન્તિ માન્યમાતઙ્ગકન્યકાઃ  ॥ ૮૮॥
અગસ્ત્ય ઉવાચ ।
માતઙ્ગો  નામ કઃ પ્રોક્તસ્તસ્ય કન્યાઃ કથં ચ તાઃ ।
સેવન્તે મન્ત્રિણીનાથાં સદા મધુમદાલસાઃ ॥ ૮૯॥

હયગ્રીવ ઉવાચ ।
મતઙ્ગો  નામ તપસામેકરાશિસ્તપોધનઃ ।
મહાપ્રભાવસમ્પન્નો જગત્સર્જનલમ્પટઃ ॥ ૯૦॥
તપઃશક્ત્યાત્તધિયા ચ સર્વત્રાજ્ઞાપ્રવર્ત્તકઃ ।
તસ્ય પુત્રસ્તુ માતઙ્ગો  મુદ્રિ ણીં  મન્ત્રિનાયિકામ્ ॥ ૯૧॥
ઘોરૈસ્તપોભિરત્યર્થં પૂરયામાસ ધીરધીઃ ।
મતઙ્ગમુનિપુત્રેણ  સુચિરં સમુપાસિતા ॥ ૯૨॥
મન્ત્રિણી કૃતસાન્નિધ્યા વૃણીષ્વ વરમિત્યશાત્ ।
સોઽપિ સર્વમુનિશ્રેષ્ઠો માતઙ્ગસ્તપસાં  નિધિઃ ।
ઉવાચ તાં પુરો દત્તસાન્નિધ્યાં શ્યામલામ્બિકામ્ ॥ ૯૩॥
માતઙ્ગમહામુનિરુવાચ  ।
દેવી ત્વત્સ્મૃતિમાત્રેણ સર્વાશ્ચ મમ સિદ્ધયઃ ।
જાતા એવાણિમાદ્યાસ્તાઃ સર્વાશ્ચાન્યા વિભૂતયઃ ॥ ૯૪॥
પ્રાપણીયન્ન મે કિઞ્ચિદસ્ત્યમ્બભુવનત્રયે ।
સર્વતઃ પ્રાપ્તકાલસ્ય ભવત્યાશ્ચરિતસ્મૃતેઃ ॥ ૯૫॥
અથાપિ તવ સાન્નિધ્યમિદં નો નિષ્ફલં ભવેત્ ।
એવં પરં પ્રાર્થયેઽહં તં વરં પૂરયામ્બિકે ॥ ૯૬॥
પૂર્વં હિમવતા સાર્ધં સૌહાર્દં પરિહાસવાન્ ।
ક્રીડામત્તેન ચાવાચ્યૈસ્તત્ર તેન પ્રગલ્ભિતમ્ ॥ ૯૭॥
અહં ગૌરીગુરુરિતિ શ્લાઘામાત્મનિ તેનિવાન્ ।
તદ્વાક્યં મમ નૈવાભૂદ્યતસ્તત્રાધિકો ગુણઃ ॥ ૯૮॥
ઉભયોર્ગુણસામ્યે તુ મિત્રયોરધિકે ગુણે ।
એકસ્ય કારણાજ્જાતે તત્રાન્યસ્ય સ્પૃહા ભવેત્ ॥ ૯૯॥
ગૌરીગુરુત્વશ્લાઘાર્થં પ્રાપ્તકામોઽપ્યહં તપઃ ।
કૃતવાન્મન્ત્રિણીનાથે તત્ત્વં મત્તનયા ભવ ॥ ૧૦૦॥
યતો મન્નામવિખ્યાતા ભવિષ્યસિ ન સંશયઃ ।
ઇત્યુક્તં વચનં શ્રુત્વા માતઙ્ગસ્ય  મહામુનેઃ ।
તથાસ્ત્વિતિ તિરો ધત્ત સ ચ પ્રીતોઽભવન્મુનિઃ ॥ ૧૦૧॥

માતઙ્ગસ્ય  મહર્ષેસ્તુ તસ્ય સ્વપ્ને તદા મુદા ।
તાપિચ્છમઞ્જરીમેકાં દદૌ કર્ણાવતંસતઃ ॥ ૧૦૨॥
તત્સ્વપ્નસ્ય પ્રભાવેણ માતઙ્ગસ્ય  સધર્મિણી  ।
નામ્ના સિદ્ધિમતી ગર્ભે લઘુશ્યામામધારયત્ ॥ ૧૦૩॥
તત એવ સમુત્પન્ના માતઙ્ગી  તેન કીર્તિતાઃ   ।
લઘુશ્યામેતિ સા પ્રોક્તા શ્યામા યન્મૂલકન્દભૂઃ ॥ ૧૦૪॥
માતઙ્ગકન્યકા  હૃદ્યાઃ કોટીનામપિ કોટિશઃ ।
લઘુશ્યામા મહાશ્યામામાતઙ્ગી  વૃન્દસંયુતાઃ ।
અઙ્ગશક્તિત્વમાપન્નાઃ  સેવન્તે પ્રિયકપ્રિયામ્ ॥ ૧૦૫॥
ઇતિ માતઙ્ગકન્યાનામુત્પત્તિઃ  કુમ્ભસમ્ભવ ।
કથિતાઃ સપ્તકક્ષાશ્ચ શાલા લોહાદિનિર્મિતાઃ   ॥ ૧૦૬॥
ઇતિ શ્રીબ્રહ્માણ્ડમહાપુરાણે ઉત્તરભાગે શ્રીલલિતોપાખ્યાને
હયગ્રીવાગસ્ત્યસંવાદે સપ્તકક્ષ્યા મતઙ્ગકન્યાપ્રાદુર્ભાવો
નામૈકત્રિંશોઽધ્યાયઃ   ॥ ૩૧॥

અથ દ્વાત્રિંશોઽધ્યાયઃ   ॥ ૩૨॥
(શ્રીનગરત્રિપુરાસપ્તકક્ષાપાલકદેવતાપ્રકાશનકથનં નામ)
અગસ્ત્ય ઉવાચ ।
લોહાદિસપ્તશાલાનાં રક્ષકા એવ સન્તિ વૈ ।
તન્નામકીર્તય પ્રાજ્ઞ યેન મે સંશયચ્છિદા ॥ ૧॥
હયગ્રીવ ઉવાચ ।
નાનાવૃક્ષમહોદ્યાને વર્તતે કુમ્ભસમ્ભવ  ।
મહાકાલઃ સર્વલોકભક્ષકઃ શ્યામવિગ્રહઃ ॥ ૨॥
શ્યામકઞ્ચુકધારી ચ મદારુણવિલોચનઃ ।
બ્રહ્માણ્ડચષકે પૂર્ણં પિબન્વિશ્વરસાયનમ્ ॥ ૩॥
મહાકાલીં  ઘનશ્યામામનઙ્ગાદ્રાર્મપાઙ્ગયન્   ।
સિંહાસને   સમાસીનઃ કલ્પાન્તે કલનાત્મકે ॥ ૪॥
લલિતાધ્યાનસમ્પન્નો લલિતાપૂજનોત્સુકઃ ।

વિતન્વઁલ્લલિતાભક્તેઃ સ્વાયુષો દીર્ઘદીર્ઘતામ્ ।
કાલમૃત્યુપ્રમુખ્યૈશ્ચ કિઙ્કરૈરપિ સેવિતઃ ॥ ૫॥
મહાકાલીમહાકાલૌ લલિતાજ્ઞાપ્રવર્ત્તકૌ ।
વિશ્વં કલયતઃ કૃત્સ્નં  પ્રથમેઽધ્વનિ વાસિનૌ ॥ ૬॥
કાલચક્રં મતઙ્ગસ્ય  તસ્યૈવાસનતાં ગતામ્ ।
ચતુરાવરણોપેતં મધ્યે બિન્દુમનોહરમ્ ॥ ૭॥
ત્રિકોણં પઞ્ચકોણં ચ ષોડશચ્છદપઙ્કજમ્ ।
અષ્ટારપઙ્કજં ચૈવં મહાકાલસ્તુ મધ્યગઃ ॥ ૮॥
ત્રિકોણે તુ મહાકાલ્યા મહાસન્ધ્યા મહાનિશા ।
એતાસ્તિસ્રો મહાદેવ્યો મહાકાલસ્ય શક્તયઃ ॥ ૯॥
તત્રૈવ પઞ્ચકોણાગ્રે પ્રત્યૂષશ્ચ પિતૃપ્રસૂઃ ।
પ્રાહ્ણાપરાહ્ણમધ્યાહ્નાઃ પઞ્ચ કાલસ્ય શક્તયઃ ॥ ૧૦॥
અથ ષોડશપત્રાબ્જે સ્થિતા શક્તીર્મુને શ‍ૃણુ ।
દિનમિશ્રા તમિસ્રા ચ જ્યોત્સ્ની ચૈવ તુ પક્ષિણી ॥ ૧૧॥
પ્રદોષા ચ નિશીથા ચ પ્રહરા પૂર્ણિમાપિ   ચ ।
રાકા ચાનુમતિશ્ચૈવ તથૈવામાવસ્યિકા પુનઃ ॥ ૧૨॥
સિનીવાલી કુહૂર્ભદ્રા ઉપરાગા ચ ષોડશી ।
એતા ષોડશમાત્રસ્થાઃ શક્તયઃ ષોડશ સ્મૃતાઃ ॥ ૧૩॥
કલા કાષ્ઠા નિમેષાશ્ચ ક્ષણાશ્ચૈવ લવાસ્ત્રુટિઃ ।
મુહૂર્તાઃ કુતપા હોરા શુક્લપક્ષસ્તથૈવ ચ ॥ ૧૪॥
કૃષ્ણપક્ષાયનાશ્ચૈવ વિષુવા ચ ત્રયોદશી ।
સંવત્સરા ચ પરિવત્સરેડાવત્સરાપિ ચ ॥ ૧૫॥
એતાઃ ષોડશ પત્રાબ્જવાસિન્યઃ શક્તયઃ સ્મૃતાઃ ।
ઇદ્વત્સરા તતશ્ચેન્દુવત્સરાવત્સરેઽપિ ચ ॥ ૧૬॥
તિથિર્વારાંશ્ચ નક્ષત્રં યોગાશ્ચ કરણાનિ ચ ।
એતાસ્તુ શક્તયો નાગપત્રામ્ભોરુહસંસ્થિતાઃ ॥ ૧૭॥
કલિઃ કલ્પા ચ કલના કાલી ચેતિ ચતુષ્ટયમ્ ।
દ્વારપાલકતાં પ્રાપ્તં કાલચક્રસ્ય ભાસ્વતઃ ॥ ૧૮॥

એતા મહાકાલદેવ્યો મદપ્રહસિતાનનાઃ ।
મદિરાપૂર્ણચષકમશેષં ચારુણપ્રભમ્ ।
દધાનાઃ શ્યામલાકારાઃ સર્વાઃ કાલસ્ય યોષિતઃ ॥ ૧૯॥
લલિતાપૂજનધ્યાનજપસ્તોત્રપરાયણાઃ ।
નિષેવન્તે મહાકાલં કાલચક્રાસનસ્થિતમ્ ॥ ૨૦॥
અથ કલ્પકવટ્યાસ્તુ રક્ષકઃ કુમ્ભસમ્ભવ ।
વસન્તર્તુર્મહાતેજા લલિતાપ્રિયકિઙ્કરઃ ॥ ૨૧॥
પુષ્પસિંહાસનાસીનઃ   પુષ્પમાધ્વીમદારુણઃ ।
પુષ્પાયુધઃ પુષ્પભૂષઃ પુષ્પચ્છત્રેણ શોભિતઃ ॥ ૨૨॥
મધુશ્રીર્માધવશ્રીશ્ચ દ્વે દેવ્યૌ તસ્ય દીવ્યતઃ ।
પ્રસૂનમદિરામત્તે પ્રસૂનશરલાલસે ॥ ૨૩॥
સન્તાનવાટિકાપાલો ગ્રીષ્મર્તુસ્તીક્ષ્ણલોચનઃ ।
લલિતાકિઙ્કરો નિત્યં તસ્યાસ્ત્વાજ્ઞાપ્રવર્તકઃ ॥ ૨૪॥
શુક્રશ્રીશ્ચ શુચિશ્રીશ્ચ તસ્ય ભાર્યે ઉભે સ્મૃતે ।
હરિચન્દનવાટી તુ મુને વર્ષર્તુના સ્થિતા ॥ ૨૫॥
સ વર્ષર્તુર્મહાતેજા વિદ્યુત્પિઙ્ગલલોચનઃ  ।
વજ્રાટ્ટહાસમુખરો મત્તજીમૂતવાહનઃ ॥ ૨૬॥
જીમૂતકવચચ્છન્નો મણિકાર્મુકધારકઃ ।
લલિતાપૂજનધ્યાનજપસ્તોત્રપરાયણઃ ॥ ૨૭॥
વર્તતે વિન્ધ્યમથન ત્રૈલોક્યાહ્લાદદાયકઃ ।
નભઃશ્રીશ્ચ નભસ્યશ્રીઃ સ્વરસ્વારસ્વમાલિની ॥ ૨૮॥
અમ્બા દુલા નિરલિશ્ચાભ્રયન્તી મેઘયન્ત્રિકા ।
વર્ષયન્તી ચિબુણિકા વારિધારા ચ શક્તયઃ ॥ ૨૯॥
વર્ષન્ત્યો દ્વાદશ પ્રોક્તા મદારુણવિલોચનાઃ ।
તાભિઃ સમં સ વર્ષર્તુઃ શક્તિભિઃ પરમેશ્વરીમ્ ॥ ૩૦॥
સદૈવ સઞ્જપન્નાસ્તે નિજોત્થૈઃ પુષ્પમણ્ડલૈઃ ।
લલિતાભક્તદેશાંસ્તુ ભૂષયન્સ્વસ્ય સમ્પદા ॥ ૩૧॥

તદ્વૈરિણાં તુ વસુધામનાવૃષ્ટ્યા નિપીડયન્ ।
વર્તતે સતતં દેવીકિઙ્કરૌ જલદાગમઃ ॥ ૩૨॥
મન્દારવાટિકાયાં તુ સદા શરદૃતુર્વસન્ ।
તાં કક્ષાં રક્ષતિ શ્રીમાઁલ્લોકચિત્તપ્રસાદનઃ ॥ ૩૩॥
ઇષશ્રીશ્ચ તથોર્જશ્રીસ્તસ્યર્તોઃ પ્રાણનાયિકે ।
તાભ્યાં સઞ્જહ્રતુસ્તોયં નિજોત્થૈઃ પુષ્પમણ્ડલૈઃ ।
અભ્યર્ચયતિ સામ્રાજ્ઞીં  શ્રીકામેશ્વરયોષિતમ્ ॥ ૩૪॥
હેમન્તર્તુર્મહાતેજા હિમશીતલવિગ્રહઃ ।
સદા પ્રસન્નવદનો લલિતાપ્રિયકિઙ્કરઃ ॥ ૩૫॥
નિજોત્થૈઃ પુષ્પસમ્ભારૈરર્ચયન્પરમેશ્વરીમ્ ।
પારિજાતસ્ય વાટીં તુ રક્ષતિ જ્વલનાર્દનઃ ॥ ૩૬॥
સહઃશ્રીશ્ચ સહસ્યશ્રીસ્તસ્ય દ્વે યોષિતે શુભે ।
કદમ્બવનવાટ્યાસ્તુ રક્ષકઃ શિશિરાકૃતિઃ  ॥ ૩૭॥
શિશિરર્તુર્મુનિશ્રેષ્ઠ વર્તતે કુમ્ભસમ્ભવ  ।
સા કક્ષ્યા તેન સર્વત્ર શિશિરીકૃતભૂતલા ॥ ૩૮॥
તદ્વાસિની તતઃ શ્યામા દેવતા શિશિરાકૃતિઃ  ।
તપઃશ્રીશ્ચ તપસ્યશ્રીસ્તસ્ય દ્વે યોષિદુત્તમે ।
તાભ્યાં સહાર્ચયત્યમ્બાં લલિતાં વિશ્વપાવનીમ્ ॥ ૩૯॥
અગસ્ત્ય ઉવાચ ।
ગન્ધર્વવદન શ્રીમન્નાનાવૃક્ષાદિસપ્તકૈઃ ।
પ્રથમોદ્યાનપાલસ્તુ મહાકાલો મયા શ્રિતઃ ॥ ૪૦॥
ચતુરાવરણં ચક્રં ત્વયા તસ્ય પ્રકીર્તિતમ્   ।
ષણ્ણામૃતૂનામન્યેષાં કલ્પકોદ્યાનવાટિષુ ।
પાલકત્વં શ્રુતં ત્વત્તશ્ચક્રદેવ્યસ્તુ ન શ્રુતાઃ ॥ ૪૧॥
અત એવ વસન્તાદિચક્રાવરણદેવતાઃ ।
ક્રમેણ બ્રૂહિ ભગવન્સર્વજ્ઞોઽસિ યતો મહાન્ ॥ ૪૨॥
હયગ્રીવ ઉવાચ ।
આકર્ણય મુનિશ્રેષ્ટ તત્તચ્ચક્રસ્થદેવતાઃ ॥ ૪૩॥

કાલચક્રં પુરા પ્રોક્તં વાસન્તં ચક્રમુચ્યતે ।
ત્રિકોણં પઞ્ચકોણં ચ નાગચ્છદસરોરુહમ્ ।
ષોડશારં સરોજં ચ દશારદ્વિતયં પુનઃ ॥ ૪૪॥
ચતુરસ્રં ચ વિજ્ઞેયં સપ્તાવરણસંયુતમ્ ।
તન્મધ્યે બિન્દુચક્રસ્થો વસન્તર્તુર્મહાદ્યુતિ ॥ ૪૫॥
તદેકદ્વયસંલગ્ને મધુશ્રીમાધવશ્રિયૌ ।
ઉભાભ્યાં નિજહસ્તાભ્યામુભયોસ્તનમેકકમ્ ॥ ૪૬॥
નિપીડયન્સ્વહસ્તસ્ય યુગલેન સસૌરભમ્ ।
સપુષ્પમદિરાપૂર્ણચષકં પિશિતં વહન્ ॥ ૪૭॥
એવમેવ તુ સર્વર્તુધ્યાનં વિન્ધ્યનિષૂદન ।
વર્ષર્તોસ્તુ પુનર્ધ્યાને શક્તિદ્વિતયમાદિમમ્ ।
અઙ્કસ્થિતં તુ વિજ્ઞેયં શક્તયોઽન્યાઃ સમીપગાઃ ॥ ૪૮॥
અથ વાસન્તચક્રસ્થદેવીઃ શ‍ૃણુ વદામ્યમ્ ।
મધુશુક્લપ્રથમિકા મધુશુક્લદ્વિતીયિકા ॥ ૪૯॥
મધુશુક્લતૃતીયા ચ મધુશુક્લચતુર્થિકા   ।
મધુશુક્લા પઞ્ચમી ચ મધુશુક્લા ચ ષષ્ઠિકા ॥ ૫૦॥
મધુશુક્લા સપ્તમી ચ મધુશુક્લાષ્ટમી પુનઃ ।
નવમી મધુશુક્લા ચ દશમી મધુશુક્લિકા ॥ ૫૧॥
મધુશુક્લૈકાદશી ચ દ્વાદશી મધુશુક્લતઃ ।
મધુશુક્લત્રયોદશ્યાં મધુશુક્લા ચતુર્દશી ॥ ૫૨॥
મધુશુક્લા પૌર્ણમાસી પ્રથમા મધુકૃષ્ણિકા  ।
મધુકૃષ્ણા દ્વિતીયા ચ તૃતીયા મધુકૃષ્ણિકા  ॥ ૫૩॥
ચતુર્થી મધુકૃષ્ણા ચ મધુકૃષ્ણા ચ પઞ્ચમી ।
ષષ્ઠી તુ મધુકૃષ્ણા સ્યાત્સપ્તમી મધુકૃષ્ણતઃ ॥ ૫૪॥
મધુકૃષ્ણાષ્ટમી ચૈવ નવમીમધુકૃષ્ણતઃ ।
દશમી મધુકૃષ્ણા ચ વિન્ધ્યદર્પનિષૂદન ॥ ૫૫॥
મધુકૃષ્ણૈકાદશી તુ દ્વાદશી મધુકૃષ્ણતઃ ।
મધુકૃષ્ણત્રયોદશ્યા મધુકૃષ્ણચતુર્દશી ॥ ૫૬॥

મધ્વમા ચેતિ વિજ્ઞેયાસ્ત્રિંશદેતાસ્તુ   શક્તયઃ ।
એવમેવ પ્રકારેણ માધવાખ્યો પરિસ્થિતાઃ ॥ ૫૭॥
શુક્લપ્રતિપદાદ્યાસ્તુ શક્તયસ્ત્રિંશદન્યકાઃ   ।
મિલિત્વા ષષ્ટિસઙ્ખ્યાસ્તુ ખ્યાતા વાસન્તશક્તયઃ ॥ ૫૮॥
સ્વૈઃ સ્વૈર્મન્ત્રૈસ્તત્ર ચક્રે પૂજનીયા વિધાનતઃ ।
વાસન્તચક્રરાજસ્ય સપ્તાવરણભૂમયઃ ॥ ૫૯॥
ષષ્ટિઃ સ્યુર્દૈવતાસ્તાસુ ષષ્ટિભૂમિષુ સંસ્થિતાઃ ।
વિભજ્ય ચાર્ચનીયાઃ સ્યુસ્તત્તન્મન્ત્રૈસ્તુ સાધકૈઃ ॥ ૬૦॥
તથા વાસન્તચક્રં સ્યાત્તથૈવાન્યેષુ ચ ત્રિષુ ।
દેવતાસ્તુ પરં ભિન્નાઃ શુક્રશુચ્યાદિભેદતઃ ॥ ૬૧॥
શક્તયઃ ષષ્ટિસઙ્ખ્યાતા ગ્રીષ્મચક્રે મહોદયાઃ ।
એવં વર્ષાદિકે ચક્રે ભેદાન્નભનભસ્યજાન્ ॥ ૬૨॥
ષષ્ટિ ષષ્ટિસુ શક્તીનાં ચક્રેચક્રે પ્રતિષ્ઠિતાઃ ।
ગ્રન્થવિસ્તારભીત્યા તુ તત્સઙ્ખ્યાનાદ્વિરમ્યતે ॥ ૬૩॥
આર્તવ્યાઃ શક્તયસ્ત્વેતા લલિતાભક્ત સૌખ્યદાઃ ।
લલિતાપૂજનધ્યાનજપસ્તોત્રપરાયણાઃ ॥ ૬૪॥
કલ્પાદિવાટિકાચક્રે સઞ્ચરન્ત્યો મદાલસાઃ ।
સ્વસ્વપુષ્પોત્થમધુભિસ્તર્પયન્ત્યો મહેશ્વરીમ્ ॥ ૬૫॥
મિલિત્વા ચૈવ સઙ્ખ્યાતાઃ ષષ્ટ્યુત્તરશતત્રયમ્ ।
એવં સપ્તસુ શાલેષુ પાલિકાશ્ચક્રદેવતાઃ ॥ ૬૬॥
નામકીર્તનપૂર્વં તુ પ્રોક્તસ્તુભ્યં પ્રપૃચ્છતે ।
અન્યેષામપિ શાલાનામુપાદાનં તુ પૂરકમ્ ।
વિસ્તારં તત્ર શક્તિં  ચ કથયામ્યવધારય ॥ ૬૭॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસમ્વાદે
શ્રીલાલિતોપાખ્યાને શ્રીનગરત્રિપુરાસપ્તકક્ષાપાલકદેવતાપ્રકાશનકથનં
નામ દ્વાત્રિંશોઽધ્યાયઃ   ॥ ૩૨॥

અથ ત્રયસ્ત્રિંશોઽધ્યાયઃ   ॥ ૩૩॥
(પુષ્પરાગપ્રકારાદિભુક્તાકરાન્તસપ્તકક્ષાન્તરકથનં નામ)
હયગ્રીવ ઉવાચ ।
કથિતં સપ્તશાલાનાં લક્ષણં શિલ્પિભિઃ કૃતમ્ ।
અથ રત્નમયાઃ શાલાઃ પ્રકીર્ત્યન્તેઽવધારય ॥ ૧॥
સુવર્ણમયશાલસ્ય પુષ્પરાગમયસ્ય ચ ।
સપ્તયોજનમાત્રં સ્યાન્મધ્યેન્તરમુદાહૃતમ્ ॥ ૨॥
તત્ર સિદ્ધાઃસિદ્ધનાર્યઃ ખેલન્તિ મદવિહ્વલાઃ ।
રસૈ રસાયનૈશ્ચાપિ ખડ્ગૈઃ પાદાઞ્જનૈરપિ ॥ ૩॥
લલિતાયાં ભક્તિયુક્તાસ્તર્પયન્તો મહાજનાન્ ।
વસન્તિ વિવિધાસ્તત્ર પિબન્તિ મદિરારસાન્ ॥ ૪॥
પુષ્પરાગાદિશાલાનાં પૂર્વવદ્દ્વારકૢપ્તયઃ  ।
પુષ્પરાગાદિશાલેષુ કવાટાર્ગલગોપુરમ્ ।
પુષ્પરાગાદિજં જ્ઞેયમુચ્ચેન્દ્વાદિત્યભાસ્વરમ્ ॥ ૫॥
હેમપ્રાકારચક્રસ્ય પુષ્પરાગમયસ્ય ચ ।
અન્તરે યા સ્વલી સાપિ પુષ્પરાગમયી સ્મૃતા ॥ ૬॥
વક્ષ્યમાણમહાશાલાકક્ષાસુ નિખિલાસ્વપિ ।
તદ્વર્ણાઃ પક્ષિણસ્તત્ર તદ્વર્ણાનિ સરાંસિ ચ ॥ ૭॥
તદ્વર્ણસલિલા નદ્યસ્તદ્વર્ણાશ્ચ મણિદ્રુમાઃ ।
સિદ્ધજાતિષુ યે દેવીમુપાસ્ય વિવિધૈઃ ક્રમૈઃ ।
ત્યક્તવન્તો વપુઃ પૂર્વં તે સિદ્ધાસ્તત્ર સાઙ્ગનાઃ  ॥ ૮॥
લલિતામન્ત્રજપ્તારો લલિતાક્રમતત્પરાઃ ।
તે સર્વે લલિતાદેવ્યા નામકીર્તનકારિણઃ ॥ ૯॥
પુષ્પરાગમહાશાલાન્તરે મારુતયોજને ।
પદ્મરાગમયઃ શાલશ્ચતુરસ્રઃ સમન્તતઃ ॥ ૧૦॥
સ્થલી ચ પદ્મરાગઢ્યા ગોપુરાદ્યં ચ તન્મયમ્ ।
તત્ર ચારણદેશસ્થાઃ પૂર્વદેહવિનાશતઃ ।
સિદ્ધિં  પ્રાપ્તા મહારાજ્ઞીચરણામ્ભોજસેવકાઃ ॥ ૧૧॥

ચારણીનાં સ્ત્રિયશ્ચાપિ ચાર્વઙ્ગ્યો  મદલાલસાઃ ।
ગાયન્તિ લલિતાદેવ્યા ગીતિબન્ધાન્મુહુર્મુહુઃ  ॥ ૧૨॥
તત્રૈવ કલ્પવૃક્ષાણાં મધ્યસ્થવેદિકાસ્થિતાઃ ।
ભર્તૃભિઃ સહચારિણ્યઃ પિબન્તિ મધુરં મધુ ॥ ૧૩॥
પદ્મરાગમહાશાલાન્તરે મરુતયોજને ।
ગોમેદકમહાશાલઃ પૂર્વશાલાસમાકૃતિઃ  ।
અતિતુઙ્ગો  હીરશાલસ્તયોર્મધ્યે ચ હીરભૂઃ ॥ ૧૪॥
તત્ર દેવીં  સમભ્યર્ચ્ય પૂર્વજન્મનિ કુમ્ભજ ।
વસન્ત્યપ્સરસાં વૃન્દૈઃ સાકં ગન્ધર્વપુઙ્ગવાઃ  ॥ ૧૫॥
મહારાજ્ઞીગુણગણાન્ગાયન્તો વલ્લકીસ્વનૈઃ ।
કામભોગૈકરસિકાઃ કામસન્નિભવિગ્રહાઃ ।
સુકુમારપ્રકૃતયઃ શ્રીદેવીભક્તિશાલિનઃ ॥ ૧૬॥
ગોમેદકસ્ય શાલસ્તુ પૂર્વશાલસમાકૃતિઃ  ।
તદન્તરે યોગિનીનાં ભૈરવાણાં ચ કોટયઃ ।
કાલસઙ્કર્ષણીમમ્બાં સેવન્તે તત્ર ભક્તિતઃ ॥ ૧૭॥
ગોમેદકમહાશાલાન્તરે મારુતયોજને ।
ઉર્વશી મેનકા ચૈવ રમ્ભા ચાલમ્બુષા તથા ॥ ૧૮॥
મઞ્જુઘોષા સુકેશી ચ પૂર્વચિત્તિર્ઘૃતાચિકા ।
કૃતસ્થલા ચ વિશ્વાચી પુઞ્જિકસ્થલયા સહ ॥ ૧૯॥
તિલોત્તમેતિ દેવાનાં વેશ્યા એતાદૃશોઽપરાઃ ।
ગન્ધર્વૈઃ સહ નવ્યાનિ કલ્પવૃક્ષમધૂનિ ચ ॥ ૨૦॥
પિબન્ત્યો લલિતાદેવીં  ધ્યાયન્ત્યશ્ચ મુહુર્મુહુઃ  ।
સ્વસૌભાગ્યવિવૃદ્ધ્યર્થં ગુણયન્ત્યશ્ચ તન્મનુમ્ ॥ ૨૧॥
ચતુર્દશસુ ચોત્પન્ના સ્થાનેષ્વપ્સરસોઽખિલાઃ ।
તત્રૈવ દેવીમર્ચન્ત્યો વસન્તિ મુદિતાશયાઃ ॥ ૨૨॥
અગસ્ત્ય ઉવાચ ।
ચતુર્દશાપિ જન્માનિ તાસામપ્સરસાં વિભો ।
કીર્તય ત્વં મહાપ્રાજ્ઞ સર્વવિદ્યામહાનિધે ॥ ૨૩॥

હયગ્રીવ ઉવાચ ।
બ્રાહ્મણો હૃદયં કામો મૃત્યુરુર્વી ચ મારુતઃ ।
તપનસ્ય કરાશ્ચન્દ્ર કરો વેદાશ્ચ પાવકઃ ॥ ૨૪॥
સૌદામિની ચ પીયૂષં દક્ષકન્યા જલં તથા ।
જન્મનઃ કારણાન્યેતાન્યામનન્તિ મનીષિણઃ ॥ ૨૫॥
ગીર્વાણગણ્યનારીણાં સ્ફુરત્સૌભાગ્યસમ્પદામ્ ।
એતાઃ સમસ્તા ગન્ધર્વૈઃ સાર્ધમર્ચન્તિ ચક્રિણીમ્ ॥ ૨૬॥
કિન્નરાઃ સહ નારીભિસ્તથા કિમ્પુરુષા મુને ।
સ્ત્રીભિઃ સહ મદોન્મત્તા હીરકસ્થલમાશ્રિતાઃ ॥ ૨૭॥
મહારાજ્ઞીમન્ત્રજાપૈર્વિધૂતાશેષકલ્મષાઃ   ।
નૃત્યન્તશ્ચૈવ ગાયન્તો વર્તન્તે કુમ્ભસમ્ભવ  ॥ ૨૮॥
તત્રૈવ હીરકક્ષોણ્યાં વજ્રા નામ નદી મુને ।
વજ્રાકારૈર્નિબિડિતા   ભાસમાના તટદ્રુમૈઃ ॥ ૨૯॥
વજ્રરત્નૈકસિકતા વજ્રદ્રવમયોદકા ।
સદા વહતિ સા સિન્ધુઃ પરિતસ્તત્ર પાવની ॥ ૩૦॥
લલિતાપરમેશાન્યાં ભક્તા યે માનવોત્તમાઃ ।
તે તસ્યા ઉદકં પીત્વા વજ્રરૂપકલેવરાઃ ।
દીર્ઘાયુષશ્ચ નીરોગા ભવન્તિ કલશોદ્ભવ ॥ ૩૧॥
ભણ્ડાસુરેણ ગલિતે મુક્તે વજ્રે શતક્રતુઃ ।
તરયાસ્તીરે તપસ્તેપે વજ્રેશીં  પ્રતિ ભક્તિમાન્ ॥ ૩૨॥
તજ્જલાદુદિતા દેવી વજ્રં દત્ત્વા બલદ્વિષે ।
પુનરન્તર્દધે સોઽપિ કૃતાર્થઃ સ્વર્ગમેયિવાન્ ॥ ૩૩॥
અથ વજ્રાખ્યશાલસ્યાન્તરે મારુતયોજને ।
વૈદૂર્યશાલ ઉત્તુઙ્ગઃ  પૂર્વવદ્ગોપુરાન્વિતઃ ।
સ્થાલી ચ તત્ર વૈદૂર્યનિર્મિતા   ભાસ્વરાકૃતિઃ  ॥ ૩૪॥
પાતાલવાસિનો યેયે શ્રીદેવ્યર્ચનસાધકાઃ ।
તે સિદ્ધમૂર્તયસ્તત્ર વસન્તિ સુખમેદુરાઃ ॥ ૩૫॥
શેષકર્કોટકમહાપદ્મવાસુકિશઙ્ખકાઃ ।

તક્ષકઃ શઙ્ખચૂડશ્ચ મહાદન્તો મહાફણઃ ॥ ૩૬॥
ઇત્યેવમાદયસ્તત્ર નાગા નાગસ્ત્રયોઽપિ ચ ।
બલીન્દ્ર પ્રમુખાનાં ચ દૈત્યાનાં ધર્મવર્તિનામ્   ।
ગણસ્તત્ર તથા નાગૈઃ સાર્ધં વસતિ સાઙ્ગનાઃ  ॥ ૩૭॥
લલિતામન્ત્ર જપ્તારો લલિતાશાસ્ત્રદીક્ષિતાઃ ।
લલિતાપૂજકા નિત્યં વસન્ત્યસુરભોગિનઃ ॥ ૩૮॥
તત્ર વૈદૂર્યકક્ષાયાં નદ્યઃ શિશિરપાથસઃ ।
સરાંસિવિમલામ્ભાંસિ સારસાલઙ્કૃતાનિ ચ ॥ ૩૯॥
ભવનાનિ તુ દિવ્યાનિ વૈદૂર્યમણિમન્તિ ચ ।
તેષુ ક્રીડન્તિ તે નાગા અસુરાશ્ચ સહાઙ્ગનાઃ  ॥ ૪૦॥
વૈદૂર્યાખ્યમહાશાલાન્તરે મારુતયોજને ।
ઇન્દ્રનીલમયઃ શાલશ્ચક્રવાલ ઇવાપરઃ ॥ ૪૧॥
તન્મધ્યકક્ષાભૂમિશ્ચ નીલરત્નમયી મુને ।
તત્ર નદ્યશ્ચ મધુરાઃ સરાંસિ શિશિરાણિ ચ ।
નાનાવિધાનિ ભોગ્યાનિ વસ્તૂનિ સરસાન્યપિ ॥ ૪૨॥
યે ભૂલોકગતા મર્ત્યા લલિતામન્ત્રસાધકાઃ ।
તે દેહાન્તે શક્રનીલકક્ષ્યાં પ્રાપ્ય વસન્તિ વૈ ॥ ૪૩॥
તત્ર દિવ્યાનિ વસ્તૂનિ ભુઞ્જાના વનિતાસખાઃ ।
પિબન્તો મધુરં મદ્યં નૃત્યન્તો ભક્તિનિર્ભરાઃ ॥ ૪૪॥
સરસ્સુ તેષુ સિન્ધૂનાં કુલેષુ કલશોદ્ભવ ।
લતાગૃહેષુ રમ્યેષુ મન્દિરેષુ મહર્દ્ધિષુ   ॥ ૪૫॥
સદા જપન્તઃ શ્રીદેવી પઠન્તશ્ચાપિ તદ્ગુણાન્ ।
નિવસન્તિ મહાભાગા નારીભિઃ પરિવેષ્ટિતાઃ ॥ ૪૬॥
કર્મક્ષયે પુનર્યાન્તિ ભૂલોકે માનુષીં  તનુમ્ ।
પૂર્વવાસનયા યુક્તાઃ પુનરર્ચન્તિ ચક્રિણીમ્ ।
પુનર્યાન્તિ શ્રીનગરે શક્રનીલમહાસ્થલીમ્ ॥ ૪૭॥
તત્સ્થલસ્યૈવ સમ્પર્કાદ્રા ગદ્વેષસમુદ્ભવૈઃ ।
નીલૈર્ભાવૈઃ સદા યુક્તા વર્તન્તે મનુજા મુને ॥ ૪૮॥

યે પુનર્જ્ઞાનિનો મર્ત્યા નિર્દ્વન્દ્વા નિયતેન્દ્રિ યાઃ ।
તે મુને વિસ્મયાવિષ્ટાઃ સંવિશન્તિ મહેશ્વરીમ્ ॥ ૪૯॥
ઇન્દ્રનીલાખ્યશાલસ્યાન્તરે મારુતયોજને ।
મુક્તાફલમયઃશાલઃ પૂર્વવદ્ગોપુરાન્વિતઃ ॥ ૫૦॥
અત્યન્તભાસ્વરા સ્વચ્છા તયોર્મધ્યે સ્થલી મુને ।
સર્વાપિ મુક્તાખચિતાઃ શિશિરાતિમનોહરાઃ ॥ ૫૧॥
તામ્રપર્ણી મહાપર્ણી સદા મુક્તાફલોદકા ।
એવમાદ્યા મહાનદ્યઃ પ્રવહન્તિ મહાસ્થલે ॥ ૫૨॥
તાસાં તીરેષુ સર્વેઽપિ દેવલોકનિવાસિનઃ ।
વસન્તિ પૂર્વજનુષિ શ્રીદેવીમન્ત્રસાધકાઃ ॥ ૫૩॥
પૂર્વાદ્યષ્ટસુ ભાગેષુ લોકાઃ શક્રાદિગોચરાઃ ।
મુક્તાશાલસ્ય પરિતઃ સંયુજ્ય દ્વારદેશકાન્ ॥ ૫૪॥
મુક્તાશાલસ્ય નીલસ્ય દ્વારયોર્મધ્યદેશતઃ ।
પૂર્વભાગે શક્રલોકસ્તત્કોણે વહ્નિલોકભૂઃ ॥ ૫૫॥
યામ્યભાગે યમપુરં તત્ર દણ્ડધરઃ પ્રભુઃ ।
સર્વત્ર લલિતામન્ત્રજાપી તીવ્રસ્વભાવવાન્ ॥ ૫૬॥
આજ્ઞાધરો યમભટૈશ્ચિત્રગુપ્તપુરોગમૈઃ ।
સાર્ધં નિયમયત્યેવ શ્રીદેવીસમયં ગુહઃ ॥ ૫૭॥
ગુહશપ્તાન્દુરાચારાલ્લઁલિતાદ્વેષકારિણઃ ।
કૂટભક્તિપરાન્મૂર્ખાંસ્તબ્ધાનત્યન્તદર્પિતાન્   ॥ ૫૮॥
મન્ત્રચોરાન્કુમન્ત્રાંશ્ચ કુવિદ્યાનઘસંશ્રયાન્  ।
નાસ્તિકાન્પાપશીલાંશ્ચ વૃથૈવ પ્રાણિહિંસકાન્   ॥ ૫૯॥
સ્ત્રીદ્વિષ્ટાઁલ્લોકવિદ્વિષ્ટાન્પાષણ્ડાનાં હિ પાલિનઃ ।
કાલસૂત્રે રૌરવે ચ કુમ્ભીપાકે ચ કુમ્ભજ ॥ ૬૦॥
અસિપત્રવને ઘોરે કૃમિભક્ષે  પ્રતાપને ।
લાલાક્ષેપે સૂચિવેધે તથૈવાઙ્ગારપાતને  ॥ ૬૧॥
એવમાદિષુ કષ્ટેષુ નરકેષુ ઘટોદ્ભવ ।
પાતયત્યાજ્ઞયા તસ્યાઃ શ્રીદેવ્યાઃ સ મહૌજસઃ ॥ ૬૨॥

તસ્યૈવ પશ્ચિમે ભાગે નિરૃતિઃ ખડ્ગધારકઃ ।
રાક્ષસં લોકમાશ્રિત્ય વર્તતે લલિતાર્ચકઃ ॥ ૬૩॥
તસ્ય ચોત્તરભાગે તુ દ્વારયોરન્તરસ્થલે ।
વારુણં લોકમાશ્રિત્ય વરુણે વર્તતે સદા ॥ ૬૪॥
વારુણ્યાસ્વાદનોન્મત્તઃ શુભ્રાઙ્ગો  ઝષવાહનઃ ।
સદા શ્રીદેવતામન્ત્રજાપી શ્રીક્રમસાધકઃ ॥ ૬૫॥
શ્રીદેવતાદર્શનસ્ય દ્વેષિણઃ પાશબન્ધનૈઃ ।
બદ્ધ્વા નયત્યધોમાર્ગં ભક્તાનાં બન્ધમોચકઃ ॥ ૬૬॥
તસ્ય ચોત્તરકોણેષુ વાયુલોકો મહાદ્યુતિઃ ।
તત્ર વાયુશરીરાશ્ચ સદાનન્દમહોદયાઃ ॥ ૬૭॥
સિદ્ધા દિવ્યર્ષયશ્ચૈવ પવનાભ્યાસિનોઽપરે ।
ગોરક્ષપ્રમુખાશ્ચાન્યે યોગિનો યોગતત્પરાઃ ॥ ૬૮॥
એતૈઃ સહ મહાસત્ત્વસ્તત્ર શ્રીમારુતેશ્વરઃ ।
સર્વથા ભિન્નમૂર્તિશ્ચ   વર્તતે કુમ્ભસમ્ભવ  ॥ ૬૯॥
ઇડા ચ પિઙ્ગલા  ચૈવ સુષુમ્ણા તસ્ય શક્તયઃ ।
તિસ્રો મારુતનાથસ્ય સદા મધુમદાલસાઃ ॥ ૭૦॥
ધ્વજહસ્તો મૃગવરે વાહને મહતિ સ્થિતઃ ।
લલિતાયજનધ્યાનક્રમપૂજનતત્પરઃ ॥ ૭૧॥
આનન્દપૂરિતાઙ્ગીભિરન્યાભિઃ  શક્તિભિર્વૃતઃ ।
સ મારુતેશ્વરઃ શ્રીમાન્સદા જપતિ ચક્રિણીમ્ ॥ ૭૨॥
તેન સત્ત્વેન કલ્પાન્તે ત્રૈલોક્યં સચરાચરમ્ ।
પરાગમયતાં નીત્વા વિનોદયતિ તત્ક્ષણાત્ ॥ ૭૩॥
તસ્ય સત્ત્વસ્ય સિદ્ધ્યર્થં તામેવ લલિતેશ્વરીમ્ ।
પૂજયન્ભાવયન્નાસ્તે સર્વાભરણભૂષિતઃ ॥ ૭૪॥
તલ્લોકપૂર્વભાગસ્થે યક્ષલોકે મહાદ્યુતિઃ ।
યક્ષેન્દ્રો વસતિ શ્રીમાંસ્તદ્દ્વારદ્વન્દ્વમધ્યગઃ  ॥ ૭૫॥
નિધિભિશ્ચ નવાકારૈરૃદ્ધિવૃદ્ધ્યાદિશક્તિભિઃ ।

lalitopAkhyAnam.pdf 185



શ્રીલલિતોપાખ્યાનમ્

સહિતો લલિતાભક્તાન્પૂરયન્ધનસમ્પદા ॥ ૭૬॥
યક્ષીભિશ્ચ મનોજ્ઞાભિરનુકૂલપ્રવૃત્તિભિઃ ।
વિવિધૈર્મધુભેદૈશ્ચ સમ્પૂજયતિ ચક્રિણીમ્ ॥ ૭૭॥
મણિભદ્રઃ પૂર્ણભદ્રો મણિમાન્માણિકન્ધરઃ ।
ઇત્યેવમાદયો યક્ષસેનાન્યસ્તત્ર સન્તિ વૈ ॥ ૭૮॥
તલ્લોકપૂર્વભાગે તુ રુદ્રલોકો મહોદયઃ ।
અનર્ઘ્યરત્નખચિતસ્તત્ર રુદ્રોઽધિદેવતા ॥ ૭૯॥
સદૈવ મન્યુના દીપ્તઃ સદા બદ્ધમહેષુધિઃ ।
સ્વસમાનૈર્મહાસત્ત્વૈર્લોકનિર્વાહદક્ષિણૈઃ ॥ ૮૦॥
અધિજ્યકાર્મુકૈર્દક્ષૈઃ ષોડશાવરણસ્થિતૈઃ ।
આવૃતઃ સતતં વક્ત્રૈર્જપઞ્છ્રીદેવતામનુમ્  ॥ ૮૧॥
શ્રીદેવીધ્યાનસમ્પન્નઃ શ્રીદેવીપૂજનોત્સુકઃ ।
અનેકકોટિરુદ્રા ણીગણમણ્ડિતપાર્શ્વભૂઃ ॥ ૮૨॥
તાશ્ચ સર્વાઃ પ્રદીપ્તાઙ્ગ્યો  નવયૌવનગર્વિતાઃ   ।
લલિતાધ્યાનનિરનાઃ સદાસવમદાલસાઃ ॥ ૮૩॥
તાભિશ્ચ સાકં સ શ્રીમાન્મહારુદ્રસ્ત્રિશૂલભૃત્ ।
હિરણ્યબાહુપ્રમુખૈ રુદ્રૈ રન્યૈર્નિષેવિતઃ   ॥ ૮૪॥
લલિતાદર્શનભ્રષ્ટાનુદ્ધતાન્ગુરુધિક્કૃતાન્ ।
શૂલકોટ્યા વિનિર્ભિદ્ય   નેત્રોત્થૈઃ કટુપાવકૈઃ ॥ ૮૫॥
દહંસ્તેષાં વધૂભૃત્યાન્પ્રજાશ્ચૈવ વિનાશયન્ ।
આજ્ઞાધરો મહાવીરો લલિતાજ્ઞાપ્રપાલકઃ ॥ ૮૬॥
રુદ્રલોકેઽતિરુચિરે વર્તતે કુમ્ભસમ્ભવ  ।
મહારુદ્રસ્ય તસ્યર્ષે પરિવારાઃ પ્રમાથિનઃ ॥ ૮૭॥
યે રુદ્રા સ્તાનસઙ્ખ્યાતાન્કો વા વક્તું પટુર્ભવેત્ ।
યે રુદ્રા અધિભૂમ્યાં તુ સહસ્રાણાં સહસ્રશઃ ॥ ૮૮॥
દિવિ યેઽપિ ચ વર્તન્તે સહસ્રાણાં સહસ્રશઃ ।
યેષામન્નમિષશ્ચૈવ યેષાં વાતાસ્તથેષવઃ ॥ ૮૯॥

યેષાં ચ વર્ષમિષવઃ પ્રદીપ્તાઃ પિઙ્ગલેક્ષણાઃ  ।
અર્ણવે ચાન્તરિક્ષે ચ વર્તમાના મહૌજસઃ ॥ ૯૦॥
જટાવન્તો મધુષ્મન્તો નીલગ્રીવા વિલોહિતાઃ ।
યે ભૂતાનામધિભુવો વિશિખાસઃ કપર્દિનઃ   ॥ ૯૧॥
યે અન્નેષુ વિવિધ્યન્તિ પાત્રેષુ પિબતો જનાન્ ।
યે પથાં રથકા રુદ્રા યે ચ તીર્થનિવાસિનઃ ॥ ૯૨॥
સહસ્રસઙ્ખ્યા યે ચાન્યે સૃકાવન્તો નિષઙ્ગિણઃ  ।
લલિતાજ્ઞાપ્રણેતારો દિશો રુદ્રા વિતસ્થિરે ॥ ૯૩॥
તે સર્વે સુમહાત્માનઃ ક્ષણાદ્વિશ્વત્રયીવહાઃ ।
શ્રીદેવ્યા ધ્યાનનિષ્ણાતાઞ્છ્રીદેવીમન્ત્રજાપિનઃ  ॥ ૯૪॥
શ્રીદેવતાયાં ભક્તાશ્ચ પાલયન્તિ કૃપાલવઃ ।
ષોડશાવરણં ચક્રં મુક્તાપ્રાકારમણ્ડલે ॥ ૯૫॥
આશ્રિત્ય રુદ્રા સ્તે સર્વે મહારુદ્રં મહોદયમ્ ।
હિરણ્યબાહુપ્રમુખા જ્વલન્મન્યુમુપાસતે ॥ ૯૬॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને પુષ્પરાગપ્રકારાદિભુક્તાકરાન્તસપ્તકક્ષાન્તરકથનં
નામ ત્રયસ્ત્રિંશોઽધ્યાયઃ   ॥ ૩૩॥

અથ દિક્પાલાદિશિવલોકાન્તરકથનં ના ચતુસ્ત્રિંશોઽધ્યાયઃ   ॥ ૩૪॥
અગસ્ત્ય ઉવાચ ।
ષોડશાવરણં ચક્રં કિં  તદ્રુદ્રા ધિદૈવતમ્ ।
તત્ર સ્થિતાશ્ચ રુદ્રાઃ કે કેન નામ્ના પ્રકીર્તિતાઃ   ॥ ૧॥
કેષ્વાવરણબિમ્બેષુ કિન્નામાનો વસન્તિ તે ।
યૌગિકં રૌઢિકં નામ તેષાં બ્રૂહિ કૃપાનિધે ॥ ૨॥
હયગ્રીવ ઉવાચ ।
તત્ર રુદ્રા લયઃ પ્રોક્તો મુક્તાજાલકનિર્મિતઃ   ।
પઞ્ચયોજનવિસ્તારસ્તત્સઙ્ખ્યાયામશોભિતઃ ॥ ૩॥
ષોડશાવરણૈર્યુક્તો મધ્યપીઠમનોહરઃ ।

મધ્યપીઠે મહારુદ્રો જ્વલન્મન્યુસ્ત્રિલોચનઃ ॥ ૪॥
સજ્જકાર્મુકહસ્તશ્ચ સર્વદા વર્તતે મુને ।
ત્રિકોણે કથિતા રુદ્રા સ્ત્રય એવ ઘટોદ્ભવ ॥ ૫॥
હિરણ્યબાહુઃ  સેનાનીર્દિશામ્પતિરથાપરઃ   ॥ ૬॥
વૃક્ષાશ્ચ હરિકેશાશ્ચ તથા પશુપતિઃ પરઃ ।
શષ્પિઞ્જરસ્ત્વિષીમાંશ્ચ પથીનાં પતિરેવ ચ ॥ ૭॥
એતે ષટ્કોણગાઃ કિં  ચ બભ્રુશાસ્ત્વષ્ટકોણકે ।
વિવ્યાધ્યન્નપતિશ્ચૈવ હરિકેશોપવીતિનૌ ॥ ૮॥
પુષ્ટાનાં પતિરપ્યન્યો ભવો હેતિસ્તથૈવ ચ ।
દશપત્રે ત્વાવરણે પ્રથમો જગતાં પતિઃ ॥ ૯॥
રુદ્રા તતાવિનૌ ક્ષેત્રપતિઃ સૂતસ્તથાપરઃ ।
અહં ત્વન્યો વનપતી રોહિતઃ સ્થપતિસ્તથા ॥ ૧૦॥
વૃક્ષાણાં પતિરપ્યન્યશ્ચૈતે સજ્જશરાસનાઃ ।
મન્ત્રી ચ વાણિજશ્ચૈવ તથા કક્ષપતિઃ પરઃ ॥ ૧૧॥
ભવન્તિસ્તુ ચતુર્થઃ સ્યાત્પઞ્ચમો વારિવસ્તતઃ ।
ઓષધીનાં પતિશ્ચૈવ ષષ્ઠઃ કલશસમ્ભવ ॥ ૧૨॥
ઉચ્ચૈર્ઘોષાક્રન્દયન્તૌ પતીનાં ચ પતિસ્તથા ।
કૃત્સ્નવીતશ્ચ ધાવંશ્ચ સત્ત્વાનાં પતિરેવ ચ ॥ ૧૩॥
એતે દ્વાદશ પત્રસ્થાઃ પઞ્ચમાવરણસ્થિતાઃ ।
સહમાનશ્ચ નિર્વ્યાધિરવ્યાધીનાં પતિસ્તથા ॥ ૧૪॥
કકુભશ્ચ નિષઙ્ગી  ચ સ્તેનાનાં ચ પતિસ્તથા ।
નિચેરુશ્ચેતિ વિજ્ઞેયાઃ ષષ્ઠાવરણદેવતાઃ ॥ ૧૫॥
અધઃ પરિચરોઽરણ્યઃ પતિઃ કિં  ચ સૃકાવિષઃ ।
જિઘાંસન્તો મુષ્ણતાં ચ પતયઃ કુમ્ભસમ્ભવ ॥ ૧૬॥
અસીમન્તશ્ચ સુપ્રાજ્ઞસ્તથા નક્તઞ્ચરો મુને ।
પ્રકૃતીનાં પતિશ્ચૈવ ઉષ્ણીષી ચ ગિરેશ્ચરઃ ॥ ૧૭॥
કુલુઞ્ચાનાં પતિશ્ચૈવેષુમન્તઃ કલશોદ્ભવ ।

ધન્વાવિદશ્ચાતન્વાનપ્રતિપૂર્વદધાનકાઃ ॥ ૧૮॥
આયચ્છતઃ ષોડશૈતે ષોડશારનિવાસિનઃ ।
વિસૃજન્તસ્તથાસ્યન્તો વિધ્યન્તશ્ચાપિ સિન્ધુપ ॥ ૧૯॥
આસીનાશ્ચ શયાનાશ્ચ યન્તો જાગ્રત એવ ચ ।
તિષ્ઠન્તશ્ચૈવ ધાવન્તઃ સભ્યાશ્ચૈવ સમાધિપાઃ ॥ ૨૦॥
અશ્વાશ્ચૈવાશ્વપતય અવ્યાધિન્યસ્તથૈવ ચ ।
વિવિધ્યન્તો ગણાધ્યક્ષા બૃહન્તો વિન્ધ્યમર્દ્દન ॥ ૨૧॥
ગૃત્સશ્ચાષ્ટાદશવિધા દેવતા અષ્ટમાવૃતૌ ।
અથ ગૃત્સાધિપતયો વ્રાતા વ્રાતાધિપાસ્તથા ॥ ૨૨॥
ગણાશ્ચ ગણપાશ્ચૈવ વિશ્વરૂપા વિરૂપકાઃ ।
મહાન્તઃ ક્ષુલ્લકાશ્ચૈવ રથિનશ્ચારથાઃ પરે ॥ ૨૩॥
રથાશ્ચ રથપત્ત્યાખ્યાઃ સેનાઃ સેનાન્ય એવ ચ ।
ક્ષત્તારઃ સઙ્ગ્રહી  તારસ્તક્ષાણો રથકારકાઃ ॥ ૨૪॥
કુલાલશ્ચેતિ રુદ્રા સ્તે નવમાવૃતિદેવતાઃ ।
કર્મારાશ્ચૈવ પુઞ્જિષ્ઠા નિષાદાશ્ચેષુકૃદ્ગણાઃ ॥ ૨૫॥
ધન્વકારા મૃગયવઃ શ્વનયઃ શ્વાન એવ ચ ।
અશ્વાશ્ચૈવાશ્વપતયો ભવો રુદ્રો ઘટોદ્ભવ ॥ ૨૬॥
શર્વઃ પશુપતિર્નીલગ્રીવશ્ચ શિતિકણ્ઠકઃ ।
કપર્દી વ્યુપ્તકેશશ્ચ સહસ્રક્ષસ્તથાપરઃ ॥ ૨૭॥
શતધન્વા ચ ગિરિશઃ શિપિવિષ્ટશ્ચ કુમ્ભજ ।
મીઢુષ્ટમ ઇતિ પ્રોક્તા રુદ્રા દશમશાલગાઃ ॥ ૨૮॥
અથૈકાદશચક્રસ્થા ઇષુમદ્ધ્રસ્વવામનાઃ ।
બૃહંશ્ચ વર્ષીયાંશ્ચૈવ વૃદ્ધઃ સમૃદ્ધિના સહ ॥ ૨૯॥
અગ્ર્યઃ પ્રથમ આશુશ્ચાજિરોન્યઃ શીઘ્રશિભ્યકૌ ।
ઉર્મ્યાવસ્વન્યરુદ્રૌ ચ સ્રોતસ્યો દિવ્ય એવ ચ ॥ ૩૦॥
જ્યેષ્ઠશ્ચૈવ કનિષ્ઠશ્ચ પૂર્વજાવરજૌ તથા ।
મધ્યમશ્ચાવગમ્યશ્ચ જઘન્યશ્ચ ઘટોદ્ભવ ॥ ૩૧॥

ચતુર્વિંશતિરાખ્યાતા   એતે રુદ્રા મહાબલાઃ ।
અથ બુધ્ન્યઃ સોમ્યરુદ્રઃ પ્રતિસર્પકયામ્યકૌ ॥ ૩૨॥
ક્ષેમ્યોવોચવખલ્યશ્ચ તતઃ શ્લોક્યાવસાન્યકૌ ।
વન્યઃ કક્ષ્યઃ શ્રવશ્ચૈવ તતોઽન્યસ્તુ પ્રતિશ્રવઃ ॥ ૩૩॥
આશુષેણશ્ચાશુરથઃ શૂરશ્ચ તપસાં નિધે ।
અવભિન્દશ્ચ વર્મી ચ વરૂથી બિલ્મિના સહ ॥ ૩૪॥
કવચી ચ શ્રુતશ્ચૈવ સેનો દુન્દુભ્ય એવ ચ ।
આહનન્યશ્ચ ધૃષ્ણુશ્ચ તે ચ ષડ્વિંશતિઃ   સ્મૃતાઃ ।
દ્વાદશાવરણસ્થાસ્તે મહાકાયા મહાબલાઃ ॥ ૩૫॥
પ્રભૃશાશ્ચૈવ દૂતાશ્ચ પ્રહિતાશ્ચ નિષઙ્ગિણઃ  ।
અન્યસ્ત્વિષુધિમાનન્યસ્તક્ષ્ણેષુશ્ચ તથા યુધિ ॥ ૩૬॥
સ્વાયુધશ્ચ સુધન્વા ચ સ્તુત્યઃ પથ્યશ્ચ કુમ્ભજ ।
કાપ્યો નાઢ્યસ્તથા સૂધઃ સરસ્યો વિન્ધ્યમર્દન ॥ ૩૭॥
તતશ્ચાન્યો નાધમાનો વેશન્તઃ કુષ્ય એવ ચ ।
અવધવર્ષ્યોઽવર્ષ્યશ્ચ મેધ્યો વિદ્યુત્ય એવ ચ ॥ ૩૮॥
ઇઘ્ર્યાતપ્યૌ તથા વાત્યૌ રેષ્મ્યશ્ચૈવ તથાપરઃ ।
વાસ્તવ્યો વાસ્તુપશ્ચૈવ સોમશ્ચેતિ મહાબલાઃ ॥ ૩૯॥
ત્રયોદશાવરણગાઞ્છૃણુ  રુદ્રાશ્ચં તાન્મુને ।
રુદ્રસ્તામ્રારુણઃ શઙ્ગસ્તથા  પશુપતિર્મુને ॥ ૪૦॥
ઉગ્રો ભીમસ્તથૈવાગ્રેવધદૂરેવધાવપિ ।
હન્તા ચૈવ હનીયાંશ્ચ વૃષશ્ચ હરિકેશકઃ ॥ ૪૧॥
તારઃ શમ્ભુર્મયોભૂશ્ચ શઙ્કરશ્ચ મયસ્કરઃ ।
શિવઃ શિવતરશ્ચૈવ તીર્થ્યઃ કુલ્યસ્તથૈવ ચ ।
પાર્યોઽપાર્યઃ પ્રતરણસ્તથા ચોત્તરણો મુને ॥ ૪૨॥
આતર્યશ્ચ તથા લભ્યઃ ષષ્ઠઃ ફેન્યસ્તથૈવ ચ ।
ચતુર્દશાવરણકે કથિતા રુદ્રદેવતાઃ ॥ ૪૩॥
સિકત્યશ્ચ પ્રવાહ્યશ્ચ તથેરિણ્યસ્તપોનિધે ।
પ્રપથ્યઃ કિંશિલશ્ચૈવ   ક્ષયણસ્તદનન્તરમ્ ॥ ૪૪॥

કપર્દી ચ પુલસ્ત્યંશ્ચ ગોષ્ઠ્યો ગૃહ્યસ્તથૈવ ચ ।
તલ્પ્યો ગેહ્યસ્તથા કાટ્યો ગહ્વરેષ્ઠોરુદીપકઃ ॥ ૪૫॥
નિવેષ્ટ્યશ્ચાપિ પાન્તવ્યો રથન્યઃ શુક્ય એવ ચ ।
હરીત્યલોથા લોપ્યાશ્ચ ઉર્ય્યસૂર્મ્યૌ તથા મુને ॥ ૪૬॥
પયેયશ્ચ પર્ણશશ્ચ તથા વગુરમાણકઃ ।
અભિઘ્નનાશિદુશ્ચૈવ પ્રખિદન કિરિકાસ્તથા ॥ ૪૭॥
દેવાનાં હૃદયશ્ચૈવ દ્વાત્રિંશદ્રુદ્રદેવતાઃ   ।
વર્તતે સાયુધાઃ પ્રાજ્ઞ નિત્યં પઞ્ચાદશાવૃતૌ ॥ ૪૮॥
ષોડશે ત્વાવરણકે પૂર્વાદિદ્વારવર્તિનઃ   ।
વિક્ષિણત્કાવિચિન્વત્કાસ્તથા નિર્હતનામકાઃ ॥ ૪૯॥
આમીવક્તાશ્ચ નિષ્ટપ્તા મહારુદ્રમુપાસતે ।
ઇતિ ષોડશશાલેષુ સ્થિતૈ રુદ્રૈઃ સહસ્રશઃ ॥ ૫૦॥
સેવિતસ્તુ મહારુદ્રો લલિતાજ્ઞાપ્રવર્તકઃ ।
વર્તતે જગતામૃદ્ધ્યૈ મુક્તાશાલેશકોણકે ॥ ૫૧॥
શતરુદ્રિ યસઙ્ખ્યાતા એતે રુદ્રા મહાબલાઃ ।
લલિતાભક્તિમમ્પન્નાન્પાલયન્તિ દિવાનિશમ્ ।
અભક્તાંલ્લલિતાદેવ્યાઃ પ્રત્યૂહૈર્યોજયન્ત્યમી ॥ ૫૨॥
ઇત્થં શક્રાદિદિક્પાલા મુક્તાશાલં સમાશ્રિતાઃ ।
લલિતાપરમેશ્વર્યાઃ સેવામેવ વિતન્વતે ॥ ૫૩॥
અથ મુક્તાખ્યશાલસ્યાન્તરે મારુતયોજને ।
શાલો મારકતાભિખ્યશ્ચતુર્યોજનમુચ્છ્રિતઃ  ॥ ૫૪॥
પૂર્વવદ્ગોપુરાદીનાં સંસ્થાનૈશ્ચ સુશોભિતઃ ।
તત્ર શ્રીદણ્ડનાથાયા દહનાદિવિદિગ્ગતાઃ ॥ ૫૫॥
ચત્વારો નિલયાઃ પ્રોક્તા મન્ત્રિણીગૃહવિસ્તરાઃ ।
ગીતિચક્રરથેન્દ્રસ્ય યાઃ પર્વાણિ સમાશ્રિતાઃ ॥ ૫૬॥
ભણ્ડાસુરમહાયુદ્ધે તા દેવ્યસ્તત્ર જાગ્રતિ ।
સર્વાઃ સ્થલ્યો મરકતશ્રેણિભિઃ ખચિતાઃ શુભાઃ ॥ ૫૭॥
હેમતાલવનાઢ્યાશ્ચ સર્વવસ્તુસમાકુલાઃ ।

તત્ર દેવ્યઃ સમસ્તાશ્ચ દણ્ડનાથાસમશ્રિયઃ ॥ ૫૮॥
હલોદ્ધર્ણહલાદ્ધર્ણમુસલાઃ સઞ્ચરન્ત્યપિ ।
સઙ્ખ્યાતીતાસ્તાલવૃક્ષા નવસ્વર્ણવિચિત્રિતાઃ ॥ ૫૯॥
યોજનાયતકાણ્ડાશ્ચ દલૈર્યુક્તા વિશઙ્કટૈઃ ।
હેમત્વચોઽતિસુસ્નિગ્ધાઃ સચ્છાયાઃ ફલભઙ્ગુરાઃ  ॥ ૬૦॥
આમૂલાગ્રં લમ્બમાનાસ્તાલા હાલાઘટાકુલાઃ ।
વર્તન્તે દણ્ડનાથાયાઃ પ્રીત્યર્થં શિલ્પિભિઃ કૃતાઃ ॥ ૬૧॥
તં ચ તાલરસાપૂરં પીત્વાપીત્વા મદાકુલાઃ ।
જૃમ્ભિણ્યાદ્યાશ્ચક્રદેવ્યો  હેતુકાદ્યાશ્ચ ભૈરવાઃ ॥ ૬૨॥
સપ્તનિગ્રહદેવ્યશ્ચ નૃત્યન્તિ મદવિહ્વલાઃ ।
ચતુર્વિદિક્ષુ   દણ્ડિન્યા યત્રયત્ર મહાદૃશઃ ॥ ૬૩॥
તત્ર પૂર્વાદિદિગ્ભાગે દેવીસદૃશવર્ચસઃ ।
ઉન્મત્તભૈરવી ચૈવ સ્વપ્નેશી સર્વતોદિશમ્ ॥ ૬૪॥
નિવાસો દણ્ડનાથાયાઃ કેવલં ત્વાભિમાનિકઃ ।
તસ્યાસ્તુ સેવાવાસોઽન્યો મહાપદ્માટવીસ્થલે ।
તત્કક્ષાતિદવીયસ્ત્વાન્સેવાર્થં તત્ર તદ્ગૃહઃ  ॥ ૬૫॥
અથો મરકતાકારે શાલે તત્સપ્તયોજને ।
પ્રાકારો વિદ્રુમાકારઃ પ્રાતરર્યમપાટલઃ ॥ ૬૬॥
તત્ર સ્થલાસ્તુ સકલા વિદ્રુમૈરેવ નિર્મિતાઃ   ।
તદ્વદ્વિદ્રુમસઙ્કાશો બ્રહ્મા નલિનવિષ્ટરઃ ॥ ૬૭॥
બ્રહ્મલોકાત્સમાગત્ય સાર્દ્ધં સર્વૈર્મુનીશ્વરૈઃ ।
સદા શ્રીલલિતાદેવ્યાઃ સેવનાર્થમતન્દ્રિ તઃ ॥ ૬૮॥
મરીચ્યાદ્યૈઃ પ્રજાસૃગ્ભિર્વર્તતે સાકમબ્ધિપ ।
ચતુર્દશાપિ વિદ્યાસ્તા ઉપવિદ્યાઃ સહસ્રશઃ ॥ ૬૯॥
ચતુષ્ષષ્ટિકલાશ્ચૈવ શરીરિણ્યો મહત્તરાઃ ।
પ્રાકારે વિદ્રુમાકારે બ્રહ્મલોકસમાશ્રિતાઃ ।
વર્તન્તે જગતામૃદ્ધ્યૈ લલિતા દેવતાજ્ઞયા ॥ ૭૦॥
અથ વિદ્રુમશાલસ્યાન્તરે મારુતયોજને ।

માણિક્યમણ્ડપસ્થાને પરીતઃ સર્વતોદિશમ્ ।
વર્તતે વિષ્ણુલોકસ્તુ લલિતાસેવનોત્સુકઃ ॥ ૭૧॥
તત્ર વૈષ્ણવલોકે તુ વિષ્ણુઃ સાક્ષાત્સનાતનઃ ।
ચતુર્ધા દશધા ચૈવ તથા દ્વાદશધા પુનઃ ।
વિભિન્નમૂર્તિઃ   સતતં વર્તતે માધવઃ સદા ॥ ૭૨॥
ભણ્ડાસુરમહાયુદ્ધે યે શ્રીદેવીનખોદ્ભવાઃ ।
દશાવતારદેવાસ્તુ તેઽપિ માણિક્યમણ્ડપે ॥ ૭૩॥
પૂર્વકક્ષાન્તરેભ્યસ્તુ તત્કક્ષાયાં વિશેષતઃ ।
ઉપર્યાચ્છાદનામાત્રં માણિક્યદૃષદાં ગણૈઃ ॥ ૭૪॥
તત્ર કક્ષાન્તરે દેવઃ શઙ્ખચક્રગદાધરઃ  ।
ભિન્નો દ્વાદશમૂર્ત્યા ચ પૂર્વાદ્યાશાસુ રક્ષતિ ॥ ૭૫॥
જામ્બૂનદપ્રભશ્ચક્રી પૂર્વસ્યાં દિશિ કેશવઃ ।
પશ્ચાન્નારાયણઃ શઙ્ખી નીલજીમૂતસન્નિભઃ ॥ ૭૬॥
ઇન્દીવરદલશ્યામો મધુમાન્માધવોઽવતિ ।
ગોવિન્દો દક્ષિણે પાર્શ્વે ધન્વી ચન્દ્રપ્રભો મહાન્ ॥ ૭૭॥
ઉત્તરે હલધૃગ્વિષ્ણુઃ પદ્મકિઞ્જલ્કસન્નિભઃ ।
આગ્નેય્યામરવિન્દાભો મુસલી મધુસૂદનઃ ॥ ૭૮॥
ત્રિવિક્રમઃ ખડ્ગપાણિર્નૈરૃત્યે જ્વલનપ્રભઃ ।
વાયવ્યાં વામનો વજ્રી તરુણાદિત્ય દીપ્તિમાન્ ॥ ૭૯॥
ઈશાન્યાં પુણ્ડરીકાભઃ શ્રીધરઃ પટ્ટિશાયુધઃ ।
વિદ્યુત્પ્રભો હૃષીકેશો હ્યવાચ્યાં દિશિ મુદ્ગરી ॥ ૮૦॥
પદ્મનાભઃ શાર્ઙ્ગપાણિઃ  સહસ્રાર્કસમપ્રભઃ ।
માણિક્યમણ્ડપસ્થાનમનુલોમ્યેન વેષ્ટતે ॥ ૮૧॥
સર્વાયુધઃ સર્વશક્તિઃ સર્વજ્ઞઃ સર્વતોમુખઃ ।
ઇન્દ્રગોપકસઙ્કાશઃ પાશહસ્તોઽપરાજિતઃ ॥ ૮૨॥
દામોદરસ્તુ સર્વાત્મા લલિતાભક્તિનિર્ભરઃ ।
માણિક્યમણ્ડપસ્થાનં વિલોમેન વિવેષ્ટતે ॥ ૮૩॥
ઇતિ દ્વાદશભિર્દેહૈર્ભગવાનમ્બુજેક્ષણઃ ।

માણિક્યમણ્ડપગતો વિષ્ણુલોકે વિરાજતે ॥ ૮૪॥
અથ નાનારત્નશાલાન્તરે મારુતયોજને ।
સહસ્રસ્તમ્ભકં નામ મણ્ડપં સુમનોહરમ્ ॥ ૮૫॥
નાનારત્નૈસ્તુ ખચિતં નાનારત્નૈરલઙ્કૃતમ્ ।
નાનારત્નકૃતશ્શાલસ્તુઙ્ગસ્તત્રાભિવર્તતે  ॥ ૮૬॥
એકા પઙ્ક્તિઃ  સહસ્રૈસ્તુ સ્તમ્ભસ્તિર્યક્પ્રવર્તતે ।
તાદૃશાઃ પઙ્ક્તયો બહ્વ્યઃ સ્તમ્ભાનાં તુ ચતુર્દિશમ્   ॥ ૮૭॥
ઉપર્યાચ્છાદનં ચાપિ પૂર્વવદ્રત્નદારુભિઃ ।
શિવલોકસ્તત્ર મહાઞ્જાગર્તિ  સ્ફુરિતદ્યુતિઃ ॥ ૮૮॥
શૈવાગમા મૂર્તિમન્તસ્તત્રાષ્ટાવિંશતિઃ     સ્મૃતાઃ ।
નન્દિભૃઙ્ગિમહાકાલપ્રમુખાસ્તત્ર  ચોત્તમાઃ ॥ ૮૯॥
ષડ્વિંશત્તત્ત્વદેવાશ્ચ   ગજવક્ત્રાઃ સહસ્રશઃ ।
શિવલોકોત્તમે તસ્મિન્સહસ્રસ્તમ્ભમણ્ડપે ॥ ૯૦॥
ઈશાનઃ સર્વવિદ્યાનામધિપશ્ચન્દ્રશેખરઃ ।
લલિતાજ્ઞાપાલકશ્ચ લલિતાજ્ઞાપ્રવર્તકઃ ॥ ૯૧॥
લલિતામન્ત્રજાપી ચ નિત્યમાનન્દમાનસઃ ।
શૈવ્યા દૃષ્ટ્યા સ્વભક્તાનાં લલિતામન્ત્રસિદ્ધયે ॥ ૯૨॥
અન્તર્બહિસ્તમઃપુઞ્જનિર્ભેદનપટીયસીમ્ ।
મહાપ્રકાશરૂપાં તાં મેધાશક્તિં  પ્રકાશયન્ ॥ ૯૩॥
સર્વજ્ઞઃ સર્વકર્તા ચ સહસ્રસ્તમ્ભમણ્ડપે ।
વર્તમાનો મહાદેવ દેવીઃ શ્રીભક્તિનિર્ભરઃ ।
તત્તચ્છાલાન્સમાશ્રિત્ય વર્તતે કુમ્ભસમ્ભવઃ  ॥ ૯૪॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્ય સંવાદે
શ્રીલાલિતોપાખ્યાને દિક્પાલાદિશિવલોકાન્તરકથનં ના ચતુસ્ત્રિંશોઽધ્યાયઃ 
॥ ૩૪॥

અથ મહાપદ્માટવ્યાર્ઘ્યસ્થાપનકથનં નામ પઞ્ચત્રિંશોઽધ્યાયઃ   ॥ ૩૫॥
હયગ્રીવ ઉવાચ ।
અથ વાપીત્રયાદીનાં કક્ષ્યાભેદાન્પ્રચક્ષ્મહે ।
એષાં શ્રવણમાત્રેણ જાયતે શ્રીમહોદયઃ ॥ ૧॥
સહસ્રસ્તમ્ભશાલસ્યાતરમારુતયોજને ।
મનો નામ મહાશાલઃ સર્વરત્નવિચિત્રિતઃ ॥ ૨॥
પૂર્વવદ્ગોપુરદ્વારકપાટાર્ગલસંયુતઃ ।
તન્મધ્યકક્ષ્યાભાગસ્તુ સર્વાપ્યમૃતવાપિકા ॥ ૩॥
યત્પીત્વા યોગિનઃ સિદ્ધા વજ્રકાયા મહાબલાઃ ।
ભવન્તિ પુરુષાઃ પ્રાજ્ઞાસ્તદેવ હિ રસાયનમ્ ॥ ૪॥
વાપ્યામમૃતમય્યાં તુ વર્તતે તોયતાં ગતમ્ ।
તદ્ગન્ધાઘ્રાણમાત્રેણ સિદ્ધિકાન્તાપતિર્ભવેત્ ॥ ૫॥
અસ્પૃશન્નપિ વિન્ધ્યારે પુરુષઃ ક્ષીણકલ્મષઃ ।
ઉભયોઃ શાલયોઃ પાર્શ્વે સુધાવાપીતટદ્વયે ॥ ૬॥
અધક્રોશસમાયામા અન્યાસ્સર્વાશ્ચ વાપિકાઃ ।
ચતુર્યોજનદૂરં તુ તલં તસ્યા જલાન્તરે ॥ ૭॥
સોપાનાવલયસ્તસ્યા નાનારત્નવિચિત્રિતાઃ ।
સ્વર્ણવર્ણા રત્નવર્ણાસ્તસ્યાં હંસાશ્ચ સારસાઃ ॥ ૮॥
આસ્ફોટ્યતે તટદ્વન્દ્વતરઙ્ગૈર્મન્દચઞ્ચલૈઃ  ।
પક્ષિણસ્તજ્જલં પીત્વા રસાયનમયં નવમ્ ॥ ૯॥
અજરામરતાં પ્રાપ્તાસ્તત્ર વિન્ધ્યનિષૂદન ।
સદા કૂજિતલક્ષેણ  તત્ર કારણ્ડવદ્વિજાઃ ॥ ૧૦॥
જપન્તિ લલિતાદેવ્યા મન્ત્રમેવ મહત્તરમ્ ।
પરિતો વાપિકાચક્રપરિવેષણભૂયસા ॥ ૧૧॥
ન તત્ર ગન્તુ માર્ગોઽસ્તિ નૌકાવાહનમન્તરા ।
આજ્ઞયા કેવલં તત્ર મન્ત્રિણી દણ્ડનાથયોઃ ।
તારા નામ મહાશક્તિર્વર્તતે તોરણેશ્વરી ॥ ૧૨॥
બહ્વ્યસ્તત્રોત્પલશ્યામાસ્તારાયાઃ પરિચારિકાઃ ।

રત્નનૌકાસહસ્રેણ ખેલન્ત્યો સરસીજલે ॥ ૧૩॥
અપરં પારમાયાન્તિ પુનર્યાન્તિ પરં તટમ્ ।
વીણાવેણુમૃદઙ્ગાદિ  વાદયન્ત્યો મુહુર્મુહુઃ  ॥ ૧૪॥
કોટિશસ્તત્ર તારાયા નાવિક્યો નવયૌવનાઃ ।
મુહુર્ગાયન્તિ નૃત્યન્તિ દેવ્યાઃ પુણ્યતમં યશઃ ॥ ૧૫॥
અરિત્રપાણયઃ કાશ્ચિત્કાશ્ચિચ્છૂગામ્બુપાણયઃ  ।
પિબન્ત્યસ્તત્સુધાતોયં સઞ્ચરન્ત્યસ્તરીશતૈઃ ॥ ૧૬॥
તાસાં નૌકાવાહિકાનાં શક્તીનાં શ્યામલત્વિષામ્ ।
પ્રધાનભૂતા તારામ્બા જલૌઘશમનક્ષમા ॥ ૧૭॥
આજ્ઞાં વિના તયોસ્તારા મન્ત્રિણીદણ્ડધારયોઃ ।
ત્રિનેત્રસ્યાપિ નો દત્તે વાપિકામ્ભસિ સન્તરમ્ ॥ ૧૮॥
ગાયન્તીનાં ચલન્તીનાં નૌકાભિર્મણિચારુભિઃ ।
મહારાજ્ઞી મહૌદાર્યં પતન્તીનાં પદેપદે ॥ ૧૯॥
પિબન્તીનાં મધુ ભૃશં માણિક્યચષકોદરૈઃ ।
પ્રતિનૌકં મણિગૃહે વસન્તીનાં મનોહરે ॥ ૨૦॥
તારાતરણિશક્તીનાં સમવાયોઽતિસુન્દરઃ ।
કાશ્ચિન્નૌકાઃ સુવર્ણાઢ્યાઃ કાશ્ચિદ્રત્નકૃતા મુને ॥ ૨૧॥
મકરાકારમાપન્નાઃ કાશ્ચિન્નૌકા મૃગાનનાઃ ।
કાશ્ચિત્સિંહાસના   નાવઃ કાશ્ચિદ્દન્તાવલાનનાઃ ॥ ૨૨॥
ઇત્થં વિચિત્રરૂપાભિર્નૌકાભિઃ પરિવેષ્ટિતા ।
તારામ્બામહતીં  નૌકામધિગમ્ય વિરાજતે ॥ ૨૩॥
અનુલોમવિલોમાભ્યાં સઞ્ચારં વાપિકાજલે ।
તન્વાના સતતં તારા કક્ષ્યામેનાં હિ રક્ષતિ ॥ ૨૪॥
મનશાલસ્યાન્તરાલે સપ્તયોજનદૂરતઃ ।
બુદ્ધિશાલ ઇતિ ખ્યાતશ્ચતુર્યોજનમુચ્છ્રિતઃ  ॥ ૨૫॥
તન્મધ્યકક્ષ્યાભાગેઽસ્તિ સર્વાપ્યાનન્દવાપિકા ।
તત્ર દિવ્યં મહામદ્યં બકુલામોદમેદુરમ્ ।
પ્રતપ્તકનકચ્છાયં તજ્જલત્વેન વર્ત્તતે ॥ ૨૬॥

આનન્દવાપિકા ગાધાઃ પૂર્વવત્પરિકીર્ત્તિતાઃ   ।
સોપાનાદિક્રમશ્ચૈવ પક્ષિણસ્તત્ર પૂર્વવત્ ॥ ૨૭॥
તત્રત્યં સલિલં મદ્યં પાયમ્પાયં તટસ્થિતાઃ ।
વિહરન્તિ મદોન્મત્તાઃ શક્તયો મદપાટલાઃ ॥ ૨૮॥
સાક્ષાચ્ચ વારુણી દેવી તત્ર નૌકાધિનાયિકા ।
યાં સુધામાલિનીમાહુર્યામા હુરમૃતેશ્વરીમ્  ॥ ૨૯॥
સા તત્ર મણિનૌકાસ્થશક્તિસેનાસમાવૃતા ।
ઈષદાલોકમાત્રેણ ત્રૈલોક્યમદદાયિની ॥ ૩૦॥
તરુણાદિત્ય સઙ્કાશા મદારક્તકપોલભૂઃ ।
પારિજાતપ્રસૂનસ્રક્પરિવીતકચાચિતા ॥ ૩૧॥
વહન્તી મદિરાપૂર્ણં ચષકં લોલદુત્પલમ્ ।
પક્વં પિશિતખણ્ડં ચ મણિપાત્રે તથાન્યકે ॥ ૩૨॥
વારુણીતરણિશ્રેણીનાયિકા તત્ર રાજતે ।
સાપ્યાજ્ઞયૈવ સર્વેષાં મન્ત્રિણીદણ્ડનાથયોઃ ।
દદાતિ વાપીતરણં ત્રિનેત્રસ્યાપિ નાન્યથા ॥ ૩૩॥
અથ બુદ્ધિમહાશાલાન્તરે મારુતયોજને ।
અહઙ્કારમહાશાલઃ પૂર્વવદ્ગોપુરાન્વિતઃ ॥ ૩૪॥
તયોસ્તુ શાલયોર્મધ્યે કક્ષ્યાભૂરખિલા મુને ।
વિમર્શવાપિકા નામ સૌષુમ્ણામૃતરૂપિણી ॥ ૩૫॥
તન્મહાયોગિનામન્તર્મનો મારુતપૂરિતમ્ ।
સુષુમ્ણદણ્ડવિવરે જાગર્તિ  પરમામૃતમ્ ॥ ૩૬॥
તદેવ તસ્યાઃ સલિલં વાપિકાયાસ્તપોધન ।
પૂર્વવત્તટસોપાનપક્ષિનૌકા હિ તાઃ સ્મૃતાઃ ॥ ૩૭॥
તત્ર નૌકેશ્વરી દેવી કુરુકુલ્લેતિવિશ્રુતા ।
તમાલશ્યામલાકારા શ્યામકઞ્ચુકધારિણી ॥ ૩૮॥
નૌકેશ્વરીભિરન્યાભિસ્સ્વસમાનાભિરાવૃતા ।
રત્નારિત્રકરા નિત્યમુલ્લસન્મદમાંસલા ॥ ૩૯॥

પરિતો ભ્રામ્યતિ મુને મણિનૌકાધિરોહિણી ।
વાપિકા પયસાગાધા પૂર્વવત્પરિકીર્તિતા   ॥ ૪૦॥
અહઙ્કારસ્ય શાલસ્યાન્તરે મારુતયોજને ।
સૂર્યબિમ્બમહાશાલશ્ચતુર્યોજનમુચ્છ્રિતઃ  ॥ ૪૧॥
સૂર્યસ્યાપિ મહાનાસીદ્યદભૂદરુણોદયઃ ।
તન્મધ્યકક્ષ્યા વસુધા ખચિતા કુરવિન્દકૈઃ ॥ ૪૨॥
તત્ર બાલાતપોદ્ગારે લલિતા પરમેશ્વરી ।
અતિતીવ્રતપસ્તપ્ત્વા સૂર્યોઽલભત તાં દ્યુતિમ્ ॥ ૪૩॥
ગ્રહરાશિગણાઃ સર્વે નક્ષત્રાણ્યપિ તારકાઃ ।
તેઽત્રેવ હિ તપસ્તપ્ત્વા લોકભાસકતાં ગતાઃ ॥ ૪૪॥
માર્તણ્ડભૈરવસ્તત્ર ભિન્નો દ્વાદશધા મુને ।
શક્તિભિસ્તૈજસીભિશ્ચ કોટિસઙ્ખ્યાભિરન્વિતઃ ॥ ૪૫॥
મહાપ્રકાશરૂપશ્ચ મદારુણવિલોચનઃ ।
કઙ્કોલિતરુખણ્ડેષુ નિત્યં ક્રીડારસોત્સુકઃ ।
વર્તતે વિન્ધ્યદર્પારે પારે યસ્તન્મયસ્થિતઃ ॥ ૪૬॥
મહાપ્રકાશનામ્નાસ્તિ તસ્ય શક્તિર્મહીયસી ।
ચક્ષુષ્મત્યપરાશક્તિશ્છાયા દેવી પરા સ્મૃતા ॥ ૪૭॥
ઇત્થં તિસૃભિરિષ્ટાભિઃ શક્તિભિઃ પરિવારિતઃ ।
લલિતાયા મહેશાન્યાઃ સદા વિદ્યા હૃદા જપન્ ॥ ૪૮॥
તદ્ભક્તાનામિન્દ્રિ યાણિ ભાસ્વરાણિ પ્રકાશયન્ ।
બહિરન્તસ્તમોજાલં સમૂલમવમર્દયન્ ॥ ૪૯॥
તત્ર બાલાતપોદ્ગારે ભાતિ માર્તણ્ડભૈરવઃ ।
સૂર્યબિમ્બમહાશાલાન્તરે મારુતયોજને ॥ ૫૦॥
ચન્દ્રબિમ્બમયઃ શાલશ્ચતુર્યોજનમુચ્છ્રિતઃ  ।
પૂર્વવદ્ગોપુરદ્વારકપાટાર્ગલસંયુતઃ ॥ ૫૧॥
તન્મધ્યભૂઃ સમસ્તાપિ ચન્દ્રિ કાદ્વારમુચ્યતે ॥ ૫૨॥
તત્રૈવ ચન્દ્રિ કાદ્વારે તપસ્તપ્ત્વા સુદારુણમ્ ।
અત્રિનેત્રસમુત્પન્નશ્ચન્દ્રમાઃ કાન્તિમાયયૌ ॥ ૫૩॥

અત્ર શ્રીસોમનાથાખ્યો વર્તતે નિર્મલાકૃતિઃ  ।
દેવસ્ત્રૈલોક્યતિમિરધ્વંસી સંસારવર્તકઃ ॥ ૫૪॥
પિબઞ્ચ ષકસમ્પૂર્ણં નિર્મલં ચન્દ્રિ કામૃતમ્ ।
સપ્તવિંશતિનક્ષત્રશક્તિભિઃ   પરિવારિતઃ ॥ ૫૫॥
સદા પૂર્ણનિજાકારો નિષ્કલઙ્કો નિજાકૃતિઃ  ।
તત્રૈવ ચન્દ્રિ કાદ્વારે વર્તતે ભગવાઞ્છશી ॥ ૫૬॥
લલિતાયા જપૈધ્યાનૈઃ સ્તોત્રૈઃ પૂજાશતૈરપિ ।
અશ્વિન્યાદિયુતસ્તત્ર કાલં નયતિ ચન્દ્રમાઃ ॥ ૫૭॥
અન્યાશ્ચ શક્તયસ્તારાનામધેયાઃ સહસ્રશઃ ।
સન્તિ તસ્યૈવ નિકટે સા કક્ષા તત્પ્ર પૂરિતા ॥ ૫૮॥
અથ ચન્દ્રસ્ય શાલસ્યાન્તરે મારુતયોજને ।
શ‍ૃઙ્ગારો  નામ શાલોઽસ્તિ ચતુર્યોજનમુચ્છ્રિતઃ  ॥ ૫૯॥
શ‍ૃઙ્ગારાગારરૂપૈસ્તુ  કૌસ્તુભૈરિવ નિર્મિતઃ   ।
મહાશ‍ૃઙ્ગારપરિખા  તન્મધ્યે વસુધાખિલા ॥ ૬૦॥
પરિખાવલયે તત્ર શ‍ૃઙ્ગારરસપૂરિતે  ।
શ‍ૃઙ્ગારશક્તયઃ  સન્તિ નાનાભૂષણભાસુરાઃ ॥ ૬૧॥
તત્ર નૌકાસહસ્રેણ સઞ્ચરન્ત્યો મદોદ્ધતાઃ ।
ઉપાસતે સદા સત્તં નૌકાસ્થં કુસુમાયુધમ્ ॥ ૬૨॥
સ તુ સમ્મોહયત્યેવ વિશ્વં સમ્મોહનાદિભિઃ ।
વિશિખૈરખિલાઁલ્લોકાઁલ્લલિતાજ્ઞાવશંવદઃ ॥ ૬૩॥
તત્પ્રભાવેણ સમ્મૂઢા મહાપદ્માટવીસ્થલમ્ ।
વનિતું શુદ્ધવેષાશ્ચ લલિતાભક્તિનિર્ભરાઃ ।
સાવધાનેન મનસા યાન્તિ પદ્માટવીસ્થલમ્ ॥ ૬૪॥
ન ગન્તું પારયત્યેવ સુરસિદ્ધનરાઃ સુરાઃ ।
બ્રહ્મવિષ્ણુમહેશાસ્તુ શુદ્ધચિત્તાઃ સ્વભાવતઃ ।
તદાજ્ઞયા પરં યાન્તિ મહાપદ્માટવીસ્થલમ્ ॥ ૬૫॥
સંસારિણશ્ચ રાગાન્ધાબહુસઙ્કલ્પકલ્પનાઃ ।

મહાકુલાશ્ચ પુરુષા વિકલ્પજ્ઞાનધૂસરાઃ ॥ ૬૬॥
પ્રભૂતરાગગહનાઃ પ્રૌઢવ્યામોહદાયિનીમ્ ।
મહાશ‍ૃઙ્ગારપરિખાન્તરિતું  ન વિચક્ષણાઃ ॥ ૬૭॥
યસ્માદજેયસૌન્દર્યસ્ત્રૈલોક્યજનમોહનઃ ।
મહાશ‍ૃઙ્ગારપરિખાધિકારી  વર્તતે સ્મરઃ ॥ ૬૮॥
તસ્ય સર્વમતિક્રમ્ય મહતામપિ મોહનમ્ ।
મહાપદ્માટવીં  ગન્તું ન કોઽપિ ભવતિ ક્ષમઃ ॥ ૬૯॥
અથ શ‍ૃઙ્ગારશાલસ્યાન્તરાલે  સપ્તયોજને ।
ચિન્તામણિગૃહં નામ ચક્રરાજમહાલયઃ ॥ ૭૦॥
તન્મધ્યભૂઃ સમસ્તાપિ પરિતો રત્નભૂષિતા ।
મહાપદ્માટવી નામ સર્વસૌભાગ્યદાયિની ॥ ૭૧॥
શ‍ૃઙ્ગારાખ્યમહાકાલપર્યન્તં  ગોપુરં મુને ।
ચતુર્દિક્ષ્વપ્યેવમેવ   ગોપુરાણાં વ્યવસ્થિતિઃ ॥ ૭૨॥
સર્વદિક્ષુ તદુક્તાનિ ગોપુરાણિ શતં મુને ।
શાલાસ્તુ વિંશતિઃ   પ્રોક્તાઃ પઞ્ચસઙ્ખ્યાધિકાઃ શુભાઃ ॥ ૭૩॥
સર્વેષામપિ શાલાનાં મૂલં યોજનસમ્મિતમ્ ।
પદ્માટવીસ્થલં વક્ષ્યે સાવધાનો મુને શ‍ૃણુ ॥ ૭૪॥
સમસ્તરત્નખચિતે તત્ર ષડ્યોજનાન્તરે ।
પરિતસ્થલપદ્માનિ મહાકાણ્ડાનિ સન્તિ વૈ ॥ ૭૫॥
કાણ્ડાસ્તુ યોજનાયામા મૃદુભિઃ કણ્ટકૈર્વૃતાઃ ।
પત્રાણિ તાલદશકમાત્રાયામાનિ સન્તિ વૈ ॥ ૭૬॥
કેસરાશ્ચ સરોજાનાં પઞ્ચતાલસમાયતાઃ ।
દશતાલસમુન્નમ્રઃ કર્ણિકાઃ   પરિકીર્તિતાઃ   ॥ ૭૭॥
અત્યન્તકોમલાન્યત્ર સદા વિકસિતાનિ ચ ।
નવસૌરભહૃદ્યાનિ વિશઙ્કટદલાનિ ચ ।
બહુશઃ સન્તિ પદ્માનિ કોડીનામપિ કોડિશઃ ॥ ૭૮॥
મહાપદ્માટવીકક્ષ્યાપૂર્વભાગે ઘટોદ્ભવ ।
ક્રોશોન્નતો વહ્નિરૂપો વર્તુલાકારસંસ્થિતઃ ॥ ૭૯॥

અર્દ્ધયોજનવિસ્તારઃ કલાભિર્દશભિર્યુતઃ ।
અર્ઘ્યપાત્રમહાધારો વર્તતે કુમ્ભસમ્ભવ  ॥ ૮૦॥
તદાધારસ્ય પરિતઃ શક્તયો દીપ્તવિગ્રહાઃ ।
ધૂમ્રાર્ચિઃપ્રમુખા   ભાન્તિ કલા દશ વિભાવસોઃ ॥ ૮૧॥
દીપ્તતારુણ્યલક્ષ્મીકા નાનાલઙ્કારભૂષિતાઃ ।
આધારરૂપં શ્રીમન્તં ભગવન્તં હવિર્ભુજમ્ ।
પરિષ્વજ્યૈવ પરિતો વર્તન્તે મન્મથાલસાઃ ॥ ૮૨॥
ધૂમ્રાર્ચિરુષ્ણા   જ્વલિની જ્વાલિની વિસ્ફુલિઙ્ગિની  ।
સુશ્રીઃસુરૂપા કપિલા હવ્યકવ્યવહેતિ ચ ।
એતા દશકલાઃ પ્રોક્તા વહ્નેરાધારરૂપિણઃ  ॥ ૮૩॥
તત્રાધારે સ્થિતો દેવઃ પાત્રરૂપં સમાશ્રિતઃ ।
સૂર્યસ્ત્રિલોકીતિમિરપ્રધ્વંસપ્રથિતોદયઃ ॥ ૮૪॥
સૂર્યાત્મકં તુ તત્પાત્રં સાર્દ્ધયોજનમુન્નતમ્ ।
યોજનાયામવિસ્તારં મહાજ્યોતિઃપ્રકાશિતમ્ ॥ ૮૫॥
તત્પાત્રાત્પરિતઃ સક્તવપુષઃ પુત્રિકા ઇવ ।
વર્તન્તે દ્વાદશ કલા અતિભાસ્વરરોચિષઃ ॥ ૮૬॥
તપિની તાપિની ધૂમ્રા મરીચિર્જ્વલિની રુચિઃ ।
સુષુમ્ણા ભોગદા વિશ્વા બોધિની ધારિણી ક્ષમા ॥ ૮૭॥
તસ્મિન્પાત્રે પરાનન્દકારણં પરમામૃતમ્ ।
સર્વૌષધિ રસાઢ્યં ચ હૃદ્યસૌરભસંયુતમ્ ॥ ૮૮॥
નીલોત્પલૈશ્ચ કહ્લારૈરમ્લાનૈરતિસૌરભૈઃ ।
વાસ્યમાનં સદા હૃદ્યં શીતલં લઘુ નિર્મલમ્ ॥ ૮૯॥
ચલદ્વીચિશતોદારં લલિતાભ્યર્ચનોચિતમ્ ।
સદા શબ્દાયમાનં ચ ભાસતેઽર્ચનકારણમ્ ॥ ૯૦॥
તદર્ઘ્યમમૃતં પ્રોક્તં નિશાકરકલામયમ્ ।
તસ્મિંસ્તનીયસીર્નૌકા   મણિકૢપ્તાઃ સમાસ્થિતાઃ ।
નિશાકરકલા હૃદ્યાઃ ક્રીડન્તિ નવયૌવનાઃ ॥ ૯૧॥

અમૃતા માનદા પૂષ્ણા તુષ્ટિઃ પુષ્ટી રતિર્ધૃતિઃ ।
શશિની ચન્દ્રિ કા કાન્તિર્જ્યોત્સ્ના શ્રીઃ પ્રીતિરઙ્ગદા  ॥ ૯૨॥
પૂર્ણા પૂર્ણામૃતા ચેતિ કલાઃ પીયૂષ રોચિષઃ ।
નવયૌવનસમ્પૂર્ણાઃ સદા પ્રહસિતાનનાઃ ॥ ૯૩॥
પુષ્ટિરૃદ્ધિઃ સ્થિતિર્મેધા કાન્તિર્લક્ષ્મીર્દ્યુતિર્ધૃતિઃ ।
જરા સિદ્ધિરિતિ પ્રોક્તાઃ ક્રીડન્તિ બ્રહ્મણઃ કલાઃ ॥ ૯૪॥
સ્થિતિશ્ચ પાલિની શાન્તિશ્ચેશ્વરી તતિકામિકે ।
વરદાહ્લાદિની પ્રીતિર્દીર્ઘા ચેતિ હરેઃ કલાઃ ॥ ૯૫॥
તીક્ષ્ણા રૌદ્રી ભયા નિદ્રા તન્દ્રા ક્ષુત્ક્રોધિની ત્રપા ।
ઉત્કારી મૃત્યુરપ્યેતા રોદ્ધ્ર્યસ્તત્ર સ્થિતાઃ કાલાઃ ॥ ૯૬॥
ઈશ્વરસ્ય કલાઃ પીતાઃ શ્વેતાશ્ચૈવારુણાઃ સિતાઃ ।
ચતસ્ર એવ પ્રોક્તાસ્તુ શઙ્કરસ્ય કલા અથ ॥ ૯૭॥
નિવૃત્તિશ્ચ પ્રતિષ્ઠા ચ ત્રિદ્યા શાન્તિસ્તથૈવ ચ ।
ઇન્દિરા દીપિકા ચૈવ રેચિકા ચૈવ મોચિકા ॥ ૯૮॥
પરા સૂક્ષ્મા ચ વિન્ધ્યારે તથા સૂક્ષ્મામૃતા કલા ।
જ્ઞાનામૃતા વ્યાધિની ચ વ્યાપિની વ્યોમરૂપિકા ।
એતાં ષોડશ સમ્પ્રોક્તાસ્તત્ર ક્રીડન્તિ શક્તયઃ ॥ ૯૯॥
રુદ્રનૌકાસમારૂઢાસ્તતશ્ચેતશ્ચ ચઞ્ચલાઃ ।
શક્તિરૂપેણ ખેલન્તિ તત્ર વિદ્યાઃ સહસ્રશઃ ॥ ૧૦૦॥
અર્ઘ્યસંશોધનાર્થાય કલ્પિતાઃ પરમેષ્ઠિના ।
તદર્ઘ્યમમૃતં પીત્વા સદા માદ્યન્તિ શક્તયઃ ॥ ૧૦૧॥
મહાપદ્માટવીવાસા મહાચક્રસ્થિતા અપિ ।
મુહુર્મુહુર્નવનવં  મુહુશ્ચાબદ્ધસૌરભમ્ ॥ ૧૦૨॥
રત્નકુમ્ભસહસ્રૈશ્ચ સુવર્ણઘટકોટિભિઃ ।
આપૂર્યાપૂર્ય સતતં તદર્ઘ્યમમૃતં મહત્ ॥ ૧૦૩॥
ચિન્તામણિગૃહસ્થાનાં પરિચારકશક્તયઃ ।
અણિમાદિકશક્તીનામર્ઘ્યયન્તિ મદોદ્ધતાઃ ॥ ૧૦૪॥
મહાપદ્માટવીકક્ષ્યાપૂર્વભાગેઽર્ઘ્યકલ્પનમ્ ।

ઇત્થ સમીરિતં પશ્ચાત્તત્રાન્યદપિ કથ્યતે ॥ ૧૦૫॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને મહાપદ્માટવ્યાર્ઘ્યસ્થાપનકથનં નામ
પઞ્ચત્રિંશોઽધ્યાયઃ   ॥ ૩૫॥

અથ ચિન્તામણિગૃહાન્તરકથનં નામ ષટ્ત્રિંશોઽધ્યાયઃ    ॥ ૩૬॥
હયગ્રીવ ઉવાચ ।
ચિન્તામણિગૃહસ્યાગ્નિદિગ્ભાગે કુન્દમાનકમ્  ।
યોજનાયામવિસ્તારં યોજનોચ્છાસચાતકમ્ ॥ ૧॥
તત્ર જ્વલતિ ચિદ્વહ્નિઃ સુધાધારાશતાર્ચિતઃ   ।
પરમૈશ્વર્યજનકઃ પાવનો લલિતાજ્ઞયા ॥ ૨॥
અનિન્ધનો મહાજ્વાલઃ સુધયા તર્પિતાકૃતિઃ    ।
કઙ્કોલીપલ્લવચ્છાયસ્તત્ર જ્વલતિ ચિચ્છિખી ॥ ૩॥
તત્ર હોત્રી મહાદેવી હોતા કામેશ્વરઃ પરઃ ।
ઉભૌ તૌ નિત્યહોતારૌ રક્ષતઃ સકલં જગત્ ॥ ૪॥
અનુત્તરપરાધીના લલિતા સમ્પ્રવર્તિતા   ।
લલિતાચોદિતઃ કામઃ શઙ્કરેણ પ્રવર્તિતઃ   ॥ ૫॥
ચિન્તામણિગૃહેન્દ્રસ્ય રક્ષોભાગેમ્બુજાટવૌ ॥ ૬॥
ચક્રરાજરથશ્રેષ્ઠસ્તિષ્ઠત્યુન્નતવિગ્રહઃ ।
નવભિઃ પર્વભિર્યુક્તઃ સર્વરત્નમયાકૃતિઃ  ॥ ૭॥
ચતુર્યોજનવિસ્તારો દશયોજનમુન્નતઃ ।
યથોત્તરં હ્રાસયુક્તઃ  સ્થૂલતઃ કૂબરોજ્જ્વલઃ ॥ ૮॥
ચતુર્વેદમહાચક્રઃ પુરુષાર્થમહાહયઃ ।
તત્ત્વૈરુપચરદ્ભિશ્ચ ચામરૈરભિમણ્ડિતઃ ॥ ૯॥
પૂર્વોક્તલક્ષણૈર્યુક્તો મુક્તાચ્છત્રેણ શોભિતઃ ।
ભણ્ડાસુરમહાયુદ્ધે કૃતસાહસિકક્રિયઃ ॥ ૧૦॥
વર્તતે રથમૂર્ધન્યઃ શ્રીદેવ્યાસનપાટિતઃ ।
ચિન્તામણિગૃહેન્દ્રસ્ય વાયુભાગેમ્બુજાટવૌ ॥ ૧૧॥

ગેયચક્રરથેન્દ્રસ્તુ મન્ત્રિણ્યાઃ પ્રાન્તતિષ્ઠતિ ।
ચિન્તામણિગૃહેન્દ્રસ્ય રુદ્રભાગેમ્બુજાટવૌ ॥ ૧૨॥
વલ્લભો દણ્ડનાથાયાઃ કિરિચક્રે મહારથઃ ।
એતદ્રથત્રયં સર્વક્ષેત્રશ્રીપુરપઙ્ક્તિષુ  ।
સમાનમેવ વિજ્ઞેયમઙ્ગસ્થા  દેવતા યથા ॥ ૧૩॥
આનલં કુણ્ડમાગ્નેયે યત્તિષ્ઠતિ સદા જ્વલત્ ।
તપ્તમેતત્તુ ગાયત્રી તપ્તં સ્યાદભયઙ્કરમ્ ॥ ૧૪॥
ઘૃણિસૂર્યસ્તુ તત્પશ્ચાદઓઙ્કારસ્ય ચ મન્દિરમ્ ।
દેવી તુરીયગાયત્રી ચક્ષુષ્મત્યપિ તાપસ ॥ ૧૫॥
અથ ગન્ધર્વરાજશ્ચ પરિષદ્રુદ્ર એવ ચ ।
તારામ્બિકા ભગવતી તત્પશ્ચાદ્ભાગતઃ સ્થિતાઃ ॥ ૧૬॥
ચિન્તામણિગૃહેન્દ્રસ્ય રક્ષોભાગં સમાશ્રિતઃ ।
નામત્રય મહામન્ત્રવાચ્યોઽસ્તિ ભગવાન્હરિઃ ॥ ૧૭॥
મહાગણપતિસ્તસ્યોત્તરસંશ્રિતકેતનઃ ।
પઞ્ચાક્ષરીમન્ત્રવાચ્યસ્તસ્ય ચાપ્યુત્તરે શિવઃ ॥ ૧૮॥
અથ મૃત્યુઞ્જયેશશ્ચ વાચ્યસ્ત્ર્યક્ષરમાત્રતઃ ।
સરસ્વતી ધારણાખ્યા હ્યસ્ય ચોત્તરવાસિની ॥ ૧૯॥
અકારાદિક્ષકારાન્તવર્ણમૂર્તેસ્તુ મન્દિરમ્ ।
માતૃકાયા ઉત્તરતસ્તસ્યાં વિન્ધ્યનિષૂદન ॥ ૨૦॥
ઉત્તરે સમ્પદેશી વૈ કાલસઙ્કર્ષણી તથા ।
શ્રીમહાશમ્ભુનાથા ચ દેવ્યાવિર્ભાવકારણમ્ ॥ ૨૧॥
શ્રીઃ પરામ્બા ચ વિશદજ્યોત્સ્ના નિર્મલવિગ્રહા ।
ઉત્તરોત્તરમેતાસ્તુ દેવતાઃ કૃતમન્દિરાઃ ॥ ૨૨॥
બાલા ચૈવાન્નપૂર્ણા ચ હયારૂઢા તથૈવ ચ ।
શ્રીપાદુકાચતસ્રસ્તદુત્તરોત્તરમન્દિરાઃ ॥ ૨૩॥
ચિન્તામણિગૃહેન્દ્રસ્ય વાયવ્યવસુધાદિતઃ ।
મહાપદ્માટવૌ ત્વન્યા દેવતાઃ કૃતમન્દિરાઃ ॥ ૨૪॥

ઉન્મત્તભૈરવી ચૈવ સ્વપ્નવારાહિકા પરા ।
તિરસ્કરણિકામ્બા ચ તથાન્યા પઞ્ચમી પરા ॥ ૨૫॥
યથાપૂર્વં કૃતગૃહા એતા દેવ્યો મહોદયાઃ ।
શ્રીપૂર્તિશ્ચ   મહાદેવી શ્રીમહાપાદુકાપિ ચ ॥ ૨૬॥
યથાપૂર્વં કૃતગૃહે દ્વે એતે દેવતોત્તમે ।
શઙ્કરેણ ષડામ્નાયસાગરે પ્રતિપાદિતાઃ ।
યા વિદ્યાસ્તાઃ સમસ્તાશ્ચ મહાપદ્માટવીસ્થલે ॥ ૨૭॥
ઇત્થં શ્રીરશ્મિમાલાયા મણિકૢપ્તા ગહાગૃહાઃ ।
ઉચ્ચધ્વજા ઉચ્ચશાલાસ્સસોપાનાસ્તપોધન ॥ ૨૮॥
ચિન્તામણિગૃહેન્દ્રસ્ય પૂર્વદ્વારે સમુદ્રપ ।
દક્ષિણે પાર્શ્વભાગે તુ મન્ત્રિનાથાગૃહં મહત્ ॥ ૨૯॥
વામભાગે દણ્ડનાથાભવનં રત્નનિર્મિતમ્   ।
બ્રહ્મવિષ્ણુમહેશાનામર્ઘ્યસ્થાનસ્ય પૂર્વતઃ ॥ ૩૦॥
ભવનં દીપિતાશેષદિક્ચક્રં રત્નરશ્મિભિઃ ।
સમસ્તા દેવતા એતા લલિતાભક્તિનિર્ભરાઃ ।
લલિતામન્ત્રજાપ્યાશ્ચ શ્રીદેવીં  સમુપાસતે ॥ ૩૧॥
પૂર્વોક્તમર્ઘ્યસ્થાનં ચ પૂર્વોક્તં ચાર્ઘ્યકલ્પનમ્ ।
યામ્યદ્વારપ્રભૃતિષુ સર્વેષ્વપિ સમં સ્મૃતમ્ ॥ ૩૨॥
અથ ચિન્તામણિગૃહં વક્ષ્યે શ‍ૃણુ મહામુને ।
તચ્છ્રીપટ્ટનમધ્યસ્થં  યોજનદ્વયવિસ્મૃતમ્ ॥ ૩૩॥
તસ્ય ચિન્તામણિમયી ભિત્તિઃ કોશસુવિસ્તૃતા ।
ચિન્તામણિશિલાભિશ્ચ ચ્છાદિનીભિસ્તથોપરિ ॥ ૩૪॥
સંવૃતા કૂટરૂપેણ તત્રતત્ર સમુન્નતા ।
ગૃહભિત્તિસ્તથોન્નમ્રા ચતુર્યોજનમાનતઃ ॥ ૩૫॥
વિંશતિર્યોજનં   તસ્યાશ્ચોન્નમ્રા ભૂમિરુચ્યતે ।
તતોર્ધ્વં હ્રાસસંયુક્તં  સ્થૌલ્યત્રિમુકુટોજ્જ્વલા ॥ ૩૬॥
તાનિ ચેચ્છાક્રિયાજ્ઞાનરૂપાણિ મુકુટાન્યૃષે ।
સદા દેદીપ્યમાનાનિ ચિન્તામણિમયાન્યપિ ॥ ૩૭॥

ચિન્તામણિગૃહે સર્વં ચિન્તામણિમયં સ્મૃતમ્ ।
યસ્ય દ્વારાણિ ચત્વારિ ક્રોશાર્ધાયામભાઞ્જિ ચ ॥ ૩૮॥
ક્રોશાર્દ્ધાર્દ્ધં ચ વિસ્તારો દ્વારાણાં કથિતો મુને ।
દ્વારેષુ સર્વેષુ પુનશ્ચિન્તામણિગૃહાન્તરે ॥ ૩૯॥
પિહિતા લલિતા દેવ્યા માતર્લોહિતસિન્ધુવત્ ।
તરુણાર્કસહસ્રાભા ચન્દ્રવચ્છીતલા હ્યપિ ।
મુહુઃ  પ્રવાહરૂપેણ પ્રસરન્તી મહામુને ॥ ૪૦॥
પૂર્વામ્નાય મયં ચૈવ પૂર્વદ્વારં પ્રકીર્તિતમ્   ।
દક્ષિણદ્વારદેશસ્તુ દક્ષિણામ્નાયલક્ષણઃ ॥ ૪૧॥
પશ્ચિમદ્વારદેશસ્તુ પશ્ચિમામ્નાયલક્ષણઃ ।
ઉત્તરદ્વારદેશઃ સ્યાદુત્તરામ્નાયલક્ષણઃ ॥ ૪૨॥
ગૃહરાજસ્યાન્તરાલે ભિત્તૌ ખચિતદણ્ડકાઃ ।
રત્નપ્રદીપા ભાસ્વન્તઃ કોટ્યર્કસદૃશત્વિષઃ ।
પરિતસ્તત્ર વર્તન્તે ભાસયન્તો ગૃહાન્તરમ્ ॥ ૪૩॥
ચિન્તામણિગૃહસ્યાસ્ય મધ્યસ્થાને મહીયસિ ।
અત્યુચ્ચૈર્વેદિકાભાગે બિન્દુચક્રં મહત્તરમ્ ॥ ૪૪॥
ચિન્તારત્નગૃહોત્તુઙ્ગભિત્તેર્બિન્દોશ્ચ    મધ્યભૂઃ ।
ભિત્તિઃ ક્રોશં પરિત્યજ્ય ક્રોશત્રયમુદાહૃતમ્ ॥ ૪૫॥
તત્ર ક્રોશત્રયસ્થાને હ્યણિમાદ્યાત્મરોચિષા ।
ક્રોશત્રયં સમસ્તં તદ્ધસ્તસઙ્ખ્યાપ્રકારતઃ ।
ચતુર્વિંશતિસાહસ્રહસ્તૈઃ   સમ્મિતમુચ્યતે ॥ ૪૬॥
બિન્દુપીઠેશપર્યન્તં ચતુર્દશવિભેદતઃ ।
અન્તરે ભેદિતે જાતે હસ્તસઙ્ખ્યા મયોચ્યતે ॥ ૪૭॥
પદ્માટવીસ્થલાચ્ચિન્તામણિવેશ્માન્તરં મુને ।
હસ્તવિંશતિરુન્નમ્રં   તત્ર સ્યુરણિમાદયઃ ॥ ૪૮॥
અણિમાન્તરવિસ્તારશ્ચતુર્નલ્વસમન્વિતઃ ।
કિષ્કુશ્ચતુઃશતી નલ્વકિષ્કુર્હસ્ત ઉદીર્યતે ॥ ૪૯॥
તત્રાન્તરેઽણિમાદ્યાસ્તુ પૂર્વાદિકૃતમન્દિરાઃ ।

અણિમા મહિમા ચૈવ લઘિમા ગરિમા તથા ॥ ૫૦॥
ઈશિત્વં ચ વશિત્વં ચ પ્રાકામ્યં મુક્તિરેવ ચ ।
ઇચ્છા પ્રાપ્તિઃ સર્વકામેત્યેતાઃ સિદ્ધય ઉત્તમાઃ ॥ ૫૧॥
રસસિદ્ધિર્મોક્ષસિદ્ધિર્બલસિદ્ધિસ્તથૈવ ચ ।
ખડ્ગસિદ્ધિઃ પાદુકાયા સિદ્ધિરઞ્જનસિદ્ધિકઃ ॥ ૫૨॥
વાક્સિદ્ધિર્લોકસિદ્ધિશ્ચ દેહસિદ્ધિરનન્તરમ્ ।
એતા અષ્ટૌ સિદ્ધયસ્તુ બહ્વ્યોઽન્યા યોગિસમ્મતાઃ ॥ ૫૩॥
તત્રાન્તરે તુ પરિતઃ સેવતે પરમેશ્વરીમ્ ।
કોટિશઃ સિદ્ધયસ્તસ્મિન્નણિમાદ્યન્તરે મુને ॥ ૫૪॥
નવલાવણ્યસમ્પૂર્ણાઃ સ્મયમાનમુખામ્બુજાઃ ।
જ્વલચ્ચિન્તામણિ કરાઃ મદા ષોડશવાર્ષિકાઃ   ।
અત્યુદારપ્રકૃતયઃ ખેલન્તિ મદવિહ્વલાઃ ॥ ૫૫॥
તસ્યાણિમાદ્યન્તરસ્યોપરિષ્ટાત્સુમનોહરમ્ ।
હસ્તવિંશતિરુન્નમ્રં   ચતુર્નલ્વપ્રવિસ્તરમ્ ॥ ૫૬॥
ચતુર્દિક્ષુ   ચ સોપાનપઙ્ક્તિભિઃ  સુમનોહરમ્ ।
બ્રહ્માદ્યમ્બરધિષ્ણ્યં સ્યાત્તત્ર દેવીઃ સ્થિતાઃ શ‍ૃણુ ॥ ૫૭॥
બ્રાહ્મી માહેશ્વરી ચૈવ કૌમારી વૈષ્ણવી તથા ।
વારાહી ચૈવ માહેન્દ્રી ચામુણ્ડાપ્યથ સપ્તમી ।
મહાલક્ષ્મીરષ્ટમી તુ તત્રૈતાઃ કૃતમન્દિરાઃ ॥ ૫૮॥
નાનાવિધાયુધાઢ્યાશ્ચ નાનાશક્તિપરિચ્છદાઃ ।
પૂર્વાદિદિશમારભ્ય પ્રાદક્ષિણ્યકૃતાલયાઃ ॥ ૫૯॥
અથ બ્રાહ્મ્યન્તરા  તસ્યોપરિષ્ટાત્કુમ્ભસમ્ભવ ।
હસ્તવિંશતિરુન્નમ્રં   ચતુર્નલ્વપ્રવિસ્તરમ્ ।
મુદ્રા ન્તરમિતિ ત્રૈધં તત્ર મુદ્રાઃ કૃતાલયાઃ ॥ ૬૦॥
સઙ્ક્ષોભદ્રા વણાકર્ષવશ્યોન્માદમહાઙ્કુશાઃ ।
ખેચરી બીજયોન્યાખ્યા ત્રિખણ્ડા દશમી પુનઃ ॥ ૬૧॥
પૂર્વાદિદિશમારભ્ય મુદ્રા એતાઃ પ્રતિષ્ઠિતાઃ ।
અત્યન્તસુન્દરાકારા નવયૌવનવિહ્વલાઃ ॥ ૬૨॥

કાન્તિભિઃ કમનીયાભિઃ પૂરયન્ત્યો ગૃહાન્તરમ્ ।
સેવન્તે મુનિશાર્દૂલ લલિતાપરમેશ્વરીમ્ ॥ ૬૩॥
અન્તરં ત્રયમેતત્તુ ચક્રં ત્રૈલોક્યમોહનમ્ ।
એતસ્મિઞ્છક્તયો યાસુ તા ઉક્તાઃ પ્રકટાભિધાઃ ॥ ૬૪॥
એતસાં સમધિષ્ઠાત્રી ત્રિપુરા ચક્રનાયિકા ।
તચ્ચક્રપાલનકરી મુદ્રા સઙ્ક્ષોભણાત્મિકા ॥ ૬૫॥
અથ મુદ્રા તંરસ્યોર્ધ્વં પ્રોક્તા નિત્યાકલાન્તરમ્ ।
હસ્તવિંશતિરુન્નમ્રં   ચતુર્નલ્વપ્રવિસ્તરમ્ ।
પર્વતશ્ચૈવ સોપાનમુત્તરોત્તરમિષ્યતે ॥ ૬૬॥
નિત્યાકલાન્તરે તસ્મિન્કામાકર્ષણિકામુખાઃ ।
પરિતઃ કૃતસંસ્થાનાઃ ષોડશેન્દુકલાત્મિકાઃ ॥ ૬૭॥
તર્પયન્ત્યો દિશાં ચક્રં સુધાસ્યન્દૈઃ સુશીતલૈઃ ।
તાસાં નામાનિ મત્તસ્ત્વમવધારય કુમ્ભજ ॥ ૬૮॥
કામાકર્ષિણિકા   નિત્યા બુદ્ધ્યાકર્ષણિકાપરા ।
રસાકર્ષણિકા નિત્યા ગન્ધાકર્ષણિકા કલા ॥ ૬૯॥
ચિત્તાકર્ષણિકા નિત્યા ધૈર્યાકર્ષણિકા કલા ।
સ્મૃત્યાકર્ષણિકા નિત્યા નામાકર્ષણિકા કલા ॥ ૭૦॥
બીજાકર્ષણિકા નિત્યા ચાર્થાકર્ષણિકા કલા ।
અમૃતાકર્ષણી ચાન્યા શરીરાકર્ષણી કલા ॥ ૭૧॥
એતાસ્તુ ગુપ્તયોગિન્યસ્ત્રિપુરેશી તુ ચક્રિણી ।
સર્વાશાપૂરિકાભિખ્યા ચક્રાધિષ્ઠાનદેવતા ॥ ૭૨॥
એતચ્ચક્રે પાલિકા તુ મુદ્રા દ્રા વિણિકાભિધા ।
નિત્યા કલાન્તરાદૂર્ધ્વં ધિષ્ણ્યમત્યન્તસુન્દરમ્ ॥ ૭૩॥
હસ્તવિંશતિરુન્નમ્રં   ચતુર્નલ્વપ્રવિસ્તરમ્ ।
પ્રાગ્વત્સોપાનસંયુક્તં સર્વસઙ્ક્ષોભણાભિધમ્ ॥ ૭૪॥
તત્રાષ્ટૌ શક્તયસ્તીવ્રા મદારુણવિલોચનાઃ ।
નવતારુણ્યમચ્ચાશ્ચ સેવન્તે પરમેશ્વરીમ્ ॥ ૭૫॥
કુસુમા મેખલા ચૈવ મદના મદનાતુરા ।

રેખા વેગિન્યઙ્કુશા ચ માલિન્યષ્ટૌ ચ શક્તયઃ ॥ ૭૬॥
કોટિશસ્તત્પરીવારઃ શક્તયોઽનઙ્ગપૂર્વિકાઃ    ।
સર્વસઙ્ક્ષોભમિદં ચક્રં તદધિદેવતા ॥ ૭૭॥
સુન્દરી નામ વિજ્ઞેયા નામ્ના ગુપ્તતરાપિ સા ।
તચ્ચક્રપાલનકરી મુદ્રા કર્ષણિકા સ્મૃતા ॥ ૭૮॥
અનઙ્ગશક્ત્યન્તરસ્યોપરિષ્ટાત્કુમ્ભસમ્ભવ  ।
હસ્તવિંશતિરુન્નમ્રં   ચતુર્નલ્વપ્રવિસ્તરમ્ ।
સઙ્ક્ષોભિણ્યાદ્યન્તરં સ્યાત્સર્વસૌભાગ્યદાયકમ્ ॥ ૭૯॥
સર્વસઙ્ક્ષોભિણીમુખ્યાસ્તત્ર શક્તય ઉદ્ધતાઃ ।
ચતુર્દશ વસન્ત્યેવ તાસાં નામાનિ મચ્છૃણુ  ॥ ૮૦॥
સર્વસઙ્ક્ષોભિણી શક્તિઃ સર્વવિદ્રા વિણી તથા ।
સર્વાકર્ષણિકા શાક્તિઃ સર્વાહ્લાદનિકા તથા ॥ ૮૧॥
સર્વસમ્મોહિની શક્તિઃ સર્વસ્તમ્ભનશક્તિકા ।
સર્વજૃમ્ભિણિકા  શક્તિસ્તથા સર્વવશઙ્કરી ॥ ૮૨॥
સર્વરઞ્જનશક્તિશ્ચ સર્વોન્માદનિશક્તિકા ।
સર્વાર્થસાધિકા શક્તિઃ સર્વસમ્પત્તિપૂરિણી ॥ ૮૩॥
સર્વમન્ત્રમયી શક્તિઃ સર્વદ્વન્દ્વક્ષયઙ્કરી ।
એતાશ્ચ સમ્પ્રદાયાખ્યાશ્ચક્રિણીપુરવાસિનીઃ ॥ ૮૪॥
મુદ્રાશ્ચ સર્વવશ્યાખ્યાસ્તચ્ચક્રે રક્ષિકા મતાઃ ।
કોટિશઃ શક્તયસ્તત્ર તાસાં કિઙ્કર્ય્ય ઉદ્ધૃતાઃ ॥ ૮૫॥
સઙ્ક્ષોભિણ્યાદ્યન્તરસ્યોપરિષ્ટાત્કુમ્ભસમ્ભવ ।
હસ્તવિંશતિરુન્નમ્રં   ચતુર્નલ્વપ્રવિસ્તરમ્ ।
સર્વસિદ્ધાદિકાનાં તુ મન્દિરં વિષ્ટ્યમુચ્યતે ॥ ૮૬॥
સર્વસિદ્ધિપ્રદા ચૈવ સર્વસમ્પત્પ્રદા તથા ।
સર્વપ્રિયઙ્કરી દેવી સર્વમઙ્ગલકારિણી  ॥ ૮૭॥
સર્વકામપ્રદા દેવી સર્વદુઃખવિમોચની ।
સર્વમૃત્યુપ્રશમિની સર્વવિઘ્નનિવારિણી ॥ ૮૮॥
સર્વાઙ્ગસુન્દરી  દેવી સર્વસૌભાગ્યદાયિની ।

એતા દેવ્યઃ કલોત્કીર્ણા યોગિન્યો નામતઃ સ્મૃતાઃ ॥ ૮૯॥
ચક્રિણી શ્રીશ્ચ વિજ્ઞેયા ચક્રં સર્વાર્થસાધકમ્ ।
સર્વોન્માદનમુદ્રાશ્ચ ચક્રસ્ય પરિપાલિકાઃ ॥ ૯૦॥
સર્વસિદ્ધ્યાદ્યન્તરસ્યોપરિષ્ટાત્કુમ્ભસમ્ભવ ।
હસ્તવિંશતિરુન્નમ્રં   ચતુર્નલ્વપ્રવિસ્તરમ્ ॥ ૯૧॥
સર્વજ્ઞાદ્યન્તરં નામ્ના સર્વરક્ષાકરં સ્મૃતમ્ ।
ચક્રં મહત્તરં દિવ્યં સર્વજ્ઞાદ્યાઃ પ્રકીર્તિતાઃ   ॥ ૯૨॥
સર્વજ્ઞા સર્વશક્તિશ્ચ સર્વૈશ્વર્યપ્રદાયિની ।
સર્વજ્ઞાનમયી દેવી સર્વવ્યાધિવિનાશિની ॥ ૯૩॥
સર્વાધારસ્વરૂપા ચ સર્વપાપહરી તથા ।
સર્વાનન્દમયી દેવી સર્વરક્ષાસ્વરૂપિણી ॥ ૯૪॥
સર્વેપ્સિતપ્રદા ચૈતા નિર્ગર્વા યોગિનીશ્વરાઃ ॥ ૯૫॥
માલિની ચક્રિણી પ્રોક્તા મુદ્રા સર્વમહાઙ્કુશા ।
ઇતિ ચિન્તામણિ ગૃહે સર્વજ્ઞાદ્યન્તરાવધિ ।
ચક્રાણિ કાનિચિત્પ્રોક્તાન્યન્યાન્યપિ મુને શ‍ૃણુ ॥ ૯૬॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને ચિન્તામણિગૃહાન્તરકથનં નામ ષટ્ત્રિંશોઽધ્યાયઃ  
॥ ૩૬॥

અથ ગૃહરાજાન્તરકથનં નામ સપ્તત્રિંશોઽધ્યાયઃ   ॥ ૩૭॥
હયગ્રીવ ઉવાચ ।
સર્વજ્ઞદ્યન્તરાલસ્યોપરિષ્ટાત્કલશોદ્ભવ ।
હસ્તવિંશતિરુન્નમ્રં   ચતુર્નલ્વપ્રવિસ્તરમ્ ॥ ૧॥
વશિન્યાદ્યન્તરં જ્ઞેયં પ્રાગ્વત્સોપાનમન્દિરમ્ ।
સર્વરોગહરં નામ્ના તચ્ચક્રમિતિ વિશ્રુતમ્ ॥ ૨॥
વશિન્યાદ્યાસ્તત્ર દેવ્યઃ પૂર્વાદિદિગનુક્રમાત્ ।
સ્વરૈસ્તુ રહિતાસ્તત્ર પ્રથમા વશિનીશ્વરી ॥ ૩॥
કવર્ગસહિતા પશ્ચાત્કામેશ્વર્યાખ્યવાઙ્મયી ।

ચવર્ગજુષ્ટા  વાગીશી મોદિની સ્યાત્તૃતીયકા ॥ ૪॥
ટવર્ગમણ્ડિતાકારા વિમલાખ્યા સરસ્વતી ।
તવર્ગેણ તથોપેતા પઞ્ચમી વાક્પ્રધારણા ॥ ૫॥
પવર્ગેણ પરિસ્ફીતા ષષ્ઠી તુ જયિની મતા ।
યાદિવર્ણચતુષ્કોણે સર્વૈશ્વર્યાદિવાઙ્મયી ॥ ૬॥
સાધિકાક્ષરષટ્કેન કૌલિની ત્વષ્ટમી મતા ।
એતા દેવ્યો જપરતા મુક્તાભરણમણ્ડિતાઃ ॥ ૭॥
સદા સ્ફુરદ્ગદ્યપદ્યલહરીલાલિતા મતાઃ ।
કાવ્યૈશ્ચ નાટકૈશ્ચૈવ મધુરૈઃ કર્ણહારિભિઃ ।
વિનોદયન્ત્યઃ શ્રીદેવીં  વર્તન્તે કુમ્ભસમ્ભવ  ॥ ૮॥
એતા રહસ્યનામ્નૈવ ખ્યાતા વાતાપિતાપન ।
નાયિકા સ્વસ્ય ચક્રસ્ય સિદ્ધાનામ્ના પ્રકીર્તિતા   ॥ ૯॥
અસ્ય ચક્રસ્ય સંરક્ષા કારિણી ખેચરી મતા ।
વશિન્યાદ્યન્તરાલસ્યોપરિષ્ટાદ્વિન્ધ્યમર્દન ॥ ૧૦॥
હસ્તવિંશતિરુન્નમ્રં   ચતુર્નલ્વપ્રવિસ્તરમ્ ।
અસ્ત્રં ચક્રમિતિ જ્ઞેયં તત્ર બાણાદિદેવતાઃ ॥ ૧૧॥
પઞ્ચ બાણેશ્વરીદેવ્યઃ પઞ્ચ કામેશ્વરાશુગાઃ ।
અઙ્કુશદ્વિતયં દીપ્તમાદિસ્ત્રીપુંસયોર્દ્વયોઃ ॥ ૧૨॥
ધનુર્દ્વયં ચ વિન્ધ્યારે નવ પુણ્ડ્રેષુ  કલ્પિતમ્ ।
પાશદ્વયં ચ દીપ્તાભં ચત્વાર્યસ્ત્રાણિ કુમ્ભજ ॥ ૧૩॥
કામેશ્વર્યાસ્તુ ચત્વારિ ચત્વારિ શ્રીમહેશિતુઃ ।
આહત્યાષ્ટાયુધાનીતિ પ્રજ્વલન્તિ વિભાન્તિ ચ ॥ ૧૪॥
ભણ્ડાસુરમહાયુદ્ધે દુષ્ટદાનવશોણિતૈઃ ।
પીતૈરતીવ તૃપ્તાનિ દિવ્યાસ્ત્રાણ્યતિ જાગ્રતિ ॥ ૧૫॥
એતેષામાયુધાનાં તુ પરિવારાયુધાન્યલમ્ ।
વર્તન્તેઽસ્ત્રાન્તરે તત્ર તેષાં સઙ્ખ્યા તુ કોટિશઃ ॥ ૧૬॥
વજ્રશક્તિઃ શતઘ્ની ચ ભુશુણ્ડી મુસલં તથા ।
કૃપાણઃ પટ્ટિશં ચૈવ મુદ્ગરં ભિન્દિપાલકમ્ ॥ ૧૭॥

એવમાદીનિ શસ્ત્રાણિ સહસ્રાણાં સહસ્રશઃ ।
અષ્ટાયુધમહાશક્તીઃ સેવન્તે મદવિહ્વલાઃ ॥ ૧૮॥
અથ શસ્ત્રાન્તરાલસ્યોપરિ વાતાપિતાપન ।
હસ્તવિંશતિરુન્નમ્રં   ચતુર્નલ્વપ્રવિસ્તરમ્ ।
ધિષ્ણ્યં તુ સમયેશીનાં સ્થાનં ચ તિસૃણાં મતમ્ ॥ ૧૯॥
કામેશાદ્યાસ્તત્ર દેવ્યસ્તિસ્રોઽન્યા તુ ચતુર્થિકા   ।
સૈવ નિઃશેષવિશ્વાનાં સવિત્રી લલિતેશ્વરી ॥ ૨૦॥
તિસૃણાં શ‍ૃણુ નામાનિ કામેશી પ્રથમા મતા ।
વજ્રેશી ભગમાલા ચ તાઃ સેવન્તે સહસ્રશઃ ॥ ૨૧॥
સર્વેષાં દર્શનાનાં ચ યા દેવ્યો વિવિધાઃ સ્મૃતાઃ ।
તાઃ સર્વાસ્તત્ર સેવન્તે કામેશાદિમહોદયાઃ ॥ ૨૨॥
એતાસાં ચ પ્રસઙ્ગેષુ  નિત્યાનાં ચ પ્રસઞ્જને ।
ચક્રિણીનાં યોગિનીનાં શ્રીદેવી પૂરણાત્મિકા ॥ ૨૩॥
યા કામેશ્વરદેવાઙ્કશાયિની લલિતામ્બિકા ।
કામેશ્યાદિચતુર્થી સા નિત્યાનાં ષોડશી મતા ॥ ૨૪॥
યોગિની ચક્રદેવીનાં નવમી પરિકીર્તિતા   ।
સમયેશ્યન્તરાલસ્યોપરિષ્ટાદિલ્વલાન્તક ॥ ૨૫॥
નાથાન્તરમિતિ પ્રોક્તં હસ્તવિંશતિરુન્નતમ્   ।
ચતુર્નલ્વપ્રવિસ્તારં પ્રાગ્વત્સોપાનમણ્ડિતમ્ ॥ ૨૬॥
તત્ર નાથામહાદેવ્યા યોગશાસ્ત્રપ્રવર્ત્તકાઃ ।
સર્વેષાં મન્ત્રગુરવઃ સર્વવિદ્યામહાર્ણવાઃ ॥ ૨૭॥
ચત્વારો યોગનાથાશ્ચ લોકાનામિહ ગુપ્તયે ।
સૃષ્ટાઃ કામેશદેવેન તેષાં નામાનિ મે શ‍ૃણુ ॥ ૨૮॥
મિત્રી ચ શોડિશશ્ચૈવ ચર્યાખ્યઃ કુમ્ભસમ્ભવ ।
તૈઃ સૃષ્ટા બહવો લોકારક્ષાર્થં પાદુકાત્મકાઃ ॥ ૨૯॥
દિવ્યવિદ્યા માનવૌઘસિદ્ધૌઘાઃ સુરતાપસાઃ ।
પ્રાપ્તસાલોક્યસારૂપ્યસાયુજ્યાદિકસિદ્ધયઃ ॥ ૩૦॥

મહાન્તો ગુરવસ્તાંસ્તુ સેવન્તે પ્રચુરા ગુરૂન્ ।
અથ નાથાન્તરાલસ્યોપરિષ્ટાદ્ધિષ્ણ્યમુત્તમમ્ ॥ ૩૧॥
હસ્તવિંશતિરુન્નમ્રં   ચતુર્નલ્વપ્રવિસ્તરમ્ ।
નિત્યાન્તરમિતિ પ્રોક્તં નિત્યાઃ પઞ્ચદશાત્ર વૈ ॥ ૩૨॥
અથ કામેશ્વરી નિત્યા નિત્યા ચ ભગમાલિની ।
નિત્યક્લિન્ના અપિ તથા ભેરુણ્ડા વહ્નિવાસિની ॥ ૩૩॥
મહાવજ્રેશ્વરી દૂતી ત્વરિતા કુલસુન્દરી ।
નિત્યા નીલપતાકા ચ વિજયા સર્વમઙ્ગલા  ॥ ૩૪॥
જ્વાલામાલિનિકા ચિત્રેત્યેતાઃ પઞ્ચદશોદિતાઃ ।
એતા દેવીસ્વરૂપાઃ સ્યુર્મહાબલપરાક્રમાઃ ॥ ૩૫॥
પ્રથમા મુખ્યતિથિતાં પ્રાપ્તા વ્યાપ્ય જગત્ત્રયાઃ ।
કાલત્રિતયરૂપાશ્ચ કાલગ્રાસવિચક્ષણાઃ ॥ ૩૬॥
બ્રહ્માદીનામશેષાણાં ચિરકાલમુપેયુષામ્ ।
તત્તત્કાલશતાયુષ્યરૂપા દેવ્યાજ્ઞયા સ્થિતાઃ ॥ ૩૭॥
નિત્યોદ્યતા નિરાન્તકાઃ શ્રીપરાઙ્ગસમુદ્ભવાઃ  ।
સેવન્તે જગતામૃદ્ધ્યૈ લલિતાં ચિત્સ્વરૂપિણીમ્ ॥ ૩૮॥
તાસાં ભવનતાં પ્રાપ્તા દીપ્તાઃ પઞ્ચદશેશ્વરાઃ ।
વિસૃષ્ટિદ્ધબિન્દુચક્રે તુ ષોડશ્યા ભવનં મતમ્ ॥ ૩૯॥
અથ નિત્યાન્તરાલસ્યોપરિષ્ટાત્કુમ્ભસમ્ભવ ।
અઙ્ગદેવ્યન્તરં  પ્રોક્તં હસ્તવિંશતિરુન્નતમ્   ॥ ૪૦॥
ચતુર્નલ્વપ્રવિસ્તારં પ્રાગ્વત્સોપાનમન્દિરમ્ ।
તસ્મિન્હૃદયદેવ્યાદ્યાઃ શક્તયઃ સન્તિ વૈ મુને ॥ ૪૧॥
હૃદ્દેવી ચ શિરોદેવી શિખાદેવી તથૈવ ચ ।
વર્મદેવી દૃષ્ટિદેવી શસ્ત્રદેવી ષડીરિતાઃ ॥ ૪૨॥
અત્યન્તસન્નિકૃષ્ટાસ્તાઃ શ્રીકામેશ્વરસુભ્રુવઃ ।
નવલાવણ્યપૂર્ણાઙ્ગ્યઃ  સાવધાના ધૃતાયુધાઃ ॥ ૪૩॥
પરિતો બિન્દુપીઠે ચ ભ્રામ્યન્તો દૃપ્તમૂર્તયઃ ।
લલિતાજ્ઞાપ્રવર્તિન્યો   વશીનાં પીઠવર્તિકાઃ   ॥ ૪૪॥

અથાઙ્ગદેવ્યન્તરસ્યોપરિષ્ટાન્મણ્ડલાકૃતિ   ।
બિન્દુનાદમહાપીઠં દશહસ્તસમુન્નતમ્ ॥ ૪૫॥
નલ્વાષ્ટકપ્રવિસ્તારમુદ્યદાદિત્યસન્નિભમ્ ।
બિન્દુપીઠમિદં જ્ઞેયં શ્રીપીઠમપિ ચેષ્યતે ॥ ૪૬॥
મહાપીઠમિતિ જ્ઞેયં વિદ્યાપીઠમપીષ્યતે ।
આનન્દપીઠમપિ ચ પઞ્ચાશત્પીઠરૂપધૃક્ ॥ ૪૭॥
તત્ર શ્રીલલિતાદેવ્યાઃ પઞ્ચબ્રહ્મમયે મહત્ ।
જાગર્તિ  મઞ્ચરત્નં તુ પ્રપઞ્ચત્રયમૂલકમ્ ॥ ૪૮॥
તસ્ય મઞ્ચસ્ય પાદાસ્તુ ચત્વારઃ પરિકીર્તિતાઃ   ।
દશહસ્તસમુન્નમ્રા હસ્તત્રિતયવિષ્ઠિતાઃ ॥ ૪૯॥
બ્રહ્મવિષ્ણુમહેશાનેશ્વરરૂપત્વમાગતાઃ ।
શક્તિભાવમનુપ્રાપ્તાઃ સદા શ્રીધ્યાનયોગતઃ ॥ ૫૦॥
એકસ્તુ પઞ્ચપાદઃ સ્યાજ્જપાકુસુમસન્નિભઃ ।
બ્રહ્માત્મકઃ સ વિજ્ઞેયો વહ્નિદિગ્ભાગમાશ્રિતઃ ॥ ૫૧॥
ચતુર્થો મઞ્ચપાદસ્તુ કર્ણિકારકસારરુક્   ।
ઈશ્વરાત્મા સ વિજ્ઞેય ઈશદિગ્ભાગમાશ્રિતઃ ॥ ૫૨॥
એતે સર્વે સાયુધાશ્ચ સર્વાલઙ્કારભૂષિતાઃ ।
ઉપર્યધઃસ્તમ્ભરૂપા મધ્યે પુરુષરૂપિણઃ ॥ ૫૩॥
શ્રીધ્યાનમીલિતાક્ષાશ્ચ શ્રીધ્યાનાન્નિશ્ચલાઙ્ગકાઃ  ।
તેષામુપરિ મઞ્ચસ્ય ફલકસ્તુ સદાશિવઃ ॥ ૫૪॥
વિકાસિદાડિમચ્છાયશ્ચતુર્નલ્વપ્રવિસ્તરઃ ।
નલ્વષટ્કાયામવાંશ્ચ સદા ભાસ્વરમૂર્તિમાન્   ॥ ૫૫॥
અઙ્ગદેવ્યન્તરારમ્ભાન્મઞ્ચસ્ય  ફલકાવધિ ।
ચિન્તામણિમયાઙ્ગાનિ  તત્ત્વરૂપાણિ તાપસ ॥ ૫૬॥
સોપાનાનિ વિભાસન્તે ષટ્ત્રિંશદ્વૈ    નિવેશનૈઃ ।
આરોહસ્ય ક્રમેણૈવ સોપાનાન્યભિદધ્મહે ॥ ૫૭॥
ભૂમિરાપોઽનલો વાયુરાકાશો ગન્ધ એવ ચ ।

રસો રૂપં સ્પર્શશબ્દોપસ્થપાયુપદાનિ ચ ॥ ૫૮॥
પાણિવાગ્ઘ્રાણજિહ્વાશ્ચ ત્વક્ ચક્ષુઃ શ્રોત્રમેવ ચ ।
અહઙ્કારશ્ચ બુદ્ધિશ્ચ મનઃ પ્રકૃતિપૂરુષૌ  ॥ ૫૯॥
નિયતિઃ કાલરાગૌ ચ કલા વિદ્યે ચ માયયા ।
શુદ્ધાવિદ્યેશ્વરસદાશિવશક્તિઃ શિવા ઇતિ ॥ ૬૦॥
એતાઃ ષટ્ત્રિંશદાખ્યાતાસ્તત્ત્વસોપાનપઙ્ક્તયઃ    ।
પૂષા સોપાનપઙ્ક્તિશ્ચ  મઞ્ચપૂર્વદિશં શ્રિતાઃ ॥ ૬૧॥
અથ મઞ્ચસ્યોપરિષ્ટાદ્ધંસતૂલિકતલ્પકઃ ।
હસ્તમાત્રં સમુન્નમ્રં ચતુર્નલ્વપ્રવિસ્તરમ્ ॥ ૬૨॥
પાદોપધાનમૂર્ધોપધાન દન્દ્વવિરાજિતમ્ ।
ગડ્ડકાનાં ચતુઃષષ્ટિશોભિતં પાટલત્વિષા ॥ ૬૩॥
તસ્યોપરિષ્ટાત્કૌસુમ્ભવસનેનોત્તરચ્છદઃ ।
શુચિના મૃદુના કૢપ્તઃ પદ્મરાગમણિત્વિષા ॥ ૬૪॥
તસ્યોપરિ વસન્પૂર્વદિઙ્મુખો દયયાન્વિતઃ ।
શ‍ૃઙ્ગારવેષરુચિરસ્સદા  ષોડશવાર્ષિકઃ   ॥ ૬૫॥
ઉદ્યદ્ભાસ્કરબિમ્બાભશ્ચતુર્હસ્તસ્ત્રિલોચનઃ ।
હારકેયૂરમુકુટકટકાદ્યૈરલઙ્કૃતઃ ॥ ૬૬॥
કમનીયસ્મિતજ્યોત્સ્નામરિપૂર્ણકપોલભૂઃ ।
જાગર્તિ  ભગવાનાદિદેવઃ કામેશ્વરઃ શિવઃ ॥ ૬૭॥
તસ્યોત્સઙ્ગે  સમાસીના તરુણાદિત્યપાટલા ।
સદા ષોડશવર્ષા ચ નવયૌવનદર્પિતા   ॥ ૬૮॥
અમૃષ્ટપદ્મરાગાભા ચન્દનાબ્જનખચ્છટા ।
યાવકશ્રીર્નિર્વ્યપેક્ષા  પાદલૌહિત્યવાહિની ॥ ૬૯॥
કલનિસ્વાનમઞ્જીરપતત્કઙ્કણમોહના ।
અનઙ્ગવરતૂણીરદર્પોન્મથનજઙ્ઘિકા   ॥ ૭૦॥
કરિશુણ્ડદોઃ કદલિકાકાન્તિતુલ્યોરુશોભિની ।
અરુણેન દુકૂલેન સુસ્પર્શેન તનીયસા ।
અલઙ્કૃતનિતમ્બાઢ્યા જઘનાભોગભાસુરા ॥ ૭૧॥

અર્ધોરુકગ્રન્થિમતી રત્નકાઞ્ચીવિરાજિતા ।
નતનાભિમહાવર્તત્રિવલ્યૂર્મિપ્રભાસરિત્   ॥ ૭૨॥
સ્તનકુડ્મલહિન્દોલમુક્તાદામશતાવૃતા ।
અતિપીવરવક્ષોજભારભઙ્ગુરમધ્યભૂઃ  ॥ ૭૩॥
શિરીષદામમૃદુલચ્છદાભાંશ્ચતુરો ભુજાન્ ॥ ૭૪॥
કેયૂરકઙ્કણશ્રેણીમણ્ડિતાન્સોર્મિકાઙ્ગુલીન્    ।
વહન્તી પતિસંસૃષ્ટશઙ્ખસુન્દરકન્ધરા ॥ ૭૫॥
મુખદર્પણ વૃત્તાભચિબુકા પાટલાધરા ।
શુચિભિઃ પઙ્ક્તિશુદ્ધૈશ્ચ  વિદ્યારૂપૈર્વિભાસ્વરૈઃ   ।
કુન્દકુડ્મલલક્ષ્મીકૈર્દન્તૈર્દર્શિતચન્દ્રિ   કા ॥ ૭૬॥
સ્થૂલમૌક્તિકસનદ્ધનાનાભરણભાસુરા ।
કેતકાન્તર્દલશ્રોણી દીર્ઘદીર્ઘવિલોચના ॥ ૭૭॥
અર્ધેન્દુલલિતે ભાલે સમ્યક્કૢપ્તાલકચ્છટા ।
પાલીવતં સમાણિક્યકુણ્ડલામણ્ડિતશ્રુતિઃ ॥ ૭૮॥
નવકર્પૂરકસ્તૂરીસદામોદિતવીટિકા ।
શરચ્ચઞ્ચન્નિશાનાથમણ્ડલીમધુરાનના ॥ ૭૯॥
ચિન્તામણીનાં સારેણ કૢપ્તચારુકિરીટિકા ।
સ્ફુરત્તિલકરત્નાભભાલનેત્રવિરાજિતા ॥ ૮૦॥
ગાઢાન્ધકારનિબિડક્ષામકુન્તલસંહતિઃ ।
સીમન્તરેખાવિન્યસ્તસિન્દૂરશ્રેણિભાસુરા ॥ ૮૧॥
સ્ફુરચ્ચન્દ્રકલોત્તંસમદલોલવિલોચના ।
સર્વશ‍ૃઙ્ગારવેષાઢ્યા  સર્વાભરણભૂષિતા ॥ ૮૨॥
સમસ્તલોકમાતા ચ સદાનન્દવિવર્ધિની   ।
બ્રહ્મવિષ્ણુગિરીશેશસદાશિવનિદાનભૂઃ ॥ ૮૩॥
અપાઙ્ગરિઙ્ખત્કરુણાનિર્ઝરીતર્પિતાખિલા     ।
ભાસતે સા ભગવતી પાપઘ્ની લલિતામ્બિકા ॥ ૮૪॥
અન્યદૈવતપૂજાનાં યસ્યાઃ પૂજાફલં વિદુઃ ।

યસ્યાઃ પૂજાફલં પ્રાહુયસ્યા એવ હિ પૂજનમ્ ॥ ૮૫॥
તસ્યાશ્ચ લલિતાદેવ્યા વર્ણયામિ કથં પુનઃ ।
વર્ષકોટિસહસ્રેણાપ્યેકાંશો વર્ણ્યતે ન હિ ॥ ૮૬॥
વર્ણ્યમાના હ્યવાગ્રૂપા વાચસ્તસ્યાં કુતો ગતિઃ ।
યતો વાચો નિવર્તન્તે અપ્રાપ્ય મનસા સહ ॥ ૮૭॥
બહુના કિમિહોક્તેન તત્ત્વભૂતમિદં શ‍ૃણુ ।
ન પક્ષપાતાન્ન સ્નેહાન્ન મોહાદ્વા મયોચ્યતે ॥ ૮૮॥
સન્તુ કલ્પતરોઃ શાખા લેખિન્યસ્તપસાં નિધે ।
મષીપાત્રાણિ સર્વેઽપિ સપ્ત સન્તુ મહાર્ણવાઃ ॥ ૮૯॥
પઞ્ચાશત્કોટિવિસ્તીર્ણા ભૂમિઃ પત્રત્વમૃચ્છતુ ।
તસ્ય લેખનકાલોઽસ્તુ પરાર્ધ્યાધિકવત્સરૈઃ ॥ ૯૦॥
લિખન્તુ સર્વે લોકાશ્ચ પ્રત્યેકં કોટિબાહવઃ ।
સર્વે બૃહસ્પતિસમા વક્તારો યદિ કુમ્ભજ ॥ ૯૧॥
અથાપિ તસ્યાઃ શ્રીદેવ્યાઃ પાદાબ્જૈકાઙ્ગુલિદ્યુતેઃ  ।
સહસ્રાંશેષ્વેકૈકાંશવર્ણના ન હિ જાયતે ।
અથ વા વૃત્તિરખિલા નિષ્ફલા તદ્ગુણસ્તુતૌ ॥ ૯૨॥
બિન્દુપીઠસ્ય પરિતશ્ચતુરસ્રવયા સ્થિતા ।
મહામાયાજવનિકા લમ્બતે મેચકપ્રભા ॥ ૯૩॥
દેવ્યા ઉપરિ હસ્તાનાં વિંશતિદ્વિતયોર્ધ્વતઃ   ।
ઇન્દ્રગોપવિતાનં તુ બદ્ધં ત્રૈલોક્યદુર્લભમ્ ॥ ૯૪॥
તત્રાલઙ્કારજાલં તુ વર્તમાનં સુદુર્લભમ્ ।
મદ્વાણી વર્ણયિષ્યન્તી કણ્ઠ એવ હ્રિયા હતા ॥ ૯૫॥
સૈવ જાનાતિ તત્સર્વં તત્રત્યમખિલં ગુણમ્ ।
મનસોઽપિ હિ દૂરે તત્સૌભાગ્યં કેન વર્ણ્યતે ॥ ૯૬॥
ઇત્થં ભણ્ડમહાદૈત્યવધાય લલિતામ્બિકા ।
પ્રાદુર્ભૂતા ચિદનલાદ્દગ્ધનિઃશેષદાનવા ॥ ૯૭॥
દિવ્યશિલ્પિજનૈઃ કૢપ્તં ષોડશક્ષેત્રવેશનમ્ ।
અધિષ્ઠાય શ્રીનગરં સદા રક્ષતિ વિષ્ટપમ્ ॥ ૯૮॥

ઇત્થમેવ પ્રકારેણ શ્રીપુરાણ્યન્યકાન્યપિ ।
ન ભેદકોઽપિ વિન્યાસો નામમાત્રં પુરાં ભિદા ॥ ૯૯॥
નાનાવૃક્ષમહોદ્યાનમારભ્યેતિક્રમેણ યે ।
વદન્તિ શ્રીપુરકથાં તે યાન્તિ પરમાં ગતિમ્ ॥ ૧૦૦॥
આકર્ણયન્તિ પૃચ્છન્તિ વિચિન્વન્તિ ચ યે નરાઃ ।
યે પુસ્તકે ધારયન્તિ તે યાન્તિ પરમાં ગતિમ્ ॥ ૧૦૧॥
યે શ્રીપુરપ્રકારેણ તત્તત્સ્થાનવિભેદતઃ ।
કૃત્વા  શિલ્પિજનૈઃ સર્વં શ્રીદેવ્યાયતનં મહત્ ।
સમ્પાદયન્તિ યે ભક્તાસ્તે યાન્તિ પરમાં ગતિમ્ ॥ ૧૦૨॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને ગૃહરાજાન્તરકથનં નામ સપ્તત્રિંશોઽધ્યાયઃ   ॥ ૩૭॥

અથ મન્ત્રરાજસાધનપ્રકારકથનન્નામાષ્ટત્રિંશોઽધ્યાયઃ   ॥ ૩૮॥
અગસ્ત્ય ઉવાચ ।
શ્રુતમેતન્મહાવૃત્તમાવિર્ભાવાદિકં મહત્ ।
ભણ્ડાસુરવધશ્ચૈવ દેવ્યાઃ શ્રીનગરસ્થિતિઃ ॥ ૧॥
ઇદાનીં  શ્રોતુમિચ્છામિ તસ્યા મત્રસ્ય સાધનમ્ ।
તન્મન્ત્રાણાં લક્ષણં ચ સર્વમેતન્નિવેદય ॥ ૨॥
હયગ્રીવ ઉવાચ ।
સર્વેભ્યોઽપિ પદાર્થેભ્યઃ શાબ્દં વસ્તુ મહત્તરમ્ ।
સર્વેભ્યોઽપિ હિ શબ્દેભ્યો વેદરાશિર્મહાન્મુને ॥ ૩॥
સર્વેભ્યોઽપિ હિ વેદેભ્યો વેદમન્ત્રા મહત્તરાઃ ।
સર્વેભ્યો વેદમન્ત્રેભ્યો વિષ્ણુમન્ત્રા મહત્તરાઃ ॥ ૪॥
તેભ્યોઽપિ દૌર્ગમન્ત્રાસ્તુ મહાન્તો મુનિપુઙ્ગવ  ।
તેભ્યો ગાણપતા મન્ત્રા મુને વીર્ય મહત્તરાઃ ॥ ૫॥
તેભ્યોઽપ્યર્કસ્ય મન્ત્રાસ્તુ તેભ્યઃ શૈવા મહત્તરાઃ ।
તેભ્યોઽપિ લક્ષ્મીમન્ત્રાસ્તુ તેભ્યઃ સારસ્વતા વરાઃ ॥ ૬॥

તેભ્યોઽપિ ગિરિજામન્ત્રાસ્તેભ્યશ્ચામ્નાયભેદજાઃ ।
સર્વામ્નાયમનુભ્યોઽપિ વારાહા મનવો વરાઃ ॥ ૭॥
તેભ્યઃ શ્યામામનુવરા વિશિષ્ટા ઇલ્વલાન્તક ।
તેભ્યોઽપિ લલિતામન્ત્રા દશભેદવિભેદિતાઃ ॥ ૮॥
તેષુ દ્વૌ મનુરાજૌ તુ વરિષ્ઠૌ વિન્ધ્યમર્દન ।
લોપામુદ્રા કામરાજ ઇતિ ખ્યાતિમુપાગતૌ ॥ ૯॥
હ્રાદિસ્તુ  લોપામુદ્રા સ્યાત્કામરાજસ્તુ કાદિકાઃ ।
હંસાદેર્વાચ્યતાં યાતાઃ કામરાજો મહેસ્વરઃ ॥ ૧૦॥
સ્મરાદેર્વાચ્યતાં યાતા દેવી શ્રીલલિતામ્બિકા ।
હાદિકાદ્યોર્મન્ત્રયોસ્તુ ભેદો વર્ણત્રયોદ્ભવઃ ॥ ૧૧॥
ત્યોશ્ચ કામરાજોઽયં સિદ્ધિદો ભક્તિશાલિનામ્ ।
શિવેન શક્ત્યા કામેન ક્ષિત્યા ચૈવ તુ માયયા ॥ ૧૨॥
હંસેન ભૃગુણા ચૈવ કામેન શશિમૌલિના ।
શક્રેણ ભુવનેશેન ચન્દ્રે ણ ચ મનોભુવા ॥ ૧૩॥
ક્ષિત્યા હૃલ્લેખયા ચૈવ પ્રોક્તો હંસાદિમન્ત્રરાટ્ ।
કામાદિમન્ત્રરાજસ્તુ સ્મરયોનિઃ શ્રિયો મુખે ॥ ૧૪॥
પઞ્ચત્રિકમહાવિદ્યા લલિતામ્બા પ્રવાચિકામ્ ।
યે યજન્તિ મહાભાગાસ્તેષાં સર્વત્ર સિદ્ધયે ॥ ૧૫॥
સદ્ગુરોસ્તુ મનું પ્રાપ્ય ત્રિપઞ્ચાર્ણપરિષ્કૃતમ્ ।
સમ્યક્સંસાધયેદ્વિદ્વાન્વક્ષ્યમાણપ્રકારતઃ ॥ ૧૬॥
તત્ક્રમેણ પ્રવક્ષ્યામિ સાવધાનો મુને શ‍ૃણુ ।
પ્રાતરુત્થાય શિરસિ સ્મૃત્વા કમલમુજ્જ્વલમ્ ॥ ૧૭॥
સહસ્રપત્રશોભાઢ્યં સકેશરસુકર્ણિકમ્   ।
તત્ર શ્રીમદ્ગુરું ધ્વાત્વા પ્રસન્નં કરુણામયમ્ ॥ ૧૮॥
તતો બહિર્વિનિર્ગત્ય   કુર્યાચ્છૌચાદિકાઃ ક્રિયાઃ ।
અથાગત્ય ચ તૈલેન સામોદેન વિલેપિતઃ ॥ ૧૯॥
ઉદ્વર્તિતશ્ચ   સુસ્નાતઃ શુદ્ધેનોષ્ણેન વારિણા ।
આપો નિસર્ગતઃ પૂતાઃ કિં  પુનર્વહ્નિસંયુતાઃ ।

તસ્માદુષ્ણોદકે સ્નાયાત્તદભાવે યથોદકમ્ ॥ ૨૦॥
પરિધાય પટૌ શુદ્ધે કૌસુમ્ભૌ વાથ વારુણૌ ।
આચમ્ય પ્રયતો વિદ્વાન્હૃદિ ધ્યાયન્પરામ્બિકામ્ ॥ ૨૧॥
ઊર્ધ્વપુણ્ડ્રં  ત્રિપુણ્ડ્રં  વા પટ્ટવર્ધનમેવ વા ।
અગસ્ત્યપત્રાકારં વા ધૃત્વા ભાલે નિજોચિતમ્ ।
અન્તર્હિતશ્ચ   શુદ્ધાત્મા સન્ધ્યાવન્દનમાચરેત્ ॥ ૨૨॥
અશ્વત્થપત્રાકારેણ પાત્રેણ સકુશાક્ષતમ્ ।
સપુષ્પચન્દનં ચાર્ઘ્યં માર્તણ્ડાય સમુત્ક્ષિપેત્ ॥ ૨૩॥
તથાર્ઘ્યભાવદેવત્વાલ્લલિતાયૈ ત્રિરર્ઘ્યકમ્ ।
તર્પ્પયિત્વા યથાશક્તિ મૂલેન લલિતેશ્વરીમ્ ॥ ૨૪॥
દેવર્ષિપિતૃવર્ગાંશ્ચ   તર્પયિત્વા વિધાનતઃ ।
દિવાકરમુપાસ્થાય દેવીં  ચ રવિબિમ્બગામ્ ॥ ૨૫॥
મૌની વિશુદ્ધહૃદયઃ પ્રવિશ્ય મખમન્દિરમ્ ।
ચારુકર્પૂરકસ્તૂરીચન્દનાદિવિલેપિતઃ ॥ ૨૬॥
ભૂષણૈર્ભૂષિતાઙ્ગશ્ચ  ચારુશ‍ૃઙ્ગારવેષધૃક્  ।
આમોદિકુસુમસ્રગ્ભિરવતંસિતકુન્તલઃ ॥ ૨૭॥
સઙ્કલ્પભૂષણો વાથ યથાવિભવભૂષણઃ ।
પૂજાખણ્ડે વક્ષ્યમાણાન્કૃત્વા  ન્યાસાનનુક્રમાત્ ॥ ૨૮॥
મૃદ્વાસને સમાસીનો ધ્યાયેચ્છ્રીનગરં  મહત્ ।
નાનાવૃક્ષમહોદ્યાનમારભ્ય લલિતાવધિ ॥ ૨૯॥
ધ્યાયેચ્છ્રીનગરં  દિવ્યં બહિરન્તરતઃ શુચિઃ ।
પૂજાખણ્ડોક્તમાર્ગેણ પૂજાં કૃત્વા  વિલક્ષણઃ ॥ ૩૦॥
અક્ષમાલાં સમાદાય ચન્દ્રકસ્તૂરિવાસિતામ્ ।
ઉદઙ્મુખઃ પ્રાઙ્ખો  વા જપેત્સિંહાસનેશ્વરીમ્   ।
ષટ્ત્રિંશલ્લક્ષસઙ્ખ્યાં   તુ જપેદ્વિદ્યા પ્રસીદતિ ॥ ૩૧॥
તદ્દશાંશસ્તુ હોમઃ સ્યાત્તદ્દશાંશં ચ તર્પણમ્ ।
તદ્દશાંશં બ્રાહ્મણાનાં ભોજનં સમુદીરિતમ્ ॥ ૩૨॥
એવં સ સિદ્ધમન્ત્રસ્તુ કુર્યાત્કામ્યજપં પુનઃ ।

લક્ષમાત્રં જપિત્વા તુ મનુષ્યાન્વશમાનયેત્ ॥ ૩૩॥
લક્ષદ્વિતયજાપ્યેન નારીઃ સર્વા વશં નયેત્ ।
લક્ષત્રિતયજાપેન સર્વાન્વશયતે નૃપાન્ ॥ ૩૪॥
ચતુર્લક્ષજપે જાતે ક્ષુભ્યન્તિ ફણિકન્યકાઃ ।
પઞ્ચલક્ષજપે જાતે સર્વાઃ પાતાલયોષિતઃ ॥ ૩૫॥
ભૂલોકસુન્દરીવર્ગો વશ્યઃષડ્લક્ષજાપતઃ ।
ક્ષુભ્યન્તિ સપ્ત લક્ષેણ સ્વર્ગલોકમૃગીદૃશઃ ॥ ૩૬॥
દેવયોનિભવાઃ સર્વેઽપ્યષ્ટલક્ષજપાદ્વશાઃ ।
નવલક્ષેણ ગીર્વાણાનખિલાન્વશમાનયેત્ ॥ ૩૭॥
લક્ષૈકાદશજાપ્યેન બ્રહ્મવિષ્ણુમહેશ્વરાન્ ।
લક્ષદ્વાદશજાપેન સિદ્ધીરષ્ટૌ વશં નયેત્ ॥ ૩૮॥
ઇન્દ્રસ્યેન્દ્રત્વમેતેન મન્ત્રેણ હ્યભવત્પુરા ।
વિષ્ણોર્વિષ્ણુત્વમેતેન   શિવસ્ય શિવતામુના ॥ ૩૯॥
ઇન્દોશ્ચન્દ્રત્વમેતેન ભાનોર્ભાસ્કરતામુના ।
સર્વાસાં દેવતાનાં ચ તાસ્તાઃ સિદ્ધય ઉજ્જ્વલાઃ ।
અનેન મન્ત્રરાજેન જાતા ઇત્યવધારય ॥ ૪૦॥
એતન્મન્ત્રસ્ય જાપી તુ સર્વપાપવિવર્જિતઃ   ।
ત્રૈલોક્યસુન્દરાકારો મન્મથસ્યાપિ મોહકૃત્ ॥ ૪૧॥
સર્વાભિઃ સિદ્ધિભિર્યુક્તઃ સર્વજ્ઞઃ સર્વપૂજિતઃ ।
દર્શનાદેવ સર્વેષામન્તરાલસ્ય પૂરકઃ ॥ ૪૨॥
વાચા વાચસ્પતિસમઃ શ્રિયા શ્રીપતિસાનભઃ ।
બલે મરુત્સમાનઃ સ્યાત્સ્થિરત્વે હિમવાનિવ ॥ ૪૩॥
ઔન્નત્યે મેરુતુલ્યઃ સ્યાદ્ગામ્ભીર્યેણ મહાર્ણવઃ ।
ક્ષણાત્ક્ષોભકરો મૂર્ત્યા ગ્રામપલ્લીપુરાદિષુ ॥ ૪૪॥
ઈષદ્ભ્રૂભઙ્ગમાત્રેણ  સ્તમ્ભકો જૃમ્ભકસ્તથા  ।
ઉચ્ચાટકો મોહકશ્ચ મારકો દુષ્ટચેતસામ્ ॥ ૪૫॥
ક્રુદ્ધઃ પ્રસીદતિ હઠાત્તસ્ય દર્શનહર્ષિતઃ   ।
અષ્ટાદશસુ વિદ્યાસુ નિરૂઢિમભિગચ્છતિ ॥ ૪૬॥

મન્દાકિનીપૂરસમા મધુરા તસ્ય ભારતી ।
ન તસ્યાવિદિતં કિઞ્ચિત્સર્વશાસ્ત્રેષુ કુમ્ભજ  ॥ ૪૭॥
દર્શનાનિ ચ સર્વાણિ કર્તું ખણ્ડયિતું પટુઃ  ।
તત્ત્વઞ્જાનાતિ નિખિલં સર્વજ્ઞત્વં ચ ગચ્છતિ ॥ ૪૮॥
સદા દયાર્દ્રહૃદયં તસ્ય સર્વેષુ જન્તુષુ ।
તત્કોપાગ્નેર્વિષયતાં   ગન્તું નાલં જગત્ત્રયી ॥ ૪૯॥
તસ્ય દર્શનવેલાયાં શ્લથન્નીવીનિબન્ધનાઃ ।
વિશ્રસ્તરશનાબન્ધા ગલત્કુણ્ડલસઞ્ચયાઃ ॥ ૫૦॥
ઘર્મવારિકણશ્રેણીમુક્તાભૂષિતમૂર્તયઃ ।
અત્યન્તરાગતરલવ્યાપારનયનાઞ્ચલાઃ ॥ ૫૧॥
સ્રંસમાનકરાં ભોજમણિકઙ્કણપઙ્ક્તયઃ ।
ઊરુસ્તમ્ભેન નિષ્પન્દા નમિતાસ્યાશ્ચ લજ્જયા ॥ ૫૨॥
દ્રવત્કન્દર્પસદનાઃ પુલકાઙ્કુરભૂષણાઃ  ।
અન્યમાકારમિવ ચ પ્રાપ્તા માનસજન્મના ॥ ૫૩॥
દીપ્યમાના ઇવોદ્દામરાગજ્વાલાકદમ્બકૈઃ ।
વીક્ષ્યમાણા ઇવાનઙ્ગશરપાવકવૃષ્ટિભિઃ  ॥ ૫૪॥
ઉત્કણ્ઠયા તુદ્યમાનાઃ ખિદ્યમાના તનૂષ્મણા ।
સિચ્યમાનાઃ શ્રમજલૈઃ શુચ્યમાનાશ્ચ લજ્જયા ॥ ૫૫॥
કુલં જાતિં  ચ શીલં ચ લજ્જાં ચ પરિવારકમ્ ।
લોકાદ્ભયં બન્ધુભયં પરલોકભયે તથા ॥ ૫૬॥
મુઞ્ચન્ત્યો હૃદિ યાચન્ત્યો ભવન્તિ હરિણીદૃશઃ ।
અરણ્યે પત્તને વાપિ દેવાલયમઠેષુ વા ।
યત્ર કુત્રાપિ તિષ્ઠન્તં તં ધાવન્તિ મૃગીદૃશઃ ॥ ૫૭॥
અત્યાહતો યથૈવામ્ભોબિન્દુર્ભ્રમતિ પુષ્કરે ।
તદ્વદ્ભ્રમન્તિ ચિત્તાનિ દર્શને તસ્ય સુભ્રુવામ્ ॥ ૫૮॥
વિનીતાનવનીતાનાં વિદ્રા વણમહાફલમ્ ।
તં સેવન્તે સમસ્તાનાં વિદ્યાનામપિ પઙ્ક્તયઃ ॥ ૫૯॥

ચન્દ્રા ર્કમણ્ડલદ્વન્દ્વકુચમણ્ડલશોભિની ।
ત્રિલોકે લલના તસ્ય દર્શનાદનુરજ્યતિ ।
અન્યાસાં તુ વરાકીણાં વક્તવ્યં કિં  તપોધન ॥ ૬૦॥
પત્તનેષુ ચ વીથીષુ ચત્વરેષુ વનેષુ ચ ।
તત્કીર્તિઘોષણા   પુણ્યા સદા દ્યુસદ્દ્રુમાયતે ॥ ૬૧॥
તસ્ય દર્શનતઃ પાપ જાલં નશ્યતિ પાપિનામ્ ।
તદ્ગુણા એવ ઘોક્ષ્યન્તે સર્વત્ર કવિપુઙ્ગવૈઃ  ॥ ૬૨॥
ભિન્નૈર્વર્ણૈરાયુધૈશ્ચ ભિન્નૈર્વાહનભૂષણૈઃ ।
યે ધ્યાયન્તિ મહાદેવીં  તાસ્તાઃ સિદ્ધીર્ભઞ્જતિ તે ॥ ૬૩॥
મનોરાદિમખણ્ડસ્તુ કુન્દેન્દુધવલદ્યુતિઃ  ।
અહશ્ચક્રે જ્વલજ્જ્વાલશ્ચિન્તનીયસ્તુ મૂલકે ॥ ૬૪॥
ઇન્દ્રગોપક સઙ્કાશો દ્વિતીયો મનુખણ્ડકઃ ।
નીભાલનીયેઽહશ્ચક્રે આબાલાન્તજ્વલચ્છિખઃ ॥ ૬૫॥
અથ બાલાદિપદ્મસ્થદ્વિદલામ્બુજકોટરે ।
નીભાલનીયસ્તાર્તીયખણ્ડો દુરિતખણ્ડકઃ ॥ ૬૬॥
મુક્તા ધ્યેયા શશિજોત્સ્ના ધવલાકૃતિરમ્બિકા  ।
રક્તસન્ધ્યકરોચિઃ સ્યાદ્વશીકરણકર્મણિ ॥ ૬૭॥
સર્વસમ્પત્તિલાભે તુ શ્યામલાઙ્ગી  વિચિન્ત્યતે ।
નીલા ચ મૂકીકરણે પીતા સ્તમ્ભનકર્મણિ ॥ ૬૮॥
કવિત્વે વિશદાકારા સ્ફટિકોપલનિર્મલા ।
ધનલાભે સુવર્ણાભા ચિન્ત્યતે લલિતામ્બિકા ॥ ૬૯॥
આમૂલમાબ્રહ્મબિલં જ્વલન્માણિક્યદીપવત્ ।
યે ધ્યાયન્તિ મહાપુઞ્જં તે સ્યુઃ સંસિદ્ધસિદ્ધયઃ ॥ ૭૦॥
એવં બહુપ્રકારેણ ધ્યાનભેદેન કુમ્ભજ ।
નિભાલયન્તઃ શ્રીદેવીં  ભજન્તિ મહતીં  શ્રિયમ્ ।
પ્રાપ્યતે સદ્ભિરેવૈષા નાસદ્ભિસ્તુ કદાચન ॥ ૭૧॥
યૈસ્તુ તપ્તં તપસ્તીવ્રં તૈરેવાત્મનિ ધ્યાયતે ।
તસ્ય નો પશ્ચિમં જન્મ સ્વયં યો વા ન શઙ્કરઃ ।

ન તેન લભ્યતે વિદ્યા લલિતા પરમેશ્વરી ॥ ૭૨॥
વંશે તુ યસ્ય કસ્યાપિ ભવેદેષ મનુર્યદિ ।
તદ્વંશ્યાઃ સર્વ એવ સ્યુર્મુક્તાસ્તૃપ્તા ન સંશયઃ ॥ ૭૩॥
ગુપ્તાદ્ગુપ્તતરૈવૈષા સર્વશાસ્ત્રેષુ નિશ્ચિતા ।
વેદાઃ સમસ્તશાસ્ત્રાણિ સ્તુવન્તિ લલિતેશ્વરીમ્ ॥ ૭૪॥
પરમાત્મેયમેવ સ્યાદિયમેવ પરા ગતિઃ ।
ઇયમેવ મહત્તીર્થમિયમેવ મહત્ફલમ્ ॥ ૭૫॥
ઇમાં ગાયન્તિ મુનયો ધ્યાયન્તિ સનકાદયઃ ।
અર્ચન્તીમાં સુરશ્રેષ્ઠા બ્રહ્માદ્યાઃ પઞ્ચસિદ્ધિદામ્ ॥ ૭૬॥
ન પ્રાપ્યતે કુચારિત્રૈઃ કુત્સિતૈઃ  કુટિલાશયૈઃ  ।
દૈવબાહ્યૈર્વૃથાતર્કૈર્વૃથા વિભ્રાન્ત બુદ્ધિભિઃ ॥ ૭૭॥
નષ્ટૈરશીલૈરુચ્છિષ્ટૈઃ કુલભ્રષ્ટૈશ્ચ નિષ્ઠુરૈઃ  ।
દર્શનદ્વેષિભિઃ પાપશીલૈરાચારનિન્દકૈઃ ॥ ૭૮॥
ઉદ્ધતૈરુદ્ધતાલાપૈર્દામ્ભિકૈરતિમાનિભિઃ ।
એતાદૃશાનાં મર્ત્યાનાં દેવાનાં ચાતિદુર્લભા ॥ ૭૯॥
દેવતાનાં ચ પૂજ્યત્વમસ્યાઃ પ્રોક્તં ઘટોદ્ભવ ।
ભણ્ડાસુર વધાયૈષા પ્રાદુર્ભૂતા ચિદગ્નિતઃ ॥ ૮૦॥
મહાત્રિપુરસુન્દર્યા મૂર્તિસ્તેજોવિજૃમ્ભિતા    ।
કામાક્ષીતિ વિધાત્રા તુ પ્રસ્તુતા લલિતેશ્વરી ॥ ૮૧॥
ધ્યાયતઃ પરયા ભક્ત્યા તાં પરાં લલિતામ્બિકામ્ ।
સદાશિવસ્ય મનસો લાલનાલ્લલિતાભિધા ॥ ૮૨॥
યદ્યત્કૃતવતી કૃત્યં તત્સર્વં વિનિવેદિતમ્ ।
પૂજાવિધાનમખિલં શાસ્ત્રોક્તેનૈવ વર્ત્મના ।
ખણ્ડાન્તરે વદિષ્યામિ તદ્વિલાસં મહાદ્ભુતમ્ ॥ ૮૩॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને મન્ત્રરાજસાધનપ્રકારકથનન્નામાષ્ટત્રિંશોઽધ્યાયઃ 
॥ ૩૮॥

અથૈકોનચત્વારિંશોઽધ્યાયઃ   ॥ ૩૯॥
અગસ્ત્ય ઉવાચ ।
અનાદ્યનન્તમવ્યક્તં વ્યક્તાનામાદિકારણમ્ ।
આનન્દબોધૈકરસં તન્મહન્મન્મહે મહઃ ॥ ૧॥
અશ્વાનન મહાપ્રાજ્ઞ વેદવેદાન્તવિત્તમ ।
શ્રુતમેતન્મહાપુણ્યં લલિતાખ્યાનમુત્તમમ્ ॥ ૨॥
સર્વપૂજ્યા ત્વયા પ્રોક્તા ત્રિપુરા પરદેવતા ।
પાશાઙ્કુશધનુર્બાણ પરિષ્કૃતચતુર્ભુજા ॥ ૩॥
તસ્યા મન્ત્રમિતિ પ્રોક્તં શ્રીચક્રં ચક્રભૂષણમ્ ।
નવાવરણમીશાની શ્રીપરસ્યાધિદૈવતમ્ ॥ ૪॥
કાઞ્ચીપુરે પવિત્રેઽસ્મિન્મહીમણ્ડલમણ્ડને ।
કેયં વિભાતિ કલ્યાણી કામાક્ષીત્યભિવિશ્રુતા ॥ ૫॥
દ્વિભુજા વિવિધોલ્લાસવિલસત્તનુવલ્લરી ।
અદૃષ્ટપૂર્વસૌન્દર્યા પરજ્યોતિર્મયી પરા ॥ ૬॥
સૂત ઉવાચ ।
અગસ્ત્યેનૈવમુક્તઃ સન્પરાનન્દાદૃતેક્ષણઃ ।
ધ્યાયંસ્તચ્ચ પરં તેજો હયગ્રીવો મહામનાઃ ।
ઇતિ ધ્યાત્વા નમસ્કૃત્ય તમગસ્ત્યમથાબ્રવીત્ ॥ ૭॥
હયગ્રીવ ઉવાચ ।
રહસ્યં સમ્પ્રવક્ષ્યામિ લોપામુદ્રા પતે શ‍ૃણુ ॥ ૮॥
આદ્યા યાણુતરા સા સ્યાચ્ચિત્પરા ત્વાદિકારણમ્ ।
અન્તાખ્યેતિ તથા પ્રોક્તા સ્વરૂપાત્તત્ત્વચિન્તકૈઃ ॥ ૯॥
દ્વિતીયાભૂત્તતઃ શુદ્ધપરા દ્વિભુજસંયુતા ।
દક્ષહસ્તે યોગમુદ્રાં વામહસ્તે તુ પુસ્તકમ્ ॥ ૧૦॥
બિભ્રતી હિમકુન્દેન્દુમુક્તાસમવપુર્દ્યુતિઃ ।
પરાપરા તૃતીયા સ્યાદ્બાલાર્કાયુતસમ્મિતા ॥ ૧૧॥
સર્વાભરણસંયુક્તા દશહસ્તધૃતામ્બુજા ।
વામોરુન્યસ્તહસ્તા વા કિરીટાર્ધેન્દુભૂષણા ॥ ૧૨॥

પશ્ચાચ્ચતુર્ભુજા જાતા સા પરા ત્રિપુરારુણા ।
પાશાઙ્કુશેક્ષુકોદણ્ડપઞ્ચબાણલસત્કરા ॥ ૧૩॥
લલિતા સૈવ કામાક્ષી કાઞ્ચ્યાં વ્યક્તિમુપાગતા ।
સરસ્વતીરમાગૌર્યસ્તામેવાદ્યામુપાસતે ॥ ૧૪॥
નેત્રદ્વયં મહેશસ્ય કાશીકાઞ્ચીપુરદ્વયમ્ ॥ ૧૫॥
વિખ્યાતં વૈષ્ણવં ક્ષેત્રં શિવસાન્નિધ્ય કારકમ્ ।
કાઞ્ચીક્ષેત્રે પુરા ધાતા સર્વલોકપિતામહઃ ॥ ૧૬॥
શ્રીદેવીદર્શનાયૈવ તપસ્તેપે સુદુષ્કરમ્ ।
આત્મૈકધ્યાનયુક્તસ્ય તસ્ય વ્રતવતો મુને ॥ ૧૭॥
પ્રાદુરાસીત્પુરો લક્ષ્મીઃ પદ્મહસ્તા પરાત્પરા ।
પદ્માસને ચ તિષ્ઠન્તી વિષ્ણુના જિષ્ણુના સહ ॥ ૧૮॥
સર્વશ‍ૃઙ્ગારવેષાઢ્યા  સર્વાભરણભૂષિતા ।
સિંહાસનેશ્વરી   ખ્યાતા સર્વલોકૈકરક્ષિણી ॥ ૧૯॥
તાં દૃષ્ટ્વાદ્ભુતસૌન્દર્યાં પરજ્યોતિર્મયીં  પરામ્ ।
આદિલક્ષ્મીમિતિ ખ્યાતાં સર્વેષાં હૃદયે સ્થિતામ્ ॥ ૨૦॥
યામાહુસ્ત્રિપુરામેવ  બ્રહ્મવિષ્ણ્વીશમાતરમ્ ।
કામાક્ષીતિ પ્રસિદ્ધાં તામસ્તૌષીત્પૂર્ણભક્તિમાન્ ॥ ૨૧॥
બ્રહ્મોવાચ ।
જય દેવિ જગન્માતર્જય ત્રિપુરસુન્દરિ ।
જય શ્રીનાથસહજે જય શ્રીસર્વમઙ્ગલે  ॥ ૨૨॥
જય શ્રીકરુણારાશે જય શ‍ૃઙ્ગારનાયિકે  ।
જયજયેધિકસિદ્ધેશિ જય યોગીન્દ્રવન્દિતે ॥ ૨૩॥
જયજય જગદમ્બ નિત્યરૂપે જયજય સન્નુતલોકસૌખ્યદાત્રિ ।
જયજય હિમશૈલકીર્તનીયે જયજય શઙ્કરકામવામનેત્રિ ॥ ૨૪॥
જગજ્જન્મસ્થિતિધ્વંસપિધાનાનુગ્રહાન્મુહુઃ  ।
યા કરોતિ સ્વસઙ્કલ્પાત્તસ્યૈ દેવ્યૈ નમોનમઃ ॥ ૨૫॥
વર્ણાશ્રમાણાં સાઙ્કર્યકારિણઃ પાપિનો જનાન્ ।
નિહન્ત્યાદ્યાતિતીક્ષ્ણાસ્ત્રૈસ્તસ્યૈ દેવ્યૈ નમોનમઃ ॥ ૨૬॥

નાગમૈશ્ચ ન વેદૈશ્ચ ન શાસ્ત્રૈર્ન ચ યોગિભિઃ ।
વેદ્યા યા ચ સ્વસંવેદ્યા તસ્યૈ દેવ્યૈ નમોનમઃ ॥ ૨૭॥
રહસ્યામ્નાયવેદાન્તૈસ્તત્ત્વવિદ્ભિર્મુનીશ્વરૈઃ ।
પરં બ્રહ્મેતિ યા ખ્યાતા તસ્યૈ દેવ્યૈ નમોનમઃ ॥ ૨૮॥
હૃદયસ્થાપિ સર્વેષાં યા ન કેનાપિ દૃશ્યતે ।
સૂક્ષ્મવિજ્ઞાનરૂપાયૈ તસ્યૈ દેવ્યૈ નમોનમઃ ॥ ૨૯॥
બ્રહ્મા વિષ્ણુશ્ચ રુદ્રશ્ચ ઈશ્વરશ્ચ સદાશિવઃ ।
યદ્ધ્યાનૈકપરા નિત્યં તસ્યૈ દેવ્યૈ નમોનમઃ ॥ ૩૦॥
યચ્ચરણભક્તા ઇન્દ્રા દ્યા યદાજ્ઞામેવ બિભ્રતિ ।
સામ્રાજ્યસમ્પદીશાયૈ તસ્યૈ દેવ્યૈ નમોનમઃ ॥ ૩૧॥
વેદા નિઃશ્વસિતં યસ્યા વીક્ષિતં ભૂતપઞ્ચકમ્ ।
સ્મિતં ચરાચરં વિશ્વં તસ્યૈ દેવ્યૈ નમોનમઃ ॥ ૩૨॥
સહસ્રશીર્ષા ભોગીન્દ્રો ધરિત્રીં  તુ યદાજ્ઞયા ।
ધત્તે સર્વજનાધારાં તસ્યૈ દેવ્યૈ નમોનમઃ ॥ ૩૩॥
જ્વલત્યગ્નિસ્તપત્યર્કો વાતો વાતિ યદાજ્ઞયા ।
જ્ઞાનશક્તિસ્વરૂપાયૈ તસ્યૈ દેવ્યૈ નમોનમઃ ॥ ૩૪॥
પઞ્ચવિંશતિતત્ત્વાનિ   માયાકઞ્ચુકપઞ્ચકમ્ ।
યન્મયં મુનયઃ પ્રાહુસ્તસ્યૈ  દેવ્યૈ નમોનમઃ ॥ ૩૫॥
શિવશક્તીશ્વરાશ્ચૈવ શુદ્ધબોધઃ સદાશિવઃ ।
યદુન્મેષવિભેદાઃ સ્યુસ્તસ્યૈ દેવ્યૈ નમોનમઃ ॥ ૩૬॥
ગુરુર્મન્ત્રો દેવતા ચ તથા પ્રાણાશ્ચ પઞ્ચધા ।
યા વિરાજતિ ચિદ્રૂપા તસ્યૈ દેવ્યૈ નમોનમઃ ॥ ૩૭॥
સર્વાત્મનામન્તરાત્મા પરમાનન્દરૂપિણી ।
શ્રીવિદ્યેતિ સ્મૃતા વા તુ તસ્યૈ દેવ્યૈ નમોનમઃ ॥ ૩૮॥
દર્શનાનિ ચ સર્વાણિ યદઙ્ગાનિ  વિદુર્બુધાઃ ।
તત્તન્નિયમયૂપાયૈ તસ્યૈ દેવ્યૈ નમોનમઃ ॥ ૩૯॥
યા ભાતિ સર્વલોકેષુ મણિમન્ત્રૌષધાત્મના ।

તત્ત્વોપદેશરૂપાયૈ તસ્યૈ દેવ્યૈ નમોનમઃ ॥ ૪૦॥
દેશકાલપદાર્થાત્મા યદ્યદ્વસ્તુ યથા તથા ।
તત્તદ્રૂપેણ યા ભાતિ તસ્યૈ દેવ્યૈ નમોનમઃ ॥ ૪૧॥
હે પ્રતિભટાકારા કલ્યાણગુણશાલિની ।
વિશ્વોત્તીર્ણેતિ ચાખ્યાતા તસ્યૈ દેવ્યૈ નમોનમઃ ॥ ૪૨॥
ઇતિ સ્તુત્વા મહાદેવીં  ધાતા લોકપિતામહઃ ।
ભૂયોભૂયો નમસ્કૃત્ય સહસા શરણં ગતઃ ॥ ૪૩॥
સન્તુષ્ટા સા તદા દેવી બ્રહ્માણં પ્રેક્ષ્ય સન્નતમ્ ।
વરદા સર્વલોકાનાં વૃણીષ્વ વરમિત્યશાત્ ॥ ૪૪॥
બ્રહ્મોવાચ ।
ભક્ત્યા ત્વદ્દર્શનેનૈવ કૃતાર્થોઽસ્મિ ન સંશયઃ ।
તથાપિ પ્રાર્થયે કિઞ્ચિલ્લોકાનુગ્રહકામ્યયા ॥ ૪૫॥
કર્મભૂમૌ તુ લોકેઽસ્મિન્પ્રાયો મૂઢા ઇમે જનાઃ ।
તેષામનુગ્રહાર્થાય નિત્યં કુર્વત્ર સન્નિધિમ્ ॥ ૪૬॥
તથેતિ તસ્ય તં કામં પૂરયામાસ વેધસઃ ।
અથ ધાતા પુનસ્તસ્યા દેવ્યા વાસમકલ્પયત્ ॥ ૪૭॥
શ્રીદેવીસોદરં નત્વા પુણ્ડરીકાક્ષમચ્યુતમ્ ।
તત્સાન્નિધ્યં સદા કાઞ્ચ્યાં પ્રાર્થયામાસ ચાદૃતઃ ॥ ૪૮॥
તતસ્તથા કરિષ્યામીત્યબ્રવીત્તં જનાર્દનઃ ।
અથ તુષ્ટો જગદ્ધાતા પુનઃ પ્રાહ મહેશ્વરીમ્ ॥ ૪૯॥
શિવોઽપ્યત્રૈવ સાન્નિધ્યં તવ પ્રીત્યા કરોત્વિતિ ।
અથ શ્રીત્રિપુરાદક્ષભાગાત્કામેશ્વરઃ પરઃ ॥ ૫૦॥
ઈશાનઃ સર્વવિદ્યાનામીશ્વરઃ સર્વદેહિનામ્ ।
આવિરાસીન્મહાદેવઃ સાક્ષાચ્છૃઙ્ગારનાયકઃ   ॥ ૫૧॥
તતઃ પુનઃ શ્રીકામાક્ષીભાલનેત્રકટાક્ષતઃ ।
કાચિદ્બાલા પ્રાદુરાસીન્મહાગૌરા મહોજ્જ્વલા ॥ ૫૨॥
સર્વશ‍ૃઙ્ગારવેષાઢ્યા  મહાલાવણ્યશેવધિઃ ।
અથ શ્રીપુણ્ડરીકાક્ષો બ્રહ્મણા સહ સાદરમ્ ॥ ૫૩॥

કારયામાસ કલ્યાણમાદિસ્ત્રીપુંસયોસ્તયોઃ ।
આખણ્ડલાદયો દેવા વસુરુદ્રા દિદેવતાઃ ॥ ૫૪॥
માર્કણ્ડેયાદિમુનયો વસિષ્ઠાદિમુનીશ્વરાઃ ।
યોગીન્દ્રાઃ સનકાદ્યાશ્ચ નારદાદ્યાઃ સુરર્ષયઃ ॥ ૫૫॥
વામદેવપ્રભૃતયો જીવન્મુક્તાઃ શુકાદયઃ ।
યક્ષકિન્નરગન્ધર્વસિદ્ધવિદ્યાધરોરગાઃ ॥ ૫૬॥
ગણાગ્રણીર્મહાશાસ્તા દુર્ગાદ્યાશ્ચૈવ માતરઃ ।
યા યાસ્તુ દેવતાઃ પ્રોક્તાસ્તાઃ સર્વાઃ પરમેશ્વરીમ્ ॥ ૫૭॥
ભદ્રા સનવિમાનસ્થા નેમુઃ પ્રાઞ્જલયસ્તદા ।
મનસા નિર્મિતં   ધાત્રા મધ્યે નગરમદ્ભુતમ્ ॥ ૫૮॥
મન્દિરં પરમેશાન્યા મનોહરતમં શુભમ્ ।
શ્રીમતા વાસુદેવેન સોદરેણ મહેશ્વરઃ ॥ ૫૯॥
તત્રોદવોઢતાં ગૌરીમુપાગ્નિ ભગવાન્ભવઃ ।
દેવદુન્દુભયો નેદુઃ પુષ્પવૃષ્ટિઃ પપાત હ ॥ ૬૦॥
દમ્પત્યોર્જગતાં પત્યોઃ પાણિગ્રહણમઙ્ગલમ્  ।
કો વા વર્ણયિતું શક્તો યદિ જિહ્વાસહસ્રવાન્ ॥ ૬૧॥
આદિશ્રીમન્દિરસ્યાસ્ય વાયુભાગે મહેશિતુઃ ।
વિસ્તૃતં ભુવનશ્રેષ્ઠં કલ્પિતં પરમેષ્ઠિના ॥ ૬૨॥
શ્રીગૃહસ્યાગ્નિભાગે તુ વિચિત્રં વિષ્ણુમન્દિરમ્ ।
ઇત્થં તા દેવતાસ્તત્ર તિસ્રઃ સન્નિહિતાઃ સદા ॥ ૬૩॥
તદા પ્રદક્ષિણીકૃત્ય તત્પરૌ દમ્પતી તુ તૌ ।
પ્રાપ્તૌ સભાવનાગારં તદા વિધિજનાર્દનૌ ॥ ૬૪॥
સમાગમ્ય ચ સભ્યાનાં સમસ્તાનાં યથાવિધિ ।
સંસ્કારં વૈદિકૈર્મન્ત્રૈઃ કથયામાસતુર્મુદા ॥ ૬૫॥
આદ્યાદિલક્ષ્મીઃ સર્વેષાં પુરતઃ શ્રીપરેશ્વરી ।
વિરઞ્ચિં દક્ષિણેનાક્ષ્ણા વામેન હરિમૈક્ષત ॥ ૬૬॥
કા નામ વાણી મા નામ કમલા તે ઉભે તતઃ ।

પ્રાદુર્ભૂતે પ્રભાપુઞ્જે પઞ્જરાન્ત ઇવ સ્થિતે ॥ ૬૭॥
શ્રીદેવતાનમચ્છીર્ષબદ્ધાઞ્જલિપુટાવુભૌ ।
જય કામાક્ષિકામાક્ષીત્યૂચતુસ્તાં પ્રણેમતુઃ ॥ ૬૮॥
મૂર્તે ચ ગઙ્ગાયમુને  તત્ર સેવાર્થમાગતે ।
તિસ્રઃ કોટ્યોઽર્ધકોટી ચ યા યાસ્તીર્થાધિદેવતાઃ ॥ ૬૯॥
સેવાર્થં ત્રિપુરામ્બા યાસ્તાસ્તાઃ સર્વાઃ સમાગતાઃ ।
તદા કરાભ્યામાદાય ચામરે ભારતીશ્રિયૌ ।
શ્રીદેવીમુપતસ્થાતે વીજયન્ત્યૌ યથોચિતમ્ ॥ ૭૦॥
અનર્ઘ્યરત્નખચિતકિઙ્કિણીચિતદોર્લતે ।
આદિશ્રીનયનોત્પન્ને તે ઉભે ભારતીશ્રિયૌ ॥ ૭૧॥
સંવીક્ષ્ય સર્વજનતા વિશેષેણ વિસિસ્મિયે ।
તદા પ્રભૃતિ કલ્યાણી કામાક્ષીત્યભિધામિયાત્ ।
તદુચ્ચારણમાત્રેણ શ્રીદેવી શં પ્રયચ્છતિ ॥ ૭૨॥
કામાક્ષીતિ ત્રયો વર્ણાઃ સર્વમઙ્ગલહેતવઃ  ।
અથ સા જગદીશાની વેદવેદાઙ્ગપારગે  ॥ ૭૩॥
વિધૌ નિત્યં નિષીદેતિ સન્દિદેશ સરસ્વતીમ્ ।
સાપિ વાણીશ્વરી ગઙ્ગાહસ્તનિક્ષિપ્તચામરા  ।
પશ્યતાં સર્વદેવાનાં વિધાતુર્મુખમાવિશત્ ॥ ૭૪॥
ઇન્દિરા ચ મહાલક્ષ્મ્યા સન્દિષ્ટા તુષ્ટયા તથા ।
યથોચિતનિવાસાય વિષ્ણોર્વક્ષસ્થલં મુદા ।
તદાજ્ઞાં શિરસા ધૃત્વા રમા વિષ્ણુશ્ચ ભક્તિતઃ ॥ ૭૫॥
તાવુભૌ દમ્પતી નત્વા મહાત્રિપુરસુન્દરીમ્ ।
પ્રાર્થયામાસતુર્ભૂયસ્તદાવરણદેવતામ્ ॥ ૭૬॥
તથાસ્ત્વિતિ વરં દત્ત્વા તાભ્યાં ત્રિપુરસુન્દરમ્ ।
તદાવરણદેવત્વં પ્રાપ્તૌ પદ્માચ્યુતૌ તદા ॥ ૭૭॥
સ્વપીઠોત્તરમાસ્થાપ્ય દક્ષિણે સ્થિતવાન્સ્વયમ્ ।
અથોવાચ મહાગૌરીં  ત્વમન્યદ્રૂપમાચર ।
તત્ર યાતો મહાગૌર્યાઃ પ્રતિબિમ્બો મનોહરઃ ॥ ૭૮॥

ચકાસદ્દિવ્યદેહેન મહાગૌરીસમાકૃતિઃ  ।
તરુણારુણરાજાભસૌન્દર્યચરણદ્વયઃ ॥ ૭૯॥
ક્વણત્કઙ્કણમઞ્જીરતિત્તિરીકૃતપીઠકઃ ।
વિદ્યુદુલ્લાસિતસ્વાનમનોજ્ઞમણિમેખલઃ ॥ ૮૦॥
રત્નકઙ્કણકેયૂરવિરાજિતભુજદ્વયઃ ।
મુક્તાવૈદૂર્યમાણિક્ય નિબદ્ધવરબન્ધનઃ ॥ ૮૧॥
વિભ્રાજમાનો મધ્યેન વલિત્રિતયશોભિતઃ ।
જાહ્નવીસરિદાવર્તશોભિનાભીવિભૂષિતઃ ॥ ૮૨॥
પાટીરપઙ્કકર્પૂરકુઙ્કુમાલઙ્કૃતસ્તનઃ  ।
આમુક્તમુક્તાલઙ્કારભાસુરસ્તનકુઞ્ચુકઃ ॥ ૮૩॥
વિનોદેન કટીદેશલમ્બમાનસુશ‍ૃઙ્ખલઃ  ।
માણિક્યશકલાબદ્ધમુદ્રિ કાભિરલઙ્કૃતઃ ॥ ૮૪॥
દક્ષહસ્તામ્બુજાસક્તસ્નિગ્ધોજ્જ્વલમનોહરઃ ।
આભાત્યાપ્રપદીનસ્રગ્દિવ્યાકલ્પકદમ્બકૈઃ ॥ ૮૫॥
દીપ્તભૂષણરત્નાંશુરાજિરાજિતદિઙ્મુખઃ ।
તપ્તહાટકસઙ્કૢપ્તરત્નગ્રીવોપશોભિતઃ ॥ ૮૬॥
માઙ્ગલ્યસૂત્રરત્નાંશુશોણિમાધરકન્ધરઃ  ।
પાલીવતંસમાણિક્યતાટઙ્કપરિભૂષિતઃ ॥ ૮૭॥
જપાવિદ્રુમલાવણ્યલલિતાધરપલ્લવઃ ।
દાડિમીફલબીજાભદન્તપઙ્ક્તિવિરાજિતઃ  ॥ ૮૮॥
મન્દમન્દસ્મિતોલ્લાસિકપોલફલકોમલઃ ।
ઔપમ્યરહિતોદારનાસામણિમનોહરઃ ॥ ૮૯॥
વિલસત્તિલપુષ્પશ્રીવિમલોન્નત નાસિકઃ ।
ઈષદુન્મેષમધુરનીલોત્પલવિલોચનઃ ॥ ૯૦॥
નવપ્રસૂનચાપશ્રીલલિતભ્રૂવિકાશકઃ ।
અર્દ્ધેન્દુતુલિતો ભાલે પૂર્ણેન્દુરુચિરાનનઃ ॥ ૯૧॥
સાન્દ્રસૌરભસમ્પન્નકસ્તૂરીતિલકોજ્જ્વલઃ ।
મત્તાલિમાલાવિલસદલકાઢ્યમુખામ્બુજઃ ॥ ૯૨॥

પારિજાતપ્રસૂનસ્રગ્વાહિધમ્મિલ્લબન્ધનઃ ।
અત્યર્થરત્નખચિતમુકુટાઞ્ચિતમસ્તકઃ ॥ ૯૩॥
સર્વલાવણ્યવસતિર્ભવનં વિભ્રમાશ્રિયઃ ।
શિવો વિષ્ણુશ્ચ તત્રત્યાઃ સમસ્તાશ્ચ મહાજનાઃ ॥ ૯૪॥
બિમ્બસ્ય તસ્ય દેવ્યાશ્ચ અભેદં જગૃહુસ્તદા  ।
અથ તર્હિ  મહેશાની સ્વતન્ત્રા પ્રવિવેશ હ ॥ ૯૫॥
અગ્રતઃ સર્વદેવાનામાશ્રયેણ પ્રપશ્યતામ્ ।
બિમ્બં કૃત્વાત્મના  બિમ્બે સમ્પ્રવિશ્ય સ્થિતાં ચ તામ્ ।
દૃષ્ટ્વા ભૂયો નમસ્કૃત્ય પુનઃ પ્રાર્થિતવાન્વિધિઃ   ॥ ૯૬॥
પૂર્ણબ્રહ્મે મહાશક્તે મહાત્રિપુરસુન્દરિ ।
શ્રીકામાક્ષીતિ વિખ્યાતે નમસ્તુભ્યં દિનેદિને ।
કિઞ્ચિદ્વિજ્ઞાપયામ્યદ્ય શ‍ૃણુ તત્કૃપયા મમ ॥ ૯૭॥
અત્રૈવ તુ મહાગૌર્યા મહેશસ્યોભયોરપિ ।
શ્રીદેવિ નિત્યકલ્યાણિ વિવાહઃ પ્રતિવત્સરમ્ ।
કર્તવ્યો જગતામૃદ્ધસેવાયૈ ચ દિવૌકસામ્ ॥ ૯૮॥
ભૂલોકેઽસ્મિન્મહાદેવિ વિમૂઢા જનતા અપિ ।
તાં દૃષ્ટ્વા ભક્તિતો નત્વા પ્રયાન્તુ પરમાં ગતિમ્ ॥ ૯૯॥
તથેત્યાકાશવાણ્યા તુ દદૌ તસ્યોત્તરં પરા ।
વિસસર્જ ચ સર્વાંસ્તાન્સ્વનિકેતનિવૃત્તયે ॥ ૧૦૦॥
તદદ્ભુતતમં શીલં સ્મૃત્વા સ્મૃત્વા મુહુર્મુહુઃ  ।
તાં નમસ્કૃત્ય તે સર્વે તતો જગ્મુર્યથાગતમ્ ॥ ૧૦૧॥
પિતામહસ્તુ હૃષ્ટાત્મા મુકુન્દેન  શિવેન ચ ।
સાર્ધં શ્રીમન્દિરે તત્ર મન્ત્રોપેતાં નિવેશ્ય ચ ।
આરાધ્ય વૈદિકૈઃ  સ્તોત્રૈઃ સાષ્ટાઙ્ગં  પ્રણનામ સઃ ॥ ૧૦૨॥
અથાકાશગિરા દેવી બ્રહ્માણમિદમબ્રવીત્ ॥ ૧૦૩॥
વિષ્ણું શિવં ચ સ્વસ્થાને સમાધાય સમાહિતઃ ।
પ્રતિસંવત્સરં તત્ર સેવાં કુરુ દૃઢાશય ॥ ૧૦૪॥

સ્વયંવ્યક્તમિહ શ્રીશમિત્રેશામ્બાસમન્વિતમ્ ।
શ્રીકામગિરિપીઠં તુ સાક્ષાચ્છ્રીપુરમધ્યગમ્  ॥ ૧૦૫॥
વામભાગે વૃતં લક્ષ્યં વિષ્ણુનાન્યત્ર સેવિનમ્ ॥ ૧૦૬॥
ચિદાનન્દાકારરૂપં સર્વપીઠાધિદૈવતમ્ ।
અદૃશ્યમૂર્તિમવ્યક્તમાદધાર   યથા વિધિ ॥ ૧૦૭॥
શ્રીમનોજ્ઞે સુનક્ષત્રે દલાનાં હીરકોરકૈઃ  ।
અર્ચિષ્મદ્ભિરપ્રધૃષ્યૈર્લ્લોકાનામભિવૃદ્ધયે   ॥ ૧૦૮॥
ઇદાનીં  ત્વં તદભ્યર્ચ્ય યથાવિધિ વિધે મુદા ।
મણ્ડલં ત્વખિલં કૃત્વા  નિજલોકં હિ પાલય ॥ ૧૦૯॥
ઇત્યુક્તો ભગવાન્બ્રહ્મા તથા કૃત્વા  તદીરિતમ્ ।
નિક્ષિપ્ય હૃદિ તાં દેવીં  નિજં ધામ જગામ સઃ ॥ ૧૧૦॥
ઇતિ તે તત્ત્વતઃ પ્રોક્તં કામાક્ષીશીલમદ્ભુતમ્ ।
સાક્ષાદેવમહાલક્ષ્મીમિમાં વિદ્ધિ ઘટોદ્ભવ ॥ ૧૧૧॥
ય ઇદં શ‍ૃણુયાન્નિત્યં યશ્ચાપિ પ્રયતઃ પઠેત્ ।
તસ્ય ભુક્તિશ્ચ મુક્તિશ્ચ કરસ્થા નાત્ર સંશયઃ ॥ ૧૧૨॥
બૃહસ્પતિસમો બુદ્ધ્યા સર્વવિદ્યાધિપો ભવેત્ ।
આદિર્નારાયણઃ શ્રીમાન્ભગવાન્ભક્તવત્સલઃ ॥ ૧૧૩॥
તપસા તોષિતઃ પૂર્વં મયા ચ ચિરકાલતઃ ।
સારૂપ્યમુક્તિં  કૃપયા દત્ત્વા પુત્રાય મે પ્રભુઃ ।
મહાત્રિપુરસુન્દર્યા મહાત્મ્યં સમુપાદિશત્ ॥ ૧૧૪॥
તતસ્તસ્માદહં કિઞ્ચિદ્વેદ્મિ વક્ષ્યે ન ચાન્યથા ।
રહસ્યમન્ત્રં સંવક્ષ્યેશ‍ૃણુ તં ત્વં સમાહિતઃ ॥ ૧૧૫॥
ન બ્રહ્મા ન ચ વિષ્ણુર્વા ન રુદ્રશ્ચ ત્રયોઽપ્યમી ।
મોહિતા માયયા યસ્યાસ્તુરીયસ્તુ સ ચેશ્વરઃ ।
સદાશિવો ન જાનાતિ કથં પ્રાકૃતદેવતાઃ ॥ ૧૧૬॥
સદાશિવસ્તુ સર્વાત્મા સચ્ચિદાનન્દવિગ્રહઃ ।
અકર્તુમન્યથા કર્તું કર્તુમસ્યા અનુગ્રહાત્ ॥ ૧૧૭॥
સદા કશ્ચિત્તદેવાહં મન્યમાનો મહેશ્વરઃ ।

તન્માયામોહિતો ભૂત્વા ત્વવશઃ શવતામગાત્ ॥ ૧૧૮॥
સૈવ કારણમેતેષામુત્પત્તૌ ચ લયેઽપિ ચ ।
કશ્ચિદત્ર વિશેષોઽસ્તિ વક્તવ્યાંશોઽપિ તં શ‍ૃણુ ॥ ૧૧૯॥
બ્રહ્માદીનાં ત્રયાણાં ચ તુરીયસ્ત્વીશ્વરઃ પ્રભુઃ ।
ચતુર્ણામપિ સર્વેષામાદિકર્તા સદાશિવઃ ॥ ૧૨૦॥
એતદ્રહસ્યં કથિતં તસ્યાશ્ચરિતમદ્ભુતમ્ ।
ભૂય એવ પ્રવક્ષ્યામિ સાવધાનમનાઃ શ‍ૃણુ ॥ ૧૨૧॥
ઇતિ શ્રીબ્રહ્માણ્ડે મહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને એકોનચત્વારિંશોઽધ્યાયઃ   ॥ ૩૯॥

અથ ચત્વારિંશોઽધ્યાયઃ   ॥ ૪૦॥
અગસ્ત્ય ઉવાચ ।
શ્રીકામકોષ્ઠપીઠસ્થા મહાત્રિપુરસુન્દરી ।
કઙ્કં વિલાસમકરોત્કામાક્ષીત્યભિવિશ્રુતા ॥ ૧॥
શ્રીકામાક્ષીતિ સા દેવી મહાત્રિપુરસુન્દરી ।
ભૂમણ્ડલસ્થિતા દેવી કિં  કરોતિ મહેશ્વરી ।
એતસ્યાશ્ચરિતં દિવ્યં વદ મે વદતાં વર ॥ ૨॥
હયગ્રીવ ઉવાચ ।
અત્ર સ્થિતાપિ સર્વેષાં હૃદયસ્થા ઘટોદ્ભવ ।
તત્તત્કર્માનુરૂપં સા પ્રદત્તે દેહિનાં ફલમ્ ॥ ૩॥
યત્કિઞ્ચિદ્વર્તતે લોકે સર્વમસ્યા વિચેષ્ટિતમ્ ।
કિઞ્ચિચ્ચિન્તયતે કશ્ચિત્સ્વચ્છન્દં વિદધાત્યસૌ ॥ ૪॥
તસ્યા એવાવતારાસ્તુ ત્રિપુરાદ્યાશ્ચ શક્તયઃ ।
ઇયમેવ મહાલક્ષ્મીઃ સસર્જાણ્ડત્રયં પુરા ॥ ૫॥
પરત્રયાણામાવાસં શક્તીનાં તિસૃણામપિ ।
એકસ્માદણ્ડતો જાતાવમ્બિકાપુરુષોત્તમૌ ॥ ૬॥
શ્રીવિરિઞ્ચૌ તતોઽન્યસ્માદન્યસ્માચ્ચ ગિરાશિવૌ ।
ઇન્દિરાં યોજયામાસ મુકુન્દેન  મહેશ્વરી ।

પાર્વત્યા પરમેશાનં સરસ્વત્યા પિતામહમ્ ॥ ૭॥
બ્રહ્માણં સર્વલોકાનાં સૃષ્ટિકાર્યે ન્યયુઙ્ક્ત સા ।
વાસુદેવં પરિત્રાણે સંહારે ચ ત્રિલોચનમ્ ॥ ૮॥
તે સર્વેઽપિ મહાલક્ષ્મીં  ધ્યાયન્તઃ શર્મદાં સદા ।
બ્રહ્મલોકે ચ વૈકુણ્ઠે કૈલાસે ચ વસન્ત્યમી ॥ ૯॥
કદાચિત્પાર્વતી દેવી કૈલાસશિખરે શુભે ।
વિહરન્તી મહેશસ્ય પિધાનં નેત્રયોર્વ્યધાત્ ॥ ૧૦॥
ચન્દ્રસૂર્યૌ યતસ્તસ્ય નેત્રાત્તસ્માજ્જગત્ત્રયમ્ ।
અન્ધકારાવૃતમભૂદતેજસ્કં સમન્તતઃ ॥ ૧૧॥
તતશ્ચ સકલા લોકાસ્ત્યક્તદેવપિતૃક્રિયાઃ ।
ઇતિ કર્ત્તવ્યતામૂઢા ન પ્રજાનન્ત કિઞ્ચન ॥ ૧૨॥
તદ્દૃષ્ટ્વા  ભગવાન્રુદ્રઃ પાર્વતીમિદમબ્રવીત્ ।
ત્વયા પાપં કૃતં દેવિ મમ નેત્રપિધાનતઃ ॥ ૧૩॥
ઋષયસ્ત્યક્તતપસો હતસન્ધ્યાશ્ચ વૈદિકાઃ ।
સર્વં ચ વૈદિકં કર્મ ત્વયા નાશિતમમ્બિકે ॥ ૧૪॥
તસ્માત્પાપસ્ય શાન્ત્યર્થં તપઃ કુરુ સુદુષ્કરમ્ ।
ગત્વા કાશીં  વ્રતં તત્ર કિઞ્ચિત્કાલં સમાચર ॥ ૧૫॥
પશ્ચાત્કાઞ્ચીપુરં ગત્વા કામાક્ષીં  તત્ર દ્રક્ષ્યસિ ।
આરાધયૈતાં નિત્યાં ત્વં સર્વપાપહરીં  શિવામ્ ॥ ૧૬॥
તુલસીમગ્રતઃ કૃત્ત્વા કમ્પાકૂલે તપઃ કુરુ ।
ઇત્યાદિશ્ય મહાદેવસ્તત્રૈવાન્તરધીયત ॥ ૧૭॥
તથા કૃતવતીશાની ભર્તુરાજ્ઞાનુવર્તિની   ।
ચિરેણ તપસા ક્લિષ્ટામનન્યહૃદયાં શિવામ્ ॥ ૧૮॥
અગ્રતઃ કૃતસાન્નિધ્યા કામાક્ષી વાક્યમબ્રવીત્ ।
વત્સે તપોભિરત્યુગ્રૈરલં પ્રીતાસ્મિ સુવ્રતે ॥ ૧૯॥
ઉન્મીલ્ય નયને પશ્ચાત્પાર્વતી સ્વપુરઃસ્થિતામ્ ।
બાલાર્કાયુતસઙ્કાશાં સર્વાભરણભૂષિતામ્ ॥ ૨૦॥

કિરીટહારકેયૂરકટકાદ્યૈરલઙ્કૃતામ્ ।
પાશાઙ્કુશેક્ષુકોદણ્ડપઞ્ચબાણલસત્કરામ્ ॥ ૨૧॥
કિરીટમુકુટોલ્લાસિચન્દ્રરેખાવિભૂષણામ્ ।
વિધાતૃહરિરુદ્રે શસદાશિવપદપ્રદામ્ ॥ ૨૨॥
સગુણં બ્રહ્મતામાહુરનુત્તરપદાભિધામ્  ।
પ્રપઞ્ચદ્વયનિર્માણકારિણીં  તાં પરામ્બિકામ્ ॥ ૨૩॥
તાં દૃષ્ટ્વાથ મહારાજ્ઞીં  મહા નન્દપરિપ્લુતા ।
પુલકાચિતસર્વાઙ્ગી  હર્ષેણોત્ફુલ્લલોચના ॥ ૨૪॥
ચણ્ડિકામઙ્ગલાદ્યૈશ્ચ  સહસા સ્વસખીજનૈઃ ।
પ્રણિપત્ય ચ સાષ્ટાઙ્ગં  કૃત્વા  ચૈવ પ્રદક્ષિણામ્ ॥ ૨૫॥
બદ્ધાઞ્જલિપુટા ભૂયઃ પ્રણતા સ્વૈક્યરૂપિણી ।
તામાહ કૃપયા વીક્ષ્ય મહાત્રિપુરસુન્દરી ॥ ૨૬॥
બાહુભ્યાં  સમ્પરિષ્વજ્ય સસ્નેહમિદમબ્રવીત્ ।
વત્સે લભસ્વ ભર્તારં રુદ્રં સ્વમનસેપ્સિતમ્ ॥ ૨૭॥
લોકે ત્વમપિ રક્ષાર્થં મમાજ્ઞામનુવર્તય ।
અહં ત્વમિતિ કો ભેદસ્ત્વમેવાહં ન સંશયઃ ॥ ૨૮॥
કિં  પાપં તવ કલ્યાણિ ત્વં હિ પાપનિકૃન્તની  ।
આમનન્તિ હિ યોગીન્દ્રા સ્ત્વામેવ બ્રહ્મરૂપિણીમ્ ॥ ૨૯॥
લીલામાત્રમિદં વત્સે પરલોકવિડમ્બનમ્ ।
ઇત્યૂચિષીં  મહારાજ્ઞીમબિકાં સર્વમઙ્ગલા  ।
ભક્ત્યા પ્રણમ્ય પશ્યન્તી પરાં પ્રીતિમુપાયયૌ ॥ ૩૦॥
સ્તુવત્યામેવ પાર્વત્યાં તદાનીમેવ સાપરા ।
પ્રવિષ્ટા હૃદયં તસ્યાઃ પ્રહૃષ્ટાયા મહામુને ॥ ૩૧॥
અથ વિસ્મયમાપન્ના ચિન્તયન્તી મુહુર્મુહુઃ  ।
સ્વપ્નઃ કિમેષ દૃષ્ટો વા મયા કિમથ વા ભ્રમઃ ॥ ૩૨॥
ઇત્થં વિમૃશ્ય પરિતઃ પ્રેરયામાસ લોચને ।
જયાં ચ વિજયાં પશ્ચાત્સખ્યાવાલોક્ય સસ્મિતે ।
પ્રસન્નવદના સા તુ પ્રણતે વદતિ સ્મ સા ॥ ૩૩॥

એતાવન્તમલં કાલં કુત્ર યાતે યુવાં પ્રિયે ।
મયા દૃષ્ટાં તુ કામાક્ષીં  યુવાં ચેત્કિમપશ્યતમ્ ॥ ૩૪॥
સખ્યૌ તુ તદ્વચઃ શ્રુત્વા પ્રહર્ષોત્ફુલ્લલોચને ।
પુષ્પાણિ પૂજનાર્હાણિ નિધાયાગ્રે સમૂચતુઃ ॥ ૩૫॥
સત્યમેવાધુના દૃષ્ટા હ્યાવાભ્યામપિ સા પરા ।
ન સ્વપ્નો ન ભ્રમો વાપિ સાક્ષાત્તે હૃદયં ગતા ।
ઇત્યુક્ત્વા પાર્શ્વયોસ્તસ્યા નિષણ્ણે વિનયાનતે ॥ ૩૬॥
એકામ્રમૂલે ભગવાન્ભવાનીવિરહાર્તિમાન્   ।
ગૌરીસમ્પ્રાપ્તયે દધ્યૌ કામાક્ષીં  નિયતેન્દ્રિ યઃ ॥ ૩૭॥
તત્રાપિ કૃતસાન્નિધ્યા શ્રીવિદ્યાદેવતા પરા ।
આચષ્ટ કૃપયા તુષ્ટા ધ્યાયન્તં નિશ્ચલં શિવમ્ ॥ ૩૮॥
અલં ધ્યાનેન કન્દર્પદર્પઘ્ન ત્વં મમાજ્ઞયા ।
અઙ્ગીકુરુષ્વ  કન્દર્પં ભૂયો મચ્છાસને સ્થિતમ્ ॥ ૩૯॥
એકામ્રસંજ્ઞે મત્પીઠે ત્વિહૈવ નિવસન્સદા ।
ત્વમેવાગત્ય મત્પ્રીત્યૈ સન્નિધૌ મમ સુવ્રત ।
ગૌરીમનુગૃહાણ ત્વં કમ્પાનીરનિવાસિનીમ્ ॥ ૪૦॥
તાપદ્વયં જહીહ્યાશુ યોગજં તદ્વિયોગજમ્ ।
ઇત્યુક્ત્વાન્તર્દધે તસ્ય હૃદયે પરમા રમા ॥ ૪૧॥
શિવો વ્યુત્થાય સહસા ધીરઃ સંહૃષ્ટમાનસઃ ।
તસ્યા અનુગ્રહં લબ્ધ્વા સર્વદેવનિષેવિતઃ ॥ ૪૨॥
હૃદિધ્યાયંશ્ચ તામેવ મહાત્રિપુરસુન્દરીમ્ ।
યદ્વિલાસાત્સમુત્પન્નં લયં યાતિ ચ યત્ર વૈ ॥ ૪૩॥
જગચ્ચરાચરં ચૈતત્પ્રપઞ્ચદ્વિતયાત્મકમ્ ।
ભૂષયન્તીં  શિવાં કમ્પામનુકમ્પાર્દ્રમાનસામ્ ॥ ૪૪॥
અઙ્ગીકૃત્ય  તદા ગૌરી વૈવાહિકવિધાનતઃ ।
આદાય વૃષમારુહ્ય કૈલાસશિખરં યયૌ ॥ ૪૫॥
પુનરન્યં મહપ્રાજ્ઞં સમાકર્ણય કુમ્ભજ ।
આદિલક્ષ્મ્યાઃ પ્રભાવં તુ કથયામિ તવાનઘ ॥ ૪૬॥

સભાયાં બ્રહ્મણો ગત્વા સમાસેદુસ્ત્રિમૂર્ત્તયઃ ।
દિક્પાલાશ્ચ સુરાઃ સર્વે સનકાદ્યાશ્ચ યોગિનઃ ॥ ૪૭॥
દેવર્ષયો નારદાદ્યા વશિષ્ઠાદ્યાશ્ચ તાપસાઃ ।
તે સર્વે સહિતાસ્તત્ર બ્રહ્મણશ્ચ કપર્દિનઃ   ।
દ્વયોઃ પઞ્ચમુખત્વેન ભેદં ન વિવિદુસ્તદા ॥ ૪૮॥
અન્યોન્યં પૃષ્ટવન્તસ્તે બ્રહ્મા કઃ કશ્ચ શઙ્કરઃ ।
તેષાં સંવદતાં મધ્યે ક્ષિપ્રમન્તર્હિતઃ   શિવઃ ॥ ૪૯॥
તદા પઞ્ચમુખો બ્રહ્મા સિતો નારાયણસ્તયોઃ ।
ઉભયોરપિ સંવાદસ્ત્વહં બ્રહ્મેત્યજાયત ॥ ૫૦॥
અજ્ઞ મન્નાભિકમલાજ્જાતસ્ત્વં યન્મમાત્મજઃ ।
સૃષ્ટિકર્તા ત્વહં બ્રહ્મા નામસાધર્મ્યતસ્તથા ।
ત્વં ચ રુદ્રશ્ચ મે પુત્રૌ સૃષ્ટિકર્તુરુભૌ યુવામ્ ॥ ૫૧॥
ઇતિ માયામોહિતયોરુભયોરન્તરે તદા ।
તયોશ્ચ સ્વસ્ય માહાત્મ્યમહં બ્રહ્મેતિ દર્શયન્ ।
પ્રાદુરાસીન્મહાજ્યોતિસ્તમ્ભરૂપો મહેશ્વરઃ ॥ ૫૨॥
જ્ઞાત્વૈવૈનં મહેશાનં વિષ્ણુસ્તૂષ્ણીં  તતઃ સ્થિતઃ ।
પઞ્ચવક્ત્રસ્તતો બ્રહ્મા હ્યવમત્યૈવમાસ્થિતઃ ।
બ્રહ્મણઃ શિરસામૂર્ધ્વં જ્યોતિશ્ચક્રમભૂત્પુરઃ ॥ ૫૩॥
તન્મધ્યે સંસ્થિતો દેવઃ પ્રાદુરાસોમયા સહ ।
ઊર્ધ્વમૈક્ષથ ભૂયસ્તમવમત્ય વચોઽબ્રવીત્ ॥ ૫૪॥
તન્નિશમ્ય ભૃશં ક્રોધમવાપ ત્રિપુરાન્તકઃ ।
વિષ્ણુમેવં તદાલોક્ય ક્રોધેનૈવ વિકારતઃ ॥ ૫૫॥
તયોરેવ સમુત્પન્નો ભૈરવઃ ક્રોધસંયુતઃ ।
મૂર્ધાનમેકં ચિચ્છેદ નખેનૈવ તદા વિધેઃ ।
હાહેતિ તત્ર સર્વેઽપિ ક્રન્દન્તશ્ચ પલાયિતાઃ ॥ ૫૬॥
અથ બ્રહ્મકપાલં તુ નખલગ્નં સ ભૈરવઃ ।
ભૂયોભૂયો ધુનોતિ સ્મ તથાપિ ન મુમોચ તમ્ ॥ ૫૭॥
તદ્બ્રહ્મહત્યામુક્ત્યર્થં ચચાર ધરણીતલે ।

પુણ્યક્ષેત્રાણિ સર્વાણિ ગઙ્ગાદ્યાશ્ચ  મહાનદીઃ ॥ ૫૮॥
ન ચ તાભિર્વિમુક્તોઽભૂત્કપાલી   બ્રહ્મહત્યયા ।
વિષણ્ણવદનો દીનો નિઃશ્રીક ઇવ લક્ષિતઃ ।
ચિરેણ પ્રાપ્તવાન્કાઞ્ચીં  બ્રહ્મણા પૂર્વમોષિતામ્ ॥ ૫૯॥
તત્ર ભિક્ષામટન્નિત્યં સેવમાનઃ પરાં શ્રિયમ્ ।
પઞ્ચતીર્થે પ્રતિદિનં સ્નાત્વા ભૂલક્ષણાઙ્કિતે ॥ ૬૦॥
કઞ્ચિત્કાલમુવાસાથ પ્રભ્રાન્ત ઇવ બિલ્વલઃ ।
કાઞ્ચીક્ષેત્રનિવાસેન ક્રમેણ પ્રયતાશયઃ ॥ ૬૧॥
નિર્ધૂતનિખિલાતઙ્કઃ શ્રીદેવીં  મનસા વહન્ ।
ઉત્તરે સેવિતું લક્ષ્મ્યા વાસુદેવેન દક્ષિણે ॥ ૬૨॥
શ્રીકામકોષ્ઠમાગત્ય પુરસ્તાત્તસ્ય સંસ્થિતઃ ।
આદિલક્ષ્મીપદધ્યાનમાતતાન યતાત્મવાન્ ॥ ૬૩॥
યથા દીપો નિવાતસ્થો નિસ્તરઙ્ગો  યથામ્બુધિઃ ।
તથાન્તર્વાયુરોધેન ન ચચાલાચલેશ્વરઃ ॥ ૬૪॥
તૈલધારાવદચ્છિન્નામનવચ્છિન્નભૈરવઃ ।
વિતેને શૈલતનયાનાથશ્રીધ્યાનસન્તતિમ્ ।
ન બ્રહ્મા નૈવ વિષ્ણુર્વા ન સિદ્ધઃ કપિલોઽપિ વા ॥ ૬૫॥
નાન્યે ચ સનકાદ્યા યે મુનયો વા શુકાદયઃ ।
તયા સમાધિનિષ્ઠાયાં ન સમર્થાઃ કથઞ્ચન ॥ ૬૬॥
અથ શ્રીભાવયોગેન શ્રીભાવં પ્રાપ્તવાઞ્શિવઃ ।
તતઃ પ્રસન્ના શ્રીદેવી પ્રભામણ્ડલવર્તિની   ।
અર્ધરાત્રે પુરઃ સ્થિત્વા વાચં પ્રોવાચ વાઙ્મયી ॥ ૬૭॥
શ્રીકણ્ઠ સર્વપાપઘ્ન કિં  પાપં તવ વિદ્યતે ।
મદ્રૂપસ્ત્વં કથં દેહઃ સેયં લોકવિડમ્બના ॥ ૬૮॥
શ્વોભૂતે બ્રહ્મહત્યાયાઃ ક્ષણાન્મુક્તો ભવિષ્યસિ ।
ઇત્યુક્ત્વાન્તર્દધે તત્ર મહાસિંહાસનેશ્વરી   ॥ ૬૯॥
ભૈરવોઽપિ પ્રહૃષ્ટાત્મા કૃતાર્થઃ શ્રીવિલોકનાત્ ।
વિનીય તં નિશાશેષં શ્રીધ્યાનૈકપરાયણઃ ॥ ૭૦॥

પ્રાતઃ પઞ્ચમહાતીર્થે સ્નાત્વા સન્ધ્યામુપાસ્ય ચ ।
પુનઃ પુનર્ધૂનુતે સ્મ કરલગ્નં કપાલકમ્ ॥ ૭૧॥
તથાપિ તત્તુ નાસ્રંસત્સ નિર્વેદં પરં ગતઃ ।
સ્વપ્નઃ કિમેષ માયા વા માનસભ્રાન્તિરેવ વા ॥ ૭૨॥
મુહુરેવં  વિચિન્ત્યેશઃ શોકવ્યાકુલમાનસઃ ।
સ્વયમેવ નિગૃહ્યાથ શોકં ધીરાગ્રણીઃ શિવઃ ॥ ૭૩॥
તુલસીમણ્ડલં નત્વા પૂજયિત્વા પુરઃ સ્થિતઃ ।
નિગૃહીતેન્દ્રિ યગ્રામઃ સમાધિસ્થોઽભવત્પુનઃ ॥ ૭૪॥
યામમાત્રે ગતે દેવી પુનઃ સાન્નિધ્યમાગતા ।
અલં સમાધિના શમ્ભો નિમજ્જાત્ર સરોવરે ॥ ૭૫॥
ઇત્યાદિશ્ય તિરોઽધત્ત સોઽપિ ચિન્તામુપાગમત્ ।
ઇયં ચ માયા સ્વપ્નો વા કિં  કર્ત્તવ્યં મયાથ વા ॥ ૭૬॥
શ્વોભૂતે બ્રહ્મહત્યાયાઃ ક્ષણાન્મુક્તો ભવિષ્યસિ ।
ઇત્યુક્તં શ્રીપરાદેવ્યા યામાતીતમિદં દિનમ્ ॥ ૭૭॥
એવં સર્વં ચ મિથ્યૈવેત્યધિકં ચિન્તયાવૃતઃ ।
ભગવાન્વ્યોમવાણ્યા તુ નિમજ્જાપ્સ્વિતિ ગર્જિતમ્   ॥ ૭૮॥
શ્રુત્વા શઙ્કાં સમુત્સૃજ્ય તત્ત્વં નિશ્ચિત્ય શઙ્કરઃ ।
નિમમજ્જ સરસ્યાં તુ ગઙ્ગાયાં  પુનરુત્થિતઃ ॥ ૭૯॥
તત્ર કાશીં  સમાલોક્ય કિમેતદિતિ ચિન્તયન્ ।
સ મુહૂર્તં સ્થિતસ્તૂષ્ણીં  નખલીનકપાલકઃ ॥ ૮૦॥
લલાટન્તપમુદ્વીક્ષ્ય તરણિં  તરુણોન્દુભૃત્ ? ।
ભિક્ષાર્થં નગરીમેનાં પ્રવિવેશ વશી શિવઃ ॥ ૮૧॥
ગૃહાણિ કાનિચિદ્ગત્વા પ્રતોલ્યાં પર્યટન્ભવઃ ।
સોઽપશ્યદગ્રતઃ કાઞ્ચિત્કાઞ્ચીં  શ્રીદેવતાકૃતિમ્  ॥ ૮૨॥
ભિક્ષાં જ્યોતિર્મયીં  તસ્મૈ દત્ત્વા ક્ષિપ્રં તિરોદધે ।
ક્ષણાદ્બ્રહ્મકપાલં તત્પ્રચ્યુતં તન્નખાગ્રતઃ ॥ ૮૩॥
તદ્દૃષ્ટ્વાદ્ભુતમીશાનઃ  કામાક્ષી શીલમુત્તમમ્ ।
પ્રસન્નવદનામ્ભોજો બહુ મેને મુહુઃ  પરમ્ ॥ ૮૪॥

પુરી કાઞ્ચી પુરી પુણ્યા નદી કમ્પા નદી પરા ।
દેવતા સૈવ કામાક્ષીત્યાસીત્સમ્ભાવના પુરઃ ॥ ૮૫॥
ઇત્થં દેવીપ્રભાવેણ વિમુક્તઃ સઙ્કટાદ્ધરઃ ।
સ્વસ્થઃ સ્વસ્થાનમગમચ્છ્લાઘમાનઃ  પરાં શ્રિયમ્ ॥ ૮૬॥
પુનરન્યત્પ્રવક્ષ્યામિ વિલાસં શ‍ૃણુ કુમ્ભજ ।
પ્રભાવં શ્રીમહાદેવ્યાઃ કામદં શ‍ૃણ્વતાં સદા ॥ ૮૭॥
અયોધ્યાધિપતિઃ શ્રીમાન્નામ્ના દશરથો નૃપઃ ।
સન્તાનરહિતોઽતિષ્ઠદ્બહુકાલં શુચાકુલઃ ॥ ૮૮॥
રહસ્યાહૂય મતિમાન્વશિષ્ઠં સ્વપુરોહિતમ્ ।
ઉવાચાચારસંશુદ્ધઃ સર્વશાસ્ત્રાર્થવેદિનમ્ ॥ ૮૯॥
શ્રીનાથ બહવોઽતીતાઃ કાલાનાધિગતઃ સુતઃ ।
સન્તતેર્મમ સન્તાપઃ સન્તતં વર્ધતેતરામ્ ।
કિં  કુર્વે યદિ સન્તાનસમ્પત્સ્યાત્તન્નિવેદય ॥ ૯૦॥
વશિષ્ઠ ઉવાચ ।
મમ વંશ મહારાજ રહસ્યં કથયામિ તે ।
અયોધ્યા મથુરા માયા કાશી કાઞ્ચી હ્યવન્તિકા ।
એતા પુણ્યતમાઃ પ્રોક્તાઃ પુરીણામુત્તમોત્તમાઃ ॥ ૯૧॥
અસ્યાઃ સાન્નિધ્યમાત્રેણ મહાત્રિપુરસુન્દરીમ્ ।
અર્ચયન્તિ હ્યયોધ્યાયાં મનુષ્યા અધિદેવતામ્ ॥ ૯૨॥
નૈતસ્યાઃ સદૃશી કાચિદ્દેવતા વિદ્યતે પરા ।
એનામેવાર્ચયન્ત્યન્યે સર્વે શ્રીદેવતાં નૃપ ॥ ૯૩॥
બ્રહ્મવિષ્ણુમહેશાદ્યાઃ સસ્ત્રીકાઃ સર્વદા સદા ।
નારિકેલફલાલીભિઃ પનસૈઃ કદલીફલૈઃ ॥ ૯૪॥
મધ્વાજ્યશર્કરાપ્રાજ્યૈર્મહાપાયસરાશિભિઃ ।
સિદ્ધદ્રવ્યવિશેષૈશ્ચ પૂજયેત્ત્રિપુરામ્બિકામ્ ।
અભીષ્ટમચિરેણૈવ સમ્પ્રદાસ્યતિ સૈવ નઃ ॥ ૯૫॥
ઇત્યુક્તવન્તમભ્યર્ચ્ય ગુરુમિષ્ટૈરુપાયનૈઃ ।

સ્વાઙ્ગજપ્રાપ્તયે  ભૂયો વિસસર્જ વિશામ્પતિઃ ॥ ૯૬॥
તતો ગુરૂક્તરીત્યૈવ લલિતાં પરમેશ્વરીમ્ ।
અર્ચયામાસ રાજેન્દ્રો ભક્ત્યા પરમયા યુતઃ ॥ ૯૭॥
એવં પ્રતિદિનં પૂજાં વિધાય પ્રીતમાનસઃ ।
અયોધ્યાદેવતાધામામશિષત્તત્ર સઙ્ગતઃ  ॥ ૯૮॥
અર્ધરાત્રે વ્યતીતે તુ નિભૃતોલ્લાસદીપિકે ।
કિઞ્ચિન્નિદ્રા લસસ્યાસ્ય પુરતસ્ત્રિપુરામ્બિકા ॥ ૯૯॥
પાશાઙ્કુશધનુર્બાણપરિષ્કૃતચતુર્ભુજા ।
સર્વશ‍ૃઙ્ગારવેષાઢ્યા  સર્વાભરણભૂષિતા ।
સ્થિત્વા વાચમુવાચેમાં મન્દમિન્દુમતીસુતમ્ ॥ ૧૦૦॥
અસ્તિ પઙ્ક્તિરથ  શ્રીમન્પુત્રભાગ્યં તવાનઘ ।
વિશ્વાસઘાતકર્માણિ સન્તિ પૂર્વકૃતાનિ તે ॥ ૧૦૧॥
તાદૃશાં કર્મણાં શાન્ત્યૈ ગત્વા કાઞ્ચીપુરં વરમ્ ।
સ્નાત્વા કમ્પાસરસ્યાં ચ તત્ર માં પશ્ય પાવનીમ્ ॥ ૧૦૨॥
મધ્યે કાઞ્ચીપુરસ્ય ત્વં કન્દરાકાશમધ્યગમ્ ।
કામકોષ્ઠં વિપાપ્માપિ સપ્તદ્વારબિલાન્વિતમ્ ॥ ૧૦૩॥
સામ્રાજ્યસૂચકં પુંસાં ત્રયાણામપિ સિદ્ધિદમ્ ।
પ્રાઙ્મુખી તત્ર વર્તેઽહં મહાસિંહાસનેશ્વરી   ॥ ૧૦૪॥
મહાલક્ષ્મીસ્વરૂપેણ દ્વિભુજા પદ્મધારિણી ।
ચક્રેશ્વરી મહારાજ્ઞી હ્યદૃશ્યા સ્થૂલચક્ષુષામ્ ॥ ૧૦૫॥
મમાક્ષિજા મહાગૌરી વર્તતે મમ દક્ષિણે ।
સૌન્દર્યસારસીમા સા સર્વાભરણભૂષિતા ॥ ૧૦૬॥
મયા ચ કલ્પિતાઽઽવાસા દ્વિભુજા પદ્મધારિણી ।
મહાલક્ષ્મીસ્વરૂપેણ કિં  વા કૃત્યાત્મના સ્થિતા ॥ ૧૦૭॥
આપીઠમૌલિપર્યન્તં પશ્ય તસ્તાં મમાંશજામ્ ।
પાતકાન્યાશુ નશ્યન્તિ કિં  પુનસ્તૂપપાતકમ્ ॥ ૧૦૮॥
કુવાસના કુબુદ્ધિશ્ચ કુતર્કનિચયશ્ચ યઃ ।
કુદેહશ્ચ કુભાવશ્ચ નાસ્તિકત્વં લયં વ્રજેત્ ॥ ૧૦૯॥

કુરુષ્વ મે મહાપૂજાં સિતામધ્વાજ્યપાયસૈઃ ।
વિવિધૈર્ભક્ષ્યભોજ્યૈશ્ચ પદાર્થૈઃ ષડ્રસાન્વિતૈઃ ॥ ૧૧૦॥
તત્રૈવ સુપ્રસન્નાહં પૂરયિષ્યામિ તે વરમ્ ।
ઉપદિશ્યેતિ સમ્રાજ્ઞી દિવ્યમૂર્તિસ્તિરોદધે   ॥ ૧૧૧॥
રાજાપિ સહસોત્થાય કિમેતદિતિ વિસ્મિતઃ ।
દેવીમુદ્બોધ્ય કૌસલ્યાં શુભલક્ષણલક્ષિતામ્ ॥ ૧૧૨॥
તસ્યૈ તદ્રા ત્રિવૃત્તાન્તં કથયામાસ સાદરમ્ ।
તત્સમા કર્ણ્ય સા દેવી સન્તોષમભજત્તદા ॥ ૧૧૩॥
પ્રાપ્તહર્ષો નૃપઃ પ્રાતસ્તયા દયિતયા સહ ।
અનીકસચિવોપેતઃ કાઞ્ચીપુરમુપાગમત્ ॥ ૧૧૪॥
સ્નાત્વા કમ્પાતરઙ્ગિણ્યાં  દૃષ્ટ્વા દેવીં  ચ પાવનીમ્ ।
પઞ્ચતીર્થે તતઃ સ્નાત્વા દેવ્યા કૌસલ્યયા નૃપઃ ॥ ૧૧૫॥
ગોભૂવસ્ત્ર હિરણ્યાદ્યૈસ્તત્તીર્થક્ષેત્રવાસિનઃ ।
પ્રીણયિત્વા સપત્નીકસ્તથા તદ્ભક્તિપૂજકાન્ ॥ ૧૧૬॥
અથાલયં સમાવિશ્ય મહાભક્ત્યા નૃપોત્તમઃ ।
પ્રદક્ષિણત્રયં કૃત્વા  વિનયેન સમન્વિતઃ ॥ ૧૧૭॥
તતઃ સન્નિધિમાગત્ય દેવ્યા કૌસલ્યયા સહ ।
શ્રીકામકોષ્ઠનિલયં મહાત્રિપુરસુન્દરીમ્ ॥ ૧૧૮॥
ત્રિમૂર્તિજનનીમમ્બાં   દૃષ્ટ્વા શ્રીચક્રરૂપિણીમ્ ।
પ્રણિપત્ય તુ સાષ્ટાઙ્ગં  ભાર્યયા સહ ભક્તિમાન્ ॥ ૧૧૯॥
સ્વપુરે ત્રૈપુરે ધામ્નિ પુરેક્ષ્વાકુપ્રવર્તિતે   ।
દુર્વાસા સશિષ્યેણ પૂજાર્થં પૂર્વકલ્પિતે ॥ ૧૨૦॥
દાસીદાસધ્વજારોહગૃહોત્સવસમન્વિતે ।
તત્ર સ્વગુરુણોક્તં ચ કૃત્વા  સ્વાત્માર્ઘપૂજનમ્ ॥ ૧૨૧॥
રાત્રૌ સ્વપ્ને તુ યદ્રૂપં દૃષ્ટવાન્સ્વપુરે મહઃ ।
તદેવાત્રાપિ સન્દધ્યૌ સન્નિધૌ રાજસત્તમઃ ॥ ૧૨૨॥
ચિરં ધ્યાત્વા મહારાજઃ સુવાસાંસિ બહૂનિ  ચ ।

દિવ્યાન્યાયતનાન્યસ્યૈ દત્ત્વા સ્તોત્રં ચકાર હ ॥ ૧૨૩॥
પાદાગ્રલમ્બિપરમાભરણાભિરામે મઞ્જીરરત્નરુચિમઞ્જુલપાદપદ્મે ।
પીતામ્બરસ્ફુરિતપેશલહેમકાઞ્ચિ કેયૂરકઙ્કણપરિષ્કૃતબાહુવલ્લિ ॥ ૧૨૪॥
પુણ્ડ્રેક્ષુચાપવિલસન્મૃદુવામપાણે  રત્નોર્મિકાસુમશરાઞ્ચિતદક્ષહસ્તે   ।
વક્ષોજમણ્ડલવિલાસિવલક્ષહારિ પાશાઙ્કુશાઙ્ગદલસદ્ભુજશોભિતાઙ્ગિ   ॥ ૧૨૫॥
વક્ત્રશ્રિયા વિજિતશારદચન્દ્રબિમ્બે તાટઙ્કરત્નકરમણ્ડિતગણ્ડભાગે ।
વામે કરે સરસિજં સુબિસં દધાને કારુણ્યનિર્ઝરદપાઙ્ગયુતે  મહેશિ ॥ ૧૨૬॥
માણિક્યસૂત્રમણિભાસુરકમ્બુકણ્ઠિ ભાલસ્થચન્દ્રશકલોજ્જ્વલિતાલકાઢ્યે ।
મન્દસ્મિતસ્ફુરણશાલિનિ મઞ્જુનાસે નેત્રશ્રિયા વિજિતનીલસરોજપત્રે ॥ ૧૨૭॥
સુભ્રૂલતે સુવદને સુલલાટચિત્રે યોગીન્દ્રમાનસસરોજનિવાસહંસિ ।
રત્નાનુબદ્ધતપનીયમહાકિરીટે સર્વાઙ્ગસુન્દરિ  સમસ્તસુરેન્દ્ર વન્દ્યે ॥ ૧૨૮॥
કાઙ્ક્ષાનુરૂપવરદે કરુણાર્દ્રચિત્તે સામ્રાજ્યસમ્પદભિમાનિનિ ચક્રનાથે ।
ઇન્દ્રા દિદેવપરિસેવિતપાદપદ્મે સિંહાસનેશ્વરિ   પરે મયિ સન્નિદધ્યાઃ૧૨૯
ઇતિ સ્તુત્વા સ ભૂપાલો બહિર્નિર્ગત્ય   ભક્તિતઃ ।
તસ્યાસ્તુ દક્ષિણે ભાગે મહાગૌરીં  દદર્શ હ ॥ ૧૩૦॥
પ્રણમ્ય દણ્ડવદ્ભૂમૌ કૃત્વા  ચાસ્યાઃ સ્તુતિં  પુનઃ ।
દત્ત્વા ચાસ્યૈ મહાર્હાણિ વાસાંસિ વિવિધાનિ ચ ॥ ૧૩૧॥
અમૂલ્યાનિ મહાર્હાણિ ભૂષણાનિ મહાન્તિ ચ ।
તતઃ પ્રદક્ષિણીકૃત્ય નિર્ગત્ય સહ ભાર્યયા ॥ ૧૩૨॥
સ્વગુરૂક્તવિધાનેન મહાપૂજાં વિધાય ચ ।
તામેવ ચિન્તયંસ્તત્ર સપ્તરાત્રમુવાસ સઃ ॥ ૧૩૩॥
અષ્ટમે દિવસે દેવીં  નત્વા ભક્ત્યા વિલોકયન્ ।
અમ્બાભીષ્ટં પ્રદેહીતિ પ્રાર્થયામાસ ચેતસા ॥ ૧૩૪॥
સુપ્રસન્ના ચ કામાક્ષી સાન્તરિક્ષગિરાવદત્ ।
ભવિષ્યન્તિ મદંશાસ્તે ચત્વારસ્તનયા નૃપ ॥ ૧૩૫॥
ઇત્યુદીરિતમાકર્ણ્ય પ્રમોદવિકસન્મુખઃ ।
શ્રિયં પ્રણમ્ય સાષ્ટાઙ્ગમનનન્યશરણઃ  પરામ્ ॥ ૧૩૬॥
આમન્ત્ર્ય મનસૈવામ્બાં સસ્ત્રીકઃ સહ મન્ત્રિભિઃ ।

અયોધ્યાં નગરીં  પ્રાપદિન્દુમત્યાસ્તુ નન્દનઃ ॥ ૧૩૭॥
એવં પ્રભાવા કામાક્ષી સર્વલોકહિતૈષિણી ।
સર્વેષામપિ ભક્તાનાં કાઙ્ક્ષિતં પૂરયત્યલમ્ ॥ ૧૩૮॥
એનાં લોકેષુ બહવઃ કામાક્ષીં  પરદેવતામ્ ।
ઉપાસ્ય વિધિવદ્ભક્ત્યા પ્રાપ્તાઃ કામાનશેષતઃ ॥ ૧૩૯॥
અદ્યાપિ પ્રાપ્નુવન્ત્યેવ ભક્તિમન્તઃ ફલં મુને ।
અનેકે ચ ભવિષ્યન્તિ કામાક્ષ્યાઃ કરુણાદૃશઃ ॥ ૧૪૦॥
માહાત્મ્યમસ્યાઃ શ્રીદેવ્યાઃ કો વા વર્ણયિતું ક્ષમઃ ।
નાહં ન શમ્ભુર્ન બ્રહ્મા ન વિષ્ણુઃ કિમુતાપરે ॥ ૧૪૧॥
ઇતિ તે કથિતં કિઞ્ચિત્કામાક્ષ્યાઃ શીલમુજ્જ્વલમ્ ।
શ‍ૃણ્વતાં પઠતાં ચાપિ સર્વપાપહરં સ્મૃતમ્ ॥ ૧૪૨॥
ઇતિ શ્રીબ્રહ્માણ્ડે મહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને ચત્વારિંશોઽધ્યાયઃ   ॥ ૪૦॥

અથૈકચત્વારિંશોઽધ્યાયઃ   ॥ ૪૧॥
અગસ્ત્ય ઉવાચ ।
કીદૃશં યન્ત્રમેતસ્યા મન્ત્રો વા કીદૃશો વરઃ ।
ઉપદેષ્ટા ચ કીદૃક્સ્યાચ્છિષ્યો વા કીદૃશઃ સ્મૃતઃ ॥ ૧॥
સર્વજ્ઞસ્ત્વં હયગ્રીવ સાક્ષાત્પરમપૂરુષઃ ।
સ્વામિન્મયિ કૃપાદૃષ્ટ્યા સર્વમેતન્નિવેદય ॥ ૨॥
હયગ્રીવ ઉવાચ ।
મન્ત્રં શ્રીચક્રગેવાસ્યાઃ સેયં હિ ત્રિપુરામ્બિકા ।
સૈષૈવ હિ મહાલક્ષ્મીઃ સ્ફુરચ્ચૈવાત્મનઃ પુરા ॥ ૩॥
પશ્યતિ સ્મ તદા ચક્રં જ્યોતિર્મયવિજૃમ્ભિતમ્  ।
અસ્ય ચક્રસ્ય માહાત્મ્યમપરિજ્ઞેયમેવ હિ ॥ ૪॥
સાક્ષાત્સૈવ મહાલક્ષ્મીઃ શ્રીચક્રમિતિ તત્ત્વતઃ ।
યદભ્યર્ચ્ય મહાવિષ્ણુઃ સર્વલોકવિમોહનમ્ ।
કામસમ્મોહિનીરૂપં ભેજે રાજીવલોચનઃ ॥ ૫॥

અર્ચયિત્વા તદીશાનઃ સર્વવિદ્યેશ્વરોઽભવત્ ।
તદારાધ્ય વિશેષેણ બ્રહ્મા બ્રહ્માણ્ડસૂરભૂત્ ।
મુનીનાં મોહનશ્ચાસીત્સ્મરો યદ્વરિવસ્યયા ॥ ૬॥
શ્રીદેવ્યાઃ પુરતશ્ચક્રં હેમરૌપ્યાદિનિર્મિતમ્   ।
નિધાય ગન્ધૈરભ્યર્ચ્ય ષોડશાક્ષરવિદ્યયા ॥ ૭॥
પ્રત્યહં તુલસીપત્રૈઃ પવિત્રૈર્મઙ્ગલાકૃતિઃ   ।
સહસ્રૈર્મૂલમન્ત્રેણ શ્રીદેવીધ્યાનસંયુતઃ ॥ ૮॥
અર્ચયિત્વા ચ મધ્વાજ્યશર્કરાપાયસૈઃ શુભૈઃ ।
અનવદ્યૈશ્ચ નૈવેદ્યૈર્માષાપૂપૈર્મનોહરૈઃ ॥ ૯॥
યઃ પ્રીણાતિ મહાલક્ષ્મીં  મતિમાન્મણ્ડલત્રયે ।
સહસા તસ્ય સાન્નિધ્યમાધત્તે પરમેશ્વરી ॥ ૧૦॥
મનસા વાઞ્છિતં યચ્ચ પ્રસન્ના તત્પ્રપૂરયેત્ ।
ધવલૈ કુસુમૈશ્ચક્રમુક્તરીત્યા તુ યોઽર્ચયેત્ ॥ ૧૧॥
તસ્યૈવ રસનાભાગે નિત્યં નૃત્યતિ ભારતી ।
પાટલૈઃ કુસુમૈશ્ચક્રં યોઽર્ચયેદુક્તમાર્ગતઃ ।
સાર્વભૌમં ચ રાજાનં દાસવદ્વશયેદસૌ ॥ ૧૨॥
પીતવર્ણૈઃ શુભૈઃ પુષ્પૈઃ પૂર્વવત્પૂજયેચ્ચ યઃ ।
તસ્ય વક્ષસ્થલે નિત્યં સાક્ષાચ્છ્રીર્વસતિ  ધ્રુવમ્ ॥ ૧૩॥
દુર્ગન્ધૈર્ગન્ધહીનૈશ્ચ સુવર્ણૈરપિ નાર્ચયેત્ ।
સુગન્ધૈરેવ કુસુમૈઃ પુષ્પૈશ્ચાભ્યર્ચયેચ્છિવામ્ ॥ ૧૪॥
કામાક્ષ્યૈવ મહાલક્ષ્મીશ્ચક્રં શ્રીચક્રમેવ હિ ।
શ્રીવિદ્યૈષા પરા વિદ્યા નાયિકા ગુરુનાયિકા ॥ ૧૫॥
એતસ્યા મન્ત્રરાજસ્તુ શ્રીવિદ્યૈવ તપોધન ।
કામરાજાન્તમન્ત્રાન્તે શ્રીબીજેન સમન્વિતઃ ॥ ૧૬॥
ષોડશાક્ષરવિદ્યેયં શ્રીવિદ્યેતિ પ્રકીર્તિતા   ।
ઇત્થં રહસ્યમાખ્યાતં ગોપનીયં પ્રયત્નતઃ ॥ ૧૭॥
તિસૃણામપિ મૂર્તીનાં શક્તિર્વિદ્યેયમીરિતા   ।
સર્વેષામપિ મન્ત્રાણાં વિદ્યૈષા પ્રાણરૂપિણી ॥ ૧૮॥

પારમ્પર્યેણ વિજ્ઞાતા વિદ્યેયં બન્ધમોચિની ।
સંસ્મૃતા પાપહરણી જરામૃત્યુવિનાશિની ॥ ૧૯॥
પૂજિતા દુઃખદૌર્ભાગ્યવ્યાધિદારિદ્ર્યનાશિની ।
સ્તુતા વિઘ્નૌઘશમિની ધ્યાતા સર્વાર્થસિદ્ધિદા ॥ ૨૦॥
મુદ્રા વિશેષતત્ત્વજ્ઞો દીક્ષાક્ષપિતકલ્મષઃ ।
ભજેદ્યઃ પરમેશાનીમભીષ્ટફલમાપ્નુયાત્ ॥ ૨૧॥
ધવલામ્બરસંવીતાં ધવલાવાસમધ્યગામ્ ।
પૂજયેદ્ધવલૈઃ પુષ્પૈર્બ્રહ્મચર્યયુતો નરઃ ॥ ૨૨॥
ધવલૈશ્ચૈવ નૈવેદ્યૈર્દધિક્ષીરૌદનાદિભિઃ ।
સઙ્કલ્પધવલૈર્વાપિ પૂજયેત્પરમેશ્વરીમ્ ॥ ૨૩॥
શ્રીર્વાલન્ત્ર્યક્ષીબીજૈઃ ક્રમાત્ખણ્ડેષુ યોજિતામ્ ।
ષોડશાક્ષરવિદ્યાં તામર્ચયેચ્છુદ્ધમાનસઃ  ॥ ૨૪॥
અનુલોમવિલોમેન પ્રજપન્માત્રિકાક્ષરૈઃ ॥ ૨૫॥
ભાવયન્નેવ દેવાગ્રે શ્રીદેવીં  દીપરૂપિણીમ્ ।
મનસોપાંશુના વાપિ નિગદેનાપિ તાપસ ॥ ૨૬॥
શ્રીદેવીન્યાસસહિતઃ શ્રીદેવીકૃતવિગ્રહઃ ।
એકલક્ષજપેનૈવ મહાપાપૈઃ પ્રમુચ્યતે ॥ ૨૭॥
લક્ષદ્વયેન દેવર્ષે સપ્તજન્મકૃતાન્યપિ ।
પાપાનિ નાશયત્યેવ સાધકસ્ય પરા કલા ॥ ૨૮॥
લક્ષત્રિતયજાપેન સહસ્રજનિપાતકૈઃ ।
મુચ્યતે નાત્ર સન્દેહો નિર્મલો નિતરાં મુને ।
ક્રમાત્ષોડશલક્ષેણ દેવીસાન્નિધ્યમાપ્નુયાત્ ॥ ૨૯॥
પૂજા ત્રૈકાલિકી નિત્યં જપસ્તર્પણમેવ ચ ।
હોમો બ્રાહ્મણભુક્તિશ્ચ પુરશ્ચરણમુચ્યતે ॥ ૩૦॥
હોમતર્પણયોઃ સ્વાહા ન્યાસપૂજનયોર્નમઃ ।
મન્ત્રાન્તે પૂજયેદ્દેવીં  જપકાલે યથોચિતમ્ ॥ ૩૧॥
જપાદ્દશાંશો હોમઃ સ્યાત્તદ્દશાંશં તુ તર્પણમ્ ।
તદ્દશાંશં બ્રાહ્મણાનાં ભોજનં વિન્ધ્યમર્દન ॥ ૩૨॥

દેશકાલોપઘાતે તુ યદ્યદઙ્ગં  વિહીયતે ।
તત્સઙ્ખ્યાદ્વિગુણં જપ્ત્વા પુરશ્ચર્યાં સમાપયેત્ ॥ ૩૩॥
તતઃ કામ્યપ્રયોગાર્થં પુનર્લક્ષત્રયં જપેત્ ।
વ્રતસ્થો નિર્વિકારશ્ચ   ત્રિકાલં પૂજનેરતઃ ।
પશ્ચાદ્વશ્યાદિકર્માણિ કુર્વન્સિદ્ધિમવાપ્સ્યતિ ॥ ૩૪॥
અભ્યર્ચ્ય ચક્રમધ્યસ્થો મન્ત્રી ચિન્તયતે યદા ।
સર્વમાત્માનમરુણં સાધ્યમપ્યરુણીકૃતમ્ ॥ ૩૫॥
તતો ભવતિ વિન્ધ્યારે સર્વસૌભાગ્યસુન્દરઃ ।
વલ્લભઃ સર્વલોકાનાં વશયેન્નાત્રસંશયઃ ॥ ૩૬॥
રોચનાકુઙ્કુમાભ્યાં  તુ સમભાગં તુ ચન્દનમ્ ।
શતમષ્ટોત્તરં જપ્ત્વા તિલકં કારયેદ્ બુધઃ ॥ ૩૭॥
તતો યમીક્ષતે વક્તિ સ્પૃશતે ચિન્તયેચ્ચ યમ્ ।
અર્ધેન ચ શરીરેણ સ વશં યાતિ દાસવત્ ॥ ૩૮॥
તથા પુષ્પં ફલં ગન્ધં પાનં વસ્ત્રં તપોધન ।
શતમષ્ટોત્તરં જપ્ત્વા યસ્યૈ સમ્પ્રેષ્યતે સ્ત્રિયૈ ।
સદ્ય આકૃષ્યતે સા તુ વિમૂઢહૃદયા સતી ॥ ૩૯॥
લિખેદ્રો ચનયૈકાન્તે પ્રતિમામવનીતલે ।
સુરૂપાં ચ સશ‍ૃઙ્ગારવેષાભરણમણ્ડિતામ્  ॥ ૪૦॥
તદ્ભાલગલહૃન્નાભિજાનુમણ્ડલયોજિતમ્ ।
જન્મનામમહાવિદ્યામઙ્કુશાન્તર્વિદર્ભિતમ્     ॥ ૪૧॥
સર્વાઙ્ગસન્ધિસંલીનામાલિખ્ય  મદનાક્ષરૈઃ ।
તદાશાભિમુખો ભૂત્વા ત્રિપુરીકૃતવિગ્રહઃ ॥ ૪૨॥
બદ્ધ્વા તુ ક્ષોભિણીં  મુદ્રાં વિદ્યામષ્ટશતં જપેત્ ।
સંયોજ્ય દહનાગારે ચન્દ્રસૂર્યપ્રભાકુલે ॥ ૪૩॥
તતો વિહ્વલિતાપાઙ્ગીમનઙ્ગશરપીડિતામ્   ।
પ્રજ્વલન્મદનોન્મેષપ્રસ્ફુરજ્જઘનસ્થલામ્ ॥ ૪૪॥
શક્તિચક્રે લસદ્રશ્મિવલનાકવલીકૃતામ્ ।

દૂરીકૃતસુચારિત્રાં વિશાલનયનામ્બુજામ્ ॥ ૪૫॥
આકૃષ્ટનયનાં નષ્ટધૈર્યસંલીનવ્રીડનામ્ ।
મન્ત્રયન્ત્રૌષધમહામુદ્રા નિગડબન્ધનામ્ ।
નવાનુરાગસન્ધાનવેપમાનહૃદમ્બુજામ્ ॥ ૪૬॥
મનોઽધિકમહામન્ત્રજપમાનાં હૃતાંશુકામ્ ।
વિમૂઢામિવ વિક્ષુબ્ધામિવ પ્લુષ્ટામિવાદ્ભુતામ્ ॥ ૪૭॥
લિખિતામિવ નિઃસંજ્ઞામિવ પ્રમથિતામિવ ।
નિલીનામિવ નિશ્ચેષ્ટામિવાન્યત્વં ગતામિવ ॥ ૪૮॥
ભ્રમન્મન્ત્રાનિલોદ્ધૂતવેણુપત્રાકૃતિં   ચ ખે ।
ભ્રમન્તીં  ભાવયેન્નારીં  યોજનાનાં શતાદપિ ॥ ૪૯॥
ચક્રમધ્યગતાં પૃથ્વીં  સશૈલવનકાનનામ્ ।
ચતુઃસમુદ્રપર્યન્તં જ્વલન્તીં  ચિન્તયેત્તતઃ ॥ ૫૦॥
ષણ્માસાભ્યાસયોગેન જાયતે મદનોપમઃ ।
દૃષ્ટ્વા કર્ષયતે લોકં દૃષ્ટ્વૈવ કુરુતે વશમ્ ॥ ૫૧॥
દૃષ્ટ્વા સઙ્ક્ષોભયેન્નારીં  દૃષ્ટ્વૈવ હરતે વિષમ્ ।
દૃષ્ટ્વા કરીતિ વાગીશં દૃષ્ટ્વા સર્વં વિમોહયેત્ ।
દૃષ્ટ્વા ચાતુર્થિકાદીંશ્ચ    જ્વરાન્નાશયતે ક્ષણાત્ ॥ ૫૨॥
પીતદ્રવ્યેણ લિખિતં ચક્રં ગૂઢં તુ ધારયેત્ ।
વાક્સ્તમ્ભં વાદિનાં ક્ષિપ્રં કુરુતે નાત્ર સંશયઃ ॥ ૫૩॥
મહાનીલીરસેનાપિ શત્રુનામયુતં લિખેત્ ।
દક્ષિણાભિમુખો વહ્નૌ દગ્ધ્વા મારયતે રિપૂન્ ॥ ૫૪॥
મહિષાશ્વપુરીષાભ્યાં ગોમૂત્રૈર્નામ ટઙ્કિતમ્ ।
આરનાલસ્થિતં ચક્રં વિદ્વેષં કુરુતે દ્વિષામ્ ॥ ૫૫॥
યુક્ત્વા રોચનયા નામ કાકપક્ષેણ મધ્યગમ્ ।
લમ્બમાનસ્તદાકારો ઉચ્ચાટનકરં પરમ્ ॥ ૫૬॥
દુગ્ધલાક્ષારોચનાભિર્મહાનીલીરસેન ચ ।
લિખિત્વા ધારયંશ્ચક્રં ચાતુર્વર્ણ્યં વશં નયેત્ ॥ ૫૭॥
અનેનૈવ વિધાનેન જલમધ્યે યદિ ક્ષિપેત્ ।

સૌભાગ્યમતુલં તસ્ય સ્નાનપાનાન્ન સંશયઃ ॥ ૫૮॥
ચક્રમધ્યગતં દેશં નગરીં  વા વરાઙ્ગનામ્  ।
જ્વલન્તીં  ચિન્તયેન્નિત્યં સપ્તાહાત્ક્ષોભયેન્મુને ॥ ૫૯॥
લિખિત્વા પીતવર્ણં તુ ચક્રમેતદ્યદાચરેત્ ।
પૂર્વાશાભિમુખો ભૂત્વા સ્તમ્ભયેત્સર્વવાદિનઃ ॥ ૬૦॥
સિન્દૂરવર્ણલિખિતં પૂજયેદુત્તરામુખઃ ।
યદા તદા સ્વવશગો લોકો ભવતિ નાન્યથા ॥ ૬૧॥
ચક્રં ગૌરિકયાલિખ્યપૂજયેત્પશ્ચિમામુખઃ ।
યઃ સસર્વાઙ્ગનાકર્ષવશ્યક્ષોભકરો  ભવેત્ ॥ ૬૨॥
પૂજયેદ્વિન્ધ્યદર્પારે રહસ્યેકચરો ગિરૌ ।
અજરામરતાં મન્ત્રી લભતે નાત્ર સંશયઃ ॥ ૬૩॥
રહસ્યમેતત્કથિતં ગોપિતવ્યં મહામુને ।
ગોપનાત્સર્વસિદ્ધિઃ સ્યાદ્ભ્રંશ એવ પ્રકાશનાત્ ॥ ૬૪॥
અવિધાય પુરશ્ચર્યાં યઃ કર્મ કુરુતે મુને ।
દેવતાશાપમાપ્નોતિ ન ચ સિદ્ધિં  સ વિન્દતિ ॥ ૬૫॥
પ્રયોગદોષશાન્ત્યર્થં પુનર્લક્ષં જપેદ્બુધઃ ।
કુર્યાચ્ચ વિધિવત્પૂજાં પુનર્યોગ્યો ભવેન્નરઃ ॥ ૬૬॥
નિષ્કામો દેવતાં નિત્યં યોઽર્ચયેદ્ભક્તિનિર્ભરઃ ॥ ૬૭॥
તામેવ ચિન્તયન્નાસ્તે યથાશક્તિ મનું જપન્ ॥ ૬૮॥
સૈવ તસ્યૈહિકં ભારં વહેન્મુક્તિં  ચ સાધયેત્ ।
સદા સન્નિહિતા તસ્ય સર્વં ચ કથયેત સા ॥ ૬૯॥
વાત્સલ્યસહિતા ધેનુ યથા વત્સમનુવ્રજેત્ ।
તથાનુગચ્છેત્સા દેવી સ્વભક્તં શરણાગતમ્ ॥ ૭૦॥
અગસ્ત્ય ઉવાચ ।
શરણાગતશબ્દસ્ય કોઽર્થો વદ હયાનન ।
વત્સં ગૌરિવ યં ગૌરી ધાવન્તમનુધાવતિ ॥ ૭૧॥
હયગ્રીવ ઉવાચ ।

યઃ પુમાનખિલં ભારમૈહિકામુષ્મિકાત્મકમ્ ।
શ્રીદેવતાયાં નિક્ષિપ્ય સદા તદ્ગતમાનસઃ ॥ ૭૨॥
સર્વાનુકૂલઃ સર્વત્ર પ્રતિકૂલવિવર્જિતઃ   ।
અનન્યશરણો ગૌરીં  દૃઢં સમ્પ્રાર્થ્ય રક્ષણે ॥ ૭૩॥
રક્ષિષ્યતીતિ વિશ્વાસસ્તત્સેવૈકપ્રયોજનઃ ।
વરિવસ્યાતત્પરઃ સ્યાત્સા એવ શરણાગતિઃ ॥ ૭૪॥
યદા કદાચિત્સ્તુતિનિન્દનાદૌ નિન્દન્તુ લોકાઃ સ્તુવતાં જનો વા ।
ઇતિ સ્વરૂપં સુધિયા સમીક્ષ્ય વિષાદખેદૌ ન ભજેત્પ્રપન્નઃ ॥ ૭૫॥
અનુકૂલસ્ય સઙ્કલ્પઃ પ્રતિકૂલસ્ય વર્જનમ્ ।
રક્ષિષ્યતીતિ વિશ્વાસો ગોપ્તૃત્વવરણં તથા ॥ ૭૬॥
આત્મનિક્ષેપકાર્પણ્યે ષડ્વિધા શરણાગતિઃ ।
અઙ્ગીકૃત્યાત્મનિક્ષેપં  પઞ્ચાઙ્ગાનિ  સમર્પયેત્ ।
ન હ્યસ્ય સદૃશં કિઞ્ચિદ્ભુક્તિમુક્ત્યોસ્તુ સાધનમ્ ॥ ૭૭॥
અમાનિત્વમદમ્ભિત્વમહિંસા   ક્ષાન્તિરાર્જવમ્ ।
આચાર્યોપાસનં શૌચં સ્થૈર્યમાત્મવિનિગ્રહઃ ॥ ૭૮॥
ઇન્દ્રિ યાર્થેષુ વૈરાગ્યમનહઙ્કાર એવ ચ ।
જન્મમૃત્યુજરાવ્યાધિદુઃખદોષાનુદર્શનમ્ ।
અસક્તિરનભિષ્વઙ્ગઃ  પુત્રદારગૃહાદિષુ ॥ ૭૯॥
નિત્યં ચ સમચિત્તત્વમિષ્ટાનિષ્ટોપપત્તિષુ ।
મયિ ચાનન્યભાવેન ભક્તિરવ્યભિચારિણી ॥ ૮૦॥
વિવિક્તદેશસેવિત્વમરતિર્જનસંસદિ ।
અધ્યાત્મજ્ઞાનનિત્યત્વં તત્ત્વજ્ઞાનાર્થદર્શનમ્ ।
એતાનિ સર્વદા જ્ઞાનસાધનાનિ સમભ્યસેત્ ॥ ૮૧॥
તત્કર્મકૃત્તત્પરમસ્તદ્ભક્તઃ સઙ્ગવર્જિતઃ    ।
નિર્વૈરઃ સર્વભૂતેષુ યઃ સ યાતિ પરાં શ્રિયમ્ ॥ ૮૨॥
ગુરુસ્તુ માદૃશો ધીમાન્ખ્યાતો વાતાપિતાપન ।
શિષ્યોઽપિ ત્વાદૃશઃ પ્રોક્તો રહસ્યામ્નાયદેશિકઃ ॥ ૮૩॥
ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે

શ્રીલાલિતોપાખ્યાને એકચત્વારિંશોઽધ્યાયઃ   ॥ ૪૧॥

અથ હયગ્રીવાગસ્ત્યસમ્વાદે દ્વાચત્વારિંશોઽધ્યાયઃ   ॥ ૪૨॥
અગસ્ત્ય ઉવાચ ।
મુદ્રા વિરચનારીતિમશ્વાનન નિવેદય ।
યાભિર્વિરચિતાભિસ્તુ   શ્રીદેવી સમ્પ્રસીદતિ ॥ ૧॥
હયગ્રીવ ઉવાચ ।
આવાહની મહામુદ્રા ત્રિખણ્ડેતિ પ્રકીર્તિતા   ।
પરિવૃત્ય કરૌ સ્પષ્ટમઙ્ગુષ્ઠૌ  કારયેત્સમૌ ॥ ૨॥
અનામાન્તર્ગતે કૃત્વા  તર્જન્યૌ કુટિલાકૃતી  ।
કનિષ્ઠિકે નિયુઞ્જીત નિજસ્થાને તપોધન ।
સઙ્ક્ષોભિણ્યાખ્યમુદ્રાં તુ કથયામ્યધુના શ‍ૃણુ ॥ ૩॥
મધ્યમે મધ્યગે કૃત્વા  કનિષ્ઠાઙ્ગુષ્ઠરોધિતે  ।
તર્જન્યો દણ્ડવત્કૃત્વા  મધ્યમોપર્યનામિકે ॥ ૪॥
એતસ્યા એવ મુદ્રાયા મધ્યમે સરલે યદિ ।
ક્રિયતે વિન્ધ્યદર્પારે મુદ્રા વિદ્રા વિણી તથા ॥ ૫॥
મધ્યમાતર્જનીભ્યાં તુ કનિષ્ઠાનામિકે સમે ।
અઙ્કુશાકારરૂપાભ્યાં મધ્યગે કલશોદ્ભવ ।
ઇયમાકર્ષિણી   મુદ્રા ત્રૈલોક્યાકર્ષણે ક્ષમા ॥ ૬॥
પુટાકારૌ કરૌ કૃત્વા  તર્જન્યાવઙ્કુશાકૃતી ।
પરિવર્તક્રમેણૈવ મધ્યમે તદધોગતે ॥ ૭॥
ક્રમેણાનેન દેવર્ષે મધ્યમામધ્યગેઽનુજે ।
અનામિકે તુ સરલે તદ્બહિસ્તર્જનીદ્વયમ્ ॥ ૮॥
દણ્ડાકારૌ તતોઽઙ્ગુષ્ઠૌ  મધ્યમાવર્તદેશગૌ ।
મુદ્રૈ ષોન્માદિની નામ્ના ખ્યાતા વાતાપિતાપન ॥ ૯॥
અસ્યાસ્ત્વનામિકાયુગ્મમધઃ કૃત્વાઙ્કુશાકૃતિ   ।
તર્જન્યાવપિ તેનૈવ ક્રમેણ વિનિયોજયેત્ ॥ ૧૦॥
ઇયં મહાઙ્કુશા મુદ્રા સર્વકાર્યાર્થસાધિકા ॥ ૧૧॥

સવ્યં દક્ષિણદેશે તુ દક્ષિણં સવ્યદેશતઃ ।
બાહૂ કૃત્વા  તુ દેવર્ષે હસ્તૌ સમ્પરિવર્ત્ય ચ ॥ ૧૨॥
કનિષ્ઠાનામિકે યુક્તે ક્રમેણાનેન તાપસ ।
તર્જનીભ્યાં સમાક્રાન્તે સર્વોર્ધ્વમપિ મધ્યમે ॥ ૧૩॥
લોપામુદ્રા પતેઙ્ગુષ્ઠૌ  કારયેત્સકલાવપિ ।
ઇયં તુ ખેચરી નામ મુદ્રા સર્વોત્તમોત્તમા ।
એતદ્વિજ્ઞાનમાત્રેણ યોગિનીનાં પ્રિયો ભવેત્ ॥ ૧૪॥
પરિવર્ત્ય કરૌ સ્પૃષ્ટાવર્ધચન્દ્રસમાકૃતી ।
તર્જન્યઙ્ગુષ્ઠયુગલં  યુગપદ્યોજયેત્તતઃ ॥ ૧૫॥
અધઃ કનિષ્ઠાવષ્ટબ્ધમધ્યમે વિનિયોજયેત્ ।
અથૈતે કુટિલે  યુક્ત્વા સર્વાધસ્તાદનામિકે ।
બીજમુદ્રે યમચિરાત્સર્વસિદ્ધપ્રવર્તિની   ॥ ૧૬॥
મધ્યાગ્રે કુટિલાકારે  તર્જન્યુપરિ સંસ્થિતે ।
અનામિકામધ્યગતે તથૈવ હિ કનિષ્ઠિકે ॥ ૧૭॥
સર્વા એકત્ર સંયોજ્ય ચાઙ્ગુષ્ઠપરિપીડિતાઃ  ।
એષા તુ પ્રથમા મુદ્રા યોનિમુદ્રે તિ સંજ્ઞિતા ॥ ૧૮॥
એતા મુદ્રા સ્તુ દેવર્ષે શ્રીદેવ્યાઃ પ્રીતિહેતવઃ ।
પૂજાકાલે પ્રયોક્તવ્યા યથાનુક્રમયોગતઃ ॥ ૧૯॥
ઇતિ શ્રીબ્રહ્માણ્ડમહાપુરાણે ઉત્તરભાગે શ્રીલલિતોપાખ્યાને
હયગ્રીવાગસ્ત્યસમ્વાદે દ્વાચત્વારિંશોઽધ્યાયઃ   ॥ ૪૨॥

અથ ત્રિચત્વારિંશોઽધ્યાયઃ   ॥ ૪૩॥
અગસ્ત્ય ઉવાચ ।
અશ્વાનન મહાપ્રાજ્ઞ કરુણામૃતવારિધે ।
શ્રીદેવીદર્શને દીક્ષા યાદૃશી તાં નિવેદય ॥ ૧॥
હયગ્રીવ ઉવાચ ।
યદિ તે દેવતાભાવો યયા કલ્મષકર્દમાઃ ।
ક્ષાલ્યન્તે ચ તથા પુસાં દીક્ષામાચક્ષ્મહેઽત્ર તામ્ ॥ ૨॥

હસ્તે શિવપુરં ધ્યાત્વા જપેન્મૂલાઙ્ગમાલિનીમ્  ।
ગુરુઃ સ્પૃશેચ્છિષ્યતનું સ્પર્શદીક્ષેયમીરિતા ॥ ૩॥
નિમીલ્ય નયને ધ્યાત્વા શ્રીકામાક્ષીં  પ્રસન્નધીઃ ।
સમ્યક્પશ્યેદ્ગુરુઃ શિષ્યં દૃગ્દીક્ષા સેયમુચ્યતે ॥ ૪॥
ગુરોરાલોકમાત્રેણ ભાષણાત્સ્પર્શનાદપિ ।
સદ્યઃ સઞ્જાયતે જ્ઞાનં સા દીક્ષા શામ્ભવી મતા ॥ ૫॥
દેવ્યા દેહો યથા પ્રોક્તો ગુરુદેહસ્તથૈવ ચ ।
તત્પ્રસાદેન શિષ્યોઽપિ તદ્રૂપઃ સમ્પ્રકાશતે ॥ ૬॥
ચિરં શુશ્રૂષયા સમ્યક્તોષિતો દેશિકેશ્વરઃ ।
તૂષ્ણીં  સઙ્કલ્પયેચ્છિષ્યં સા દીક્ષા માનસી મતા ॥ ૭॥
દીક્ષાણામપિ સર્વાસામિયમેવોત્તમોત્તમા ।
આદૌ કુર્યાત્ક્રિયાદીક્ષાં તત્પ્રકારઃ પ્રવક્ષ્યતે ॥ ૮॥
શુક્લપક્ષે શુભદિને વિધાય શુચિમાનસમ્ ।
જિહ્વાસ્યમલશુદ્ધિં  ચ કૃત્વા  સ્નાત્વા યથાવિધિ ॥ ૯॥
સન્ધ્યાકર્મ સમાપ્યાથ ગુરુદેહં પરં સ્મરન્ ।
એકાન્તે નિવસઞ્છ્રીમાન્મૌની  ચ નિયતાશનઃ ॥ ૧૦॥
ગુરુશ્ચ તાદૃશો ભૂત્વા પૂજામન્દિરમાવિશેત્ ।
દેવીસૂક્તેન સંયુક્તં વિદ્યાન્યાસં સમાતૃકમ્ ॥ ૧૧॥
કૃત્વા  પુરુષસૂક્તેન ષોડશૈરુપચારકૈઃ ।
આવાહનાસને પાદ્યમર્ઘ્યમાચમનં તથા ॥ ૧૨॥
સ્નાનં વસ્ત્રં ચ ભૂષા ચ ગન્ધઃ પુષ્પં તથૈવ ચ ।
ધૂપદીપૌ ચ નૈવેદ્યં તામ્બૂલં ચ પ્રદક્ષિણા ॥ ૧૩॥
પ્રણામશ્ચેતિ વિખ્યાતૈઃ પ્રીણયેત્ત્રિપુરામ્બિકામ્ ।
અથ પુષ્પાઞ્જલિં  દદ્યાત્સહસ્રાક્ષરવિદ્યયા ॥ ૧૪॥
ૐ ઐં હ્રીં   શ્રીં  ઐં ક્લીં  સૌઃ ૐ નમસ્ત્રિપુરસુન્દરિ હૃદયે
દેવિ શિરોદેવિ શિખાદેવિ કવચદેવિ નેત્રદેવિ આસ્યદેવિ કામેશ્વરિ
ભગમાલિનિ નિત્યક્લિન્નેં ભૈરુણ્ડે વહ્નિવાસિનિ મહાવજ્રેશ્વરિ
વિદ્યેશ્વરિ પરશિવદૂતિ ત્વરિતે કુલસુન્દરિ નિત્યે નીલપતાકે વિજયે

સર્વમઙ્ગલે  જ્વાલામાલિનિ ચિત્રે મહાનિત્યે પરમેશ્વરિ મન્ત્રેશમયિ
ષષ્ઠીશમય્યુદ્યાનમયિ લોપામુદ્રા મય્યગસ્ત્યમયિ કાલતાપનમયિ
ધર્માચારમયિ મુક્તકેશીશ્વરમયિ દીપકલાનાથમયિ વિષ્ણુદેવમયિ
પ્રભાકરદેવમયિ તેજોદેવમયિ મનોજદેવમયિ અણિમસિદ્ધે મહિમસિદ્ધે
ગરિમ સિદ્ધે લઘિમસિદ્ધે ઈશિત્વસિદ્ધે વશિત્વસિદ્ધે પ્રાપ્તિસિદ્ધે
પ્રાકામ્યસિદ્ધે રસસિદ્ધે મોક્ષસિદ્ધે બ્રાહ્મિ માહેશ્વરિ કૌમારિ વૈષ્ણવિ
વારાહિ ઇન્દ્રા ણિ ચામુણ્ડે મહાલક્ષ્મિ સર્વસઙ્ક્ષોભિણિ સર્વવિદ્રા વિણિ
સર્વાકર્ષિણિ   સર્વવશઙ્કરિ સર્વોન્માદિનિ સર્વમહાઙ્કુશે સર્વખેચરિ
સર્વબીજે સર્વયોને સર્વાસ્ત્રખણ્ડિનિ ત્રૈલોક્યમોહિનિ ચક્રસ્વામિનિ
પ્રકટયોગિનિ બૌદ્ધદર્શનાઙ્ગિ  કામાકર્ષિણિ   બુદ્ધ્યાકર્ષિણિ 
અહઙ્કારાકર્ષિણિ   શબ્દાકર્ષિણિ   સ્પર્શાકર્ષિણિ   રૂપાકર્ષિણિ   રસાકર્ષિણિ 
ગન્ધાકર્ષિણિ   ચિત્તાકર્ષિણિ   ધૈર્યાકર્ષિણિ   સ્મૃત્યાકર્ષિણિ   નામાકર્ષિણિ 
બીજાકર્ષિણિ   આત્માકર્ષિણિ   અમૃતાકર્ષિણિ   શરીરાકર્ષિણિ   ગુપ્તયો-ગિનિ
સર્વાશાપરિપૂરકચક્રસ્વામિનિ અનઙ્ગકુસુમે  અનઙ્ગમેખલે  અનઙ્ગમાદિનિ
અનઙ્ગમદનાતુરેઽનઙ્ગરેખેઽનઙ્ગવેગિન્યનઙ્ગાઙ્કુશેઽનઙ્ગમા     -લિનિ
ગુપ્તતરયોગિનિ વૈદિકદર્શનાઙ્ગિ  સર્વસઙ્ક્ષોભકારક ચક્રસ્વામિનિ
પૂર્વામ્નાયાધિદેવતે સૃષ્ટિરૂપે સર્વસઙ્ક્ષોભિણિ સર્વવિદ્રા વિણિ
સર્વાકર્ષિણિ   સર્વાહ્લાદિનિ સર્વસમ્મોહિનિ સર્વસ્તમ્ભિણિ સર્વજૃમ્ભિણિ
સર્વવશઙ્કરિ સર્વરઞ્જિનિ સર્વોન્માદિનિ સર્વાર્થસાધિકે
સર્વસમ્પત્પ્રપૂરિણિ સર્વમન્ત્રમયિ સર્વદ્વન્દ્વક્ષયકરિ
સમ્પ્રદાયયોગિનિ સૌરદર્શનાઙ્ગિ  સર્વસૌભાગ્યદાયકચક્રે
સર્વસિદ્ધિપ્રદે સર્વસમ્પત્પ્રદે સર્વપ્રિયઙ્કરિ સર્વમઙ્ગલકારિણિ
સર્વકામપ્રદે સર્વદુઃખવિમોચિનિ સર્વમૃત્યુપ્રશમિનિ
સર્વવિઘ્નનિવારિણિ સર્વાઙ્ગસુન્દરિ  સર્વસૌભાગ્યદાયિનિ કુલોત્તીર્ણયોગિનિ
સર્વાર્થસાધકચક્રેશિ સર્વજ્ઞે સર્વશક્તે સર્વૈશ્વર્યફલપ્રદે
સર્વજ્ઞાનમયિ સર્વવ્યાધિનિવારિણિ સર્વાધારસ્વરૂપે સર્વપાપહરે
સર્વાનન્દમયિ સર્વરક્ષાસ્વરૂપિણિ સર્વેપ્સિત ફલપ્રદે નિયોગિનિ
વૈષ્ણવદર્શનાઙ્ગિ  સર્વરક્ષાકરચક્રસ્થે દક્ષિણામ્નાયેશિ
સ્થિતિરૂપે વશિનિ કામેશિ મોદિનિ વિમલે અરુણે જયિનિ સર્વેશ્વરિ
કૌલિનિ રહસ્યયોગિનિ રહસ્યભોગિનિ રહસ્યગોપિનિ શાક્તદર્શનાઙ્ગિ
સર્વરોગહરચક્રેશિ પશ્ચિમામ્નાયે ધનુર્બાણપાશાઙ્કુશદેવતે
કામેશિ વજ્રેશિ ભગમાલિનિ અતિરહસ્યયોગિનિ શૈવદર્શનાઙ્ગિ

સર્વસિદ્ધિપ્રદચક્રગે ઉત્તરામ્નાયેશિ સંહારરૂપે શુદ્ધપરે
બિન્દુપીઠગતે મહારાત્રિપુરસુન્દરિ પરાપરાતિરહસ્યયોગિનિ
શામ્ભવદર્શનાઙ્ગિ  સર્વાન-ન્દમયચક્રેશિ ત્રિપુરસુન્દરિ
ત્રિપુરવાસિનિ ત્રિપુરશ્રીઃ ત્રિપુરમાલિનિ ત્રિપુરસિદ્ધે ત્રિપુરામ્બ
સર્વચક્રસ્થે અનુત્તરામ્નાયાખ્યસ્વરૂપે મહાત્રિ-પુરભૈરવિ
ચતુર્વિધગુણરૂપે   કુલે અકુલે કુલાકુલે મહાકૌલિનિ સર્વોત્તરે
સર્વદર્શનાઙ્ગિ  નવાસનસ્થિતે નવાક્ષરિ નવમિથુનાકૃતે
મહે-શમાધવવિધાતૃમન્મથસ્કન્દનન્દીન્દ્રમનુચન્દ્ર
કુબેરાગસ્ત્યદુર્વાસઃક્રોધભટ્ટારકવિદ્યાત્મિકે કલ્યાણતત્ત્વત્રયરૂપે
શિવશિવાત્મિકે પૂર્ણબ્રહ્મ-શક્તે મહાપરમેશ્વરિ મહાત્રિપુરસુન્દરિ
તવ શ્રીપાદુકાં પૂજયામિ નમઃ ।
ક એં ઈલ હ્રીં   હસ કહલ હ્રીં   સકલ હ્રીં   ઐં ક્લીં  સૌઃ સૌઃ ક્લીં  ઐં શ્રીમ્ ।
દેવ્યાઃ પુષ્પાઞ્જલિં  દદ્યાત્સહસ્રાક્ષરવિદ્યયા ।
નોચેત્તત્પૂજનં વ્યર્થમિત્યાહુર્વેદવાદિનઃ ॥ ૧૫॥
તતો ગોમયસંલિપ્તે ભૂતલે દ્રો ણશાલિભિઃ ।
તાવદ્ભિસ્તણ્ડુલૈઃ શુદ્ધૈઃ શસ્તાર્ણૈસ્તત્ર નૂતનમ્ ॥ ૧૬॥
દ્રો ણોદપૂરિતં કુમ્ભં  પઞ્ચરત્નૈર્નવૈર્યુતમ્ ।
ન્યગ્રોધાશ્વત્થમાકન્દજમ્બૂદુમ્બરશાખિનામ્ ॥ ૧૭॥
ત્વગ્ભિશ્ચ પલ્લવૈશ્ચૈવ પ્રક્ષિપ્તૈરધિવાસિનમ્ ।
કુમ્ભાગ્રે નિક્ષિપેત્પક્વં નારિકેલફલં શુભમ્ ॥ ૧૮॥
અભ્યર્ચ્ય ગન્ધપુષ્પાદ્યૈર્ધૂપદીપાદિ દર્શયેત્ ।
શ્રીચિન્તામણિમન્ત્રં તુ હૃદિ માતૃકમાજપેત્ ॥ ૧૯॥
કુમ્ભ સ્પૃશઞ્છ્રીકામાપ્તિરૂપીકૃતકલેવરમ્  ।
અષ્ટોત્તરશતે જાતે પુનર્દીપં પ્રદર્શયેત્ ॥ ૨૦॥
શિષ્યમાહૂય રહસિ વાસસા બદ્ધલોચનમ્ ।
કારયિત્વા પ્રણામાનાં સાષ્ટાઙ્ગાનાં  ત્રયં ગુરુઃ ॥ ૨૧॥
પુષ્પાણિ તત્કરે દત્ત્વા કારયેત્કુસુમાઞ્જલિમ્ ।
શ્રીનાથકરુણારાશે પરઞ્જ્યોતિર્મયેશ્વરિ ॥ ૨૨॥
પ્રસૂનાઞ્જલિરેષા તે નિક્ષિપ્તા ચરણામ્બુજે ।

પરં ધામ પરં બ્રહ્મ મમ ત્વં પરદેવતા ॥ ૨૩॥
અદ્યપ્રભૃતિ મે પુત્રાન્રક્ષ માં શરણાગતમ્ ।
ઇત્યુક્ત્વા ગુરુપાદાબ્જે શિષ્યો મૂર્ધ્નિ  વિધારયેત્ ॥ ૨૪॥
જન્માન્તર સુકૃતત્વં સ્યાન્ન્યસ્તે શિરસિ પાદુકે ।
ગુરુણા કમલાસનમુરશાસનપુરશાસનસેવયા લબ્ધે ॥ ૨૫॥
ઇત્યુક્ત્વા ભક્તિભરિતઃ પુનરુત્થાય શાન્તિમાન્ ।
વામપાર્શ્વે ગુરોસ્તિષ્ઠેદમાની વિનયાન્વિતઃ ॥ ૨૬॥
તતસ્તુમ્બીજલૈઃ પ્રોક્ષ્ય વામભાગે નિવેદયેત્ ।
વિમુચ્ય નેત્રબન્ધં તુ દર્શયેદર્ચનક્રમમ્ ॥ ૨૭॥
સિતામધ્વાજ્યકદલીફલપાયસરૂપકમ્ ।
મહાત્રિપુરસુન્દર્યા નૈવેદ્યમિતિ ચાદિશેત્ ॥ ૨૮॥
ષોડશાર્ણમનું તસ્ય વદેદ્વામશ્રુતૌ શનૈઃ ।
તતો બહિર્વિનિર્ગત્ય   સ્થાપ્ય દાર્વાસને શુચિમ્ ॥ ૨૯॥
નિવેશ્ય પ્રાઙ્મુખં તત્ર પટ્ટવસ્ત્રસમાસ્તૃતે ।
શિષ્યં શ્રીકુમ્ભસલિલૈરભિષિઞ્ચેત્સમન્ત્રકમ્ ॥ ૩૦॥
પુનઃ શુદ્ધોદકૈઃ  સ્નાત્વા વાસસી પરિગૃહ્ય ચ ।
અષ્ટોત્તરશતં મન્ત્રં જપ્ત્વા નિદ્રા મથાવિશેત્ ॥ ૩૧॥
શુભે દૃષ્ટે સતિ સ્વપ્ને પુણ્યં યોજ્યં તદોત્તમમ્ ।
દુઃસ્વપ્ને તુ જપં કુર્યાદષ્ટોત્તરસહસ્રકમ્ ॥ ૩૨॥
કારયેત્ત્રિપુરામ્બાયાઃ સપર્યાં મુક્તમાર્ગતઃ ।
યદા ન દૃષ્ટઃ સ્વપ્નોઽપિ તદા સિદ્ધિશ્ચિરાદ્ભવેત્ ॥ ૩૩॥
સ્વીકુર્યાત્પરયા ભક્ત્યા દેવી શેષ કલાધિકમ્ ।
સદ્ય એવ સ શિષ્યઃ સ્યાત્પઙ્ક્તિપાવનપાવનઃ  ॥ ૩૪॥
શરીરમર્થં પ્રાણં ચ તસ્મૈ શ્રીગુરવે દિશેત્ ।
તદધીનશ્ચરેન્નિત્યં તદ્વાક્યં નૈવ લઘયેત્ ॥ ૩૫॥
યઃ પ્રસન્નઃ ક્ષણાર્ધેન મોક્ષલક્ષ્મીં  પ્રયચ્છતિ ।
દુર્લભં તં વિજાનીયાદ્ગુરું સંસારતારકમ્ ॥ ૩૬॥

lalitopAkhyAnam.pdf 257



શ્રીલલિતોપાખ્યાનમ્

ગુકારસ્યાન્ધકારોઽર્થો રુકારસ્તન્નિરોધકઃ ।
અન્ધકારનિરોધિત્વાદ્ગુરુરિત્યભિધીયતે ॥ ૩૭॥
બોધરૂપં ગુરું પ્રાપ્ય ન ગુર્વન્તરમાદિશેત્ ।
ગુરૂક્તં પરુષં વાક્યમાશિષં પરિચિન્તયેત્ ॥ ૩૮॥
લૌકિકં વૈદિકં વાપિ તથાધ્યાત્મિકમેવ ચ ।
આદદીત તતો જ્ઞાનં પૂર્વં તમભિવાદયેત્ ॥ ૩૯॥
એવં દીક્ષાત્રયં કૃત્વા  વિધેયં બોધયેત્પુનઃ ।
ગુરુભક્તિસ્સદાચારસ્તદ્દ્રો હસ્તત્ર પાતકમ્ ॥ ૪૦॥
તત્પદસ્મરણં મુક્તિર્યાવદ્દેહમયં ક્રમઃ ।
યત્પાપં સમવાપ્નોતિ ગુર્વગ્રેઽનૃતભાષણાત્ ॥ ૪૧॥
ગોબ્રાહ્મણવધં કૃત્વા  ન તત્પાપં સમાશ્રયેત્ ।
બ્રહ્માદિસ્તમ્બ પર્યતં યસ્ય મે ગુરુસન્તતિઃ ॥ ૪૨॥
તસ્ય મે સર્વપૂજ્યસ્ય કો ન પૂજ્યો મહીતલે ।
ઇતિ સર્વાનુકૂલો યઃ સ શિષ્યઃ પરિકીર્તિતઃ   ॥ ૪૩॥
શીલાદિવિમલાનેકગુણસમ્પન્નભાવનઃ ।
ગુરુશાસનવર્તિત્વાચ્છિષ્ય   ઇત્યભિધીયતે ॥ ૪૪॥
જપાચ્છ્રાન્તઃ  પુનર્ધ્યાયેદ્ધ્યાનાચ્છ્રાન્તઃ  પુનર્જપેત્ ।
જપધ્યાનાદિયુક્તસ્ય ક્ષિપ્રં મન્ત્રઃ પ્રસિધ્યતિ ॥ ૪૫॥
યથા ધ્યાનસ્ય સામર્થ્યાત્કીટોઽપિ ભ્રમરાયતે ।
તથા સમાધિસામર્થ્યાદ્બ્રહ્મીભૂતો ભવેન્નરઃ ॥ ૪૬॥
યથા નિલીયતે કાલે પ્રપઞ્ચો નૈવ દૃશ્યતે ।
તથૈવ મીલયેન્નેત્રે એતદ્ધ્યાનસ્ય લક્ષણમ્ ॥ ૪૭॥
વિદિતે તુ પરે તત્ત્વે વર્ણાતીતે હ્યવિક્રિયે ।
કિઙ્કરત્વં ચ ગચ્છન્તિ મન્ત્રા મન્ત્રાધિપૈઃ સહ ॥ ૪૮॥
આત્મૈક્યભાવનિષ્ઠસ્ય યા ચેષ્ટા સા તુ દર્શનમ્ ।
યોગસ્તપઃ સ તન્મન્ત્રસ્તદ્ધનં યન્નિરીક્ષણમ્ ॥ ૪૯॥
દેહાભિમાને ગલિતે વિજ્ઞાતે પરમાત્મનિ ।
યત્રયત્ર મનો યાતિ તત્રતત્ર સમાધયઃ ॥ ૫૦॥

યઃ પશ્યેત્સર્વગં શાન્તમાનન્દાત્માનમદ્વયમ્ ।
ન તસ્ય કિઞ્ચિદાપ્તવ્યં જ્ઞાતવ્યં વાવશિષ્યતે ॥ ૫૧॥
પૂજાકોટિસમં સ્તોત્રં સ્તોત્રકોટિસમો જપઃ ।
જપકોટિસમં ધ્યાનં ધ્યાનકોટિસમો લયઃ ॥ ૫૨॥
દેહો દેવાલયઃ પ્રોક્તો જીવ એવ મહેશ્વરઃ ।
ત્યજેદજ્ઞાનનિર્માલ્યં સોહમ્ભાવેન યોજયેત્ ॥ ૫૩॥
તુષેણ બદ્ધો વ્રીહિઃ સ્યાત્તુષાભાવે તુ તણ્ડુલઃ ।
પાશબદ્ધઃ સ્મૃતો જીવઃ પાશમુક્તો મહેશ્વરઃ ॥ ૫૪॥
આકાશે પક્ષિજાતીનાં જલેષુ જલચારિણામ્ ।
યથા ગતિર્ન દૃશ્યેત મહાવૃત્તં મહાત્મનામ્ ॥ ૫૫॥
નિત્યાર્ચનં દિવા કુર્યાદ્રા ત્રૌ નૈમિત્તિકાર્ચનમ્ ।
ઉભયોઃ કામ્યકર્મા સ્યાદિતિ શાસ્ત્રસ્ય નિશ્ચયઃ ॥ ૫૬॥
કોટિકોટિમહાદાનાત્કોટિકોટિમહાવ્રતાત્ ।
કોટિકોટિમહાયજ્ઞાત્પરા શ્રીપાદુકા સ્મૃતિઃ ॥ ૫૭॥
જ્ઞાનતોઽજ્ઞાનતો વાપિ યાવદ્દેહસ્ય ધારણમ્ ।
તાવદ્વર્ણાશ્રમાચારઃ કર્તવ્યઃ કર્મમુક્તયે ॥ ૫૮॥
નિર્ગતં યદ્ગુરોર્વક્ત્રાત્સર્વં શાસ્ત્રં તદુચ્યતે ।
નિષિદ્ધમપિ તત્કુર્યાદ્ગુર્વાજ્ઞાં નૈવ લઙ્ઘયેત્  ॥ ૫૯॥
જાતિવિદ્યાધનાઢ્યો વા દૂરે દૃષ્ટ્વા ગુરું મુદા ।
દણ્ડપ્રમાણં કૃત્વૈકં  ત્રિઃપ્રદક્ષિણમાચરેત્ ॥ ૬૦॥
ગુરુબુદ્ધ્યા નમેત્સર્વં દૈવતં તૃણમેવ વા ।
પ્રણમેદ્દેવબુદ્ધ્યા તુ પ્રતિમાં લોહમૃન્મયીમ્ ॥ ૬૧॥
ગુરું હુઙ્કૃત્ય તુઙ્કૃત્ય વિપ્રં વાદૈર્વિજિત્ય   ચ ।
વિકાસ્ય ગુહ્યશાસ્ત્રાણિ ભવન્તિ બ્રહ્મરાક્ષસાઃ ॥ ૬૨॥
અદ્વૈતં ભાવયેન્નિત્યં નાદ્વૈતં ગુરુણા સહ ।
ન નિન્દેદન્યસમયાન્વેદશાસ્ત્રાગમાદિકાન્ ॥ ૬૩॥
એકગ્રામસ્થિતઃ શિષ્યસ્ત્રિસન્ધ્યં પ્રણમેદ્ગુરુમ્ ।

ક્રોશ માત્રસ્થિતો ભક્ત્યા ગુરું પ્રતિદિનં નમેત્ ॥ ૬૪॥
અર્થયોજનગઃ શિષ્યઃ પ્રણમેત્પઞ્ચપર્વસુ ।
એકયોજનમારભ્ય યોજનદ્વાદશાવધિ ॥ ૬૫॥
તત્તદ્યોજનસઙ્ખ્યાતમાસેષુ પ્રણમેદ્ગુરુમ્ ।
અતિદૂરસ્થિતઃ શિષ્યો યદેચ્છા સ્યાત્તદા વ્રજેત્ ॥ ૬૬॥
રિક્તપાણિસ્તુ નોપેયાદ્રા જાનં દેવતાં ગુરુમ્ ।
ફલપુષ્પામ્બરાદીનિ યથાશક્તિ સમર્પયેત્ ॥ ૬૭॥
મનુષ્યચર્મણા બદ્ધઃ સાક્ષાત્પરશિવઃ સ્વયમ્ ।
સચ્છિષ્યાનુગ્રહાર્થાય ગૂઢં પર્યટતિ ક્ષિતૌ ॥ ૬૮॥
સદ્ભક્તરક્ષણાયૈવ નિરાકારોઽપિ સાકૃતિઃ  ।
શિવઃ કૃપાનિધિર્લોકે સંસારીવ હિ ચેષ્ટતે ॥ ૬૯॥
અત્રિનેત્રઃ શિવઃ સાક્ષાદચતુર્બાહુરચ્યુતઃ  ।
અચતુર્વદનો બ્રહ્મા શ્રીગુરુઃ પરિકીર્તિતઃ   ॥ ૭૦॥
શ્રીગુરું પરતત્ત્વાખ્યં તિષ્ઠન્તં ચક્ષુરગ્રતઃ ।
ભાગ્યહીના ન પશ્યન્તિ સૂર્યમન્ધા ઇવોદિતમ્ ॥ ૭૧॥
ઉત્તમા તત્ત્વચિન્તા સ્યાજ્જપચિન્તા તુ મધ્યમા ।
અધમા શાસ્ત્રચિન્તા સ્યાલ્લોકચિન્તાધમાધમા ॥ ૭૨॥
નાસ્થિ ગુર્વધિકં તત્ત્વં નાસ્તિ જ્ઞાનાધિકં સુખમ્ ।
નાસ્તિ ભક્ત્યધિકા પૂજા ન હિ મોક્ષાધિકં ફલમ્ ॥ ૭૩॥
સર્વવેદેષુ શાસ્ત્રેષુ બ્રહ્મવિષ્ણુશિવાદિષુ ।
તત્ર તત્રોચ્યતે શબ્દૈઃ શ્રીકામાક્ષી પરાત્પરા ॥ ૭૪॥
શચીન્દ્રૌ રોહિણીચન્દ્રૌ સ્વાહાગ્ની ચ પ્રભારવી ।
લક્ષ્મીનારાયણૌ વાણીધાતારૌ ગિરિજાશિવૌ ॥ ૭૫॥
અગ્નીષોમૌ બિન્દુનાદૌ તથા પ્રકૃતિપૂરુષૌ  ।
આધારાધેયનામાનૌ ભોગમોક્ષૌ તથૈવ ચ ॥ ૭૬॥
પ્રાણાપનૌ ચ શબ્દાર્થૌ તથા વિધિનિષેધકૌ ।
સુખદુઃખાદિ યદ્દ્વન્દ્વં  દૃશ્યતે શ્રૂયતેઽપિ વા ॥ ૭૭॥

સર્વલોકેષુ તત્સર્વં પરં બ્રહ્મ ન સંશયઃ ।
ઉત્તીર્ણમપરં જ્યોતિઃ કામાક્ષીનામકં વિદુઃ ॥ ૭૮॥
યદેવ નિત્યં ધ્યાયન્તિ બ્રહ્મવિષ્ણુશિવાદયઃ ।
ઇત્થં હિ શક્તિમાર્ગેઽસ્મિન્યઃ પુમાનિહ વર્તતે ॥ ૭૯॥
પ્રસાદભૂમિઃ શ્રીદેવ્યા ભુક્તિમુક્ત્યોઃ સ ભાજનમ્ ।
અમન્ત્રં વા સમત્રં વા કામાક્ષીમર્ચયન્તિ યે ॥ ૮૦॥
સ્ત્રિયો વૈશ્યાશ્ચ શૂદ્રાશ્ચ તે યાન્તિ પરમાં ગતિમ્ ।
કિં  પુનઃ ક્ષત્ત્રિયા વિપ્રા મન્ત્રપૂર્વં યજન્તિ યે ॥ ૮૧॥
સંસારિણોઽપિ તે નૂનં વિમુક્તા નાત્ર સંશયઃ ।
સિતામધ્વાજ્યકદલીફલપાયસરૂપકમ્ ॥ ૮૨॥
પઞ્ચપર્વસુ નૈવેદ્યં સર્વદૈવ નિવેદયેત્ ।
યો નાર્ચયતિ શક્તોઽપિ સ દેવીશાપમાપ્નુયાત્ ॥ ૮૩॥
અશક્તૌ ભાવનાદ્રવ્યૈરર્ચયેન્નિત્યમમ્બિકામ્ ।
ગૃહસ્થસ્તુ મહાદેવીં  મઙ્ગલાચારસંયુતઃ  ॥ ૮૪॥
અર્ચયેત મહાલક્ષ્મીમનુકૂલાઙ્ગનાસખઃ  ।
ગુરુસ્ત્રિવારમાચારં કથયેત્કલશોદ્ભવ ॥ ૮૫॥
શિષ્યો યદિ ન ગૃહ્ણીયા ચ્છિષ્યે પાપં ગુરોર્ન હિ ।
લક્ષ્મીનારાયણૌ વાણીધાતારૌ ગિરિજાશિવૌ ॥ ૮૬॥
શ્રીગુરું ગુરુપત્નીં  ચ પિતરૌ ચિન્તયેદ્ધિયા ।
ઇતિ સર્વં મયા પ્રોક્તં સમાસેન ઘટોદ્ભવ ॥ ૮૭॥
એતાવદવધાનેન સર્વજ્ઞો મતિમાન્ભવેત્ ॥ ૮૮॥
ઇતિ શ્રીબ્રહ્માણ્ડમહાપુરાણે ઉત્તરભાગે શ્રીલલિતોપાખ્યાને
ત્રિચત્વારિંશોઽધ્યાયઃ   ॥ ૪૩॥

અથ ચતુશ્ચત્વારિંશોઽધ્યાયઃ   ॥ ૪૪॥
હયગ્રીવ ઉવાચ ।
પ્રવિશ્ય તુ જપસ્થાનમાનીય નિજમાસનમ્ ।
અભ્યુક્ષ્ય વિધિવન્મન્ત્રૈર્ગુરૂક્તક્રમયોગતઃ ॥ ૧॥

સ્વાત્માનં દેવતામૂર્તિં  ધ્યાયંસ્તત્રાવિશેષતઃ ।
પ્રાઙ્મુખો દૃઢમાબધ્ય પદ્માસનમનન્યધીઃ ॥ ૨॥
ત્રિખણ્ડામનુબધ્નીયાદ્ગુર્વાદીનભિવન્દ્ય ચ ।
દ્વિરુક્તબાલબીજાનિ મધ્યાદ્યઙ્ગુલિષુ  ક્રમાત્ ॥ ૩॥
તલયોરપિ વિન્યસ્ય કરશુદ્ધિપુરઃસરમ્ ।
અગ્નિપ્રાકારપર્યન્તં કુર્યાત્સ્વાસ્ત્રેણ મન્ત્રવિત્ ॥ ૪॥
પ્રતિલોમેન પાદાદ્યમનુલોમેન કાદિકમ્ ।
વ્યાપ કન્યાસમારોપ્ય વ્યાપયન્વાગ્ભવાદિભિઃ ॥ ૫॥
વ્યક્તૈઃ કારણસૂક્ષ્મસ્થૂલશરીરાણિ કલ્પયેત્ ।
નાભૌ હૃદિ ભ્રુવોર્મધ્યે બાલાબીજાન્યથ ન્યસેત્ ॥ ૬॥
માતૃકાં મૂલપુટિતાં ન્યસેન્નાભ્યાદિષુ ક્રમાત્ ।
બાલાબીજાનિ તાન્યેવ દ્વિરાવૃત્ત્યાથ વિન્યસેત્ ॥ ૭॥
મધ્યાદિકરશાખાસુ તલયોરપિ નાન્યથા ।
નાભ્યાદાવથ વિન્યસ્ય ન્યસેદથ પદદ્વયે ॥ ૮॥
જાનૂરુસ્ફિગ્ગુહ્યમૂલનાભિ હૃન્મૂર્ધસુ ક્રમાત્ ।
નવાસનાનિ બ્રહ્માણં વિષ્ણું રુદ્રં તથેશ્વરમ્ ॥ ૯॥
સદાશિવં ચ પૂષાણં તૂલિકાં ચ પ્રકાશકમ્ ।
વિદ્યાસનં ચ વિન્યસ્ય હૃદયે દર્શયેત્તતઃ ॥ ૧૦॥
પદ્મત્રિખણ્ડયોન્યાખ્યાં મુદ્રા મોષ્ઠપુટેન ચ ।
વાયુમાપૂર્ય હું  હું  હુ ત્વિતિ પ્રાબીધ્ય કુણ્ડલીમ્ ॥ ૧૧॥
મન્ત્રશક્ત્યા સમુન્નીય દ્વાદશાન્તે શિવૈકતામ્ ।
ભાવયિત્વા પુનસ્તં ચ સ્વસ્થાને વિનિવેશ્ય ચ ॥ ૧૨॥
વાગ્ભવાદીનિ બીજાનિ મૂલહૃદ્બાહુષુ ન્યસેત્ ।
સમસ્તમૂર્ધ્નિ  દોર્મૂલમધ્યાગ્રેષુ યથાક્રમમ્ ॥ ૧૩॥
હસ્તૌ વિન્યસ્ય ચાઙ્ગેષુ  હ્યઙ્ગુષ્ઠાદિતલાવધિ  ।
હૃદયાદૌ ચ વિન્યસ્ય કુઙ્કુમં ન્યાસમાચરેત્ ॥ ૧૪॥
શુદ્ધા તૃતીયબીજેન પુટિતાં માતૃકાં પુનઃ ।

આદ્યબીજદ્વયં ન્યસ્ય હ્યન્ત્યબીજં ન્યસેદિતિ ॥ ૧૫॥
પુનર્ભૂતલવિન્યાસમાચરેન્નાતિવિસ્તરમ્ ।
વર્ગાષ્ટકં ન્યસેન્મૂલે નાભૌ હૃદયકણ્ઠયોઃ ॥ ૧૬॥
પ્રાગાધાયૈષુ શષસાન્મૂલહૃન્મૂર્દ્ધસુ ન્યસેત્ ।
કક્ષકટ્યંસવામાંસકટિહૃત્સુ ચ વિન્યસેત્ ॥ ૧૭॥
પ્રભૂતાધઃ ષડઙ્ગાનિ  દાદિવર્ગૈસ્તુ વિન્યસેત્ ।
ઋષિસ્તુ શબ્દબ્રહ્મસ્યાચ્છન્દો ભૂતલિપિર્મતા ॥ ૧૮॥
શ્રીમૂલપ્રકૃતિસ્ત્વસ્ય  દેવતા કથિતા મનોઃ ।
અક્ષસ્રક્પુસ્તકે ચોર્ધ્વે પુષ્પસાયકકાર્મુકે ॥ ૧૯॥
વરાભીતિકરાબ્જૈશ્ચ ધારયન્તીમનૂપમામ્ ।
રક્ષણાક્ષમયીં  માનાં વહન્તી કણ્ઠદેશતઃ ॥ ૨૦॥
હારકેયૂરકટકચ્છન્નવીરવિભૂષણામ્ ।
દિવ્યાઙ્ગરાગસમ્ભિન્નમણિકુણ્ડલમણ્ડિતામ્  ॥ ૨૧॥
લિપિકલ્પદ્રુમસ્યાધો રૂપિપઙ્કજવાસિનીમ્ ।
સાક્ષાલ્લિપિમયીં  ધ્યાયેદ્ભૈરવીં  ભક્તવત્સલામ્ ॥ ૨૨॥
અનેકકોટિદૂતીભિઃ સમન્તાત્સમલઙ્કૃતામ્ ।
એવં ધ્યાત્વા ન્યસેદ્ભૂયો ભૂતલેપ્યક્ષરાન્ક્રમાત્ ॥ ૨૩॥
મૂલાદ્યાજ્ઞાવસાનેષુ વર્ગાષ્ટકમથો ન્યસેત્ ।
શષસાન્મૂર્ધ્નિ  સંન્યસ્ય સ્વરાનેષ્વેવ વિન્યસેત્ ॥ ૨૪॥
હાદિરૂર્ધ્વાદિપઞ્ચાસ્યેષ્વગ્રે મૂલે ચ મધ્યમે ।
અઙ્ગુલીમૂલમણિબન્ધયોર્દોષ્ણોશ્ચ  પાદયોઃ ॥ ૨૫॥
જઠરે પાર્શ્વયોર્દક્ષવામયોર્નાભિપૃષ્ઠયોઃ ।
શષસાન્મૂલહૃન્મૂર્ધસ્વેતાન્વા લાદિકાન્ન્યસેત્ ॥ ૨૬॥
હ્રસ્વાઃ  પઞ્ચાથ સન્ધ્યર્ણાશ્ચત્વારો હયરા વલૌ ।
અકૌ ખગેનગશ્ચાદૌ ક્રમોયં શિષ્ટવર્ગકે ॥ ૨૭॥
શષસા ઇતિ વિખ્યાતા દ્વિચત્વારિંશદક્ષરાઃ   ।
આદ્યઃ પઞ્ચાક્ષરો વર્ગો દ્વિતીયશ્ચતુરક્ષરઃ ॥ ૨૮॥

પઞ્ચાક્ષરી તુ ષડ્વર્ગી ત્રિવર્ણો નવમો મતઃ ।
બ્રહ્મા વિષ્ણુશ્ચ રુદ્રશ્ચ ધનેશેન્દ્ર યમાઃ ક્રમાત્ ॥ ૨૯॥
વરુણશ્ચૈવ સોમશ્ચ શક્તિત્રયમિમે નવ ।
વર્ણાનામીશ્વરાઃ પ્રોક્તાઃ ક્રમો ભૂતલિપેરયમ્ ॥ ૩૦॥
એવં સૃષ્ટૌ પાઠો વિપરીતઃ સંહૃતાવમૂન્યેવ ।
સ્થાનાનિ યોજનીયૌ વિસર્ગબિન્દૂ ચ વર્ણાન્તૌ ॥ ૩૧॥
ધ્યાનપૂર્વં તતઃ પ્રાજ્ઞો રત્યાદિન્યાસમાચરેત્ ।
જપાકુસુમસઙ્કાશાઃ કુઙ્કુમારુણવિગ્રહાઃ  ॥ ૩૨॥
કામવામાધિરૂઢાઙ્કા ધ્યેયાઃ શરધનુર્ધરાઃ ।
રતિપ્રીતિયુતઃ કામઃ કામિન્યાઃ કાન્ત ઇષ્યતે ॥ ૩૩॥
કાન્તિમાન્મોહિનીયુક્તકામાઙ્ગઃ  કલહપ્રિયામ્ ।
અન્વેતિ કામચારૈસ્તુ વિલાસિન્યા સમન્વિતઃ ॥ ૩૪॥
કામઃ કલ્પલતા યુક્તઃ કામુકઃ શ્યામવર્ણયા ।
શુચિસ્મિતાન્વિતઃ કામો બન્ધકો વિસ્મૃતાયુતઃ ॥ ૩૫॥
રમણો વિસ્મિતાક્ષ્યા ચ રામોઽયં લેલિહાનયા ।
રમણ્યા રતિનાથોપિ દિગ્વસ્ત્રાઢ્યો રતિપ્રિયઃ ॥ ૩૬॥
વામયા કુબ્જયા યુક્તો રતિનાથો ધરાયુતઃ ।
રમાકાન્તો રમોપાસ્યો રમમાણો નિશાચરઃ ॥ ૩૭॥
કલ્યાણો મોહિનીનાથો નન્દકશ્ચોત્તમાન્વિતઃ ।
નન્દી સુરોત્તમાઢ્યો નન્દનો નન્દયિતા પુનઃ ॥ ૩૮॥
સુલાવણ્યાન્વિતઃ પઞ્ચબાણો બાલનિધીશ્વરઃ ।
કલહપ્રિયયા યુક્તસ્તથા રતિસખઃ પુનઃ ॥ ૩૯॥
એકાક્ષ્યા પુષ્પધન્વાપિ સુમુખેશો મહાધનુઃ ।
નીલી જટિલ્યો ભ્રમણઃ ક્રમશઃ પાલિનીપતિઃ ॥ ૪૦॥
ભ્રમમાણઃ શિવાકાન્તો ભ્રમો ભ્રાન્તશ્ચ મુગ્ધયા ।
ભ્રામકો રમયા પ્રાપ્તો ભ્રામિતો ભૃઙ્ગ  ઇષ્યતે ॥ ૪૧॥
ભ્રાન્તાચારો લોચનયા દીર્ઘજિહ્વિકયા પુનઃ ।
ભ્રમાવહં સમન્વેતિ મોહનસ્તુ રતિપ્રિયામ્ ॥ ૪૨॥

મોહકસ્તુ પલાશાક્ષ્યા ગૃહિણ્યાં મોહ ઇષ્યતે ।
વિકટેશો મોહધરો વર્ધનોયં ધરાયુતઃ ॥ ૪૩॥
મદનાથોઽનૂપમસ્તુ મન્મથો મલયાન્વિતઃ ।
માદકો હ્લાદિનીયુક્તઃ સમિચ્છન્વિશ્વતોમુખી ॥ ૪૪॥
નાયકો ભૃઙ્ગપૂર્વસ્તુ  ગાયકો નન્દિનીયુતઃ ।
ગણકોઽનામયા જ્ઞેયઃ કાલ્યા નર્તક ઇષ્યતે ॥ ૪૫॥
ક્ષ્વેલ્લકઃ કાલકર્ણ્યાઢ્યઃ કન્દર્પો મત્ત ઇષ્યતે ।
નર્તકઃ શ્યામલાકાન્તો વિલાસી ઝષયાન્વિતઃ ॥ ૪૬॥
ઉન્મત્તામુપસઙ્ગમ્ય  મોદતે કામવર્ધનઃ ।
ધ્યાનપૂર્વં તતઃ શ્રીકણ્ઠાદિવિન્યાસમાચરેત્ ॥ ૪૭॥
સિન્દૂરકાઞ્ચનસમોભયભાગમર્ધનારીશ્વરં ગિરિસુતાહરભૂપચિહ્નમ્ ।
પાશદ્વયાક્ષવલયેષ્ટદહસ્તમેવ સ્મૃત્વા ન્યસેલ્લિપિપદેષુ સમીહિતાર્થમ્ ॥ ૪૮॥
શ્રીકણ્ઠાનન્તસૂક્ષ્મૌ ચ ત્રિમૂર્તિરમરેશ્વરઃ   ।
ઉર્વીશો ભારભૂતિશ્ચાતિથીશઃ સ્થાણુકો હરઃ ॥ ૪૯॥
ચણ્ડીશો ભૌતિકઃ સદ્યોજાતશ્ચાનુગ્રહેશ્વરઃ ।
અક્રૂરશ્ચ મહાસેનઃ સ્યુરેતે વરમૂર્ત્તયઃ ॥ ૫૦॥
તતઃ ક્રોધીશચણ્ડીશૌ પઞ્ચાન્તકશિવોત્તમૌ ।
તથૈકરુદ્રકૂર્મૈકનેત્રાઃ સચતુરાતનાઃ ॥ ૫૧॥
અજેશઃ શર્વસોમેશૌ હરો લાઙ્ગલિદારુકૌ  ।
અર્ધનારીશ્વરશ્ચોમાકાન્તશ્ચાપાઢ્યદણ્ડિનૌ ॥ ૫૨॥
અત્રિર્મીનશ્ચ મેષશ્ચ લોહિતશ્ચ શિખી તથા ।
ખડ્ગદણ્ડદ્વિદણ્ડૌ ચ સુમહાકાલવ્યાલિનૌ ॥ ૫૩॥
ભુજઙ્ગેશઃ  પિનાકી ચ ખડ્ગેશશ્ચ બકસ્તથા ।
શ્વેતો હ્યભ્રશ્ચ લકુલીશિવઃ સંવર્ત્તકસ્તથા ॥ ૫૪॥
પૂર્ણોદરી ચ વિરજા તૃતીયા શાલ્મલી તથા ।
લોલાક્ષી વર્તુલાક્ષી ચ દીર્ઘઙ્ઘોણા  તથૈવ ચ ॥ ૫૫॥
સુદીર્ઘમુખિગો મુખ્યૌ નવમી દીર્ઘજિહ્વિકા ।

કુઞ્જરી ચોર્ધ્વકેશા ચ દ્વિમુખી વિકૃતાનના ॥ ૫૬॥
સત્યલીલાકલાવિદ્યામુખ્યાઃ સ્યુઃ સ્વરશક્તયઃ ।
મહાકાલી સરસ્વત્યૌ સર્વસિદ્ધિસમન્વિતે ॥ ૫૭॥
ગૌરી ત્રૈલોક્યવિદ્યા ચ તથા મન્ત્રાત્મશક્તિકા ।
લમ્બોદરી ભૂતમતા દ્રા વિણી નાગરી તથા ॥ ૫૮॥
ખેચરી મઞ્જરી ચૈવ રૂપિણી વીરિણી તથા ।
કોટરા પૂતના ભદ્રા કાલી યોગિન્ય એવ ચ ॥ ૫૯॥
શઙ્ખિનીગર્જિનીકાલરાત્રિકૂર્દિન્ય       એવ ચ ।
કપર્દિની   તથા વજ્રા જયા ચ સુમુખેશ્વરી ॥ ૬૦॥
રેવતી માધવી ચૈવ વારુણી વાયવી તથા ।
રક્ષાવધારિણી ચાન્યા તથા ચ સહજાહ્વયા ॥ ૬૧॥
લક્ષ્મીશ્ચ વ્યાપિનીમાયે સઙ્ખ્યાતા વર્ણશક્તયઃ ।
દ્વિરુક્તવાલાયા વર્ણૈ રઙ્ગં  કૃત્વાથ  કેવલૈઃ ॥ ૬૨॥
ષોઢા ન્યાસં પ્રકુર્વીત દેવતાત્મત્વસિદ્ધયે ।
વિઘ્નેશાદીંસ્તુ  તત્રાદૌ વિન્યસેદ્ધ્યાનપૂર્વકમ્ ॥ ૬૩॥
તરુણાઽરુણસઙ્કાશાન્ગજવક્ત્રાંસ્ત્રિલોચનાન્ ।
પાશાઙ્કુશવરાભીતિહસ્તાઞ્છક્તિસમન્વિતાન્ ॥ ૬૪॥
વિઘ્નેશો વિઘ્નરાજશ્ચ વિનાયકશિવોત્તમૌ ।
વિઘ્નકૃદ્વિઘ્નહન્તા  ચ વિઘ્નરાડ્ગણનાયકઃ ॥ ૬૫॥
એકદન્તો દ્વિદન્તશ્ચ ગજવક્ત્રો નિરઞ્જનઃ ।
કપર્દવાન્દીર્ઘમુખઃ શઙ્કુકર્ણો  વૃષધ્વજઃ ॥ ૬૬॥
ગણનાથો ગજેન્દ્રાસ્યઃ શૂર્પકર્ણસ્ત્રિલોચનઃ ।
લમ્બોદરો મહાનાદશ્ચતુર્મૂર્તિઃ   સદાશિવઃ ॥ ૬૭॥
આમોદો દુર્મદશ્ચૈવ સુમુખશ્ચ પ્રમોદકઃ ।
એકપાદો દ્વિપાદશ્ચ શૂરો વીરશ્ચ ષણ્મુખઃ ॥ ૬૮॥
વરદો નામ દેવશ્ચ વક્રતુણ્ડો દ્વિદન્તકઃ ।
સેનાનીર્ગ્રામણીર્મત્તો મત્તમૂષકવાહનઃ ॥ ૬૯॥

જટી મુણ્ડી તથા ખડ્ગી વરેણ્યો વૃષકેતનઃ ।
ભક્ષ્યપ્રિયો ગણેશશ્ચ મેઘનાદો ગણેશ્વરઃ ॥ ૭૦॥
એતે ગણેશા વર્ણાનામેકપઞ્ચાશતઃ ક્રમાત્ ।
શ્રીશ્ચ હ્રીંશ્ચૈવ   પુષ્ટિશ્ચ શાન્તિસ્તુષ્ટિઃ સરસ્વતી ॥ ૭૧॥
રતિર્મેધા તથા કાન્તિઃ કામિની મોહિની તથા ।
તીવ્રા ચ જ્વાલિની નન્દા સુયશાઃ કામરૂપિણી ॥ ૭૨॥
ઉગ્રા તેજોવતી સત્યા વિઘ્નેશાની સ્વરૂપિણી ।
કામાર્ત્તા મદજિહ્વા ચ વિકટા ઘૂર્ણિતાનના   ॥ ૭૩॥
ભૂતિર્ભૂમિર્દ્વિરમ્યા   ચામારૂપા મકરધ્વજા ।
વિકર્ણભ્રુકુટી લજ્જા દીર્ઘઘોણા ધનુર્ધરી ॥ ૭૪॥
તથૈવ યામિની રાત્રિશ્ચન્દ્રકાન્તા શશિપ્રભા ।
લોલાક્ષી ચપલા ઋજ્વી દુર્ભગા સુભગા શિવા ॥ ૭૫॥
દુર્ગા ગુહપ્રિયા કાલી કાલજિહ્વા ચ શક્તયઃ ।
ગ્રહન્યાસં તતઃ કુર્યાદ્ધ્યાનપૂર્વં સમાહિતઃ ॥ ૭૬॥
વરદાભયહસ્તાઢ્યાઞ્છક્ત્યાલિઙ્ગિતવિગ્રહાન્  ।
કુઙ્કુમક્ષીરરુધિરકુન્દકાઞ્ચનકમ્બુભિઃ  ॥ ૭૭॥
અમ્ભોદધૂમતિમિરૈઃ સૂર્યાદીન્સદૃશાન્સ્મરેત્ ।
હૃદયાધો રવિં  ન્યસ્ય શીર્ષ્ણિ સોમં દૃશોઃ કુજમ્ ॥ ૭૮॥
હૃદિ શુક્રં ચ હૃન્મધ્યે બુધં કણ્ઠે બૃહસ્પતિમ્ ।
નાભૌ શનૈશ્ચરં વક્ત્રે રાહું  કેતું પદદ્વયે ॥ ૭૯॥
જ્વલત્કાલાનલપ્રખ્યા વરદાભયપાણયઃ ।
તારા ન્યસેત્તતો ધ્યાયન્સર્વાભરણભૂષિતાઃ ॥ ૮૦॥
ભાલે નયનયોઃ કર્ણદ્વયે નાસાપુટદ્વયે ।
કણ્ઠે સ્કન્ધદ્વયે પશ્ચાત્કૂર્પયોર્મણિબન્ધયોઃ ॥ ૮૧॥
સ્તનયોર્નાભિકટ્યૂરુજાનુજઙ્ઘાપદદ્વયે  ।
યોગિનીન્યાસમાદધ્યાદ્વિશુદ્ધો હૃદયે તથા ॥ ૮૨॥
નાભૌ સ્વાધિષ્ઠિતે મૂલે ભ્રૂમધ્યે મૂર્ધનિ ક્રમાત્ ।
પદ્મેન્દુકર્ણિકામધ્યે   વર્ણશક્તીર્દલેષ્વથ ॥ ૮૩॥

દલાગ્રેષુ તુ પદ્મસ્ય મૂર્ધ્નિ  સર્વાશ્ચ વિન્યસેત્ ।
અમૃતા નન્દિનીન્દ્રા ણી ત્વીશાની ચાત્યુમા તથા ॥ ૮૪॥
ઊર્ધ્વકેશી ઋદ્વિદુષી લૃકારિકા તથૈવ ચ ।
એકપાદાત્મિકૈશ્વર્યકારિણી ચૌષધાત્મિકા ॥ ૮૫॥
તતઓમ્બિકાથો રક્ષાત્મિકેતિ ષોડશ શક્તયઃ ।
કાલિકા ખેચરી ગાયત્રી ઘણ્ટાધારિણી તથા ॥ ૮૬॥
નાદાત્મિકા ચ ચામુણ્ડા છત્રિકા ચ જયા તથા ।
ઝઙ્કારિણી ચ સંજ્ઞા ચ ટઙ્કહસ્તા તતઃ પરમ્ ॥ ૮૭॥
ટઙ્કારિણી ચ વિજ્ઞેયાઃ શક્તયો દ્વાદશ ક્રમાત્ ।
ડઙ્કારી ટઙ્કારિણી ચ ણામિની તામસી તથા ॥ ૮૮॥
થઙ્કારિણી દયા ધાત્રી નાદિની પાર્વતી તથા ।
ફટ્કારિણી ચ વિજ્ઞેયાઃ શક્તયો દ્વયપન્નગાઃ ॥ ૮૯॥
વર્ધિની   ચ તથા ભદ્રા મજ્જા ચૈવ યશસ્વિની ।
રમા ચ લામિની ચેતિ ષડેતાઃ શક્તયઃ ક્રમાત્ ॥ ૯૦॥
નારદા શ્રીસ્તથા ષણ્ઢા શશ્વત્યપિ ચ શક્તયઃ ।
ચતસ્રોઽપિ તથૈવ દ્વે હાકિની ચ ક્ષમા તથા ॥ ૯૧॥
તતઃ પાદે ચ લિઙ્ગે  ચ કુક્ષૌ હૃદ્દોઃશિરસ્સુ ચ ।
દક્ષા દિવામપાદાન્તં રાશીન્મેષાદિકાન્ન્યસેત્ ॥ ૯૨॥
તતઃ પીઠાનિ પઞ્ચાશદેકં ચક્રં મનો ન્યસેત્ ।
વારાણસી કામરૂપં નેપાલં પૌણ્ડ્રવર્ધનમ્ ॥ ૯૩॥
વરસ્થિરં કાન્યકુબ્જં પૂર્ણશૈલં તથાર્બુદમ્ ।
આમ્રાતકેશ્વરૈકામ્રં ત્રિસ્રોતઃ કામકોષ્ઠકમ્ ॥ ૯૪॥
કૈલાસં ભૃગુનગરં કેદારં ચન્દ્રપુષ્કરમ્ ।
શ્રીપીઠં ચૈકવીરાં ચ જાલન્ધ્રં માલવં તથા ॥ ૯૫॥
કુલાન્નં દેવિકોટં ચ ગોકર્ણં મારુતેશ્વરમ્ ।
અટ્ટહાસં ચ વિરજં રાજવેશ્મ મહાપથમ્ ॥ ૯૬॥
કોલાપુરકૈલાપુરકાલેશ્વરજયન્તિકાઃ ।

268 sanskritdocuments.org



શ્રીલલિતોપાખ્યાનમ્

ઉજ્જયિન્યપિ ચિત્રા ચ ક્ષીરકં હસ્તિનાપુરમ્ ॥ ૯૭॥
ઉડીરાં ચ પ્રયાગં ચ ષષ્ટિમાયાપુરં તથા ।
ગૌરીશં સલયં ચૈવ શ્રીશૈલં મરુમેવ ચ ॥ ૯૮॥
પુનર્ગિરિવરં   પશ્ચાન્મહેન્દ્રં વામનં ગિરિમ્ ।
સ્યાદ્ધિરણ્યપુરં પશ્ચાન્મહાલક્ષ્મીપુરં તથા ॥ ૯૯॥
પુરોદ્યાનં તથા છાયાક્ષેત્રમાહુર્મનીષિણઃ ।
લિપિક્રમસમાયુક્તાઁલ્લિપિસ્થાનેષુ વિન્યસેત્ ॥ ૧૦૦॥
અન્યાન્યથીક્તસ્થાનેષુ સંયુક્તાઁલ્લિપિસઙ્ક્રમાત્  ।
ષોઢા ન્યાસો મયાખ્યાતઃ સાક્ષાદીશ્વરભાષિતઃ ॥ ૧૦૧॥
એવં વિન્યસ્તદેહસ્તુ દેવતાવિગ્રહો ભવેત્ ।
તતઃ ષોઢા પુરઃ કૃત્વા  શ્રીચક્રન્યાસમાચરેત્ ॥ ૧૦૨॥
અંશાદ્યાનન્દ્યમૂર્ત્યન્તં મન્ત્રૈસ્તુ વ્યાપકં ચરેત્ ।
ચક્રેશ્વરીં  ચક્રસમર્પણમન્ત્રાન્હૃદિ ન્યસેત્ ॥ ૧૦૩॥
અન્યાન્યથોક્તસ્થાનેષુ ગણપત્યાદિકાન્ન્યસેત્ ।
દક્ષિણો રુસમં વામં સર્વાંશ્ચ ક્રમશો ન્યસેત્ ॥ ૧૦૪॥
ગણેશં ક્ષેત્રપાલં ચ યોગિનીં  બટુકં તથા ।
આદાવિન્દ્રા દયો ન્યસ્યાઃ પદાઙ્ગુષ્ઠદ્વયાગ્રકે  ॥ ૧૦૫॥
જાનુપાર્શ્વાંસમૂર્ધાસ્યપાર્શ્વજાનુષુ મૂર્ધનિ ।
મૂલાધારેઽણિમાદીનાં સિદ્ધીનાં દશકં તતઃ ॥ ૧૦૬॥
ન્યસ્તવ્યમંસદોઃ પૃષ્ઠવક્ષસ્સુ પ્રપદોઃ સ્ફિજિ ।
દોર્દેશપૃષ્ઠયોર્મૂર્ધપાદદ્વિતયયોઃ ક્રમાત્ ॥ ૧૦૭॥
અણિમા ચૈવ લઘિમા તૃતીયા મહિમા તથા ।
ઈશિત્વં ચ વશિત્વં ચ પ્રાકામ્યં પ્રાપ્તિરેવ ચ ।
ઇચ્છાસિદ્ધી રસસિદ્ધિર્મોક્ષસિદ્ધિરિતિ સ્મૃતાઃ ॥ ૧૦૮॥
તતો વિપ્ર ન્યસેદ્ધીમાન્માતૄણામષ્ટકં ક્રમાત્ ।
પાદાઙ્ગુષ્ઠયુગે  દક્ષપાર્શ્વે મૂર્દ્ધનિ વામતઃ ॥ ૧૦૯॥
વામજનૌ દક્ષજાનૌ દક્ષવામાંસયોસ્તથા ॥ ૧૧૦॥

બ્રાહ્મી માહેશ્વરી ચૈવ કૌમારી વૈષ્ણવી તથા ।
વારાહી ચ તથેન્દ્રા ણી ચામુણ્ડા ચૈવ સપ્તમી ॥ ૧૧૧॥
મહાલક્ષ્મીશ્ચ વિજ્ઞેયા માતરો વૈ ક્રમાદ્ બુધૈઃ ।
મુદ્રા દેવીર્ન્યસેદષ્ટાવેષ્વેવ દ્વે ચ તે પુનઃ ॥ ૧૧૨॥
મૂર્દ્ધાંર્ઘ્યોરપિ મુદ્રા સ્તુ સર્વસઙ્ક્ષોભિણી તથા ।
સર્વવિદ્રા વિણી પશ્ચાત્સર્વાર્થાકર્ષણી તથા ॥ ૧૧૩॥
સર્વાદ્યા વશકરિણી સર્વાદ્યા પ્રિયકારિણી ।
મહાઙ્કુશી ચ સર્વાદ્યા સર્વાદ્યા ખેચરી તથા ॥ ૧૧૪॥
ત્રિખણ્ડા સર્વબીજા ચ મુદ્રા સર્વપ્રપૂરિકા ।
યોનિમુદ્રે તિ વિજ્ઞેયાસ્તત્ર ચક્રેશ્વરીં  ન્યસેત્ ॥ ૧૧૫॥
ત્રૈલોક્ય મોહનં ચક્રં સમર્પ્ય વ્યાપ્ય વર્ષ્મણિ ।
તતઃ કલાનાં નિત્યાનાં ક્રમાત્ષોડશકં ન્યસેત્ ॥ ૧૧૬॥
કામાકર્ષણરૂપા ચ શબ્દાકર્ષણરૂપિણી ।
અહઙ્કારાકર્ષિણી   ચ શબ્દાકર્ષણરૂપિણી ॥ ૧૧૭॥
સ્પર્શાકર્ષણરૂપા ચ રૂપાકર્ષણરૂપિણી ।
રસાકર્ષણરૂપા ચ ગન્ધાકર્ષણરૂપિણી ॥ ૧૧૮॥
ચિત્તાકર્ષણરૂપા ચ ધૈર્યાકર્ષણરૂપિણી ।
સ્મૃત્યાકર્ષણરૂપા ચ હૃદાકર્ષણરૂપિણી ॥ ૧૧૯॥
શ્રદ્ધાકર્ષણરૂપા ચ હ્યાત્માકર્ષણરૂપિણી ।
અમૃતાકર્ષિણી   પ્રોક્તા શરીરાકર્ષણી તથા ॥ ૧૨૦॥
સ્થાનાનિ દક્ષિણં શ્રોત્રં પૃષ્ઠમંસશ્ચ કૂર્પરઃ ।
દક્ષહસ્ત તલસ્યાથ પૃષ્ઠં તત્સ્ફિક્ચ જાનુની ॥ ૧૨૧॥
તજ્જઙ્ઘાપ્રપદે  વામપ્રપદાદિવિલોમતઃ ।
ચક્રેશીં  ન્યસ્ય ચક્રં ચ સમર્ચ્ય વ્યાપ્ય વર્ષ્મણિ ॥ ૧૨૨॥
ન્યસેદનઙ્ગકુસુમદેવ્યાદીનામથાષ્ટકમ્  ।
શઙ્ખજત્રૂરુજઙ્ઘાસુ  વામે તુ પ્રતિલોમતઃ ॥ ૧૨૩॥
અનઙ્ગકુસુમા  પશ્ચાદ્દ્વિતીયાનઙ્ગ   મેખલા ।
અનઙ્ગમદના  પશ્ચાદનઙ્ગમદનાતુરા  ॥ ૧૨૪॥

અનઙ્ગરેખા  તત્પશ્ચાદ્વેગાખ્યાનઙ્ગપૂર્વિકા    ।
તતોઽનઙ્ગાઙ્કુશા  પશ્ચાદનઙ્ગાધારમાલિની  ॥ ૧૨૫॥
ચક્રેશીં  ન્યસ્ય ચક્રં ચ સમર્પ્ય વ્યાપ્ય વર્ષ્મણિ ।
શક્તિદેવીર્ન્યસેત્સર્વસઙ્ક્ષોભિણ્યાદિકા અથ ॥ ૧૨૬॥
લલાટગણ્ડયોરંસે પાદમૂલે ચ જાનુનિ ।
ઉપર્યધશ્ચ જઙ્ઘાયાં  તથા વામે વિલોમતઃ ॥ ૧૨૭॥
સર્વસઙ્ક્ષોભિણી શક્તિઃ સર્વવિદ્રા વિણી તથા ।
સર્વાદ્યાકર્ષણી શક્તિઃ સર્વપ્રહ્લાદિની તથા ॥ ૧૨૮॥
સર્વસમ્મોહિની શક્તિઃ સર્વાદ્યા સ્તમ્ભિની તથા ।
સર્વાદ્યા જૃમ્ભિણી  શક્તિઃ સર્વાદ્યા વશકારિણી ॥ ૧૨૯॥
સર્વાદ્યા રઞ્જિની શક્તિઃ સર્વાદ્યોન્માદિની તથા ।
સર્વાર્થસાધિની શક્તિસ્સર્વાશાપૂરિણી તથા ॥ ૧૩૦॥
સર્વમન્ત્રમયી શક્તિઃ સર્વદ્વન્દ્વક્ષયઙ્કરા ।
ચક્રેશીં  ન્યસ્ય ચક્રં ચ સમર્પ્ય વ્યાપ્ય વર્ષ્મણિ ॥ ૧૩૧॥
સર્વસિદ્ધિપ્રદાદીનાં દશકં ચાથ વિન્યસેત્ ।
દક્ષનાસાપુટે દન્તમૂલે દક્ષસ્તને તથા ॥ ૧૩૨॥
કૂર્પરે મણિબન્ધે ચ ન્યસ્યેદ્વામે વિલોમતઃ ।
સર્વસિદ્ધિપ્રદા નિત્યં સર્વસમ્પત્પ્રદા તથા ॥ ૧૩૩॥
સર્વપ્રિયઙ્કરા દેવી સર્વમઙ્ગલકારિણી  ।
સર્વાઘમોચિની શક્તિઃ સર્વદુઃખવિમોચિની ॥ ૧૩૪॥
સર્વ મૃત્યુપ્રશમિની સર્વવિઘ્નવિનાશિની ।
સર્વાઙ્ગસુન્દરી  ચૈવ સર્વસૌભાગ્યદાયિની ॥ ૧૩૫॥
ચક્રેશીં  ન્યસ્ય ચક્રં ચ સમર્પ્ય વ્યાપ્ય વર્ષ્મણિ ।
સર્વજ્ઞાદ્યાન્ન્યસેદ્વક્ષસ્યપિ દન્તસ્થલેષ્વથ ॥ ૧૩૬॥
સર્વજ્ઞા સર્વશક્તિશ્ચ સર્વજ્ઞાનપ્રદા તથા ।
સર્વજ્ઞાનમયી દેવી સર્વવ્યાધિવિનાશિની ॥ ૧૩૭॥
સર્વાધારસ્વરૂપા ચ સર્વપાપહરા તથા ।

સર્વાનન્દમયી દેવી સર્વરક્ષાસ્વરૂપિણી ।
વિજ્ઞેયા દશમી ચૈવ સર્વેપ્સિતફલપ્રદા ॥ ૧૩૮॥
ચક્રેશીં  ન્યસ્ય ચક્રં ચ સમર્પ્ય વ્યાપ્ય વર્ષ્મણિ ।
પ્રાગ્વામાદ્યાશ્ચ વિન્યસ્ય પક્ષિણ્યાદ્યાસ્તતઃ સુધીઃ ॥ ૧૩૯॥
દક્ષે તુ ચિબુકે કણ્ઠે સ્તને નાભૌ ચ પાર્શ્વયોઃ ।
વામા વિનોદિની વિદ્યા વશિતા કામિકી મતા ॥ ૧૪૦॥
કામેશ્વરી પરા જ્ઞેયા મોહિની વિમલા તથા ।
અરુણા જયિની પશ્ચાત્તથા સર્વેશ્વરી મતા ।
કૌલિનીતિ સમુક્તાનિ તાસાં નામાનિ સૂરિભિઃ ॥ ૧૪૧॥
ચક્રેશ્વરીં  ન્યસેચ્ચક્રં સમર્પ્ય વ્યાપ્ય વર્ષ્મણિ ।
હૃદિ ત્રિકોણં સમ્ભાવ્ય દિક્ષુ પ્રાગાદિતઃ ક્રમાત્ ॥ ૧૪૨॥
તદ્બહિર્વિન્ન્યસેદ્ધીમાનાયુધાનાં   ચતુષ્ટયમ્ ।
ન્યસેદગ્ન્યાદિકોણેષુ મધ્યે પીઠચતુષ્ટયમ્ ॥ ૧૪૩॥
મધ્યવૃત્તં ન્યસિત્વા ચ નિત્યાષોડશકં ન્યસેત્ ।
કામેશ્વરી તથા નિત્યા નિત્યા ચ ભગમાલિની ॥ ૧૪૪॥
નિત્યક્લિન્ના તથા નિત્યા નિત્યા ભેરુણ્ડિની મતા ।
વહ્નિવાસિનિકા નિત્યા મહાવજ્રેશ્વરી તથા ॥ ૧૪૫॥
નિત્યા ચ દૂતી નિત્યા ચ ત્વરિતા તુ તતઃ પરમ્ ।
કુલસુન્દરિકા નિત્યા કુલ્યા નિત્યા તતઃ પરમ્ ॥ ૧૪૬॥
નિત્યા નીલપતાકા ચ નિત્યા તુ વિજયા પરા ।
તતસ્તુ મઙ્ગલા  ચૈવ નિત્યપૂર્વા પ્રચક્ષ્યતે ॥ ૧૪૭॥
પ્રભામાલિનિકા નિત્યા ચિત્રા નિત્યા તથૈવ ચ ।
એતાસ્ત્રિકોણાન્તરેણ પાદતો હૃદિ વિન્યસેત્ ॥ ૧૪૮॥
નિત્યા પ્રમોદિની ચૈવ નિત્યા ત્રિપુરસુન્દરી ।
તન્મધ્યે વિન્યસેદ્દેવીમખણ્ડજગદાત્મિકામ્ ॥ ૧૪૯॥
ચક્રેશ્વરીં  હૃદિ ન્યસ્ય કૃત્વા ચક્રં સમુદ્ધૃતમ્ ।
પ્રદર્શ્ય મુદ્રાં યોન્યાખ્યાં સર્વાનન્દમનું જપેત્ ॥ ૧૫૦॥
ઇત્યાત્મનસ્તુ ચક્રસ્ય ચક્રદેવી ભવિષ્યતિ ॥ ૧૫૧॥

ઇતિ શ્રીબ્રહ્માણ્ડમહાપુરાણે ઉત્તરભાગે હયગ્રીવાગસ્ત્યસંવાદે
શ્રીલાલિતોપાખ્યાને મન્ત્રરાજતત્સાધનાદિકથનં
નામ ચતુશ્ચત્વારિશોઽધ્યાયઃ ॥ ૪૪॥
॥ ફલશ્રુતિઃ ॥
ય ઇદં શ‍ૃણુયાદ્દિવ્યમાખ્યાનં કુમ્ભસમ્ભવ ।
તસ્ય સિદ્ધિઃ કરસ્થૈવ ન સ ભૂયોઽભિજાયતે ॥ ૧॥
આખ્યાનં લલિતાદેવ્યાઃ પઠેદ્યઃ શ‍ૃણુયાદપિ ।
વિધૂય સર્વપાપાનિ દેવલોકે મહીયતે ॥ ૨॥
કન્યાર્થી લભતે કન્યાં જયાર્થી જયમાપ્નુયાત્ ।
મોક્ષાર્થી લભતે મોક્ષં ધર્માર્થી ધર્મમાપ્નુયાત્ ॥ ૩॥
અર્થકામો લભેદર્થ પુત્રકામો બહૂન્સુતાન્  ।
વિદ્યાર્થી લભતે વિદ્યાં યોગાર્થી યોગમાપ્નુયાત્ ॥ ૪॥
રાજ્યાર્થી લભતે રાજ્યં ગ્રામાર્થી ગ્રામમાપ્નુયાત્ ।
ગર્ભિણી  લભતે પુત્રં કન્યા વિન્દતિ સત્પતિમ્ ॥ ૫॥
યોઽન્યાન્કામયતે કામાન્માનવઃ શ્રવણાદિહ ।
તત્સર્વં શીઘ્રમાપ્નોતિ દેવાનાં ચ પ્રિયો ભવેત્ ॥ ૬॥
શ્રુત્વા ચરિત્રં શ્રીદેવ્યાઃ સઙ્ગ્રામં  પ્રવિશેન્નૃપઃ ।
સ નિર્જિત્ય   ભયં શત્રૂન્કલ્યાણૈઃ પરિપૂર્યતે ॥ ૭॥
સર્વવ્યાધિવિનિર્મુક્તઃ પુત્રપૌત્રૈઃ પ્રતિષ્ઠિતઃ ।
લલિતાયા ઉપાખ્યાનં યમુદ્દિશ્ય પઠેત્સકૃત્ ॥ ૮॥
તસ્ય રોગા ન બાધન્તે વાતપિત્તાદિસમ્ભવાઃ ॥ ૯॥ (one line verse)

નાકાલમરણં તસ્ય ન સર્પૈશ્ચાપિ દંશ્યતે ।
વિષં નાક્રમતે દેહે ન જડત્વં ન મૂકતા ॥ ૧૦॥
નોપસર્ગભયં તસ્ય ન ચોત્પાતભયં તથા ।
નાભિચારકૃતૈર્દોષૈર્લિપ્યતે   સ કદાચન ॥ ૧૧॥
સર્વકામસમૃદ્ધાર્થો યઃ પઠેત્તુ દિનેદિને ।
નિત્યમૂર્જિતભક્ત્યા   ચ દુર્વ્યાઘાતાદિવર્જિતઃ   ॥ ૧૨॥

યત્પુણ્યં સર્વતીર્થાનાં ગઙ્ગાદીનાં  વિશેષતઃ ।
તત્પુણ્યં કોટિગુણિતં પ્રાપ્નોતિ શ્રવણાદિહ ॥ ૧૩॥
દશાનાં રાજસૂયાનામનિષ્ટોમશતસ્ય ચ ।
શ્રવણાત્ફલમાપ્નોતિ કોટિકોટિગુણોત્તરમ્ ॥ ૧૪॥
અવધ્યઃ સર્વભૂતાનામન્યેષાં ચ વિશેષતઃ ।
જીવેદ્વર્ષશતં સામં સર્વવ્યાધિવિવર્જિતઃ   ॥ ૧૫॥
ગોઘ્નશ્ચૈવ કૃતઘ્નશ્ચ ભ્રૂણહા ગુરુતલ્પગઃ ।
શરણાગતઘાતી ચ મિત્રવિશ્વાસઘાતકઃ ॥ ૧૬॥
દુષ્ટઃ પાપસમાચારો માતૃહા પિતૃહા તથા ।
શ્રવણાદસ્ય ભાવેન મુચ્યતે સર્વપાતકૈઃ ॥ ૧૭॥
તીર્થેષુ પૂજાવેલાસુ વિપુવત્યયનેઽપિ ચ ।
પઞ્ચપર્વૌઉ જન્મર્ક્ષે પુણ્યેષ્વાયતનેષુ ચ ॥ ૧૮॥
રાજ્યક્ષોભે રોગભયે મારીચોરભયાદિષુ ।
યે પઠન્તીદમાખ્યાનં તે સંસિદ્ધિમવાપ્નુયુઃ ॥ ૧૯॥
યત્રેદં લિખિતં પુસ્તે વર્તતે કુમ્ભસમ્ભવ  ।
તસ્મિન્દેશે ન રોગશ્ચ નચ દુર્ભિક્ષસમ્ભવઃ   ॥ ૨૦॥
પૂજાવિધાનમખિલં શાસ્ત્રોક્તેનૈવ વર્ત્મના ।
ખણ્ડાન્તરે વદિષ્યામિ તદાકર્ણય કુમ્ભજ ॥ ૨૧॥
દ્વાત્રિંશલ્લલિતાખ્યાનમમૃતં   દિવ્યદર્શનમ્ ।
દેવીમાહાત્મ્યમપિ ચ પર્યાયાઃ કુમ્ભસમ્ભવ ॥ ૨૨॥
તસ્માદ્દ્વાત્રિંશિકાશાસ્ત્રં    બ્રહ્માણ્ડોત્તરકીર્તિતમ્   ।
દેવીસમુત્સવે જાતે પઠિતવ્યં પ્રયત્નતઃ ॥ ૨૩॥
દેવ્યઃ સમસ્તાસ્ત્રૈલોક્યે યતઃ શ્રીલલિતાત્મિકાઃ ।
અતસ્તાઃસ્વસ્વપૂજાસુ કુપ્યન્ત્યસ્યા અપાઠનાત્ ॥ ૨૪॥
વિશેષતસ્તુ દુર્ગાયાઃ સમ્પ્રાપ્તે તુ મહોત્સવે ।
બ્રાહ્મણં વરયેદ્દેવ્યૈ દ્વાત્રિંશત્પાઠકર્મણિ   ॥ ૨૫॥
સ્વયં વાપિ પઠેદ્દુર્ગાસન્નિધૌ  દૃઢમાનસઃ ।

એકવારં દ્વિવારં વા ત્રિવારં વા પ્રયત્નતઃ ॥ ૨૬॥
લલિતાખ્યાનપાઠસ્તુ સર્વસિદ્ધિપ્રદાયકઃ ।
ત્રૈલોક્યજન્તુજાલાઢ્યબલેઃ કરણતો યથા ॥ ૨૭॥
લલિતાખ્યાનપાઠેન તથા દુર્ગા પ્રસીદતિ ।
અશુચિર્વા શુચિર્વાપિ યાદૃક્તાદૃગવસ્થિતઃ ॥ ૨૮॥
પઠન્દ્વાત્રિંશિકાપાઠં   સર્વપાપૈઃ પ્રમુચ્યતે ।
પ્રત્યબ્દમુત્સવે દૌર્ગે પાઠયેદ્ભૂમિવલ્લભઃ ॥ ૨૯॥
ઇદં દ્વાત્રિંશદધ્યાયસમ્મિતં   દર્શનોત્તમમ્ ।
કારણં સર્વસિદ્ધીનાં નાસ્માત્પરતરં મહત્ ॥ ૩૦॥
દ્વાત્રિંશિકાયા   અસ્યાસ્તુ સકૃદાવર્તનાદપિ ।
ચણ્ડિકાકોટિપાઠસ્ય સદૃશં ફલમુદ્ભવેત્ ॥ ૩૧॥
આખ્યાનમેતદવદાતગુણાઃ પઠન્તઃ

સત્સમ્પ્રદાયકમપાકૃતસર્વદુઃખમ્ ।
વિજ્ઞાનદીપિકલિતાં લલિતામહંશી-

માસાદ્ય ચેતસિ વહન્તિ સદાભિતૃપ્તિમ્ ॥ ૩૨॥
॥ શ્રીલલિતોપાખ્યાનં સમાપ્તમ્ ॥
ઇતિ સમાપ્તં લલિતોપાખ્યાનમ્ ।

